
1

I cꞌabaꞌ tac i ñojteꞌel Jesucristo 
(Lc. 3.23‑38)

1  Jiñʌch jun baꞌ tsꞌijbubil i 
cꞌabaꞌ tac i ñojteꞌel Jesucristo. 

Jesucristo loqꞌuem tiꞌ pꞌolbal 
David yicꞌot tiꞌ pꞌolbal Abraham. 
2

 I yalobil Abraham jiñʌch Isaac. 
I yalobil Isaac jiñʌch Jacob. I 
yalobilob Jacob jiñobʌch Judá yicꞌot 
i yerañob. 3 I yalobilob Judá yicꞌot 
xTamar i yijñam Judá, jiñobʌch 
Fares yicꞌot Zara. I yalobil Fares 
jiñʌch Esrom. I yalobil Esrom 
jiñʌch Aram. 4 I yalobil Aram jiñʌch 
Aminadab. I yalobil Aminadab 
jiñʌch Naasón. I yalobil Naasón 
jiñʌch Salmón. 5 I yalobil Salmón 
yicꞌot xRahab, jiñʌch Booz. Jini 
xRahab i yijñam Salmón. I yalobil 
Booz yicꞌot xRut jiñʌch Obed. Jini 
xRut i yijñam Booz. I yalobil Obed 
jiñʌch Isaí.

6
 I yalobil Isaí jiñʌch David jini 

ñuc bʌ yumʌl. Salomón jiñʌch i 
yalobil David yicꞌot i yijñam yambʌ 
winic i cꞌabaꞌ Urías. 7 I yalobil 
Salomón jiñʌch Roboam. I yalobil 
Roboam jiñʌch Abías. I yalobil 
Abías jiñʌch Asa. 8 I yalobil Asa 
jiñʌch Josafat. I yalobil Josafat 
jiñʌch Joram. I yalobil Joram 

jiñʌch Ozías. 9 I yalobil Ozías jiñʌch 
Jotam. I yalobil Jotam jiñʌch Acaz. 
I yalobil Acaz jiñʌch Ezequías. 10 I 
yalobil Ezequías jiñʌch Manasés. 
I yalobil Manasés jiñʌch Amón. I 
yalobil Amón jiñʌch Josías. 11 I 
yalobil Josías jiñʌch Jeconías yicꞌot 
i yijtsꞌiñob tiꞌ yorajlel cheꞌ bʌ tsaꞌ 
wersa pʌjyiyob majlel ti Babilonia.
12

 Cheꞌ bʌ pʌjyemobix majlel ti 
Babilonia, tsiꞌ yila pañimil i yalobil 
Jeconías, jiñʌch Salatiel. I yalobil 
Salatiel jiñʌch Zorobabel. 13 I 
yalobil Zorobabel jiñʌch Abiud. I 
yalobil Abiud jiñʌch Eliaquim. I 
yalobil Eliaquim jiñʌch Azor. 14 I 
yalobil Azor jiñʌch Sadoc. I yalobil 
Sadoc jiñʌch Aquim. I yalobil 
Aquim jiñʌch Eliud. 15 I yalobil 
Eliud jiñʌch Eleazar. I yalobil 
Eleazar jiñʌch Matán. I yalobil 
Matán jiñʌch Jacob. 16 I yalobil 
Jacob jiñʌch José i ñoxiꞌal María, 
tsaꞌ bʌ i yʌcꞌʌ ti pañimil alʌl i cꞌabaꞌ 
Jesús, jiñʌch Cristo.
17

 Cheꞌ jini, ti pejtelel i ñojteꞌelob 
Cristo cꞌʌlʌl tiꞌ yorajlel Abraham 
cꞌʌlʌl ti David an chʌnlujunlajm 
(14) i ñojteꞌel. Cꞌʌlʌl tiꞌ yorajlel 
David cꞌʌlʌl cheꞌ bʌ tsaꞌ 
pʌjyiyob majlel ti Babilonia an 
chʌnlujunlajm i ñojteꞌel. Cꞌʌlʌl 

cheꞌ bʌ tsaꞌ pʌjyiyob majlel ti 
Babilonia cꞌʌlʌl tiꞌ yorajlel Cristo an 
chʌnlujunlajm i ñojteꞌel.

Tsiꞌ yila pañimil Jesucristo 
(Lc. 2.1‑7)

18
 Cheꞌ bajcheꞌ jini tsiꞌ yila pañimil 

Jesucristo. Cꞌajtibilix María, i ñaꞌ 
Jesús, i chaꞌan José. Cheꞌ maxto 
anic tsiꞌ piꞌleyob i bʌ, cʌntʌbil 
i chaꞌan alʌl chaꞌan Chꞌujul bʌ 
Espíritu. 19 Toj i pusicꞌal jini José, i 
ñoxiꞌal María. Mach yomic i yʌcꞌ 
ti quisin. Jini chaꞌan tsiꞌ ñaꞌta i 
mucu cʌy. 20 Cheꞌ bʌ woliꞌ ñaꞌtan 
tiꞌ pusicꞌal, awilan, tsaꞌ tsictiyi i 
yángel lac Yum tiꞌ ñajal. Jini ángel 
tsiꞌ yʌlʌ: José i yalobilet bʌ David, 
mach maꞌ bʌcꞌñan a pʌy María 
chaꞌan a wijñam, come jiñʌch 
Chꞌujul bʌ Espíritu tsaꞌ bʌ i yʌqꞌue i 
yalobil María muꞌ bʌ caj ti tsictiyel. 
21

 Mi caj i yʌcꞌ ti pañimil alʌ chꞌiton. 
Yom maꞌ wotsʌben i cꞌabaꞌ Jesús, 
come jini mi caj i coltan winicob 
xꞌixicob i chaꞌañoꞌ bʌ chaꞌan miꞌ 
loqꞌuelob tiꞌ pꞌʌtʌlel i mul. Cheꞌ tsiꞌ 
yʌlʌ jini ángel.

22
 Cheꞌʌch tsaꞌ ujti chaꞌan miꞌ 

tsꞌʌctiyel i tꞌan lac Yum tsaꞌ bʌ i 
yʌlʌ tiꞌ yej xꞌaltꞌan: 23 “Awilan, mi 
caj i cʌntan alʌl juntiquil xchꞌoc 
maxto bʌ piꞌlebilic. Mi caj i yʌcꞌ ti 
pañimil chꞌiton bʌ i yalobil. Mi caj i 
yotsʌbentel i cꞌabaꞌ Emanuel”. An i 
sujmlel Emanuel ti lac tꞌan: Jiñʌch 
Dios la quicꞌot.
24

 Cheꞌ bʌ chꞌojyemix ti wʌyel, 
José tsiꞌ chaꞌle cheꞌ bajcheꞌ tsiꞌ sube 
ti mandar i yángel lac Yum. Tsiꞌ 
pʌyʌ i yijñam. 25 Pero maꞌanic tsiꞌ 
piꞌle jinto tsiꞌ yila pañimil chꞌiton bʌ 
i yalobil. Tsiꞌ yotsʌbe i cꞌabaꞌ Jesús.

Tsajni winicob añoꞌ bʌ 
cabʌl i ñaꞌtʌbal

2  Cheꞌ bʌ tsiꞌ yila pañimil Jesús 
yaꞌ ti Belén ti Judea*, cheꞌ 

yumʌl jini Herodes, awilan, tsaꞌ 
tiliyob ti Jerusalén winicob añoꞌ 
bʌ cabʌl i ñaꞌtʌbal, chꞌoyoloꞌ bʌ tiꞌ 
pasibal qꞌuin. 2 Tsiꞌ yʌlʌyob: ¿Baqui 
an i yum judíojob tsaꞌ bʌ i yila 
pañimil? Come tsaj qꞌuele lojon i 
yecꞌ tiꞌ pasibal qꞌuin. Tsaꞌ tiliyon 
lojon chaꞌan mic chꞌujutesan lojon, 
cheꞌob. 3 Jini yumʌl Herodes cheꞌ 
bʌ tsiꞌ yubi, tsiꞌ mele i pusicꞌal 
yicꞌot pejtelel winicob xꞌixicob 
ti Jerusalén. 4 Cheꞌ bʌ tsiꞌ tempa 
pejtelel ñuc bʌ motomajob* yicꞌot 
stsꞌijbayajob, tsiꞌ cꞌajtibeyob baqui 
mi caj i yilan pañimil jini Cristo. 
5

 Tsiꞌ jacꞌbeyob: Yaꞌ ti Belén ti Judea. 
Come cheꞌʌch tsꞌijbubil i chaꞌan 
xꞌaltꞌan: 6 “Jixcu jatetla añet bʌ la 
ti Belén yaꞌ tiꞌ lumal Judá, mach 
yoque chꞌoꞌchꞌoꞌqueticla tiꞌ tojlel i 
yumob Judá. Come ti laꞌ tojlel miꞌ 
caj ti loqꞌuel juntiquil yumʌl muꞌ bʌ 
caj i cʌntan israelob c chaꞌañoꞌ bʌ”.
7

 Jini Herodes mucul jach tsiꞌ pʌyʌ 
tilel jini winicob añoꞌ bʌ cabʌl i 
ñaꞌtʌbal. Tsiꞌ cꞌajtibeyob jinto tsiꞌ 
naꞌta baqui ora tsaꞌ tsictiyi jini ecꞌ. 
8

 Tsiꞌ chocoyob majlel ti Belén. Tsiꞌ 
yʌlʌ: Cucula. Wersa sajcanla jini 
alʌl. Cheꞌ mi laꞌ taj, yom mi laꞌ chaꞌ 
tilel laꞌ subeñon chaꞌan mic majlel 
c chꞌujutesan jaꞌel, cheꞌen Herodes. 
9

 Cheꞌ bʌ tsaꞌ ujti i yubiñob i tꞌan tsaꞌ 
majliyob. Awilan, jini ecꞌ tsaꞌ bʌ i 
qꞌueleyob tiꞌ pasibal qꞌuin tsiꞌ chaꞌle 
xʌmbal majlel tiꞌ wutob. Tsiꞌ cʌyʌ 
i xʌmbal ecꞌ yaꞌ tiꞌ chañelal baꞌan 
jini alʌl. 10 Cheꞌ bʌ tsiꞌ qꞌueleyob 

jini ecꞌ, cꞌax tijicña jax i pusicꞌal 
tsiꞌ yubiyob. 11 Cheꞌ bʌ tsaꞌ caji i 
yochelob ti otot, tsiꞌ qꞌueleyob alʌl 
yicꞌot María i ñaꞌ. Tsi ñocchocoyob i 
bʌ. Tsiꞌ chꞌujutesayob. Tsiꞌ jamʌyob 
caxateꞌ. Tsi yʌqꞌueyob i majtan: oro, 
yicꞌot xojocña bʌ pom, yicꞌot mirra*. 
12

 Subebilobix jini winicob tiꞌ ñajal 
chaꞌan maꞌanic miꞌ chʌn ñumelob 
baꞌan Herodes, tsaꞌ sujtiyob majlel 
tiꞌ lumal ti yambʌ bij.

Tsaꞌ tsʌnsʌntiyob alʌlob 
(Lc. 2.39‑40)

13
 Cheꞌ sujtemobix jini winicob, 

awilan, tsaꞌ tsictiyi i yángel lac 
Yum tiꞌ ñajal José. Jini ángel tsiꞌ 
yʌlʌ: Chꞌojyen. Pʌyʌ majlel jini 
alʌl yicꞌot i ñaꞌ. Putsꞌen ti Egipto. 
Cʌlejen yaꞌi jinto mic subeñet, come 
Herodes mi caj i sajcan alʌl chaꞌan 
miꞌ tsʌnsan, cheꞌen. 14 Tsaꞌ chꞌojyi 
José. Tsiꞌ pʌyʌ majlel alʌl yicꞌot i ñaꞌ 
ti acꞌʌlel. Tsaꞌ majli ti Egipto. 15 Yaꞌi 
tsaꞌ cʌle jinto tsaꞌ chʌmi Herodes. 
Cheꞌʌch tsaꞌ ujti chaꞌan miꞌ tsꞌʌctiyel 
i tꞌan lac Yum tsaꞌ bʌ i yʌlʌ tiꞌ yej 
xꞌaltꞌan: “Tsac pʌyʌ loqꞌuel calobil ti 
Egipto”, cheꞌen.
16

 Tsaꞌ caji ti cabʌl michꞌajel jini 
Herodes cheꞌ bʌ tsiꞌ ñaꞌta tsaꞌix 
lotinti chaꞌan jini winicob añoꞌ bʌ 
cabʌl i ñaꞌtʌbal. Tsiꞌ yʌcꞌʌ mandar 
chaꞌan miꞌ tsʌnsʌntelob pejtelel 
alʌ chꞌitoñob maxto bʌ tsꞌʌcʌlic 
chaꞌpꞌejl i jabilel yaꞌ bʌ añob ti 
Belén yicꞌot tiꞌ joytilel. Ñaꞌtʌbilix 
i chaꞌan Herodes jaypꞌejl i jabilel 
jini alʌl, come tsaꞌ subenti chaꞌan 
jini winicob cabʌl bʌ i ñaꞌtʌbal. 
17

 Cheꞌ jini tsaꞌ tsꞌʌctiyi i tꞌan jini 
xꞌaltꞌan Jeremías tsaꞌ bʌ i yʌlʌ: 
18

 “Tsaꞌ ubinti cꞌam bʌ tꞌan yaꞌ ti 

Ramá, cabʌl uqꞌuel yicꞌot weꞌecña 
bʌ uqꞌuel. xRaquel woliꞌ chʌn 
ucꞌtan i yalobilob. Maꞌanic tsiꞌ jacꞌʌ 
i ñʌchꞌchocontel i pusicꞌal come tsaꞌ 
jiliyob i yalobil”. Cheꞌ tsiꞌ yʌlʌ jini 
xꞌaltꞌan.
19

 Cheꞌ bʌ tsaꞌ chʌmi Herodes, 
awilan yaꞌ ti Egipto tsaꞌ tsictiyi 
i yángel lac Yum tiꞌ ñajal José. 
20

 Tsiꞌ yʌlʌ: Chꞌojyen. Pʌyʌ majlel 
jini alʌl yicꞌot i ñaꞌ. Cucu tiꞌ lumal 
Israel come chʌmeñobix jini yomoꞌ 
bʌ i tsʌnsan alʌl, cheꞌen. 21 Jini 
tsaꞌ chꞌojyi. Tsiꞌ pʌyʌ majlel alʌl 
yicꞌot i ñaꞌ. Yaꞌ tsaꞌ cꞌoti tiꞌ lumal 
Israel. 22 José tsiꞌ bʌcꞌña majlel 
yaꞌ ti Judea, come tsiꞌ yubi woli 
ti yumʌntel Arquelao i yalobil 
Herodes. Jini Arquelao tsiꞌ chꞌʌmbe 
i yeꞌtel i tat. Jini chaꞌan tsaꞌ majli 
tiꞌ lumal Galilea* cheꞌ bajcheꞌ 
subebilix tiꞌ ñajal. 23 Tsaꞌ cꞌoti ti 
chumtʌl ti jumpꞌejl tejclum i cꞌabaꞌ 
Nazaret chaꞌan miꞌ tsꞌʌctiyel i tꞌan 
jini xꞌaltañob: “Mi caj i sujbel ti 
nazareno, cheꞌob”.

I subal Juan tsaꞌ bʌ i yʌcꞌʌ chꞌʌmjaꞌ 
(Mr. 1.1‑8; Lc. 3.1‑9, 15‑17; Jn. 1.19‑28)

3  Ti jim bʌ ora tsaꞌ tili Juan 
tsaꞌ bʌ i yʌcꞌʌ chꞌʌmjaꞌ. Woliꞌ 

chaꞌlen subtꞌan ti jochol bʌ lum 
ti Judea. 2 Tsiꞌ yʌlʌ: Cʌyʌx laꞌ mul 
come lʌcꞌʌlix i yumʌntel jini am bʌ 
ti panchan, cheꞌen. 3 Come jiñʌch 
jini Juan tsaꞌ bʌ tajle tiꞌ tꞌan jini 
xꞌaltꞌan Isaías cheꞌ bʌ tsiꞌ yʌlʌ: “I 
tꞌan juntiquil winic muꞌ bʌ i chaꞌlen 
cꞌam bʌ tꞌan ti jochol bʌ lum: 
Chajpanla i bijlel lac Yum. Pʌtʌla 
majlel mucubij i chaꞌan”, cheꞌen. 
4

 Jini Juan lʌpʌl i chaꞌan i pʌchʌlel 
camello*. An i cajchiñʌcꞌ melbil bʌ 

ti pʌchi. Juan tsiꞌ cꞌuxu sajcꞌ yicꞌot 
teꞌlechab. 5 Tsaꞌ loqꞌuiyob tilel baꞌan 
Juan jini chꞌoyoloꞌ bʌ ti Jerusalén 
yicꞌot ti pejtelel Judea yicꞌot 
tiꞌ joytilel Jordán jaꞌ. 6 Juan tsiꞌ 
yʌqꞌueyob chꞌʌmjaꞌ yaꞌ ti Jordán jaꞌ. 
Jini winicob xꞌixicob tsiꞌ subuyob i 
mul.
7

 Cheꞌ bʌ tsiꞌ qꞌuele woliꞌ tilelob 
cabʌl fariseojob* yicꞌot saduceojob 
chaꞌan miꞌ chꞌʌmob jaꞌ, Juan tsiꞌ 
subeyob: I yalobiletla xcꞌʌñʌñej. 
¿Majqui tsiꞌ subeyetla chaꞌan mi 
laꞌ putsꞌtan jini tojmulil muꞌ bʌ 
i tilel? 8 Melela toj bʌ laꞌ melbal 
mi woli laꞌ cʌy laꞌ mul. 9 Mach mi 
laꞌ wʌl ti laꞌ pusicꞌal: “C tat lojon 
jiñʌch Abraham”, cheꞌetla. Come 
mic subeñetla, Dios mi mejlel i 
pʌntesan jini xajlel tac tiꞌ yalobilob 
Abraham. 10 Wʌle acꞌbil hacha tiꞌ 
yebal teꞌ. Miꞌ sejqꞌuel pejtelel jini 
teꞌ mach bʌ anic miꞌ yʌcꞌ wen bʌ i 
wut. Miꞌ chojquel ti cꞌajc. 11 Joñon 
mi cʌqꞌueñetla chꞌʌmjaꞌ chaꞌan 
mi laꞌ cʌy laꞌ mul. Tal to tic pat 
ñumen pꞌʌtʌl bʌ. Joñon mach 
yoque ñuconic chaꞌan mic yeben 
majlel i xʌñʌb. Jiñʌch muꞌ bʌ caj 
i yʌqꞌueñetla laꞌ chꞌʌm Chꞌujul bʌ 
Espíritu yicꞌot cꞌajc. 12 An i wejlʌjib 
tiꞌ cꞌʌb. Miꞌ wen wejlan i yajñib 
trigo. Miꞌ lot jini trigo tiꞌ yotlel. Mi 
caj i pulben i sujl ti cꞌajc mach bʌ 
yujilic yajpel. Cheꞌ tsiꞌ yʌlʌ Juan.

Tsiꞌ chꞌʌmʌ jaꞌ Jesús 
(Mr. 1.9‑11; Lc. 3.21‑22)

13
 Tsaꞌ loqꞌui tilel Jesús ti Galilea. 

Tsaꞌ cꞌoti ti Jordán jaꞌ baꞌan Juan 
chaꞌan miꞌ chꞌʌm jaꞌ tiꞌ cꞌʌb Juan. 
14

 Juan tsiꞌ ñopo i ticꞌ. Tsiꞌ yʌlʌ: 
Yom maꞌ wʌqꞌueñon chꞌʌmjaꞌ jatet. 

¿Muꞌ ba a tilel a chꞌʌm jaꞌ baꞌ añon? 
cheꞌen. 15 Jesús tsiꞌ sube Juan: Laꞌ 
aqꞌuenticon chꞌʌmjaꞌ wʌle. Come 
cheꞌ yom mi lac chaꞌlen chaꞌan 
mi lac tsꞌʌctesan pejtelel chuqui 
toj, cheꞌen. Tsiꞌ jacꞌʌ i yʌqꞌuen 
cheꞌ bajcheꞌ tsiꞌ yʌlʌ. 16 Cheꞌ bʌ 
tsaꞌix i chꞌʌmʌ jaꞌ Jesús tsaꞌ loqꞌui 
ti jaꞌ. Awilan, tsaꞌ cajli panchan. 
Tsiꞌ qꞌuele i yEspíritu Dios woliꞌ 
jubel tilel cheꞌ bajcheꞌ xꞌujcuts. 
Tsaꞌ tꞌuchle ti Jesús. 17 Awilan, tsaꞌ 
loqꞌui tilel tꞌan ti panchan. Tsiꞌ yʌlʌ: 
Jiñʌch Calobil muꞌ bʌ j cꞌuxbin. 
Wen utsꞌat mij qꞌuel, cheꞌen.

I yilʌbentel i pusicꞌal Jesús 
(Mr. 1.12‑13; Lc. 4.1‑13)

4  Jini Espíritu tsiꞌ pʌyʌ majlel 
Jesús ti colem bʌ i tiquiñal 

lum chaꞌan miꞌ yilʌbentel i pusicꞌal 
ti xiba. 2 Maꞌanic chuqui tsiꞌ cꞌuxu 
chaꞌcꞌal qꞌuin chaꞌcꞌal acꞌʌlel. Tsaꞌ 
caji i yubin wiꞌñal. 3 Tsaꞌ tili jini 
xpʌy mulil yaꞌ baꞌan Jesús. Tsiꞌ 
sube: Mi i Yalobilet Dios, suben 
jini xajlel tac chaꞌan miꞌ pʌntʌyel 
ti waj, cheꞌen. 4 Jesús tsiꞌ sube: 
Tsꞌijbubil: “Mach cuxulobic winicob 
xꞌixicob chaꞌan jach waj pero ti 
jujumpꞌejl tꞌan muꞌ bʌ i loqꞌuel tiꞌ 
yej Dios”, cheꞌen. 5 Jini xiba tsaꞌ 
caji i pʌy majlel Jesús ti chꞌujul 
bʌ tejclum. Yaꞌ tsiꞌ pʌyʌ ti waꞌtʌl 
tiꞌ pam i jol Templo. 6 Tsiꞌ sube: Mi 
i Yalobilet Dios, choco jubel a bʌ 
come tsꞌijbubil: “Mi caj i subeñob 
i yángelob chaꞌan miꞌ cʌntañet. Mi 
caj i chuquet tiꞌ cꞌʌb, ame a jatsꞌ a 
woc ti xajlel”, cheꞌen. 7 Jesús tsiꞌ 
yʌlʌ: Tsꞌijbubil jaꞌel: “Mach yomic 
maꞌ wilʌben i pusicꞌal a Yum Dios”, 
cheꞌen.

8
 Ti wiꞌil jini xiba tsiꞌ pʌyʌ majlel 

ti wen chan bʌ wits. Tsiꞌ laj pʌsbe 
pejtelel i yumʌntel tac jini yumʌlob 
ti pañimil yicꞌot i ñuclel. 9 Tsiꞌ 
sube: Muqꞌuic a ñocchocon a bʌ 
a chꞌujutesañon, mi cʌqꞌueñet ti 
pejtelel, cheꞌen. 10 Jesús tsiꞌ sube: 
Cucu, Satanás, come tsꞌijbubil: 

“Yom maꞌ chꞌujutesan a Yum Dios. 
Cojach jini yom maꞌ yuman”, cheꞌen. 
11

 Jini xiba tsiꞌ cʌyʌ Jesús. Awilan, 
tsaꞌ tili ángelob i coltañob Jesús.

I tejchibal i yeꞌtel Jesús wʌꞌ ti 
pañimil 

(Mr. 1.14‑20; Lc. 4.14‑15; 5.1‑11; 6.17‑19)
12

 Cheꞌ bʌ tsiꞌ yubi yaꞌan Juan 
ti mʌjquibʌl, Jesús tsaꞌ majli ti 
Galilea. 13 Cheꞌ bʌ tsaꞌ loqꞌui ti 
Nazaret tsaꞌ majli ti chumtʌl ti 
Capernaum am bʌ tiꞌ tiꞌ colem 
ñajb lʌcꞌʌl ti Zabulón yicꞌot ti 
Neftalí. 14 Cheꞌ jini tsaꞌ tsꞌʌctiyi 
jini tsaꞌ bʌ i yʌlʌ jini xꞌaltꞌan 
Isaías: 15 “Jini winicob xꞌixicob 
añoꞌ bʌ tiꞌ lumal Zabulón, yicꞌot 
yaꞌ tiꞌ lumal Neftalí, yicꞌot yaꞌ tiꞌ 
tiꞌ colem ñajb, yicꞌot yaꞌ ti junwejl 
Jordán jaꞌ, yicꞌot ti Galilea i lumal 
gentilob*, 16 jini winicob xꞌixicob 
añoꞌ bʌ ti icꞌchꞌipan bʌ pañimil tsiꞌ 
qꞌueleyob colem bʌ i sʌclel pañimil. 
Tsaꞌ caji ti tilel i sʌclel pañimil 
baꞌan jini añoꞌ bʌ ti acꞌʌlel woli 
bʌ i chʌmelob”, cheꞌen. 17 Ti jim 
bʌ ora tsaꞌ caji ti subtꞌan Jesús. Tsiꞌ 
yʌlʌ: Cʌyʌx laꞌ mul come lʌcꞌʌlix 
i yumʌntel jini am bʌ ti panchan, 
cheꞌen.
18

 Cheꞌ woli ti xʌmbal tiꞌ tiꞌ ñajb 
i cꞌabaꞌ Galilea, Jesús tsiꞌ qꞌuele 
chaꞌtiquil winicob, Simón am bʌ i 
chaꞌchajplel i cꞌabaꞌ Pedro, yicꞌot i 

yijtsꞌin Simón i cꞌabaꞌ Andrés. Woliꞌ 
chocob ochel i chimoꞌchʌy yaꞌ ti 
ñajb, come xchuc chʌyob. 19 Tsiꞌ 
subeyob: Laꞌla tsajcañon. Mi caj c 
meletla ti xchuc winicob, cheꞌen. 
20

 Tsiꞌ bʌcꞌ cʌyʌyob i chimoꞌchʌy. Tsiꞌ 
tsajcayob majlel Jesús. 21 Cheꞌ bʌ 
woli to i tsꞌitaꞌ xʌn majlel Jesús, tsiꞌ 
qꞌuele yambʌ chaꞌtiquilob, Jacobo 
i yalobil Zebedeo, yicꞌot i yijtsꞌin 
Jacobo i cꞌabaꞌ Juan. Yaꞌ añob ti 
barco yicꞌot i tat i cꞌabaꞌ Zebedeo. 
Woliꞌ chaꞌ tsꞌisob i chimoꞌchʌy. 
Jesús tsiꞌ pʌyʌyob. 22 Tsiꞌ bʌcꞌ 
cʌyʌyob i tat yicꞌot jini barco. Tsiꞌ 
tsajcayob majlel. 23 Jesús tsaꞌ ñumi 
majlel ti pejtelel Galilea. Tsiꞌ chaꞌle 
cʌntesa tiꞌ sinagoga tac judíojob. 
Tsiꞌ subu jini wen tꞌan chaꞌan i 
yumʌntel Dios. Tsiꞌ luꞌ lajmesa 
pejtelel cꞌamʌjel yicꞌot chʌmel tsaꞌ 
bʌ i yubiyob winicob xꞌixicob. 24 Yaꞌ 
ti pejtelel Siria tsaꞌ caji i yubiñob 
ñuc bʌ i melbal Jesús. Tsiꞌ pʌyʌyob 
tilel pejtelel xcꞌamʌjelob woli bʌ i 
yubiñob leco tac bʌ i chʌmel, yicꞌot 
cabʌl i wocol yicꞌot jini am bʌ i 
xibʌjlel yicꞌot juquin chʌmel, yicꞌot 
jini mach bʌ añobic i cꞌʌjñibal 
i yoc i cꞌʌb. Tsiꞌ luꞌ lajmesayob. 
25

 Tsiꞌ tsajcayob majlel Jesús cabʌl 
winicob xꞌixicob chꞌoyoloꞌ bʌ ti 
Galilea, ti Decápolis, ti Jerusalén, 
ti Judea yicꞌot jini chꞌoyoloꞌ bʌ ti 
junwejl Jordán jaꞌ.

I cʌntesa Jesús ti bujtʌl: Jini am bʌ i 
tijicñʌyel 

(Lc. 6.20‑23)

5  Cheꞌ bʌ tsiꞌ qꞌuele tempʌbiloꞌ 
bʌ winicob xꞌixicob, Jesús tsaꞌ 

letsi majlel ti bujtʌl. Cheꞌ buchulix 
Jesús, tsaꞌ tiliyob xcʌntꞌañob i 

chaꞌan baꞌan. 2 Tsaꞌ caji ti tꞌan. Tsaꞌ 
caji i cʌntesañob. Tsiꞌ subeyob:
3

 Tijicña jini muꞌ bʌ i ñaꞌtañob 
maꞌanic i bajñel wenlel tiꞌ pusicꞌal, 
come i chaꞌañob i yumʌntel jini am 
bʌ ti panchan.
4

 Tijicñayob jini woliyoꞌ bʌ ti uqꞌuel, 
come muqꞌuix i ñuqꞌuesʌbentelob i 
pusicꞌal.
5

 Tijicñayob jini pecꞌ bʌ miꞌ melob 
i bʌ, come mi caj i yʌqꞌuentelob 
pañimil.
6

 Tijicñayob jini añoꞌ bʌ i wiꞌñal 
i pusicꞌal yicꞌot i tiquin tiꞌ 
chaꞌan chuqui toj, come mi caj i 
bujtꞌesʌntelob i pusicꞌal.
7

 Tijicñayob muꞌ bʌ i chaꞌleñob 
pꞌuntaya, come mi caj i 
pꞌuntʌntelob.
8

 Tijicñayob jini sʌc bʌ i pusicꞌal, 
come mi caj i qꞌuelob Dios.
9

 Tijicñayob jini muꞌ bʌ i 
ñʌchꞌchocoñob xleto, come mi caj i 
sujbelob tiꞌ yalobil Dios.
10

 Tijicñayob jini muꞌ bʌ i 
ticꞌlʌntelob chaꞌan chuqui toj, come 
i chaꞌañob i yumʌntel jini am bʌ ti 
panchan.
11

 Tijicñayetla cheꞌ miꞌ tsꞌaꞌleñetla 
winicob cheꞌ miꞌ ticꞌlañetla, cheꞌ 
miꞌ pʌqꞌuetla ti jujunchajp jontolil 
chaꞌan tsaꞌ laꞌ ñopoyon.
12

 Laꞌ ñucꞌac laꞌ pusicꞌal. Melela 
ti tijicña laꞌ pusicꞌal, come ñuc laꞌ 
chobejtʌbal ti panchan, come cheꞌ 
jaꞌel tsiꞌ ticꞌlayob xꞌaltꞌañob wajali.

I yʌtsꞌmil pañimil 
(Mr. 9.50; Lc.14.34‑35)

13
 Jatetla i yʌtsꞌmiletla pañimil. 

Mi tsaꞌ sajti i tsajel atsꞌam, ¿bajcheꞌ 
mi caj i chaꞌ tsajꞌesʌntel? Maꞌanix 
i cꞌʌjñibal. Mi lac choc baꞌ miꞌ 

tꞌuchtañob majlel winicob. 14 Jatetla 
i sʌcleletla pañimil. Mach mejlic ti 
mʌjquel tejclum waꞌchocobil bʌ tiꞌ 
jol wits. 15 Cheꞌ mi lac tsucꞌ candil 
maꞌanic mi lac ñupꞌ ti chiquib. Mi 
lac jocꞌchocon tiꞌ jocꞌlib chaꞌan 
miꞌ pʌsbeñob i sʌclel pejtelel añoꞌ 
bʌ tiꞌ mal otot. 16 Cheꞌ yom mi laꞌ 
pʌsbeñob winicob xꞌixicob laꞌ sʌclel 
yicꞌot wen bʌ laꞌ weꞌtel. Cheꞌ miꞌ 
qꞌuelob mi caj i tsictesañob i ñuclel 
laꞌ Tat am bʌ ti panchan.

I cʌntesa Jesús chaꞌan jini mandar
17

 Mach mi laꞌ wʌl ti laꞌ pusicꞌal 
tsaꞌ tiliyon chaꞌan mic jisan tsꞌijbubil 
bʌ mandar yicꞌot i tꞌan xꞌaltꞌañob. 
Maꞌanic tsaꞌ tiliyon chaꞌan mic jisan. 
Tsaꞌ tiliyon chaꞌan mic tsꞌʌctesan i 
sujmlel. 18 Come isujm mic subeñetla, 
mach mejlic ti sujcuntel loqꞌuel 
mi jumpꞌejlic jota mi jumpꞌejlic 
punto ti jini mandar cꞌʌlʌl tiꞌ jilibal 
pañimil yicꞌot panchan, cꞌʌlʌl jinto 
miꞌ tsꞌʌctiyel pejtelel i subal. 19 Jini 
chaꞌan mi an majch miꞌ ñusan 
jumpꞌejl chꞌoꞌchꞌoc bʌ mandar, mi 
tsiꞌ cʌntesa winicob chaꞌan miꞌ 
ñusañob jaꞌel, maꞌanic mi caj i taj i 
ñuclel tiꞌ yumʌntel panchan. Pero 
jini muꞌ bʌ i jacꞌ jini mandar, muꞌ 
bʌ i cʌntesañob chaꞌan miꞌ jacꞌob, 
mi caj i taj i ñuclel tiꞌ yumʌntel 
jini am bʌ ti panchan. 20 Come mic 
subeñetla, mi mach ñumen tojic laꞌ 
pusicꞌal bajcheꞌ stsꞌijbayajob yicꞌot 
fariseojob, maꞌanic mi caj laꞌ wochel 
tiꞌ yumʌntel jini am bʌ ti panchan.

I cʌntesa Jesús chaꞌan tsʌnsa 
(Lc. 12.57‑59)

21
 Tsaꞌix laꞌ wubi jini tsaꞌ bʌ 

subentiyob winicob ti wajali. Tsaꞌ 

subentiyob: “Mach mi laꞌ chaꞌlen 
tsʌnsa. Jini muꞌ bʌ i chaꞌlen tsʌnsa 
mi caj i taj i mul tiꞌ wut añoꞌ bʌ i 
yeꞌtel”. 22 Pero joñon mic subeñetla, 
pejtel muꞌ bʌ i michꞌleñob i bʌ mi 
caj i tajob i mul tiꞌ wut añoꞌ bʌ i 
yeꞌtel. Jini muꞌ bʌ i wajlen i piꞌʌl, 
mi caj i taj i mul tiꞌ wut añoꞌ bʌ i 
yeꞌtel. Jini muꞌ bʌ i suben sojquem 
i jol, mi caj i toj i mul ti cꞌajc. 
23

 Cheꞌ wolaꞌ wʌqꞌuen i majtan Dios 
tiꞌ yajñib, mi tsaꞌ cꞌajtiyi a chaꞌan 
an chuqui tsaꞌ chaꞌle tiꞌ contra a 
piꞌʌl, 24 cʌyʌ i majtan Dios tiꞌ tꞌejl 
i yajñib. Cucu, ñaxan mele a bʌ a 
wicꞌot a piꞌʌl. Ti wiꞌil laꞌ aqꞌuen i 
majtan Dios tiꞌ yajñib. 25 Yom maꞌ 
bʌcꞌ pejcan ti utsꞌat jini woli bʌ i 
contrajiñet cheꞌ wolaꞌ majlel baꞌan 
melobʌjʌl ame cajic i yʌqꞌuet tiꞌ cꞌʌb 
xmel mulil. Jini xmel mulil mi caj i 
yʌqꞌuet tiꞌ cꞌʌb xcʌnta cárcel. Mi caj 
a wochel ti mʌjquibʌl. 26 Isujm mic 
subeñet maꞌanic mi caj a loqꞌuel 
yaꞌi jinto maꞌ toj. Maꞌanic mi caj a 
cʌybentel mi jumpꞌejlic centavo.

I cʌntesa Jesús chaꞌan tsꞌiꞌlel
27

 Tsaꞌix laꞌ wubi tsaꞌ bʌ ajli: 
“Mach maꞌ chaꞌlen tsꞌiꞌlel”. 28 Pero 
joñon mic subeñetla, majqui 
jach miꞌ qꞌuel xꞌixic tiꞌ colosojlel 
i pusicꞌal tsaꞌix i chaꞌle tsꞌiꞌlel tiꞌ 
pusicꞌal yicꞌot. 29 Mi woliꞌ yʌsañet 
ti mulil jini a wut am bʌ ti a ñoj, 
locꞌsan. Choco. Utsꞌat mi tsaꞌ sajti 
jumpꞌejl a wut. Mach utsꞌatic mi 
tsaꞌ chojquiyet ti cꞌajc cheꞌ tsꞌʌcʌl a 
bʌcꞌtal. 30 Mi woliꞌ yʌsañet ti mulil 
a cꞌʌb am bʌ ti a ñoj, tsepe loqꞌuel. 
Choco. Utsꞌat mi tsaꞌ sajti a cꞌʌb. 
Mach utsꞌatic mi tsaꞌ chojquiyet ti 
cꞌajc cheꞌ tsꞌʌcʌl a bʌcꞌtal.

I cʌntesa Jesús chaꞌan cheꞌ miꞌ cʌy i 
yijñam winic 

(Mt. 19.9; Mr. 10.11‑12; Lc. 16.18)
31

 Tsaꞌ ajli jaꞌel: “Cheꞌ an majqui 
yom i cʌy i yijñam, laꞌ i yʌqꞌuen 
i juñilel chaꞌan tsiquil cʌybilix i 
chaꞌan”. 32 Pero joñon mic subeñetla 
majqui jach miꞌ toꞌo cʌy i yijñam 
cheꞌ maꞌanic tsiꞌ chaꞌle tsꞌiꞌlel yicꞌot 
yambʌ winic, woliꞌ bajñel acꞌ i 
yijñam ti tsꞌiꞌlel. Cheꞌ jaꞌel, majqui 
miꞌ pʌy cʌybil bʌ xꞌixic chaꞌan i 
yijñam woliꞌ chaꞌlen tsꞌiꞌlel yicꞌot.

Cheꞌ miꞌ waꞌchocon i tꞌan winic
33

 Tsaꞌix laꞌ wubi chuqui tsaꞌ 
subenti winicob ti wajali: “Mach 
maꞌ lon tajben i cꞌabaꞌ Dios chaꞌan 
maꞌ waꞌchocon a tꞌan. Mele ti tsꞌʌcʌl 
chuqui maꞌ wʌl tiꞌ tojlel Dios”. 
34

 Pero joñon mic subeñetla mach 
yomic maꞌ lon waꞌchocon a tꞌan.
Mach maꞌ lon taj ti tꞌan panchan 
come jiñʌch i buchlib Dios. 35 Mach 
maꞌ lon taj ti tꞌan pañimil come 
jiñʌch i yajñib i yoc Dios, mi i 
cꞌabaꞌic Jerusalén come i tejclumʌch 
jini ñuc bʌ yumʌl. 36 Cheꞌ jaꞌel mach 
maꞌ lon taj ti tꞌan a jol chaꞌan maꞌ 
waꞌchocon a tꞌan, come mach mejlic 
maꞌ sʌqꞌuesan maꞌ wiqꞌuesan mi 
juntꞌujmic. 37 Cheꞌ maꞌ chaꞌlen tꞌan, 
mi isujmʌch, “isujm cu”, cheꞌet. Cheꞌ 
mach isujmic, “mach isujmic”, cheꞌet. 
Mi tsaꞌ wʌlʌ yambʌ tꞌan chaꞌan maꞌ 
waꞌchocon, chꞌoyolʌch ti jontolil.

I cʌntesa Jesús chaꞌan i qꞌuextʌntel 
jontolil 

(Lc. 6.27‑30)
38

 Tsaꞌix laꞌ wubi tsaꞌ bʌ ajli: “Wutʌl 
i qꞌuexol wutʌl, i bʌquel ejʌl i qꞌuexol 

i bʌquel ejʌl”. 39 Pero joñon mic 
subeñetla: Mach mi laꞌ qꞌuextan 
jontolil. Cheꞌ an majqui miꞌ jatsꞌet ti 
ñoj bʌ a choj pʌsben yambʌ a choj. 
40

 Cheꞌ an majqui miꞌ pʌyet baꞌan 
am bʌ i yeꞌtel chaꞌan miꞌ chilbeñet 
a bujc, aqꞌuen a chaqueta jaꞌel. 41 Mi 
an majqui miꞌ wersa pʌyet ti cuchijel 
jumpꞌejl legua, cucu a wicꞌot chaꞌpꞌejl 
legua. 42 Aqꞌuen chuqui miꞌ cꞌajtibeñet. 
Cheꞌ an chuqui miꞌ cꞌajtibeñet ti 
majan, mach maꞌ toꞌo acꞌ ti sujtel.

Mi laj cꞌuxbin laj contrajob 
(Lc. 6.32‑36)

43
 Tsaꞌix laꞌ wubi tsaꞌ bʌ ajli: 

“Cꞌuxbin a piꞌʌlob, tsꞌaꞌlen a contra”. 
44

 Pero joñon mic subeñetla: Cꞌuxbin 
laꞌ contrajob. Tajala ti oración jini muꞌ 
bʌ i contrajiñetla yicꞌot jini muꞌ bʌ i 
ticꞌlañetla. 45 Cheꞌ jini miꞌ tsictiyel i 
yalobiletla laꞌ Tat am bʌ ti panchan. 
Come Dios woliꞌ chʌn acꞌ ti pasel 
qꞌuin tiꞌ tojlel jini tojoꞌ bʌ i pusicꞌal 
yicꞌot jontoloꞌ bʌ jaꞌel. Cheꞌ jaꞌel woliꞌ 
chʌn chocbeñob tilel jaꞌal jini tojoꞌ bʌ 
i pusicꞌal yicꞌot jontoloꞌ bʌ. 46 Come 
mi jini jach cꞌux woli laꞌ wubin jini 
cꞌux bʌ miꞌ yubiñetla, ¿utsꞌat ba maꞌ 
qꞌuejlel cheꞌ jini? ¿Mach ba cheꞌic 
miꞌ melob xchꞌʌm tojoñelob jaꞌel? 
47

 Mi jini jach mi laꞌ wʌqꞌuen cortesía 
laꞌ wermanojob,¿ñumen toj ba mi 
laꞌ mel bajcheꞌ yañoꞌ bʌ? ¿Mach ba 
cheꞌic miꞌ chaꞌleñob gentilob jaꞌel? 
48

 Jini chaꞌan yom tsꞌʌcʌl i yutslel laꞌ 
pusicꞌal cheꞌ bajcheꞌ tsꞌʌcʌl i yutslel i 
pusicꞌal laꞌ Tat am bʌ ti panchan.

Bajcheꞌ miꞌ yʌqꞌuentel 
chubʌꞌañʌl pꞌumpꞌuñoꞌ bʌ

6  Chʌcʌ qꞌuele laꞌ bʌ chaꞌan mi 
laꞌ mel chuqui toj, pero mach 

cojic jach tiꞌ wut laꞌ piꞌʌlob chaꞌan 
miꞌ qꞌueletla, come cheꞌ jini maꞌanic 
miꞌ yʌqꞌueñetla laꞌ chobejtʌbal laꞌ 
Tat am bʌ ti panchan. 2 Cheꞌ mi laꞌ 
wʌqꞌuen laꞌ chubʌꞌan pꞌumpꞌuñoꞌ 
bʌ, mach mi laꞌ wʌcꞌ ti wustʌl 
majlel trompeta tiꞌ tojel laꞌ wut cheꞌ 
bajcheꞌ miꞌ chaꞌleñob ti sinagoga 
tac yicꞌot ti calle tac jini chaꞌpꞌejax 
bʌ i pusicꞌal chaꞌan miꞌ qꞌuejlelob ti 
ñuc tiꞌ wut winicob xꞌixicob. Isujm 
mic subeñetla tsaꞌix i tajayob i 
chobejtʌbal. 3 Cheꞌ maꞌ wʌqꞌuen a 
chubʌꞌan pꞌumpꞌuñoꞌ bʌ, mach maꞌ 
wʌcꞌ ti qꞌuejlel jini woli bʌ a wʌcꞌ. 
4

 Ti mucul yom maꞌ wʌcꞌ a chubʌꞌan. 
Jini a Tat woli bʌ i qꞌuel pejtelel 
mucul tac bʌ mi caj i yʌqꞌueñet a 
chobejtʌbal ti jamʌl.

I cʌntesa Jesús chaꞌan oración 
(Lc. 11.2‑4)

5
 Cheꞌ maꞌ chaꞌlen oración, mach 

a chaꞌlen cheꞌ bajcheꞌ jini chaꞌchajp 
jax bʌ i pusicꞌal muꞌ bʌ i mulan 
i chaꞌleñob oración cheꞌ waꞌalob 
ti sinagoga tac yicꞌot tiꞌ xujc 
calle chaꞌan miꞌ qꞌuejlelob. Isujm 
mic subeñetla tsaꞌix i tajayob i 
chobejtʌbal. 6 Pero jatet, cheꞌ maꞌ 
chaꞌlen oración, ochen tiꞌ mal a 
wotot. Mʌcʌ i tiꞌ a wotot. Pejcan a 
Tat am bʌ ti mucul. Jini a Tat woli 
bʌ i qꞌuel pejtelel mucul tac bʌ mi 
caj i yʌqꞌueñet a chobejtʌbal ti 
jamʌl. 7 Cheꞌ mi laꞌ chaꞌlen oración, 
mach mi laꞌ chʌn taj lajal bʌ tꞌan 
chaꞌan maꞌ tamꞌesan a woración cheꞌ 
bajcheꞌ miꞌ chaꞌleñob gentilob. Miꞌ 
lon ñaꞌtañob miꞌ yubintel i yoración 
chaꞌan cabʌl i tꞌan. 8 Mach mi laꞌ 
chaꞌlen lajal bajcheꞌ jini gentilob, 
come yujil laꞌ Tat chuqui anto yom 

laꞌ chaꞌan cheꞌ maxto anic tsaꞌ laꞌ 
cꞌajtibe.

9
 Chaꞌlenla oración cheꞌ bajcheꞌ 

jini: C Tat lojon añet bʌ ti panchan, 
laꞌ chꞌujutesʌntic a cꞌabaꞌ. 10 Laꞌ 
tilic a yumʌntel. Laꞌ mejlic chuqui 
a wom ti pañimil cheꞌ bajcheꞌ ti 
panchan. 11 Aqꞌueñon lojon c waj 
chaꞌan ili qꞌuin. 12 Ñusʌbeñon lojon 
c mul cheꞌ bajcheꞌ mic ñusʌbeñob 
i mul c piꞌʌlob lojon. 13 Mach maꞌ 
wʌcꞌon lojon baꞌ mic pʌjyel lojon ti 
mulil. Cʌntañon lojon ame yajlicon 
lojon ti jontolil. Come a chaꞌañʌch 
a yumʌntel yicꞌot a pꞌʌtʌlel yicꞌot 
a ñuclel ti pejtelel ora. Amén. Cheꞌ 
yom mi laꞌ mel oración. 14 Come mi 
woli laꞌ ñusʌben i mul laꞌ piꞌʌlob, 
laꞌ Tat ti panchan miꞌ ñusʌbeñetla 
laꞌ mul. 15 Pero mi mach mi laꞌ 
ñusʌbeñob i mul laꞌ piꞌʌlob, maꞌanic 
miꞌ ñusʌbeñetla laꞌ mul laꞌ Tat jaꞌel.

I cʌntesa Jesús chaꞌan chꞌajb
16

 Cheꞌ jaꞌel cheꞌ woliyetla ti chꞌajb, 
mach mi laꞌ mel ti chꞌijiyem laꞌ wut 
cheꞌ bajcheꞌ jini chaꞌchajp jax bʌ i 
pusicꞌal. Leco miꞌ melob i wut chaꞌan 
miꞌ qꞌuejlelob cheꞌ woliyob ti chꞌajb. 
Isujm mic subeñetla, tsaꞌix i tajayob 
i chobejtʌbal. 17 Pero jatet, cheꞌ 
woliyet ti chꞌajb boño a jol. Poco a 
wut. 18 Cheꞌ jini maꞌanic miꞌ tsictiyel 
tiꞌ wut winicob xꞌixicob mi woliyet ti 
chꞌajb. Pero miꞌ tsictiyel tiꞌ wut a Tat 
am bʌ ti mucul. Jini a Tat, muꞌ bʌ i 
qꞌuel pejtelel mucul tac bʌ, mi caj i 
yʌqꞌueñet a chobejtʌbal ti jamʌl.

Chubʌꞌañʌl ti panchan 
(Lc.12.32‑34)

19
 Mach mi laꞌ tempan laꞌ chubʌꞌan 

ti pañimil baꞌ miꞌ jisan motsoꞌ, baꞌ 

miꞌ caj ti taꞌ, baꞌ miꞌ yochelob xujchꞌ 
i xujchꞌiñob loqꞌuel. 20 Tempan laꞌ 
chubʌꞌan ti panchan baꞌ maꞌanic miꞌ 
jisan motsoꞌ, baꞌ maꞌanic miꞌ caj ti 
taꞌ, baꞌ maꞌanic miꞌ yochelob xujchꞌ 
i xujchꞌiñob loqꞌuel. 21 Baqui jach 
tempʌbil laꞌ chubʌꞌan, mi laꞌ teñe acꞌ 
ti laꞌ pusicꞌal.

Lámpara chaꞌan lac bʌcꞌtal 
(Lc. 11.33‑36)

22
 Jini lac wut lámparajʌch chaꞌan 

lac bʌcꞌtal. Mi weñʌch laꞌ wut, mi 
laꞌ wen qꞌuel i sʌclel pañimil. 23 Mi 
mach wenic laꞌ wut, añet jach la 
ti acꞌʌlel. Mi iꞌicꞌ jax mi laꞌ qꞌuel i 
sʌclel pañimil, añetla ti icꞌyochꞌan 
bʌ pañimil.

Dios yicꞌot chubʌꞌañʌl 
(Lc. 16.13;12.22‑31)

24
 Maꞌanic xꞌeꞌtel muꞌ bʌ mejlel i 

yuman chaꞌtiquil yumʌl. Miꞌ tsꞌaꞌlen 
juntiquil yumʌl, miꞌ cꞌuxbin yambʌ. 
Miꞌ jacꞌben i tꞌan juntiquil, miꞌ 
ñusʌben i tꞌan yambʌ. Mach mejlic 
laꞌ yuman Dios cheꞌ woli laꞌ yuman 
chubʌꞌañʌl.
25

 Jini chaꞌan mic subeñetla mach 
mi laꞌ mel laꞌ pusicꞌal chaꞌan laꞌ 
cuxtʌlel wʌꞌ ti pañimil, mi chaꞌan 
chuqui mi laꞌ cꞌux, mi chaꞌan 
chuqui mi laꞌ jap, mi chaꞌan chuqui 
mi laꞌ xoj. ¿Mach ba ñumenic 
i cꞌʌjñibal laꞌ cuxtʌlel bajcheꞌ i 
bʌl laꞌ ñʌcꞌ? ¿Mach ba ñumenic i 
cꞌʌjñibal laꞌ bʌcꞌtal bajcheꞌ laꞌ pislel? 
26

 Qꞌuelela jini teꞌlemut. Maꞌanic 
miꞌ chaꞌlen pacꞌ mi cꞌajbal. Maꞌanic 
miꞌ tempan i bucꞌbal tiꞌ yotlel. 
Laꞌ Tat ti panchan miꞌ yʌqꞌuen i 
bucꞌbal teꞌlemut. ¿Mach ba ñumenic 
laꞌ cꞌʌjñibal bajcheꞌ teꞌlemut? 

Jiñʌch wen i tꞌojol bʌ ujʌl letsem bʌ i tojol.

27
 ¿Majqui miꞌ mejlel ti colel mi 

junxucꞌubʌyem chaꞌan ti cabʌl mel 
pusicꞌal?
28

 ¿Chucoch mi laꞌ mel laꞌ pusicꞌal 
chaꞌan laꞌ pislel? Ñaꞌtanla bajcheꞌ 
miꞌ colel jini sʌsʌc bʌ i nich pimel 
am bʌ ti jamil. Maꞌanic miꞌ chaꞌlen 
eꞌtel mi ñoqꞌuijel. 29 Pero mic 
subeñetla, mach yoque i tꞌojolic i 
pislel Salomón ti pejtelel i ñuclel 
bajcheꞌ jini sʌsʌc bʌ i nich pimel. 
30

 I tꞌojol jax miꞌ mel pimel Dios, 
jini pimel cuxul bʌ wʌle muꞌ bʌ 
i chojquel ti cꞌajc ti yijcꞌʌlal. Mi 
cheꞌʌch miꞌ mel, ¿mach ba muqꞌuic 
i yʌqꞌueñetla chuqui mi laꞌ xoj 
jatetla mach bʌ anic mi laꞌ ñop ti 
pejtelel laꞌ pusicꞌal? 31 Jini chaꞌan 
mach mi laꞌ mel laꞌ pusicꞌal. Mach 
mi laꞌ wʌl: “¿Chuqui mi caj laj cꞌux? 
¿Chuqui mi caj lac jap? ¿Chuqui mi 
caj lac xoj?” Mach cheꞌic yom mi 
laꞌ wʌl. 32 Come pejtelel ili tac miꞌ 
sʌclañob gentilob. Come laꞌ Tat ti 
panchan yujil pejtelel chuqui tac 
yom laꞌ chaꞌan. 33 Ñaxan sajcanla 
i yumʌntel Dios yicꞌot i tojel. Cheꞌ 
jini mi caj laꞌ wʌqꞌuentel pejtelel 
chuqui tac anto yom laꞌ chaꞌan. 
34

 Mach mi laꞌ mel laꞌ pusicꞌal 
chaꞌan jini muꞌ to bʌ i yujtel ijcꞌʌl. 
Yaꞌto tsiquil chuqui miꞌ yujtel ijcꞌʌl. 
Jasʌl jach mi lac ñaꞌtan ili wocol 
am bʌ wʌle.

Cheꞌ an majch miꞌ lon al tiꞌ pusicꞌal 
an i mul i piꞌʌlob 
(Lc. 6.37‑38, 41‑42)

7  Mach mi laꞌ wʌl ti laꞌ pusicꞌal 
mi an i mul laꞌ piꞌʌlob. Cheꞌ 

jini, maꞌanic mi caj i yʌlob tiꞌ 

pusicꞌal mi an laꞌ mul. 2 Come cheꞌ 
mi laꞌ wʌl ti laꞌ pusicꞌal mi an i 
mul laꞌ piꞌʌlob, mi caj i yʌlob tiꞌ 
pusicꞌal mi an laꞌ mul. Cheꞌ bajcheꞌ 
mi laꞌ pꞌisben winicob, cheꞌʌch mi 
caj laꞌ wʌqꞌuentel jaꞌel. 3 ¿Chucoch 
maꞌ qꞌuel ya wistʌl sajteꞌ am bʌ tiꞌ 
wut a piꞌʌl, pero maꞌanic maꞌ qꞌuel 
cucujl am bʌ ti a wut? 4 ¿Bajcheꞌ 
mi mejlel a suben a piꞌʌl: “Laꞌ c 
locꞌsan sajteꞌ ti a wut”, cheꞌet, pero 
awilan an cucujl ti a wut? 5 Jatet 
chaꞌchajp jax bʌ a pusicꞌal, ñaxan 
locꞌsan jini cucujl am bʌ ti a wut. Ti 
wiꞌil mi mejlel a wen qꞌuel chaꞌan 
maꞌ locꞌsan jini sajteꞌ am bʌ tiꞌ wut 
a piꞌʌl. 6 Mach mi laꞌ wʌqꞌuen tsꞌiꞌ 
chuqui tac chꞌujul. Mach mi laꞌ 
wejtuben chitam laꞌ perla Jiñʌch tac 
ame miꞌ tꞌuchtan, ame miꞌ sutqꞌuin i 
bʌ i lowetla.

Cꞌajtinla, sʌclanla, pejcanla 
(Lc. 11.9‑13;6.31)

7
 Cꞌajtinla. Mi caj laꞌ wʌqꞌuentel. 

Sajcanla. Mi caj laꞌ taj. Pejcanla 
i yum otot. Mi caj laꞌ jambentel. 
8

 Come majqui jach miꞌ cꞌajtin mi 
caj i yʌqꞌuentel. Jini muꞌ bʌ i sajcan 
miꞌ taj. Jini muꞌ bʌ i pejcan i yum 
otot mi caj i jambentel. 9 ¿Am ba 
juntiquil winic ti a tojlel muꞌ bʌ 
caj i yʌqꞌuen xajlel i yalobil mi tsiꞌ 
cꞌajtibe waj? 10 Mi tsiꞌ cꞌajtibe chʌy, 
¿muꞌ ba i yʌqꞌuen lucum? 11 Anquese 
jontoletla laꞌ wujil laꞌ wʌqꞌuen laꞌ 
walobilob chuqui utsꞌat. ¿Mach 
ba ñumenic yujil laꞌ Tat am bʌ ti 
panchan? Miꞌ yʌqꞌueñob chuqui 
utsꞌat jini muꞌ bʌ i cꞌajtibeñob. 
12

 Melela chuqui utsꞌat tiꞌ tojlel laꞌ 

piꞌʌlob mi laꞌ wom chuqui utsꞌat ti 
laꞌ tojlel. Come jiñʌch jini mandar 
yicꞌot i subal jini xꞌaltꞌañob.

Chꞌoꞌchꞌoc bʌ i tiꞌ otot 
(Lc. 13.24)

13
 Ochenla ti chꞌoꞌchꞌoc bʌ i tiꞌ, 

come colem i tiꞌ, ñuc i bijlel muꞌ 
bʌ i majlel ti tojmulil. Cabʌlob miꞌ 
yochelob yaꞌi. 14 Come chꞌoꞌchꞌoc i 
tiꞌ, chꞌoꞌchꞌoc i bijlel baꞌ mi laꞌ taj 
laꞌ cuxtʌlel. Tsꞌitaꞌ jax jini muꞌ bʌ i 
yochelob i taj i cuxtʌlel.

Tiꞌ wut miꞌ cʌjñel teꞌ 
(Lc. 6.43‑45; 13.25‑27)

15
 Chʌcʌ qꞌuele laꞌ bʌ chaꞌan lot bʌ 

xꞌaltꞌañob muꞌ bʌ i tilelob baꞌ añetla 
lʌpʌl i chaꞌañob i tsutsel tiñʌmeꞌ 
yilal, pero tiꞌ pusicꞌal lajalob bajcheꞌ 
jontol bʌ bʌteꞌel tsꞌiꞌ. 16 ¿Muꞌ ba i 
tujqꞌuel tsꞌusub ti chꞌixol, mi i wut 
teꞌ i cꞌabaꞌ higo ti tsꞌʌbabol? Tiꞌ wut 
jach mi laꞌ cʌn lot bʌ xꞌaltꞌañob. 
17

 Cheꞌ jini, pejtelel utsꞌat bʌ teꞌ miꞌ 
yʌcꞌ utsꞌat bʌ i wut. Jini mach bʌ 
wenic bʌ teꞌ miꞌ yʌcꞌ leco tac bʌ i 
wut. 18 Mach mejlic i yʌcꞌ leco bʌ 
i wut jini utsꞌat bʌ teꞌ. Cheꞌ jaꞌel, 
maꞌanic miꞌ yʌcꞌ utsꞌat bʌ i wut jini 
teꞌ mach bʌ wenic. 19 Pejtelel jini 
teꞌ mach bʌ anic miꞌ yʌcꞌ utsꞌat bʌ 
i wut miꞌ sejqꞌuel. Miꞌ chojquel ti 
cꞌajc. 20 Cheꞌ jini, tiꞌ wut jach mi 
laꞌ cʌñob. 21 Mach ti pejtelobic muꞌ 
bʌ i pejcañoñob tiꞌ yum mi caj i 
yochelob tiꞌ yumʌntel jini am bʌ ti 
panchan. Jini jach muꞌ bʌ i melob 
bajcheꞌ yom c Tat ti panchan mi 
caj i yochelob. 22 Ti jini qꞌuin cabʌl 
mi caj i subeñoñob: “C Yum, c Yum, 
¿mach ba anic tsac chaꞌle lojon 
subtꞌan ti a cꞌabaꞌ? Ti a cꞌabaꞌ tsac 

choco lojon loqꞌuel xibajob. Ti a 
cꞌabaꞌ tsac chaꞌle lojon cabʌl ñuc 
bʌ c melbal”. Cheꞌ mi caj i yʌlob. 
23

 Cheꞌ jini mi caj c subeñob: “Mach 
j cʌñʌyeticla. Loqꞌuenla tic tojlel 
jatetla muꞌ bʌ laꞌ chaꞌlen jontolil”.

Chaꞌpꞌejl i cꞌʌclib otot 
(Lc. 6.46‑49)

24
 Ti jujuntiquil muꞌ bʌ i 

yubibeñon c tꞌan, muꞌ bʌ i 
jacꞌbeñon, lajalʌch bajcheꞌ winic 
am bʌ cabʌl i ñaꞌtʌbal. Tsiꞌ mele i 
yotot tiꞌ pam xajlel. 25 Tsaꞌ yajli jaꞌal. 
Tsaꞌ tili butꞌjaꞌ. Tsaꞌ ñumi cabʌl icꞌ. 
Tsiꞌ jatsꞌʌ jini otot. Pero maꞌanic tsaꞌ 
bujchi come wen waꞌchocobil jini 
otot tiꞌ pam xajlel. 26 Jini muꞌ bʌ i 
yubibeñon c tꞌan pero maꞌanic miꞌ 
jacꞌbeñon, lajalʌch bajcheꞌ winic 
mach bʌ anic i ñaꞌtʌbal. Tsiꞌ mele 
i yotot tiꞌ pam jiꞌ. 27 Tsaꞌ yajli jaꞌal. 
Tsaꞌ tili butꞌjaꞌ. Tsaꞌ ñumi cabʌl icꞌ. 
Tsiꞌ jatsꞌʌ jini otot. Tsaꞌ bujchi. Tsaꞌ 
luꞌ jejmi. Cheꞌ tsiꞌ yʌlʌ Jesús. 28 Cheꞌ 
bʌ tsaꞌ ujti i sub jini tꞌan Jesús, 
tsaꞌ toj sajtiyob i pusicꞌal winicob 
xꞌixicob chaꞌan i cʌntesʌbal. 
29

 Come yicꞌot i pꞌʌtʌlel i yeꞌtel tsiꞌ 
cʌntesayob, mach cheꞌic bajcheꞌ 
stsꞌijbayajob.

Jesús tsiꞌ lajmesa winic am bʌ leco 
bʌ tsoy 

(Mr. 1.40‑45; Lc. 5.12‑16)

8  Cheꞌ bʌ tsaꞌ jubi tilel Jesús 
ti bujtʌl, tsaꞌ caji i tsajcañob 

majlel cabʌl winicob xꞌixicob. 
2

 Awilan, tsaꞌ tili juntiquil winic 
am bʌ leco bʌ i tsoy. Tsiꞌ chꞌujutesa 
Jesús. Tsiꞌ yʌlʌ: C Yum, mi a wom, 
mi mejlel a lajmesañon, cheꞌen. 
3

 Jesús tsiꞌ sʌtsꞌʌ i cꞌʌb. Tsiꞌ tʌlʌ. Tsiꞌ 

MATEO 7 ,  8



12

yʌlʌ: Com cu. Laꞌ lajmiquet, cheꞌen. 
Tsaꞌ bʌcꞌ lajmi leco bʌ i tsoy. 4 Jesús 
tsiꞌ sube: Chʌcʌ qꞌuele a bʌ. Mach 
maꞌ suben mi juntiquilic winic. 
Cucu pʌsʌ a bʌ baꞌan motomaj. 
Aqꞌuen i majtan Dios cheꞌ bajcheꞌ tsiꞌ 
yʌlʌ Moisés ti mandar chaꞌan miꞌ 
qꞌuelob sʌqꞌuesʌbilet, cheꞌen Jesús.

Jesús tsiꞌ lajmesa xꞌeꞌtel i chaꞌan jini 
am bʌ i yeꞌtel 

(Lc. 7.1‑10)
5

 Cheꞌ bʌ tsaꞌ cꞌoti Jesús ti 
Capernaum, tsaꞌ tili i yaj capitán 
joꞌcꞌal soldadojob. Tsiꞌ cꞌajtibe wocol 
tꞌan. 6 Tsiꞌ yʌlʌ: C Yum, yaꞌ ñolol 
juntiquil xꞌeꞌtel c chaꞌan ti cotot. 
Maꞌanic i cꞌʌjñibal i yoc i cꞌʌb. Wen 
cabʌl woliꞌ yubin wocol, cheꞌen. 
7

 Jesús tsiꞌ sube: Mic majlel c 
lajmesan, cheꞌen. 8 Jini i yaj capitán 
joꞌcꞌal soldadojob tsiꞌ sube: C Yum, 
mach utsꞌaticon chaꞌan maꞌ wochel 
ti cotot. Jini jach yom maꞌ wʌcꞌ 
a tꞌan. Cheꞌ jini miꞌ caj ti lajmel 
jini xꞌeꞌtel c chaꞌan. 9 Come joñon 
añon tiꞌ wenta yambʌ winic. An tic 
wenta cabʌl soldadojob. Mic suben 
juntiquil: “Cucu”, choꞌon. Miꞌ majlel. 
Yambʌ mic suben: “Laꞌ”, choꞌon. 
Miꞌ tilel. Mic suben c winic: “Mele 
jini”, choꞌon. Miꞌ mel, cheꞌen jini 
capitán. 10 Jesús utsꞌat tsiꞌ yubibe i 
tꞌan jini capitán. Tsiꞌ subeyob jini 
woli bʌ i tsajcañob majlel: Isujm 
mic subeñetla maꞌanic baꞌ tsac 
taja ti pejtelel Israel mi juntiquilic 
winic muꞌ bʌ i ñopon bajcheꞌ jini. 
11

 Mic subeñetla, mi caj i tilelob 
cabʌl chꞌoyoloꞌ bʌ tiꞌ pasibal qꞌuin 
yicꞌot tiꞌ bʌjlibal qꞌuin. Yaꞌ mi caj 
i buchtʌlob yicꞌot Abraham yicꞌot 
Isaac yicꞌot Jacob tiꞌ yumʌntel jini 

am bʌ ti panchan. 12 Jini tsaꞌ bʌ 
pʌjyiyob tiꞌ yumʌntel Dios mach 
bʌ anic miꞌ yumañob Dios miꞌ caj 
ti chojquelob ochel ti icꞌchꞌipan bʌ 
pañimil. Yaꞌ miꞌ cajelob ti uqꞌuel 
yicꞌot quechꞌecña bʌ i bʌquel i yej, 
cheꞌen Jesús. 13 Jesús tsiꞌ sube i 
yaj capitán soldadojob: Cucux. Laꞌ 
aqꞌuentiquet cheꞌ bajcheꞌ tsaꞌ ñopo 
ti a pusicꞌal, cheꞌen. Ti jini jach bʌ 
ora tsaꞌ lajmi jini xꞌeꞌtel i chaꞌan.

Jesús tsiꞌ lajmesa xꞌixic bʌ i ñijꞌal 
Pedro 

(Mr. 1.29‑34; Lc. 4.38‑41)
14

 Cheꞌ bʌ tsaꞌ ochi Jesús tiꞌ yotot 
Pedro, tsiꞌ qꞌuele yaꞌ ñolol xꞌixic, 
i ñijꞌal Pedro. Woliꞌ yubin cꞌajc. 
15

 Tsiꞌ tʌlbe i cꞌʌb. Tsaꞌ bʌcꞌ lajmi 
cꞌajc. Tsaꞌ chꞌojyi. Tsaꞌ caji i bʌcꞌ 
weꞌsañob. 16 Cheꞌ yomix icꞌan, tsiꞌ 
pʌyʌyob tilel baꞌan Jesús cabʌl añoꞌ 
bʌ i xibʌjlel. Tiꞌ tꞌan jach Jesús tsiꞌ 
choco loqꞌuel jini xibajob. Tsiꞌ luꞌ 
lajmesa xcꞌamʌjelob. 17 Cheꞌʌch tsaꞌ 
ujti chaꞌan miꞌ tsꞌʌctiyel i tꞌan jini 
xꞌaltꞌan Isaías tsaꞌ bʌ i yʌlʌ: “Jini tsiꞌ 
chꞌʌmʌ lac chʌmel. Tsiꞌ cuchu laj 
cꞌamʌjel”, cheꞌen.

Jini yomoꞌ bʌ i tsajcan Jesús 
(Lc. 9.57‑62)

18
 Cheꞌ bʌ tsiꞌ qꞌuele cabʌl 

winicob xꞌixicob tiꞌ joytilel, Jesús 
tsiꞌ yʌqꞌueyob mandar xcʌntꞌañob 
chaꞌan miꞌ bajñel cꞌaxelob ti 
junwejl ñajb. 19 Tsaꞌ tili juntiquil 
stsꞌijbaya. Tsiꞌ sube: Maestro, mi caj 
c tsajcañet baqui jach maꞌ majlel, 
cheꞌen. 20 Jesús tsiꞌ sube: An i 
met wax. An i cꞌuꞌ teꞌlemut, pero 
maꞌanic baꞌ miꞌ ñoltʌl *i Yalobil 
Winic chaꞌan miꞌ cꞌaj i yo, cheꞌen. 

21
 Yambʌ xcʌntꞌan tsiꞌ sube: C Yum, 

acꞌʌyon ti ñaxan majlel c muc c tat, 
cheꞌen. 22 Jesús tsiꞌ sube: Tsajcañon. 
Laꞌ i mucob chʌmeñoꞌ bʌ jini 
chʌmeñoꞌ bʌ i piꞌʌlob, cheꞌen.

Jesús tsiꞌ tiqꞌui pꞌʌtʌl bʌ icꞌ 
(Mr. 4.35‑41; Lc. 8.22‑25)

23
 Cheꞌ bʌ tsaꞌ ochi Jesús ti barco, 

tsiꞌ tsajcayob ochel xcʌntꞌañob i 
chaꞌan. 24 Awilan, tsaꞌ tili pꞌʌtʌl 
bʌ icꞌ ti ñajb. Tsaꞌ caji i wecꞌulan i 
bʌ jaꞌ cꞌʌlʌl tiꞌ pam barco. Wʌyʌl 
Jesús. 25 Tsaꞌ tiliyob xcʌntꞌañob i 
chaꞌan chaꞌan miꞌ ñijcañob chꞌojyel. 
Tsiꞌ yʌlʌyob: C Yum, coltañon lojon, 
wolic jilel lojon, cheꞌob. 26 Jesús 
tsiꞌ subeyob: ¿Chucoch woliyetla ti 
bʌqꞌuen, jatetla mach bʌ anic mi laꞌ 
ñop ti pejtelel laꞌ pusicꞌal? cheꞌen. 
Tsaꞌ chꞌojyi. Tsiꞌ tiqꞌui jini icꞌ yicꞌot 
ñajb. Ñʌchꞌʌcña tsaꞌ lajmi. 27 Tsaꞌ 
toj sajtiyob i pusicꞌal winicob. Tsiꞌ 
yʌlʌyob: ¿Majqui jini winic? Come 
jini icꞌ yicꞌot ñajb miꞌ jacꞌben i tꞌan, 
cheꞌob.

Jini añoꞌ bʌ i xibʌjlel tiꞌ lumal 
gadareñob 

(Mr. 5.1‑20; Lc. 8.26‑39)
28

 Cheꞌ bʌ tsaꞌ cꞌoti ti junwejl ñajb, 
tiꞌ lumal gadareñob, tsaꞌ tiliyob 
baꞌan Jesús chaꞌtiquil winicob añoꞌ 
bʌ i xibʌjlel. Yaꞌ tsaꞌ loqꞌuiyob tiꞌ 
yotlel tac chꞌujlelʌl. Cꞌax jontolob. 
Jini chaꞌan maꞌanic majch tsaꞌ mejli 
ti ñumel ti ili bij. 29 Awilan, cꞌam tsiꞌ 
chaꞌleyob tꞌan. Tsiꞌ yʌlʌyob: ¿Chuqui 
i yeꞌtel maꞌ tilel baꞌ añon lojon jatet 
i Yalobilet bʌ Dios? ¿Tsaꞌ ba tiliyet 
chaꞌan maꞌ ticꞌlañon lojon cheꞌ 
maxto i yorajlelic? cheꞌob. 30 Mero 
ñajt woli ti bucꞌbal bajcꞌʌl chitam. 

31
 Tsiꞌ cꞌajtibeyob Jesús ti wocol tꞌan 

jini xibajob: Mi a wom a chocon 
lojon loqꞌuel, subeñon lojon ochel ti 
chitam, cheꞌob. 32 Jesús tsiꞌ subeyob: 
Cucula, cheꞌen. Cheꞌ bʌ loqꞌuemobix 
xibajob tsaꞌ ochiyob ti chitam. 
Awilan, ti pejtelel jini chitam ti 
ajñel tsaꞌ jubi ti xitil bʌ wits. Tsiꞌ 
luꞌ choco ochel i bʌ ti ñajb. Tsaꞌ laj 
chʌmi ti jaꞌ. 33 Jini xcʌnta chitamob 
ajñel tsaꞌ majliyob ti tejclum. Tsiꞌ 
laj subuyob chuqui tsaꞌ ujti yicꞌot 
chuqui tsaꞌ tumbentiyob jini am bʌ 
i xibʌjlel. 34 Awilan jini xtejclumob 
tsaꞌ laj loqꞌuiyob chaꞌan miꞌ qꞌuelob 
Jesús yaꞌ ti bij. Cheꞌ bʌ tsiꞌ tajayob, 
tsaꞌ caji i cꞌajtibeñob Jesús ti wocol 
tꞌan chaꞌan miꞌ loqꞌuel tiꞌ lumal.

Jesús tsiꞌ lajmesa winic mach bʌ anic 
i cꞌʌjñibal i yoc i cꞌʌb 
(Mr. 2.1‑12; Lc. 5.17‑26)

9  Tsaꞌ ochi Jesús ti barco. Tsaꞌ 
cꞌaxi ti colem ñajb. Tsaꞌ cꞌoti 

tiꞌ tejclum. 2 Awilan, tsiꞌ chꞌʌmʌyob 
majlel juntiquil winic mach bʌ 
anic i cꞌʌjñibal i yoc i cꞌʌb. Ñolol tiꞌ 
wʌyib. Cheꞌ bʌ tsiꞌ ñaꞌta Jesús mi 
woliꞌ ñopob jini winicob, tsiꞌ sube 
jini mach bʌ anic i cꞌʌjñibal i yoc i 
cꞌʌb: Calobil, tijicñesan a pusicꞌal. 
Ñusʌbilix a mul, cheꞌen. 3 Awilan, 
chaꞌtiquil uxtiquil stsꞌijbayajob 
tsiꞌ yʌlʌyob tiꞌ pusicꞌal: Jini winic 
woliꞌ pꞌaj Dios, cheꞌob. 4 Ñaꞌtʌbil i 
chaꞌan Jesús chuqui woliꞌ yʌlob tiꞌ 
pusicꞌal. Tsiꞌ yʌlʌ: ¿Chucoch woli laꞌ 
chaꞌlen jontol bʌ tꞌan ti laꞌ pusicꞌal? 
5

 ¿Baqui bʌ ñumen wocol? ¿Jim ba 
wocol cheꞌ mic suben: “Ñusʌbilix 
a mul?” o ¿jim ba wocol cheꞌ mic 
suben: “Chꞌojyen, chaꞌlen xʌmbal”? 
Subula. 6 Pero chaꞌan mi laꞌ ñaꞌtan 

an i pꞌʌtʌlel i Yalobil Winic ilayi ti 
pañimil chaꞌan miꞌ ñusan mulil (tsiꞌ 
sube jini mach bʌ anic i cꞌʌjñibal i 
yoc i cꞌʌb): Chꞌojyen. Teche a wʌyib. 
Cucu ti a wotot, cheꞌen Jesús. 7 Tsaꞌ 
chꞌojyi. Tsaꞌ majli tiꞌ yotot. 8 Tsaꞌ 
cajiyob ti bʌqꞌuen jini winicob 
xꞌixicob cheꞌ bʌ tsiꞌ qꞌueleyob. Tsiꞌ 
tsictesʌbeyob i ñuclel Dios tsaꞌ bʌ i 
yʌqꞌueyob winicob ñuc bʌ i pꞌʌtʌlel.

Tsaꞌ pʌjyi Mateo 
(Mr. 2.13‑17; Lc. 5.27‑32)

9
 Cheꞌ woli ti xʌmbal majlel Jesús, 

tsiꞌ qꞌuele juntiquil winic i cꞌabaꞌ 
Mateo, buchul yaꞌ baꞌ miꞌ chꞌʌjmel 
tojoñel. Jesús tsiꞌ sube: Tsajcañon, 
cheꞌen. Mateo tsaꞌ waꞌle. Tsaꞌ caji i 
tsajcan majlel.
10

 Cheꞌ buchul Jesús tiꞌ tꞌejl mesa 
ti otot, awilan, tsaꞌ tiliyob cabʌl 
xchꞌʌm tojoñelob yicꞌot xmulilob. 
Tsaꞌ buchleyob yicꞌot Jesús yicꞌot 
xcʌntꞌañob i chaꞌan. 11 Cheꞌ bʌ 
tsiꞌ qꞌueleyob jini fariseojob, tsiꞌ 
cꞌajtibeyob xcʌntꞌañob i chaꞌan 
Jesús: ¿Chucoch woliꞌ piꞌlen ti weꞌel 
jini xchꞌʌm tojoñelob yicꞌot xmulilob 
laꞌ maestro? cheꞌob. 12 Cheꞌ bʌ tsiꞌ 
yubi Jesús, tsiꞌ subeyob: Jini cꞌocꞌoꞌ 
bʌ mach yomobic tsꞌʌcʌntel, jini 
jach jini cꞌamoꞌ bʌ. 13 Cucula. Ñopola 
i sujmlel jini tꞌan: “Com mi laꞌ 
chaꞌlen pꞌuntaya, mach comic mi laꞌ 
wʌqꞌueñon c majtan”. Come maꞌanic 
tsaꞌ tili c pʌy jini tojoꞌ bʌ i pusicꞌal. 
Tsaꞌ tili c pʌy xmulilob chaꞌan miꞌ 
cʌyob i mul. Cheꞌ tsiꞌ yʌlʌ Jesús.

Cꞌajtibal chaꞌan chꞌajb 
(Mr. 2.18‑22; Lc. 5.33‑39)

14
 Tsaꞌ tiliyob xcʌntꞌañob i chaꞌan 

Juan baꞌan Jesús. Tsiꞌ yʌlʌyob: 

Cabʌl mic chaꞌlen lojon chꞌajb. 
Cheꞌ jaꞌel fariseojob. ¿Chucoch 
maꞌanic miꞌ chaꞌleñob chꞌajb 
xcʌntꞌañob a chaꞌan? cheꞌob. 
15

 Jesús tsiꞌ jacꞌbeyob: ¿Mejl ba i 
chaꞌleñob chꞌajb jini xmel qꞌuiñob 
cheꞌ temel añob yicꞌot winic woli 
bʌ ti ñujpuñijel? Pero tal i yorajlel 
cheꞌ mi caj i pʌjyel majlel jini 
winic woli bʌ ti ñujpuñijel. Ti jini 
qꞌuin tac miꞌ cajelob ti chꞌajb xmel 
qꞌuiñob. 16 Maꞌanic majqui miꞌ cꞌʌn 
tsijib pisil chaꞌan miꞌ lʌw tsucul 
bʌ i pislel, come muꞌ jach i chaꞌ 
tsijlel loqꞌuel, jinto ñumen colem 
i tsijlemal. 17 Cheꞌ jaꞌel, maꞌanic 
majqui miꞌ yotsan tsijib vino ti 
tsucul bʌ i yajñib melbil bʌ ti pʌchi. 
Mi cheꞌʌch tsiꞌ mele, miꞌ tojmel i 
yajñib, miꞌ bejqꞌuel vino, miꞌ jilel i 
yajñib. Pero miꞌ yotsañob tsijib vino 
ti tsijib to bʌ i yajñib. Cheꞌ jini, miꞌ 
jalijel i yajñib yicꞌot jini vino jaꞌel.

I yalobil Jairo yicꞌot jini xꞌixic tsaꞌ bʌ 
i tʌlbe i bujc Jesús 

(Mr. 5.21‑43; Lc. 8.40‑56)
18

 Cheꞌ woliꞌ subeñob jini tꞌan, 
awilan, tsaꞌ tili juntiquil yumʌl. Tsiꞌ 
chꞌujutesa Jesús. Tsiꞌ yʌlʌ: Poj ujtel 
i chʌmel xchꞌoc bʌ calobil. Laꞌ, acꞌʌ 
a cꞌʌb ti jini xchꞌoc chaꞌan miꞌ chaꞌ 
cuxtiyel, cheꞌen. 19 Jesús tsaꞌ waꞌle. 
Tsiꞌ tsajca majlel yicꞌot xcʌntꞌañob 
i chaꞌan. 20 Awilan, maꞌanic tsaꞌ wis 
tijqꞌui i becꞌ i chꞌichꞌel juntiquil 
xꞌixic lajchʌmpꞌejl jab. Tsaꞌ tili tiꞌ 
pat Jesús. Tsiꞌ tʌlbe i yoc i pislel. 
21

 Come tsiꞌ yʌlʌ tiꞌ pusicꞌal: Mi tsaꞌ 
jach c tʌlbe i pislel, mi caj j cꞌocꞌan, 
cheꞌen jini xꞌixic. 22 Jesús tsiꞌ sutqꞌui 
i bʌ. Cheꞌ bʌ tsiꞌ qꞌuele tsiꞌ sube: 
Calobil, tijicñesan a pusicꞌal. Tsaꞌ 

coltʌntiyet chaꞌan tsaꞌ ñopoyon, 
cheꞌen. Tsaꞌ bʌcꞌ lajmi jini xꞌixic.
23

 Cheꞌ bʌ tsaꞌ ochi Jesús tiꞌ yotot 
jini yumʌl, tsiꞌ qꞌuele jini xꞌamʌyob 
yicꞌot jini winicob xꞌixicob 
juꞌucñayob ti uqꞌuel. 24 Jesús 
tsiꞌ subeyob: Loqꞌuenla. Mach 
chʌmenic jini xchꞌoc. Woli jach ti 
wʌyel, cheꞌen. Tsiꞌ wajleyob. 25 Cheꞌ 
loqꞌuemobix winicob xꞌixicob tsaꞌ 
ochi Jesús. Tsiꞌ chucbe i cꞌʌb xchꞌoc. 
Tsaꞌ chꞌojyi jini xchꞌoc. 26 Tsaꞌ pujqui 
tꞌan ti pejtelel lum chaꞌan jini tsaꞌ 
bʌ ujti.

Tsaꞌ cꞌotiyob i wut chaꞌtiquil xpotsꞌ
27

 Cheꞌ bʌ tsaꞌ majli Jesús, tsiꞌ 
tsajcayob majlel chaꞌtiquil xpotsꞌ. 
Cꞌam tsiꞌ yʌlʌyob: I Yalobil David, 
pꞌuntañon lojon, cheꞌob. 28 Cheꞌ bʌ 
tsaꞌ cꞌoti ti otot, tsaꞌ tiliyob jini 
xpotsꞌob baꞌan Jesús. Jesús tsiꞌ 
subeyob: ¿Muꞌ ba laꞌ ñop mi mejlel 
c mel jini? cheꞌen. Tsiꞌ jacꞌbeyob: 
Muꞌ cu, c Yum, cheꞌob. 29 Jesús 
tsiꞌ tʌlbeyob i wut. Tsiꞌ yʌlʌ: Laꞌ 
melbentiquetla cheꞌ bajcheꞌ tsaꞌ laꞌ 
ñopo, cheꞌen. 30 Tsaꞌ cꞌotiyob i wut. 
Jesús tsiꞌ wersa subeyob: Chʌcʌ 
qꞌuele laꞌ bʌ chaꞌan maꞌanic miꞌ 
yubin winic mi juntiquilic, cheꞌen. 
31

 Pero cheꞌ bʌ tsaꞌ sujtiyob, tsiꞌ 
pucuyob tꞌan ti pejtelel lum chaꞌan 
ñuc bʌ i melbal Jesús.

Tsaꞌ caji ti tꞌan juntiquil xꞌumaꞌ
32

 Cheꞌ bʌ tsaꞌ majliyob, awilan, 
tsaꞌ pʌjyi tilel baꞌan Jesús juntiquil 
xꞌumaꞌ winic am bʌ i xibʌjlel. 33 Cheꞌ 
bʌ tsaꞌix chojqui loqꞌuel i xibʌjlel, 
tsaꞌ caji ti tꞌan jini xꞌumaꞌ. Tsaꞌ toj 
sajtiyob i pusicꞌal jini winicob 
xꞌixicob. Tsiꞌ yʌlʌyob: Maꞌanic baꞌ 

tsaꞌ laj qꞌuele cheꞌ bajcheꞌ jini ti 
Israel, cheꞌob. 34 Jini fariseojob tsiꞌ 
yʌlʌyob: Tiꞌ pꞌʌtʌlel i yum xibajob, 
miꞌ choc loqꞌuel xibajob, cheꞌob.

Wen cabʌl cꞌajbal
35

 Jesús tsaꞌ ñumi ti pejtelel 
tejclum tac yicꞌot ti pejtelel 
xchumtʌl tac. Tsiꞌ chaꞌle cʌntesa 
tiꞌ sinagoga tac judíojob. Tsiꞌ subu 
jini wen tꞌan chaꞌan i yumʌntel 
Dios. Tsiꞌ luꞌ lajmesa cꞌamʌjel 
tac yicꞌot chʌmel tac. 36 Cheꞌ bʌ 
tsiꞌ qꞌuele tempʌbilob winicob 
xꞌixicob, tsaꞌ bujtꞌi i pusicꞌal Jesús 
ti pꞌuntaya, come tsiꞌ qꞌuele cꞌuñob 
jax, pujquemob jax cheꞌ bajcheꞌ 
tiñʌmeꞌ mach bʌ anic xcʌntaya 
i chaꞌan. 37 Tsiꞌ sube xcʌntꞌañob i 
chaꞌan: Isujm, wen cabʌl cꞌajbal 
pero maꞌanic cabʌl xꞌeꞌtelob. 38 Jini 
chaꞌan cꞌajtibenla i Yum cꞌajbal ti 
wocol tꞌan chaꞌan miꞌ choc majlel 
xꞌeꞌtelob tiꞌ cꞌajbal, cheꞌen.

Tsaꞌ aqꞌuentiyob i yeꞌtel jini 
lajchʌntiquil 

(Mr. 3.13‑19; 6.7‑13; Lc. 6.12‑16; 9.1‑6)

10  Jesús tsiꞌ pʌyʌ tilel jini 
lajchʌntiquil xcʌntꞌañob i 

chaꞌan. Tsiꞌ yʌqꞌueyob i pꞌʌtʌlel tiꞌ 
contra xibajob chaꞌan miꞌ chocob 
loqꞌuel, chaꞌan jaꞌel miꞌ luꞌ lajmesan 
cꞌamʌjel tac yicꞌot chʌmel tac. 
2

 Jiñʌch i cꞌabaꞌ jini lajchʌntiquil 
xcʌntꞌañob tsaꞌ bʌ chojquiyob 
majlel ti subtꞌan: Ñaxan Simón 
i chaꞌpꞌejlel i cꞌabaꞌ Pedro, yicꞌot 
Andrés i yijtsꞌin Pedro, Jacobo 
i yalobil Zebedeo, yicꞌot Juan i 
yijtsꞌin Jacobo, 3 Felipe, Bartolomé, 
Tomás, Mateo jini xchꞌʌm tojoñel, 
Jacobo i yalobil Alfeo, yicꞌot Lebeo, 

jini am bʌ i jol i cꞌabaꞌ Tadeo, 
4

 Simón jini cananista, yicꞌot Judas 
Iscariote, jini tsaꞌ bʌ i yʌcꞌʌ Jesús tiꞌ 
cꞌʌb i contra.

5
 Jesús tsiꞌ choco majlel jini 

lajchʌntiquil. Tsiꞌ yʌqꞌueyob 
mandar: Mach mi laꞌ majlel baꞌan 
gentilob. Mach mi laꞌ wochel 
mi ti jumpꞌejlic i tejclum jini 
samaritanojob. 6 Pero yaꞌ yom 
mi laꞌ majlel baꞌan sajtemoꞌ bʌ 
tiñʌmeꞌ i pꞌolbaloꞌ bʌ Israel. 
7

 Cheꞌ woli laꞌ majlel, subula jini 
wen tꞌan: “Lʌcꞌʌlix i yumʌntel 
jini am bʌ ti panchan”, cheꞌetla. 
8

 Lajmesanla xcꞌamʌjelob. Techela 
chꞌojyel chʌmeñoꞌ bʌ. Lajmesanla 
añoꞌ bʌ leco bʌ i tsoy. Chocola 
loqꞌuel xibajob. A majtan jach tsaꞌ 
aqꞌuentiyetla. I majtan jach mi laꞌ 
wʌqꞌueñob jaꞌel. 9 Mach mi laꞌ chꞌʌm 
majlel mi oro mi plata mi tsucu 
taqꞌuin tiꞌ yajñib laꞌ taqꞌuin. 10 Mach 
mi laꞌ chꞌʌm majlel ti bij mi chim, 
mi chaꞌpꞌejl laꞌ bujc, mi xʌñʌbʌl, mi 
teꞌ chaꞌan xʌmbal. Come yom miꞌ 
yʌqꞌuentel i bʌl i ñʌcꞌ xꞌeꞌtel.
11

 Baqui jach mi laꞌ wochel mi 
ti tejclum, mi ti xchumtʌl, yom 
mi laꞌ cꞌajtibeñob mi an utsꞌat bʌ i 
pusicꞌal. Yaꞌ yom mi laꞌ jijlel jinto 
mi laꞌ loqꞌuel majlel ti jini tejclum. 
12

 Cheꞌ mi laꞌ wochel ti jumpꞌejl otot, 
aqꞌueñob cortesía. 13 Mi utsꞌatob jini 
añoꞌ bʌ ti otot, aqꞌueñob i yutslel 
laꞌ tꞌan chaꞌan miꞌ tajob i ñʌchꞌtilel 
i pusicꞌal. Mi mach utsꞌatobic 
maꞌanic mi caj i tajob i ñʌchꞌtilel i 
pusicꞌal. 14 Cheꞌ maꞌanic majch miꞌ 
pʌyetla ochel tiꞌ yotot, cheꞌ maꞌanic 
miꞌ ñichꞌtʌbeñetla laꞌ tꞌan, tijcanla 
loqꞌuel i tsꞌubeñal laꞌ woc. Cʌyʌla 
jini otot yicꞌot jini tejclum. 15 Isujm 

mic subeñetla, ñumen mi caj i 
yubiñob wocol tiꞌ qꞌuiñilel tojmulil 
jini winicob xꞌixicob añoꞌ bʌ ti jini 
tejclum cheꞌ bajcheꞌ jini añoꞌ bʌ ti 
Sodoma yicꞌot ti Gomorra.

Lac ticꞌlʌntel muꞌ to bʌ la cubin 
(Mr. 13.9‑13; Lc. 12.2‑9, 49‑53; 14.26‑27)
16

 Awilan, wolic choquetla majlel 
cheꞌ bajcheꞌ tiñʌmeꞌ joyol bʌ ti 
bʌteꞌel tsꞌiꞌ. Yom pꞌipꞌetla cheꞌ 
bajcheꞌ lucum. Yom utsetla cheꞌ 
bajcheꞌ xꞌujcuts. 17 Chʌcʌ qꞌuele laꞌ 
bʌ chaꞌan winicob, come mi caj i 
pʌyetla baꞌan añoꞌ bʌ i yeꞌtel. Mi 
caj i jatsꞌetla ti asiyal ti sinagoga. 
18

 Mi caj laꞌ pʌjyel tiꞌ tojlel yumʌlob 
yicꞌot tiꞌ tojlel reyob chaꞌan tij 
cꞌabaꞌ, chaꞌan mi laꞌ wʌcꞌon ti 
cʌjñel tiꞌ tojlelob yicꞌot tiꞌ tojlel 
gentilob. 19 Cheꞌ miꞌ yʌqꞌuetla tiꞌ 
cꞌʌb yumʌlob, mach mi laꞌ mel laꞌ 
pusicꞌal chaꞌan bajcheꞌ miꞌ caj ti 
loqꞌuel laꞌ tꞌan mi chuqui mi caj laꞌ 
sub. Come ti jim bʌ ora mi caj laꞌ 
wʌqꞌuentel tꞌan muꞌ bʌ caj laꞌ sub. 
20

 Come mach jateticla muqꞌuetla ti 
tꞌan, pero i yEspíritu laꞌ Tat miꞌ cꞌʌn 
laꞌ wej ti tꞌan.

21
 Winicob mi caj i yʌcꞌob ti 

chʌmel i yerañob. Tatʌl mi caj i yʌcꞌ 
ti chʌmel i yalobil. Winicob xꞌixicob 
mi caj i contrajiñob i tat i ñaꞌ. Mi 
caj i yʌcꞌob ti tsʌnsʌntel. 22 Mi caj laꞌ 
tsꞌaꞌlentel chaꞌan pejtelel winicob 
xꞌixicob chaꞌan tij cꞌabaꞌ. Pero 
jini muꞌ bʌ i cuch i wocol cꞌʌlʌl 
tiꞌ jilibal mi caj i coltʌntel. 23 Cheꞌ 
miꞌ tsꞌaꞌleñetla ti jumpꞌejl tejclum, 
putsꞌenla majlel ti yambʌ tejclum. 
Come isujm mic subeñetla, cheꞌ 
maxto luꞌ ñumeñeticla ti pejtelel i 
tejclum tac israelob, mi caj i tilel 

i Yalobil Winic. 24 Mach ñuquic 
xcʌntꞌan bajcheꞌ i maestro. Mach 
ñuquic xꞌeꞌtel bajcheꞌ i yum. 25 Laꞌ 
ajnic jini xcʌntꞌan cheꞌ bajcheꞌ i 
maestro. Laꞌ ajnic jini xꞌeꞌtel cheꞌ 
bajcheꞌ i yum. Mi tsaꞌ pejcʌnti i 
yum otot ti Beelzebub, ¿mach ba 
ñumen lecojic mi caj i pejcʌntelob 
jini añoꞌ bʌ tiꞌ yotot?

26
 Jini chaꞌan mach mi laꞌ 

bʌcꞌñañob, come maꞌanic mosol 
tac bʌ mach bʌ anic mi caj i pʌstʌl. 
Maꞌanic mucul tac bʌ mach bʌ 
anic mi caj i ñaꞌtʌntel. 27 Jini muꞌ 
bʌ c mucul subeñetla subula ti 
jamʌl. Jini muꞌ bʌ laꞌ mucul ubin 
pam subula ti pejtelel otot tac. 
28

 Mach mi laꞌ bʌcꞌñan jini muꞌ bʌ 
i tsʌnsañob laꞌ bʌcꞌtal, come mach 
mejlic i tajob laꞌ chꞌujlel. Yom mi 
laꞌ bʌcꞌñan jini muꞌ bʌ mejlel i 
jisan laꞌ chꞌujlel yicꞌot laꞌ bʌcꞌtal ti 
cꞌajc. 29 ¿Mach ba anic miꞌ chojñel 
chaꞌcojt xpuruwoc ti jumpꞌejl 
taqꞌuin? Pero mi mach yomic laꞌ 
Tat, maꞌanic miꞌ yajlel ti lum mi 
juncojtic. 30 Laj tsicbil i tsutsel 
laꞌ jol. 31 Jini chaꞌan, mach mi laꞌ 
chaꞌlen bʌqꞌuen. Come ñumen an laꞌ 
cꞌʌjñibal bajcheꞌ cabʌl xpuruwoc.

32
 Majqui jach miꞌ suben winicob 

chaꞌan tsiꞌ cʌñʌyon, joñon jaꞌel mi 
caj c sub yaꞌ tiꞌ tojlel c Tat am bʌ 
ti panchan chaꞌan tsaꞌix j cʌñʌ jini 
winic. 33 Majqui jach miꞌ suben 
winicob xꞌixicob mach i cʌñʌyonic, 
joñon jaꞌel mi caj c sub yaꞌ tiꞌ tojlel 
c Tat am bʌ ti panchan mach j 
cʌnʌyic jini winic.

34
 Mach mi laꞌ lon ñaꞌtan ti laꞌ 

pusicꞌal tsaꞌ tiliyon chaꞌan mic 
ñʌchꞌchocon jini añoꞌ bʌ ti pañimil. 
Maꞌanic tsaꞌ tili c ñʌchꞌchocoñob, 

pero chaꞌan mi cʌqꞌueñob espada, 
chaꞌan miꞌ contrajiñob i bʌ. 35 Tsaꞌ 
tiliyon chaꞌan mi cʌqꞌueñob i tꞌoxob 
i bʌ, winic tiꞌ contra i tat, xꞌixic tiꞌ 
contra i ñaꞌ, aꞌlibʌl tiꞌ contra i yʌꞌlib. 
36

 Winicob mi caj i tajob i tsꞌaꞌlentel 
tiꞌ tojlel i piꞌʌlob tiꞌ yotot. 37 Jini muꞌ 
bʌ i ñumen cꞌuxbin i tat i ñaꞌ bajcheꞌ 
miꞌ cꞌuxbiñon mach utsꞌatic mij 
qꞌuel. Jini muꞌ bʌ i ñumen cꞌuxbin i 
yalobil bajcheꞌ miꞌ cꞌuxbiñon mach 
utsꞌatic mij qꞌuel. 38 Jini mach bʌ 
anic miꞌ chꞌʌm i cruz i tsajcañon 
mach utsꞌatic mij qꞌuel. 39 Jini muꞌ 
bʌ i bajñel cʌntan i cuxtʌlel mi caj 
i sʌt. Majqui jach miꞌ yʌcꞌ i cuxtʌlel 
chaꞌañon mi caj i taj.
40

 Jini muꞌ bʌ i pʌyetla ochel tiꞌ 
yotot miꞌ pʌyon ochel. Jini muꞌ bʌ 
i pʌyon ochel miꞌ pʌy ochel jini tsaꞌ 
bʌ i chocoyon tilel. 41 Jini muꞌ bʌ 
i pʌy ochel xꞌaltꞌan chaꞌan mero 
xꞌaltꞌañʌch mi caj i yʌqꞌuentel i 
chobejtʌbal xꞌaltꞌan. Jini muꞌ bʌ i 
pʌy ochel juntiquil toj bʌ i pusicꞌal 
chaꞌan tojʌch i pusicꞌal mi caj i 
yʌqꞌuentel i chobejtʌbal jini toj bʌ i 
pusicꞌal. 42 Majqui jach miꞌ yʌqꞌuen 
mi jumpꞌejlic vaso tsʌni jaꞌ juntiquil 
chꞌoꞌchꞌoc bʌ chaꞌan xcʌntꞌañʌch, 
isujm mic subeñetla, mi caj i 
yʌqꞌuentel i chobejtʌbal. Cheꞌ tsiꞌ 
yʌlʌ Jesús.

Jini winicob chocbiloꞌ bʌ tilel i 
chaꞌan Juan 
(Lc. 7.18‑35)

11  Cheꞌ bʌ tsaꞌ ujti i cʌntesan 
jini lajchʌntiquil xcʌntꞌañob 

i chaꞌan, Jesús tsaꞌ loqꞌui yaꞌi. Tsaꞌ 
ñumi majlel ti cʌntesa ti subtꞌan 
tiꞌ tejclum tac Galilea. 2 Ñupꞌul 
Juan ti mʌjquibʌl. Che bʌ tsiꞌ yubi 

chuqui woliꞌ chaꞌlen Cristo, tsiꞌ 
choco majlel tꞌan yicꞌot xcʌntꞌañob 
i chaꞌan. 3 Tsiꞌ cꞌajtibeyob Jesús: 
¿Jatet ba jini muꞌ bʌ i tilel? ¿Yom 
ba mic pijtan lojon yambʌ? cheꞌob. 
4

 Jesús tsiꞌ subeyob: Cucula. Subenla 
Juan chuqui woli laꞌ wubin yicꞌot 
chuqui woli laꞌ qꞌuel, cheꞌen. 5 Wolix 
ti cꞌotel i wut xpotsꞌob. Woliyobix 
ti xʌmbal jini mach bʌ añobic i 
cꞌʌjñibal i yoc. Lajmesʌbilob jini 
añoꞌ bʌ leco bʌ i tsoy. Jini xcojcob 
wolix i yubiñob tꞌan. Woliꞌ tejchelob 
chꞌojyel jini chʌmeñoꞌ bʌ. Jini 
pꞌumpuñoꞌ bʌ woliꞌ subentelob jini 
wen tꞌan. 6 Tijicña jini mach bʌ anic 
miꞌ lon tejchel tile bixel bʌ i pusicꞌal 
chaꞌan c melbal, cheꞌen Jesús.
7

 Cheꞌ majlemobix jini chaꞌtiquil, 
Jesús tsaꞌ caji i suben tempʌbiloꞌ bʌ 
winicob xꞌixicob bajcheꞌ yilal Juan: 
¿Chuqui tsajni laꞌ qꞌuel ti jochol bʌ 
lum? ¿Jim ba jini chiquib jam woli 
bʌ i yujcun icꞌ? 8 ¿Majqui tsajni laꞌ 
qꞌuel? ¿Jim ba juntiquil winic wen i 
tꞌojol bʌ i pislel? Laꞌ wilan jini utsꞌat 
bʌ i pislel añob tiꞌ yotlel reyob. 
9

 ¿Majqui tsajni laꞌ qꞌuel? ¿Muꞌ ba 
laꞌ ñaꞌtan jiñʌch xꞌaltꞌan? Isujm mic 
subeñetla jiñʌchi, pero ñumen ñuc i 
yeꞌtel Juan bajcheꞌ xꞌaltꞌan. 10 Come 
tsaꞌ ñaꞌtʌnti Juan ti jini tꞌan tsaꞌ bʌ 
tsꞌijbunti: “Awilan, mic ñaxan choc 
majlel subtꞌan muꞌ bʌ i chajpan a 
bijlel”. 11 Isujm mic subeñetla: Ti 
pejtelel i yalobilob xꞌixicob maꞌanic 
yambʌ ñuc bʌ bajcheꞌ Juan tsaꞌ bʌ 
i yʌcꞌʌ chꞌʌmjaꞌ. Pero ñumen an 
i ñuclel jini cꞌax chꞌoꞌchꞌoc bʌ tiꞌ 
yumʌntel panchan bajcheꞌ Juan. 
12

 Tiꞌ yorajlel Juan tsaꞌ bʌ i yʌcꞌʌ 
chꞌʌmjaꞌ cꞌʌlʌl wʌle cabʌl winicob 
xꞌixicob woliꞌ tilelob ti pejtelel i 

pusicꞌal chaꞌan wersa yomob ochel 
tiꞌ yumʌntel panchan. Jini muꞌ bʌ 
i chaꞌleñob wersa miꞌ yochelob. 
13

 Come ti pejtelel xꞌaltꞌañob yicꞌot 
tsꞌijbubil bʌ mandar cꞌʌlʌl tiꞌ 
yorajlel Juan tsiꞌ wʌn subuyob jini 
woli bʌ ti ujtel. 14 Mi laꞌ wom laꞌ 
ñop, jiñʌch Elías tsaꞌ bʌ ajli mi caj i 
tilel. 15 Jini am bʌ i chiquin chaꞌan 
miꞌ yubin, laꞌ i yubin.
16

 ¿Bajcheꞌ mic lajin jini winicob 
añoꞌ bʌ ti pañimil wʌle? Lajalob 
bajcheꞌ alobob buchuloꞌ bʌ baꞌan 
choñoñibʌl tac woli bʌ i pʌyob i 
piꞌʌlob ti alas. 17 Miꞌ yʌlob: “Tsac 
wusu lojon amʌy, maꞌanic tsaꞌ 
laꞌ chaꞌle son. Tsa cucꞌtʌbeyetla 
chꞌujlelʌl, maꞌanic tsaꞌ laꞌ jatsꞌʌ laꞌ 
cꞌʌb”, cheꞌob. 18 Come tsaꞌ tili Juan. 
Maꞌanic chuqui tsiꞌ cꞌuxu. Maꞌanic 
chuqui tsiꞌ japʌ. Woliꞌ yʌlob: “An 
i xibʌjlel”, cheꞌob. 19 Tsaꞌ tili *i 
Yalobil Winic. An chuqui tsiꞌ cꞌuxu. 
An chuqui tsiꞌ japʌ. Woli yʌlob: 
“Qꞌuele jini xwoꞌlel, jini xjap vino. 
Miꞌ piꞌlen ti xʌmbal jini xchꞌʌm 
tojoñelob yicꞌot xmulilob”, cheꞌob. 
I ñaꞌtʌbal Dios miꞌ tsictiyel tiꞌ 
yalobilob, cheꞌen Jesús.

I ticꞌol tejclumob 
(Lc. 10.13‑16)

20
 Tsaꞌ caji i yʌꞌlen jini tejclum 

tac baꞌ tsiꞌ mele ñuc tac bʌ i yeꞌtel, 
come maꞌanic tsiꞌ cʌyʌyob i mul. Tsiꞌ 
yʌlʌ: 21 Mi caj laꞌ taj wocol añet bʌ 
la ti Corazín. Mi caj laꞌ taj wocol 
añet bʌ la ti Betsaida. Come tsaꞌic 
mejli ñuc bʌ eꞌtel ti Tiro yicꞌot 
Sidón cheꞌ bajcheꞌ tsaꞌ mejli baꞌ 
añetla, wajalix tsiꞌ cʌyʌyob i mul. 
Tsaꞌic ujti bajcheꞌ jini, tsiꞌ xojoyob 
pisil melbil bʌ tiꞌ tsutsel chivo, tsiꞌ 

boñoyob i bʌ jaꞌel tiꞌ tʌñil cꞌajc. 
22

 Jini chaꞌan mic subeñetla: Ñumen 
wocol mi caj laꞌ wubin tiꞌ qꞌuiñilel 
tojmulil bajcheꞌ mi caj i yubiñob 
jini tsaꞌ bʌ chʌmiyob ti Tiro yicꞌot 
Sidón. 23 Jixcu jatet Capernaum, 
muꞌ bʌ a qꞌuel a bʌ ti ñuc cheꞌ 
bajcheꞌ i chanlel panchan, mi caj a 
chojquel jubel ti cꞌajc. Tsaꞌic mejli 
yaꞌ ti Sodoma jini ñuc bʌ eꞌtel tsaꞌ 
bʌ mejli baꞌ añet, cꞌʌlʌl anto wʌle. 
24

 Jini chaꞌan mic subeñetla: Ñumen 
wocol mi caj laꞌ wubin tiꞌ qꞌuiñilel 
tojmulil bajcheꞌ mi caj i yubiñob 
jini tsaꞌ bʌ jiliyob ti Sodoma, cheꞌen 
Jesús.

Laꞌ baꞌ añon. Cꞌaja laꞌ wo 
(Lc. 10.21‑22)

25
 Ti jim bʌ ora Jesús tsi yʌlʌ: Mic 

subeñet a ñuclel, c Tat, i Yumet 
Panchan yicꞌot Pañimil. Come 
tsaꞌ mucbeyob a tꞌan jini añoꞌ bʌ 
cabʌl i ñaꞌtʌbal yicꞌot jini pꞌipꞌoꞌ 
bʌ i pusicꞌal, pero tsaꞌ wʌqꞌueyob 
i chꞌʌmbeñob isujm alʌlob. 
26

 Utsꞌatʌch, c Tat, come cheꞌ yom 
a pusicꞌal. 27 Pejtelel chuqui tac an, 
aqꞌuebilon i chaꞌan c Tat. Maꞌanic 
majqui miꞌ cʌñon, cojach c Tat. Cheꞌ 
jaꞌel maꞌanic majqui miꞌ cʌn c Tat, 
cojach joñon yicꞌot majqui jach mi 
cʌqꞌuen i cʌn, come i Yalobilon. 
28

 Laꞌ baꞌ añon pejteletla woliyet 
bʌ la ti wocol eꞌtel, al bʌ laꞌ cuch. 
Joñon mi cʌqꞌueñetla laꞌ cꞌaj laꞌ wo. 
29

 Yuꞌu a bicꞌ chaꞌan maꞌ wochel 
wʌꞌ tij qꞌuech. Ñopoyon come 
utson. Pecꞌ mic mel c bʌ. Muqꞌuix 
caj laꞌ taj cꞌaj o chaꞌan laꞌ pusicꞌal. 
30

 Come jini j qꞌuech mach wocolic 
ti qꞌuechol. Sejb a cuch muꞌ bʌ 
cʌqꞌueñet, cheꞌen Jesús.

Xcʌntꞌañob tsiꞌ tucꞌuyob i wut jam tiꞌ 
qꞌuiñilel cꞌaj o 

(Mr. 2.23‑28; Lc. 6.1‑5)

12  Cheꞌ tiꞌ qꞌuiñilel cꞌaj o, tsaꞌ 
ñumi Jesús ti jamil. Tsiꞌ 

yubiyob wiꞌñal xcʌntꞌañob i chaꞌan. 
Tsaꞌ caji i tucꞌob jini cꞌuxbil bʌ i 
wut jam chaꞌan miꞌ cꞌuxob. 2 Jini 
fariseojob cheꞌ bʌ tsiꞌ qꞌueleyob, 
tsiꞌ subeyob Jesús: Awilan, jini 
xcʌntꞌañob a chaꞌan woliꞌ melob 
tiꞌ yorajlel cꞌaj o chuqui ticꞌbil ti 
mandar, cheꞌob. 3 Jesús tsiꞌ subeyob: 
¿Mach ba anic tsaꞌ laꞌ qꞌuele ti jun 
chuqui tsiꞌ chaꞌle David cheꞌ bʌ tsiꞌ 
yubi wiꞌñal yicꞌot i piꞌʌlob? 4 Tsaꞌ 
ochi tiꞌ yotot Dios, tsiꞌ cꞌuxu jini 
waj tsaꞌ bʌ ajqꞌui ti mesa*, anquese 
ticꞌbil miꞌ cꞌuxob winicob. Cojach 
jini motomajob mi mejlel i cꞌuxob. 
5

 ¿Mach ba anic tsaꞌ laꞌ qꞌuele ti 
mandar bajcheꞌ miꞌ chaꞌleñob eꞌtel 
ti Templo jini motomajob cheꞌ tiꞌ 
yorajlel cꞌaj o? pero mach mulilic 
cheꞌ jini. 6 Mic subeñetla, wʌꞌan 
ñumen ñuc bʌ bajcheꞌ jini Templo. 
7

 Com i yutslel laꞌ pusicꞌal, mach 
comic tsʌnsʌbil bʌ c majtan. Tsaꞌic 
laꞌ chꞌʌmbe isujm, maꞌanic tsaꞌ laꞌ 
subu ti xmulil jini mach bʌ añobic 
i mul. 8 Come i Yalobil Winic i 
Yumʌch jini qꞌuin cheꞌ mi laj cꞌaj la 
co. Cheꞌ tsiꞌ yʌlʌ Jesús.

Winic am bʌ tiquin bʌ i cꞌʌb 
(Mr. 3.1‑6; Lc. 6.6‑11)

9
 Cheꞌ bʌ tsiꞌ cʌyʌyob, tsaꞌ majli ti 

ochel ti sinagoga. 10 Awilan, yaꞌan 
juntiquil winic tiquin bʌ i cꞌʌb. 
Chaꞌan yomob i jopꞌbeñob i mul 
tsiꞌ cꞌajtibeyob Jesús: ¿ Ticꞌbil ba 
lajmesaya cheꞌ tiꞌ yorajlel cꞌaj o? 

cheꞌob. 11 Jesús tsiꞌ subeyob: Mi an a 
chaꞌan tiñʌmeꞌ, mi tsaꞌ yajli ti chꞌen 
tiꞌ yorajlel cꞌaj o, ¿mach ba muqꞌuic 
a chuc loqꞌuel? 12 Ñumen ñuc i 
cꞌʌjñibal winic bajcheꞌ tiñʌmeꞌ. Jini 
chaꞌan mach ticꞌbilic ti mandar i 
melol chuqui utsꞌat tiꞌ yorajlel cꞌaj o, 
cheꞌen. 13 Jesús tsiꞌ sube jini winic: 
Sʌtsꞌʌ a cꞌʌb, cheꞌen. Tsiꞌ sʌtsꞌʌ. Tsaꞌ 
chaꞌ wenꞌa. Lajal tsaꞌ majli bajcheꞌ 
yambʌ i cꞌʌb. 14 Jini fariseojob 
tsaꞌ majliyob. Tsiꞌ pejcayob i bʌ 
chaꞌan miꞌ ñaꞌtañob bajcheꞌ mi caj i 
tsʌnsañob Jesús.

Yajcʌbil bʌ xꞌeꞌtel
15

 Cheꞌ bʌ tsiꞌ ñaꞌta Jesús tsaꞌ 
loqꞌui majlel. Cabʌl winicob 
xꞌixicob tsiꞌ tsajcayob majlel. Tsiꞌ 
luꞌ lajmesayob. 16-17 Jesús tsiꞌ 
subeyob chaꞌan maꞌanic miꞌ yʌcꞌob 
ti cʌjñel, chaꞌan miꞌ tsꞌʌctiyel i tꞌan 
jini xꞌaltꞌan Isaías tsaꞌ bʌ i yʌlʌ: 
18

 “Qꞌuelela xꞌeꞌtel c chaꞌan tsaꞌ bʌ c 
yajca, jini muꞌ bʌ j cꞌuxbin. Tijicña c 
pusicꞌal mij qꞌuel. Mi caj c bujtꞌesan 
ti quEspíritu. Jini mi caj i subeñob 
gentilob chuqui toj. 19 Maꞌanic mi 
caj i chaꞌlen leto, mi cꞌam bʌ tꞌan. 
Maꞌanic majqui mi caj i yubin i 
tꞌan ti calle tac. 20 Maꞌanic mi caj i 
cꞌʌs jini petsꞌ tꞌuchtʌbil bʌ chiquib 
jam. Maꞌanic mi caj i junyajlel yʌp 
unjax bʌ ya wistʌl i cꞌʌcꞌal i pislel 
cas jinto miꞌ yujtel ti utsꞌat toj bʌ i 
meloñel. 21 Jini gentilob tiꞌ xucꞌtilel 
i pusicꞌal mi caj i chaꞌleñob pijt tiꞌ 
cꞌabaꞌ”, cheꞌen.

Pꞌajoñel tiꞌ contra Chꞌujul bʌ Espíritu 
(Mr. 3.20‑30; Lc. 11.14‑23; 12.10)

22
 Tsaꞌ pʌjyi tilel baꞌan Jesús 

juntiquil xꞌumaꞌ xpotsꞌ am bʌ i 

xibʌjlel. Cheꞌ bʌ tsiꞌ lajmesa jini 
xꞌumaꞌ xpotsꞌ tsiꞌ chaꞌle tꞌan. Tsaꞌ 
cꞌoti i wut. 23 Tsaꞌ toj sajtiyob i 
pusicꞌal pejtelel winicob xꞌixicob. 
Tsiꞌ yʌlʌyob: ¿Jim ba i Yalobil 
David? cheꞌob. 24 Cheꞌ bʌ tsiꞌ 
yubiyob fariseojob tsiꞌ yʌlʌyob: 
Tiꞌ pꞌʌtʌlel jach Beelzebú, i yum 
xibajob, miꞌ choc loqꞌuel xibajob 
jini winic, cheꞌob. 25 Yujil Jesús 
chuqui woliꞌ yʌlob tiꞌ pusicꞌal. Tsiꞌ 
subeyob: Mi tsiꞌ tꞌoxoyob i bʌ ti leto 
i winicob juntiquil yumʌl, mi caj i 
jisʌbeñob i yumʌntel. Maꞌanic miꞌ 
caj ti jalijel jumpꞌejl tejclum mi otot 
baꞌ miꞌ tꞌoxob i bʌ ti leto. 26 Mi woliꞌ 
bajñel choc loqꞌuel i bʌ Satanás, 
woli jach i bajñel contrajin i bʌ. 
Cheꞌ jini ¿bajcheꞌ miꞌ mejlel ti jalijel 
i yumʌntel? 27 Mi wolic choc loqꞌuel 
xiba tiꞌ pꞌʌtʌlel Beelzebú, ¿baqui miꞌ 
tajob i pꞌʌtʌlel laꞌ walobilob chaꞌan 
miꞌ chocob loqꞌuel? Jini chaꞌan 
laꞌ walobilob mi caj i tsictesañob 
laꞌ mul. 28 Mi wolic choc loqꞌuel 
xibajob tiꞌ pꞌʌtʌlel i yEspíritu Dios, 
isujmʌch tsaꞌix juli i yumʌntel Dios 
baꞌ añetla.
29

 ¿Bajcheꞌ mi mejlel ti ochel 
juntiquil tiꞌ yotot jini pꞌʌtʌl bʌ 
winic chaꞌan miꞌ chilben loqꞌuel 
i chubʌꞌan, mi maꞌanic tsiꞌ ñaxan 
cʌchʌ jini pꞌʌtʌl bʌ winic? Cheꞌ miꞌ 
yujtel i cʌch mi mejlel i chilben 
i chubʌꞌan. 30 Jini mach bʌ anic 
quicꞌot woliꞌ contrajiñon. Jini mach 
bʌ anic miꞌ pʌy tilel tiñʌmeꞌ quicꞌot 
woli jach i pam puc. 31 Jini chaꞌan 
mic subeñetla, pejtelel mulil yicꞌot 
pꞌajoñel mi mejlel i ñusʌbentel 
winicob xꞌixicob. Cojach jini 
pꞌajoñel tiꞌ contra Espíritu mach 
mejlic ti ñusʌbentel. 32 Majqui 

jach miꞌ chaꞌlen tꞌan tiꞌ contra i 
Yalobil Winic mi caj i ñusʌbentel i 
mul. Majqui jach miꞌ chaꞌlen tꞌan 
tiꞌ contra Chꞌujul bʌ Espíritu mach 
mejlic i taj i ñusʌbentel i mul, mi 
wʌle ti ili pañimil, mi ti yambʌ 
pañimil muꞌ bʌ i tilel.

Jini teꞌ yicꞌot i wut 
(Lc. 6.43‑45)

33
 Cheꞌ cꞌocꞌ jini teꞌ, mi laꞌ wʌl cꞌocꞌ 

i wut jaꞌel. Mi mach wenic jini teꞌ, 
mi laꞌ wʌl mach wenic i wut. Come 
miꞌ cʌjñel jini teꞌ tiꞌ wut. 34 Jatetla 
i yalobiletla xcꞌʌñʌñej. ¿Bajcheꞌ mi 
mejlel laꞌ chaꞌlen tꞌan ti toj cheꞌ 
jontoletla? Come chuqui jach butꞌul 
ti lac pusicꞌal miꞌ tsictiyel ti lac tꞌan 
muꞌ bʌ i loqꞌuel ti la quej. 35 Jini 
utsꞌat bʌ winic miꞌ locꞌsan utsꞌat 
tac bʌ ti utsꞌat bʌ i pusicꞌal. Jini 
jontol bʌ winic miꞌ locꞌsan jontol 
tac bʌ ti jontol bʌ i pusicꞌal. 36 Pero 
mic subeñetla, mi caj i melob i 
bʌ winicob xꞌixicob tiꞌ qꞌuiñilel 
tojmulil chaꞌan jujumpꞌejl tꞌan 
tsaꞌ bʌ i yʌlʌyob mach bʌ anic i 
cꞌʌjñibal. 37 Mi utsꞌat a tꞌan mi caj a 
sujbel ti toj. Mi mach utsꞌatic a tꞌan 
mi caj a sujbel ti xmulil. Cheꞌ tsiꞌ 
yʌlʌ Jesús.

Yomob i qꞌuel i yejtal i pꞌʌtʌlel Jesús 
(Lc. 11.24‑26, 29‑32)

38
 Chaꞌtiquil uxtiquil stsꞌijbayajob 

yicꞌot fariseojob tsiꞌ subeyob: 
Maestro, com lojon j qꞌuel i yejtal 
a pꞌʌtʌlel, cheꞌob. 39 Jesús tsiꞌ 
subeyob: Jini jontoloꞌ bʌ cabʌloꞌ 
bʌ i tsꞌiꞌlel, woliꞌ wersa cꞌajtiñob i 
qꞌuel i yejtal c pꞌʌtʌlel. Maꞌanic mi 
caj i yʌqꞌuentelob i qꞌuel, jini jach 
i yejtal c pꞌʌtʌlel tsaꞌ bʌ pʌsle ti 

Jonás, jini xꞌaltꞌan. 40 Cheꞌ bajcheꞌ 
tsaꞌ cʌle Jonás uxpꞌejl qꞌuin uxpꞌejl 
acꞌʌlel tiꞌ ñʌcꞌ colem chʌy, cheꞌ jaꞌel 
mi caj i cʌytʌl i Yalobil Winic tiꞌ 
mal lum uxpꞌejl qꞌuin uxpꞌejl acꞌʌlel. 
41

 Jini winicob chꞌoyoloꞌ bʌ ti Nínive 
mi caj i waꞌtʌlob tiꞌ qꞌuiñilel meloꞌ 
mulil yicꞌot jini winicob xꞌixicob 
añoꞌ bʌ wʌle. Mi caj i subeñob i 
mul. Come tsiꞌ cʌyʌyob i mul cheꞌ 
bʌ tsiꞌ chaꞌle subtꞌan Jonás. Awilan, 
umbaꞌan ñumen ñuc bʌ bajcheꞌ 
Jonás. 42 Jini xꞌixic tsaꞌ bʌ i chaꞌle 
yumʌl yaꞌ ti sur mi caj i waꞌtʌl 
tiꞌ qꞌuiñilel meloꞌ mulil yicꞌot jini 
winicob xꞌixicob añoꞌ bʌ wʌle. Mi 
caj i subeñob i mul. Come jini xꞌixic 
tsaꞌ tili ti ñajtʌl chaꞌan miꞌ yubin i 
ñaꞌtʌbal Salomón. Awilan, umbaꞌan 
ñumen ñuc bʌ bajcheꞌ Salomón.

I xibʌjlel winic 
(Lc. 11.24‑26)

43
 Cheꞌ miꞌ loqꞌuel i xibʌjlel tiꞌ 

pusicꞌal winic, miꞌ chaꞌlen xʌmbal 
baꞌan tiquin pañimil. Miꞌ sajcan baꞌ miꞌ 
cꞌaj i yo. Maꞌanic miꞌ taj. 44 Jini chaꞌan 
miꞌ yʌl: “Muqꞌuix c chaꞌ majlel ti cotot 
baꞌ tsaꞌ loqꞌuiyon”, cheꞌen. Cheꞌ miꞌ 
cꞌotel, jocholix miꞌ taj. Wen misubilix. 
Wen chajpʌbilix. 45 Miꞌ chaꞌ majlel i 
pʌy tilel yambʌ wuctiquil espíritujob 
ñumen jontoloꞌ bʌ. Miꞌ yochelob. Yaꞌ 
miꞌ cajelob ti chumtʌl. Ñumen leco 
miꞌ caj ti ajñel jini winic ti wiꞌil bajcheꞌ 
ti ñaxan. Lajal mi caj i yujtelob jini 
jontoloꞌ bʌ winicob xꞌixicob añoꞌ bʌ ti 
pañimil wʌle, cheꞌen Jesús.

I ñaꞌ, i yijtsꞌiñob Jesús 
(Mr. 3.31‑35; Lc. 8.19‑21)

46
 Cheꞌ woliꞌ pejcan winicob 

xꞌixicob, awilan yaꞌ waꞌalob tiꞌ pat 

otot i ñaꞌ yicꞌot i yijtsꞌiñob. Woliꞌ 
cꞌajtiñob chaꞌan miꞌ pejcañob. 
47

 Juntiquil tsiꞌ sube Jesús: Awilan, 
yaꞌ waꞌalob a ñaꞌ yicꞌot a wijtsꞌiñob 
tiꞌ pat otot. Yomob i pejcañet, 
cheꞌen. 48 Jesús tsiꞌ sube jini tsaꞌ bʌ 
ujti ti tꞌan: ¿Majqui c ñaꞌ? ¿Majqui 
quijtsꞌiñob? cheꞌen. 49 Tsiꞌ jʌmtsꞌu 
i cꞌʌb baꞌan xcʌntꞌañob i chaꞌan. 
Tsiꞌ yʌlʌ: Wʌꞌ añob c ñaꞌ yicꞌot 
quijtsꞌiñob. 50 Come majqui jach miꞌ 
chaꞌlen chuqui yom c Tat am bʌ ti 
panchan jiñʌch quijtsꞌin, quijtiꞌan 
yicꞌot c ñaꞌ, cheꞌen Jesús.

Lajiya chaꞌan xwejchꞌuya pacꞌ 
(Mr. 4.1‑12; Lc. 8.4‑8; 10.23‑24)

13  Ti ili qꞌuin Jesús tsaꞌ loqꞌui 
ti otot. Tsaꞌ buchle tiꞌ 

tꞌejl colem ñajb. 2 Bajcꞌʌl winicob 
xꞌixicob tsaꞌ caji i tempañob i 
bʌ baꞌan. Jini chaꞌan tsaꞌ ochi ti 
buchtʌl Jesús ti barco. Tsaꞌ cʌleyob 
tiꞌ tiꞌ jaꞌ pejtel winicob xꞌixicob. 
3

 An cabʌl chuqui tsiꞌ subeyob ti 
lajiya tac. Tsiꞌ yʌlʌ: Awilan, tsaꞌ 
majli juntiquil winic ti wejchꞌuya 
pacꞌ. 4 Cheꞌ woliꞌ wejchꞌun majlel 
tsaꞌ yajli tsꞌitaꞌ tiꞌ tiꞌ bij. Tsaꞌ tili 
teꞌlemut. Tsiꞌ cꞌuxu. 5 Yambʌ tsaꞌ 
yajli ti xajlelol baꞌ maꞌanic cabʌl 
lum. Tsaꞌ bʌcꞌ pasi come mach 
tamic i lumil. 6 Cheꞌ bʌ tsaꞌ chanꞌa 
qꞌuin, cꞌux tsiꞌ yubi. Tsaꞌ tiqui come 
maꞌanic i wiꞌ. 7 Yambʌ tsaꞌ yajli 
ti chꞌixol. Tsaꞌ coli jini chꞌix. Tsiꞌ 
tsʌnsa. 8 Yambʌ tsaꞌ yajli ti wen 
bʌ lum. Tsiꞌ yʌcꞌʌ i wut ti joꞌcꞌal, ti 
uxcꞌal, ti lujumpꞌejl i chaꞌcꞌal. 9 Jini 
am bʌ i chiquin chaꞌan miꞌ yubin, 
laꞌ i yubin, cheꞌen Jesús.
10

 Tsaꞌ tiliyob xcʌntꞌañob baꞌan 
Jesús. Tsiꞌ yʌlʌyob: ¿Chucoch maꞌ 

pejcañob ti lajiya? cheꞌob. 11 Jesús 
tsiꞌ subeyob: Come aqꞌuebiletla 
chaꞌan mi laꞌ cʌn i sujmlel chaꞌan 
i yumʌntel panchan mach bʌ 
tsictiyemic ti yambʌ ora. Pero 
mach aqꞌuebilobic. 12 Come majqui 
jach an i chaꞌan mi caj i yʌqꞌuentel 
yambʌ jinto miꞌ wen oñꞌan. Majqui 
jach maꞌanic i chaꞌan mi caj i luꞌ 
chilbentel chuqui an i chaꞌan. 13 Jini 
chaꞌan mic chʌn pejcañob ti lajiya 
come miꞌ qꞌuelob, pero maꞌanic miꞌ 
cꞌotelob i wut. Miꞌ yubiñob, pero 
maꞌanic miꞌ yochel tiꞌ chiquin. 
Maꞌanic miꞌ chꞌʌmbeñob isujm, 
cheꞌen Jesús. 14 Cheꞌi tsaꞌ tsꞌʌctiyi 
i tꞌan Isaías tsaꞌ bʌ i yʌlʌ: “Mi caj 
laꞌ wubin tꞌan pero maꞌanic mi 
caj laꞌ chꞌʌmben isujm. Mi caj laꞌ 
qꞌuel pero maꞌanic mi caj i cꞌotel 
laꞌ wut. 15 Come tsaꞌ ochi ti tonto 
i pusicꞌal jini winicob xꞌixicob. 
Mach yomic i chʌn ubiñob tꞌan. Tsiꞌ 
mutsꞌuyob i wut ame i qꞌuelob tiꞌ 
wut, ame i yubiñob tiꞌ chiquin, ame 
i chꞌʌmbeñob isujm tiꞌ pusicꞌal, ame 
i chaꞌ sutqꞌuiñob i bʌ chaꞌan mic 
lajmesañob”, cheꞌen. 16 Tijicñayetla 
come miꞌ cꞌotel laꞌ wut. Mi laꞌ 
wubin tꞌan ti laꞌ chiquin. 17 Isujm 
mic subeñetla cabʌl xꞌaltꞌañob yicꞌot 
winicob toj bʌ i pusicꞌalob wersa 
yomob i qꞌuel jini woli bʌ laꞌ qꞌuel 
pero maꞌanic tsiꞌ qꞌueleyob. Yomob 
i yubin jini woli bʌ laꞌ wubin pero 
maꞌanic tsiꞌ yubiyob.

I sujmlel jini lajiya chaꞌan 
xwejchꞌuya pacꞌ 

(Mr. 4.13‑20; Lc. 8.11‑15)
18

 Ubinla i sujmlel jini lajiya 
chaꞌan jini winic tsaꞌ bʌ majli ti 
wejchꞌuya pacꞌ. 19 Cheꞌ an majqui 

miꞌ yubin jini wen tꞌan chaꞌan 
i yumʌntel Dios, mi maꞌanic tsiꞌ 
chꞌʌmbe isujm, ora miꞌ tilel jini 
xjontolil i chilben loqꞌuel jini 
pacꞌ tiꞌ pusicꞌal. Jiñʌch i sujmlel 
jini wejchꞌubil bʌ tiꞌ tiꞌ bij. 20 Jini 
wejchꞌubil bʌ ti xajlelol jiñʌch muꞌ 
bʌ i yubin jini wen tꞌan. Tijicña 
i pusicꞌal miꞌ bʌcꞌ jacꞌ. 21 Maꞌanic 
i wiꞌ tiꞌ pusicꞌal. Tsꞌita jach miꞌ 
jalijel. Cheꞌ miꞌ yubin wocol yicꞌot i 
ticꞌlʌntel chaꞌan jini wen tꞌan, ti ora 
miꞌ tejchel tile bixel bʌ i pusicꞌal. 
22

 Jini wejchꞌubil bʌ ti chꞌixol jiñʌch 
muꞌ bʌ i jacꞌ jini wen tꞌan. Cabʌl 
i cꞌojoꞌol chaꞌan pañimil yicꞌot 
i lotintel chaꞌan chubʌꞌañʌl. Miꞌ 
cꞌunteꞌ jisan jini wen tꞌan tiꞌ pusicꞌal 
chaꞌan maꞌanic miꞌ yʌcꞌ i wut. 23 Jini 
wejchꞌubil bʌ ti wen bʌ lum jiñʌch 
muꞌ bʌ i yubin jini wen tꞌan, muꞌ 
bʌ i chꞌʌmben isujm. Miꞌ yʌcꞌ i wut 
ti joꞌcꞌal, ti uxcꞌal, ti lujumpꞌejl i 
chaꞌcꞌal. Cheꞌ tsiꞌ yʌlʌ Jesús.

Lajiya chaꞌan mach bʌ wenic bʌ jam
24

 Tsiꞌ subeyob yambʌ tꞌan ti lajiya. 
Tsiꞌ yʌlʌ: I yumʌntel jini am bʌ ti 
panchan lajalʌch bajcheꞌ juntiquil 
winic tsaꞌ bʌ i wejchꞌu wen bʌ 
pacꞌ tiꞌ lum. 25 Cheꞌ bʌ wʌyʌlob 
winicob, tsaꞌ tili juntiquil i contra. 
Tsiꞌ wejchꞌu mach bʌ wenic bʌ pacꞌ 
baꞌ wejchꞌubil jini trigo. Tsaꞌ majli. 
26

 Tsaꞌ caji ti pasel i yopol. Tsaꞌ caji 
i yʌcꞌ i wut jini jam. Tsaꞌ caji ti 
pasel jini mach bʌ wenic bʌ pacꞌ 
jaꞌel. 27 Tsaꞌ tiliyob xꞌeꞌtelob i chaꞌan 
i yum otot. Tsiꞌ subeyob: “C Yum, 
¿mach ba wenic jini pacꞌ tsaꞌ bʌ a 
wejchꞌu ti a lum? ¿Baqui chꞌoyol jini 
mach bʌ wenic woli bʌ ti pasel?” 
cheꞌob. 28 Tsiꞌ subeyob: “Juntiquil 

xcontra tsiꞌ chaꞌle jini”, cheꞌen. Jini 
xꞌeꞌtelob tsiꞌ cꞌajtibeyob: “¿A wom 
ba mic majlel c boc lojon loqꞌuel 
jini mach bʌ wenic bʌ jam?” cheꞌob. 
29

 I yum tsiꞌ yʌlʌ: “Mach comic, 
ame bojquic jini trigo cheꞌ mi laꞌ 
boc loqꞌuel jini mach bʌ wenic. 
30

 Laꞌ to tem colic jinto miꞌ lojtel 
trigo. Tiꞌ yorajlel cꞌajbal cheꞌ mi lac 
lot mi caj c suben xꞌeꞌtelob chaꞌan 
miꞌ ñaxan tempañob jini mach bʌ 
wenic. Mi caj i tempañob chaꞌan miꞌ 
pulel. Pero jini trigo mi caj i cuchob 
tilel tiꞌ yotlel”, cheꞌen i yum otot. 
Cheꞌ tsiꞌ yʌlʌ Jesús.

Lajiya chaꞌan i pacꞌ mostaza yicꞌot 
levadura 

(Mr. 4.30‑34; Lc. 13.18‑21)
31

 Tsiꞌ subeyob yambʌ tꞌan ti 
lajiya. Tsiꞌ yʌlʌ: I yumʌntel jini am 
bʌ ti panchan lajalʌch bajcheꞌ i 
bʌcꞌ pimel i cꞌabaꞌ mostaza tsaꞌ bʌ 
i chꞌʌmʌ winic. Tsiꞌ wejchꞌu ti lum. 
32

 Maꞌanic yambʌ pacꞌ ñumen biqꞌuit 
bʌ bajcheꞌ jini. Cheꞌ miꞌ colel miꞌ 
ñusan jini pimel. Miꞌ colel bajcheꞌ 
teꞌ. Miꞌ tilel teꞌlemut, miꞌ mel i cꞌuꞌ 
tiꞌ cꞌʌb jini teꞌ, cheꞌen Jesús.
33

 Tsiꞌ subeyob yambʌ tꞌan ti 
lajiya: I yumʌntel jini am bʌ ti 
panchan lajalʌch bajcheꞌ levadura*. 
Tsiꞌ chꞌʌmʌ juntiquil xꞌixic. Tsiꞌ 
yotsa ti uxpꞌis harina jinto tsiꞌ xaxa 
ti pejtelel, cheꞌen.
34

 Jesús tsiꞌ subeyob tempʌbiloꞌ 
bʌ winicob xꞌixicob pejtelel jini 
tꞌan ti lajiya tac. Cojach ti lajiya tsiꞌ 
pejcayob 35 chaꞌan miꞌ tsꞌʌctiyel i 
tꞌan jini xꞌaltꞌan tsaꞌ bʌ i yʌlʌ: “Mi 
caj c chaꞌlen tꞌan ti lajiya tac. Mi caj 
c sub jini maxto bʌ anic tsaꞌ tsictiyi 
cꞌʌlʌl tiꞌ cajibal pañimil”, cheꞌen.

I sujmlel jini jam mach bʌ wenic
36

 Cheꞌ bʌ tsiꞌ choco majlel jini 
tempʌbiloꞌ bʌ, Jesús tsaꞌ ochi ti otot. 
Tsaꞌ tiliyob xcʌntꞌañob i chaꞌan 
baꞌan Jesús. Tsiꞌ yʌlʌyob: Subeñon 
lojon i sujmlel jini lajiya. ¿Chuqui 
jini jam mach bʌ wenic yaꞌ ti jamil? 
cheꞌob. 37 Jesús tsi subeyob: Jini 
winic muꞌ bʌ i wejchꞌun wen bʌ pacꞌ 
jiñʌch *i Yalobil Winic. 38 Jini jamil 
jiñʌch pañimil. Jini wen bʌ pacꞌ 
jiñʌch i yalobilob i yumʌntel Dios. 
Jini jam mach bʌ wenic jiñʌch 
i yalobilob jini xjontolil. 39 Jini 
xcontra tsaꞌ bʌ i wejchꞌu pacꞌ mach 
bʌ wenic jiñʌch xiba. I yorajlel 
cꞌajbal cheꞌ miꞌ lojtel jini jam jiñʌch 
i jilibal pañimil. Jini xꞌeꞌtelob 
jiñʌch ángelob. 40 Cheꞌ bajcheꞌ miꞌ 
tempʌyel jini mach bʌ wenic bʌ jam 
chaꞌan miꞌ pulel, cheꞌʌch miꞌ caj i 
yujtel tiꞌ jilibal ili ora. 41 I Yalobil 
Winic mi caj i choc tilel i yángelob. 
Mi caj i tempañob loqꞌuel tiꞌ 
yumʌntel pejtelel muꞌ bʌ i yʌsañob 
ti mulil i piꞌʌlob yicꞌot jini muꞌ bʌ i 
chaꞌleñob jontolil. 42 Mi caj i chocob 
ochel ti cꞌajc. Yaꞌ miꞌ cajelob ti 
cabʌl uqꞌuel yicꞌot quechꞌecña bʌ 
i bʌquel i yej. 43 Ti jim bʌ ora miꞌ 
caj ti tsictiyel i sʌclel jini tojoꞌ bʌ 
i pusicꞌal cheꞌ bajcheꞌ qꞌuin yaꞌ tiꞌ 
yumʌntel i Tat. Jini am bʌ i chiquin 
chaꞌan miꞌ yubin, laꞌ i yubin.

Jini mucul bʌ chubʌꞌañʌl yicꞌot 
letsem bʌ i tojol perla

44
 Cheꞌ yilal jaꞌel i yumʌntel jini 

am bʌ ti panchan bajcheꞌ jumpꞌejl 
chubʌꞌañʌl wen letsem bʌ i tojol, 
mucul bʌ ti jamil. Tsiꞌ taja juntiquil 
winic. Tsiꞌ chaꞌ mucu. Wen tijicña 

i pusicꞌal tsaꞌ majli i chon pejtelel i 
chubʌꞌan. Tsiꞌ mʌñʌ jini jamil.
45

 Cheꞌ yilal jaꞌel i yumʌntel 
panchan bajcheꞌ juntiquil xmʌñoñel 
woli bʌ i sajcan wen bʌ perla tac. 
46

 Cheꞌ bʌ tsiꞌ taja jumpꞌejl wen 
letsem bʌ i tojol, tsaꞌ majli i laj 
chon pejtelel i chubʌꞌan. Tsiꞌ mʌñʌ 
jini perla.

Chimoꞌchʌy
47

 Cheꞌ yilal jaꞌel i yumʌntel 
jini am bʌ ti panchan bajcheꞌ 
chimoꞌchʌy tsaꞌ bʌ chojqui ochel ti 
colem ñajb. Tsiꞌ muchꞌqui cabʌl chʌy 
ti chajp ti chajp. 48 Cheꞌ butꞌulix tsiꞌ 
tujcꞌayob loqꞌuel winicob tiꞌ tiꞌ ñajb. 
Tsaꞌ buchleyob. Tsiꞌ yajcayob ochel 
wen bʌ chʌy ti chiquib tac. Tsiꞌ 
chocoyob jini mach bʌ wenic. 49 Cheꞌ 
jaꞌel miꞌ caj ti ujtel tiꞌ jilibal ili ora. 
Jini ángelob mi caj i tilelob. Parte 
mi caj i yʌcꞌob jini tojoꞌ bʌ. Parte 
mi caj i yʌcꞌob jini jontoloꞌ bʌ. 50 Mi 
caj i chocob ochel ti cꞌajc. Yaꞌ miꞌ 
cajelob ti uqꞌuel, yicꞌot quechꞌecña 
bʌ i bʌquel i yej, cheꞌen Jesús.

Tsijiꞌ bʌ chubʌꞌañʌl yicꞌot tsucul bʌ
51

 Jesús tsiꞌ subeyob: ¿Tsaꞌ ba laꞌ 
wen chꞌʌmbe isujm ti pejtelel? cheꞌen. 
Tsiꞌ jacꞌbeyob: Tsaꞌ cu, c Yum, cheꞌob. 
52

 Jesús tsiꞌ chaꞌ subeyob: Jini chaꞌan 
jujuntiquil stsꞌijbaya cʌntesʌbil bʌ 
tiꞌ sujmlel i yumʌntel jini am bʌ ti 
panchan lajalʌch bajcheꞌ i yum otot 
muꞌ bʌ i locꞌsan tiꞌ yajñib i chubʌꞌan 
tsijib tac bʌ yicꞌot oñiyix bʌ, cheꞌen.

Tsaꞌ tsꞌaꞌlenti Jesús yaꞌ ti Nazaret 
(Mr. 6.1‑6; Lc. 4.16‑30)

53
 Cheꞌ bʌ tsaꞌ ujti ti lajiya tac, 

Jesús tsaꞌ loqꞌui majlel yaꞌi. 54 Cheꞌ 

bʌ tsaꞌ cꞌoti Jesús tiꞌ lumal, tsiꞌ 
chaꞌle cʌntesa tiꞌ sinagoga judíojob. 
Tsaꞌ toj sajtiyob i pusicꞌal winicob. 
Tsiꞌ yʌlʌyob: ¿Baqui tsiꞌ taja i 
ñaꞌtʌbal yicꞌot i pꞌʌtʌlel chaꞌan 
ñuc bʌ i melbal? 55 ¿Mach ba 
jinic i yalobil jini xjucꞌteꞌ? ¿Mach 
ba jinic María i ñaꞌ? ¿Mach ba i 
yijtsꞌiñobic Jesús jini Jacobo, yicꞌot 
José, Simón yicꞌot Judas? 56 ¿Mach 
ba i yijtiꞌañobic ili añoꞌ bʌ la 
quicꞌot? ¿Baqui tsiꞌ taja pejtelel i 
ñaꞌtʌbal? Cheꞌ tsiꞌ yʌlʌyob. 57 Tsaꞌ 
caji i michꞌleñob Jesús. Jesús tsiꞌ 
subeyob: Miꞌ qꞌuejlel ti ñuc pejtel 
xꞌaltꞌan, pero yaꞌ tiꞌ lumal yicꞌot 
tiꞌ yotot maꞌanic miꞌ qꞌuejlel ti ñuc, 
cheꞌen. 58 Jesús maꞌanic tsaꞌ mejli 
i chaꞌlen cabʌl ñuc bʌ i yeꞌtel yaꞌi, 
come maꞌanic tsiꞌ ñopoyob jini 
winicob xꞌixicob.

Tsaꞌ tsʌnsʌnti Juan tsaꞌ bʌ i yʌcꞌʌ 
chꞌʌmjaꞌ 

(Mr. 6.14‑29; Lc. 9.7‑9)

14  Ti jim bʌ ora jini yumʌl 
Herodes tsaꞌ caji i yubin 

tꞌan chaꞌan ñuc bʌ i melbal Jesús. 
2

 Herodes tsiꞌ sube xꞌeꞌtelob i 
chaꞌan: Jiñʌch Juan tsaꞌ bʌ i yʌcꞌʌ 
chꞌʌmjaꞌ. Tsaꞌ chaꞌ tejchi chꞌojyel 
baꞌan chʌmeñoꞌ bʌ. Jini chaꞌan 
woliꞌ pʌstʌl ñuc bʌ i melbal, cheꞌen. 
3

 Come anix ora Herodes tsiꞌ chucu 
Juan. Tsiꞌ cʌchʌ. Tsiꞌ yotsa ti 
mʌjquibʌl chaꞌan tiꞌ tꞌan Herodías, i 
yijñam Felipe. Jini Felipe i yijtsꞌin 
Herodes. 4 Come Juan tsiꞌ sube 
Herodes: Ticꞌbil ti mandar maꞌ 
pʌyben i yijñam a wijtsꞌin, cheꞌen. 
5

 Herodes yom i tsʌnsan Juan pero 
tsiꞌ bʌcꞌña winicob xꞌixicob, come 
woliꞌ yʌlob xꞌaltꞌañʌch jini Juan.

6
 Cheꞌ tiꞌ qꞌuiñilel i jabilel Herodes, 

tsiꞌ chaꞌle son xchꞌoc bʌ i yalobil 
Herodías ti yojlil xqꞌuiñijelob. Wen 
utsꞌat tsiꞌ qꞌuele Herodes. 7 Tsiꞌ 
wersa waꞌchoco i tꞌan. Tsiꞌ yʌlʌ mi 
caj i yʌqꞌuen jini xchꞌoc pejtelel 
muꞌ bʌ i cꞌajtiben. 8 Xicꞌbil chaꞌan i 
ñaꞌ jini xchꞌoc tsiꞌ yʌlʌ: Aqꞌueñon ti 
colem latu i jol Juan tsaꞌ bʌ i yʌcꞌʌ 
chꞌʌmjaꞌ, cheꞌen. 9 Jini rey tsiꞌ mele 
i pusicꞌal. Pero waꞌchocobilix i tꞌan 
tiꞌ tojlel xqꞌuiñijelob. Jini chaꞌan 
Herodes tsiꞌ yʌcꞌʌ mandar chaꞌan 
miꞌ yʌqꞌuentel jini woli bʌ i cꞌajtin. 
10

 Tsiꞌ choco majlel winic chaꞌan 
miꞌ setꞌ tꞌojben loqꞌuel i bicꞌ Juan 
yaꞌ ti cárcel. 11 Tsaꞌ pit chꞌʌjmi tilel i 
jol Juan ti colem latu. Tsaꞌ aqꞌuenti 
jini xchꞌoc. Jini xchꞌoc tsiꞌ yʌqꞌue 
i ñaꞌ. 12 Tsaꞌ tiliyob xcʌntꞌañob i 
chaꞌan Juan. Tsiꞌ chꞌʌmbeyob majlel 
i bʌcꞌtal. Tsiꞌ mucuyob. Tsaꞌ majli i 
subeñob Jesús.

Tsaꞌ weꞌsʌntiyob joꞌpꞌejl mil 
(Mr. 6.30‑44; Lc. 9.10‑17; Jn. 6.1‑14)

13
 Cheꞌ bʌ tsiꞌ yubi Jesús, tsaꞌ majli 

ti barco ti colem bʌ i tiquiñal lum 
tiꞌ bajñelil. Cheꞌ bʌ tsiꞌ yubiyob 
winicob xꞌixicob, jomocña tsaꞌ 
loqꞌuiyob ti tejclum tac chaꞌan miꞌ 
tsajcañob majlel ti lum. 14 Jesús 
tsaꞌ tili. Tsiꞌ qꞌuele bajcꞌʌl winicob 
xꞌixicob. Tsiꞌ pꞌuntayob. Tsiꞌ lajmesa 
jini xcꞌamʌjelob.
15

 Cheꞌ wolix ti bʌjlel qꞌuin, tsaꞌ 
tiliyob baꞌan Jesús xcʌntꞌañob i 
chaꞌan. Tsiꞌ yʌlʌyob: Jiñʌch colem 
bʌ i tiquiñal pañimil. Tsaꞌix ñumi 
qꞌuin. Subeñob majlel winicob 
xꞌixicob ti tejclum tac chaꞌan miꞌ 
mʌñob i bʌl i ñʌcꞌ, cheꞌob. 16 Jesús 
tsiꞌ subeyob: Mach wersajic miꞌ 

sujtelob. Aqꞌueñob jatetla chuqui 
miꞌ cꞌuxob, cheꞌen. 17 Tsiꞌ subeyob: 
Cojach an joꞌqꞌuejl waj yicꞌot 
chaꞌcojt chʌy, cheꞌob. 18 Jesús tsiꞌ 
subeyob: Chꞌʌmʌla tilel baꞌ añon, 
cheꞌen. 19 Jesús tsiꞌ sube winicob 
xꞌixicob chaꞌan miꞌ buchtʌlob ti 
jam. Tsiꞌ chꞌʌmʌ jini joꞌqꞌuejl waj 
yicꞌot chaꞌcojt chʌy. Tsiꞌ letsa i wut 
ti panchan. Tsiꞌ chaꞌle oración. Tsiꞌ 
xetꞌe jini waj. Tsiꞌ yʌqꞌue xcʌntꞌañob 
i chaꞌan. Jini xcʌntꞌañob tsiꞌ 
pucbeyob winicob xꞌixicob. 20 Tsiꞌ 
cꞌuxuyob ti pejtelelob. Tsaꞌ ñajꞌayob. 
Tsiꞌ lotoyob lajchʌmpꞌejl chiquib 
butꞌul tiꞌ xujtꞌil tsaꞌ bʌ colobaji. 
21

 Cheꞌ bajcheꞌ joꞌpꞌejl mil winicob 
tsiꞌ cꞌuxuyob waj. Yaꞌan jaꞌel 
xꞌixicob yicꞌot alobob mach bʌ anic 
tsaꞌ tsijquiyob.

Jesús tsiꞌ chaꞌle xʌmbal tiꞌ pam ñajb 
(Mr. 6.45‑52; Jn. 6.15‑21)

22
 Jesús tsiꞌ subeyob ochel ti 

barco xcʌntꞌañob i chaꞌan, chaꞌan 
miꞌ ñaxan cꞌaxelob ti junwejl colem 
ñajb. I bajñel tsaꞌ cʌle i subeñob 
sujtel jini winicob xꞌixicob. 23 Cheꞌ 
bʌ tsaꞌ ujti i subeñob sujtel, tsaꞌ letsi 
majlel tiꞌ bajñelil ti bujtʌl chaꞌan miꞌ 
chaꞌlen oración. Cheꞌ ti icꞌajel yaꞌan 
tiꞌ bajñelil. 24 Yaꞌan jini barco ti ojlil 
colem ñajb. Woliꞌ xewulan i bʌ ti jaꞌ. 
Come woliꞌ jatsꞌ jini icꞌ.

25
 Cheꞌ yomix sʌcꞌan tsaꞌ tili Jesús. 

Woli ti xʌmbal ti pam jaꞌ. 26 Jini 
xcʌntꞌañob cheꞌ bʌ tsiꞌ qꞌueleyob 
woli ti xʌmbal ti pam jaꞌ, tsaꞌ wen 
cajiyob ti bʌqꞌuen. Tsiꞌ yʌlʌyob: I 
chꞌujlel jach winic, cheꞌob. Wen 
cꞌam tsiꞌ chaꞌleyob oñel chaꞌan 
bʌqꞌuen. 27 Jesús tsiꞌ bʌcꞌ pejcayob. 
Tsiꞌ subeyob: Tijicñesan laꞌ pusicꞌal 

come joñoñʌch. Mach mi laꞌ chaꞌlen 
bʌqꞌuen, cheꞌen. 28 Pedro tsiꞌ sube: 
C Yum mi jatetʌch, subeñon tilel baꞌ 
añet tiꞌ pam jaꞌ, cheꞌen. 29 Jesús tsiꞌ 
sube: Laꞌ, cheꞌen. Cheꞌ bʌ tsaꞌ loqꞌui 
Pedro ti barco, tsaꞌ caji ti xʌmbal 
ti pam jaꞌ chaꞌan miꞌ majlel baꞌan 
Jesús. 30 Cheꞌ bʌ tsiꞌ qꞌuele icꞌ tsaꞌ 
caji ti bʌqꞌuen. Tsaꞌ caji ti ochel 
majlel ti jaꞌ. Cꞌam tsiꞌ chaꞌle tꞌan. 
Tsiꞌ yʌlʌ: C Yum, coltañon, cheꞌen. 
31

 Jesús tsiꞌ bʌcꞌ choco majlel i cꞌʌb. 
Tsiꞌ chucu Pedro. Tsiꞌ sube: Jatet 
mach bʌ anic maꞌ ñop ti pejtelel a 
pusicꞌal, ¿chucoch tsaꞌ tejchi tile 
bixel bʌ a pusicꞌal? cheꞌen. 32 Cheꞌ 
bʌ tsaꞌ ochiyob ti barco tsaꞌ lajmi 
icꞌ. 33 Jini añoꞌ bʌ tiꞌ mal barco tsaꞌ 
tiliyob. Tsiꞌ chꞌujutesayob Jesús. 
Tsiꞌ yʌlʌyob: Isujm i Yalobilet Dios, 
cheꞌob.

Jesús tsiꞌ lajmesa xcꞌamʌjelob yaꞌ ti 
Genesaret 

(Mr. 6.53‑56)
34

 Cheꞌ bʌ tsaꞌ cꞌaxiyob, tsaꞌ 
cꞌotiyob tiꞌ lumal Genesaret. 
35

 Jini winicob yaꞌi cheꞌ bʌ tsiꞌ 
cʌñʌyob Jesús, tsaꞌ caji i pucob 
majlel tꞌan ti pejtelel i lumal. Tsiꞌ 
pʌyʌyob tilel baꞌan Jesús pejtelel 
xcꞌamʌjelob. 36 Tsiꞌ cꞌajtibeyob 
chaꞌan miꞌ tʌlbeñob i yoc i pislel. 
Tsaꞌ luꞌ cꞌoqꞌuesʌntiyob jini tsaꞌ bʌ i 
tʌlbeyob i pislel.

Jini muꞌ bʌ i bibesan winic 
(Mr. 7.1‑23)

15  Jini stsꞌijbayajob yicꞌot 
fariseojob chꞌoyoloꞌ bʌ ti 

Jerusalén tsaꞌ tiliyob baꞌan Jesús. Tsi 
yʌlʌyob: 2 ¿Chucoch miꞌ ñusañob i 
subal lac ñojteꞌel jini xcʌntꞌañob a 

chaꞌan? Come maꞌanic miꞌ pocob 
i cꞌʌb cheꞌ miꞌ cajelob ti cꞌux waj, 
cheꞌob. 3 Jesús tsiꞌ subeyob: ¿Chucoch 
mi laꞌ ñusan i mandar Dios chaꞌan 
i subal laꞌ ñojteꞌel? 4 Come Dios tsiꞌ 
yʌlʌ ti mandar: “Qꞌuele ti ñuc a tat 
a ñaꞌ”. Tsi yʌlʌ jaꞌel: “Jini mu bʌ i 
pꞌaj i tat i ñaꞌ laꞌ wersa chʌmic”. 
5

 An winicob muꞌ bʌ i subeñob i 
tat i ñaꞌ maꞌanix chuqui mi mejlel i 
yʌqꞌueñob, come tsaꞌix i subeyob i 
chaꞌañʌch Dios. 6 Jatetla mi laꞌ lon 
al mach i wentajobic chaꞌan miꞌ 
coltañob i tat i ñaꞌ. Cheꞌ jini tsaꞌix laꞌ 
jisʌbe i cꞌʌjñibal i mandar Dios ti laꞌ 
pusicꞌal chaꞌan mi laꞌ jacꞌben i subal 
laꞌ ñojteꞌel. 7 Chaꞌpꞌejl jax laꞌ pusicꞌal. 
Isujmʌch bajcheꞌ tsiꞌ tajayetla ti 
tꞌan Isaías cheꞌ bʌ tsiꞌ yʌlʌ: 8 “Tiꞌ yej 
jach miꞌ subob c ñuclel jini winicob 
xꞌixicob, pero tiꞌ pusicꞌal miꞌ cʌyoñob. 
9

 Lolom jach miꞌ chꞌujutesañoñob, 
come jiñʌch i mandar tac winicob 
woli bʌ i cʌntesañob”, cheꞌen Jesús.
10

 Jesús tsiꞌ pʌyʌ tilel winicob 
xꞌixicob. Tsiꞌ subeyob: Ñichꞌtanla. 
Chꞌʌmbenla isujm. 11 Chuqui tac 
miꞌ yochel tiꞌ yej winic, maꞌanic miꞌ 
bibesan. Pero chuqui tac miꞌ loquel 
tiꞌ yej, jiñʌch muꞌ bʌ i bibesan, 
cheꞌen. 12 Tsaꞌ tiliyob xcʌntꞌañob. 
Tsiꞌ subeyob: ¿Ñaꞌtʌbil ba a chaꞌan 
tsaꞌ michꞌayob fariseojob cheꞌ bʌ 
tsiꞌ yubiyob a tꞌan? cheꞌob. 13 Jesús 
tsiꞌ subeyob: Pejtelel pimel mach 
bʌ pʌcꞌbilic chaꞌan c Tat am bʌ ti 
panchan miꞌ caj ti bojquel. 14 Laꞌ to 
ajnicob. Xpotsꞌob jini xpʌs bijob. Mi 
xpotsꞌ jini muꞌ bʌ i tojꞌesan majlel 
xpotsꞌ, tiꞌ chaꞌticlelob miꞌ yajlelob ti 
chꞌen, cheꞌen Jesús.
15

 Pedro tsiꞌ sube: Subeñon lojon 
i sujmlel jini lajiya, cheꞌen. 16 Jesús 

tsiꞌ yʌlʌ: Jixcu jatetla jaꞌel, ¿maxto 
ba anic mi laꞌ chꞌʌmben isujm? 
17

 ¿Mach ba laꞌ wujilic, jini muꞌ bʌ 
i yochel ti la quej miꞌ majlel ti lac 
ñʌcꞌ? Ñumel jach miꞌ ñumel. 18 Pero 
jini muꞌ bʌ i loqꞌuel tiꞌ yej winic 
chꞌoyolʌch tiꞌ pusicꞌal. Jiñʌch muꞌ 
bʌ i bibesan. 19 Come chꞌoyol tiꞌ 
pusicꞌal winic miꞌ tilel jontol bʌ i 
ñaꞌtʌbal, yicꞌot tsʌnsa, yicꞌot tsꞌiꞌlel, 
yicꞌot jam otot,yicꞌot xujchꞌ, yicꞌot 
jopꞌtꞌan, yicꞌot pꞌajoñel. 20 Jiñʌch 
muꞌ bʌ i bibesan winic. Maꞌanic miꞌ 
bibesʌntel winic cheꞌ miꞌ cꞌux waj 
cheꞌ mach pocolic i cꞌʌb, cheꞌen.

Xꞌixic loqꞌuem bʌ ti Canaán tsiꞌ ñopo 
Jesús 

(Mr. 7.24‑30)
21

 Jesús tsaꞌ loqꞌui yaꞌi. Tsaꞌ majli 
tiꞌ lumal Tiro yicꞌot tiꞌ lumal Sidón. 
22

 Awilan tsaꞌ tili xꞌixic cananea yaꞌ 
bʌ chumul. Cꞌam tsiꞌ chaꞌle tꞌan. Tsi 
yʌlʌ: Pꞌuntañon, c Yum, i Yalobilet 
David. Cꞌax cabʌl woliꞌ ticꞌlʌntel 
xchꞌoc bʌ calobil chaꞌan tiꞌ xibʌjlel, 
cheꞌen. 23 Pero Jesús maꞌanic chuqui 
tsiꞌ sube mi jumpꞌejlic tꞌan. Tsaꞌ tili 
xcʌntꞌañob i chaꞌan. Ti wocol tꞌan 
tsiꞌ yʌlʌyob: Subenix majlel jini 
xꞌixic come woliꞌ chaꞌlen cꞌam bʌ 
tꞌan ti lac pat, cheꞌob. 24 Jesús tsiꞌ 
subeyob: Chocbilon tilel chaꞌan jach 
jini sajtemoꞌ bʌ tiñʌmeꞌ ti Israel, 
cheꞌen. 25 Jini xꞌixic tsaꞌ chaꞌ tili. Tsiꞌ 
ñocchoco i bʌ baꞌan Jesús. Tsiꞌ yʌlʌ: 
C Yum, coltañon, cheꞌen. 26 Jesús tsiꞌ 
sube: Mach wenic mi lac chilben i 
waj alobob chaꞌan mi lac chocben 
alʌ tsꞌiꞌ, cheꞌen. 27 Jini xꞌixic tsiꞌ 
yʌlʌ: Isujm, c Yum. Pero jini alʌ tsꞌiꞌ 
miꞌ cꞌux i xejtꞌil muꞌ bʌ i pꞌajtel ti 
yebal i mesa i yum, cheꞌen. 28 Jesús 

tsiꞌ sube: Xꞌixic, tsaꞌix a ñopo ti 
pejtelel a pusicꞌal. Laꞌ aqꞌuentiquet 
cheꞌ bajcheꞌ a wom, cheꞌen. Tsaꞌ bʌcꞌ 
lajmi i yalobil.

Tsiꞌ lajmesa cabʌlob
29

 Jesús tsaꞌ loqꞌui yaꞌi. Tsaꞌ ñumi 
majlel tiꞌ tiꞌ colem ñajb i cꞌabaꞌ 
Galilea. Tsaꞌ letsi majlel ti bujtʌl. 
Yaꞌi tsaꞌ caji ti buchtʌl. 30 Bajcꞌʌl 
winicob xꞌixicob tsaꞌ tiliyob 
baꞌan. Tsiꞌ pʌyʌyob tilel jini mach 
bʌ añobic i cꞌʌjñibal i yoc, yicꞌot 
jini xpotsꞌob, yicꞌot jini xꞌumaꞌob, 
yicꞌot jini xcꞌʌscujelob, yicꞌot cabʌl 
yañoꞌ bʌ. Yaꞌ tsiꞌ yʌcꞌʌyob baꞌ waꞌal 
Jesús. Tsiꞌ lajmesayob. 31 Jini 
chaꞌan tsaꞌ toj sajtiyob i pusicꞌal 
cheꞌ bʌ tsiꞌ qꞌueleyob woliyob ti 
tꞌan xꞌumaꞌob, lajmeñobix jini 
xcꞌʌscujelob, woliyob ti xʌmbal jini 
mach bʌ añobic i cꞌʌjñibal i yoc, 
woliꞌ cꞌotelob i wut jini xpotsꞌob. Tsiꞌ 
tsictesayob i ñuclel i Dios israelob.

Tsiꞌ weꞌsa chʌmpꞌejl mil 
(Mr. 8.1‑10)

32
 Jesús tsiꞌ pʌyʌ tilel xcʌntꞌañob 

i chaꞌan. Tsiꞌ yʌlʌ: Mic pꞌuntan 
jini winicob xꞌixicob, come i 
yuxpꞌejlelix qꞌuin wʌꞌ añob quicꞌot. 
Maꞌanic i bʌl i ñʌcꞌ. Mach comic 
c subeñob sujtel cheꞌ wiꞌñayobix 
ame cꞌuñꞌacob ti bij, cheꞌen. 
33

 Jini xcʌntꞌañob i chaꞌan tsiꞌ 
subeyob: ¿Baqui mic taj lojon 
waj ilayi ti jochol bʌ lum chaꞌan 
miꞌ cꞌuxob? come cabʌlob jini 
winicob xꞌixicob, cheꞌob. 34 Jesús 
tsiꞌ subeyob: ¿Jayqꞌuejl waj anꞌ 
laꞌ chaꞌan? cheꞌen. Tsiꞌ yʌlʌyob: 
Wucqꞌuejl yicꞌot chaꞌcojt alʌ chʌy, 
cheꞌob. 35 Jesús tsiꞌ sube winicob 

xꞌixicob chaꞌan miꞌ buchtʌlob ti 
lum. 36 Tsiꞌ chꞌʌmʌ jini wucqꞌuejl 
waj yicꞌot jini chʌy. Cheꞌ bʌ tsaꞌ 
ujti i suben Dios wocolix i yʌlʌ 
tsiꞌ xetꞌe. Tsiꞌ yʌqꞌue xcʌntꞌañob 
i chaꞌan. Jini xcʌntꞌañob tsiꞌ 
pucbeyob winicob xꞌixicob. 
37

 Ti pejtelel tsiꞌ cꞌuxuyob. Tsaꞌ 
ñajꞌayob. Tsiꞌ lotoyob wucpꞌejl 
colem chiquib butꞌul tiꞌ xujtꞌil tac 
tsaꞌ bʌ colobaji. 38 Cheꞌ bajcheꞌ 
lujumbajcꞌ winicob tsiꞌ cꞌuxuyob. 
An xꞌixicob yicꞌot alobob mach bʌ 
tsicbilobic. 39 Jesús tsiꞌ subeyob 
sujtel winicob xꞌixicob. Tsaꞌ ochi 
ti barco. Tsaꞌ majli ti lum i cꞌabaꞌ 
Magdala.

Yomob i qꞌuel i yejtal i pꞌʌtʌlel Jesús 
(Mr. 8.11‑13; Lc. 12.54‑56)

16  Tsaꞌ tiliyob fariseojob 
yicꞌot saduceojob chaꞌan 

miꞌ yilʌbeñob i pusicꞌal Jesús. Tsiꞌ 
cꞌajtibeyob chaꞌan miꞌ pʌsbeñob 
i yejtal i pꞌʌtʌlel ti panchan. 
2

 Jesús tsiꞌ subeyob: Cheꞌ woli ti 
bʌjlel qꞌuin mi laꞌ wʌl: “Jamʌl 
pañimil ijcꞌʌl come chʌchʌc i 
yebal panchan”, cheꞌetla. 3 Ti 
sʌcꞌajel mi laꞌ wʌl: “Talix jaꞌal 
come chʌchʌquix i yebal panchan. 
Wolix i mʌjquel”, cheꞌetla. 
¡Chaꞌpꞌejl jax laꞌ pusicꞌal! Mi laꞌ 
ñaꞌtʌben i sujmlel chuqui tac mi 
laꞌ qꞌuel ti panchan. ¡Pero mach laꞌ 
wujilic chuqui woliꞌ yujtel wʌle! 
4

 Jini jontoloꞌ bʌ winicob xꞌixicob 
butꞌuloꞌ bʌ tiꞌ tsꞌiꞌlel woliꞌ sajcañob 
i yejtal c pꞌʌtʌlel. Maꞌanic mi caj 
i yʌqꞌuentelob i qꞌuel, jini jach i 
yejtal c pꞌʌtʌlel tsaꞌ bʌ pʌsle ti 
Jonás jini xꞌaltꞌan, cheꞌen Jesús. 
Tsiꞌ cʌyʌyob. Tsaꞌ majli.

I levadura fariseojob yicꞌot 
saduceojob 
(Mr. 8.14‑21)

5
 Tsaꞌ cꞌotiyob xcʌntꞌañob i chaꞌan 

ti junwejl jaꞌ. Tsaꞌ ñajʌyi tiꞌ pusicꞌal i 
chꞌʌmob tilel caxlan waj. 6 Jesús tsiꞌ 
subeyob: Chʌcʌ qꞌuele laꞌ bʌ chaꞌan 
i levadura jini fariseojob yicꞌot 
saduceojob, cheꞌen. 7 Tsaꞌ caji i 
pejcañob i bʌ. Tsiꞌ yʌlʌyob: Maꞌanic 
tsaꞌ lac chꞌʌmʌ tilel caxlan waj, 
cheꞌob. 8 Ñaꞌtʌbilix i chaꞌan Jesús 
tsiꞌ subeyob: Winicob mach bʌ anic 
mi laꞌ ñop ti pejtelel laꞌ pusicꞌal, 
¿chucoch woli laꞌ cʌlʌx pejcan laꞌ 
bʌ chaꞌan maꞌanic laꞌ caxlan waj? 
9

 ¿Maxto ba anic mi laꞌ chꞌʌmben 
isujm? ¿Mach ba cꞌajalic laꞌ chaꞌan 
jini joꞌqꞌuejl waj chaꞌan joꞌpꞌejl 
mil winicob? ¿Mach ba cꞌajalic laꞌ 
chaꞌan jaypꞌejl chiquib tsaꞌ laꞌ loto? 
10

 Jixcu jini wucqꞌuejl waj chaꞌan 
jini chʌmpꞌejl mil winicob, ¿mach 
ba cꞌajalic laꞌ chaꞌan jaypꞌejl colem 
chiquib tsaꞌ laꞌ loto? 11 ¿Chucoch 
maꞌanic miꞌ laꞌ chꞌʌmben isujm? 
Mach jiniqui caxlan waj tsac ñaꞌta 
cheꞌ bʌ tsac subeyetla chaꞌan mi laꞌ 
chʌcʌ qꞌuel laꞌ bʌ chaꞌan i levadura 
fariseojob yicꞌot saduceojob, cheꞌen 
Jesús. 12 Tsiꞌ chꞌʌmbeyob isujm 
yom miꞌ chʌcʌ qꞌuelob i bʌ chaꞌan 
i cʌntesʌbal fariseojob yicꞌot 
saduceojob, mach chaꞌanic jini 
levadura am bʌ ti caxlan waj.

Pedro tsiꞌ yʌlʌ: Jatet Cristojet 
(Mr. 8.27‑30; Lc. 9.18‑21)

13
 Cheꞌ bʌ tsaꞌ ochi Jesús yaꞌ tiꞌ 

lumal Cesarea Filipo, tsiꞌ cꞌajtibe 
xcʌntꞌañob i chaꞌan: ¿Majqui i 
Yalobil Winic miꞌ yʌlob winicob 

xꞌixicob? cheꞌen. 14 Tsiꞌ yʌlʌyob: 
Chaꞌtiquil uxtiquil miꞌ yʌlob jatet 
Juanet tsaꞌ bʌ i yʌcꞌʌ chꞌʌmjaꞌ. 
Yañoꞌ bʌ miꞌ yʌlob Elíaset. Yañoꞌ 
bʌ miꞌ yʌlob Jeremíaset. Yañoꞌ 
bʌ miꞌ yʌlob juntiquil xꞌaltꞌañet, 
cheꞌob. 15 Jesús tsiꞌ cꞌajtibeyob: 
Jixcu jatetla, ¿Majquiyon mi laꞌ 
wʌl? cheꞌen. 16 Simón Pedro tsiꞌ 
jacꞌʌ: Jatet Cristojet, jini yajcʌbil 
bʌ. I Yalobilet jini cuxul bʌ Dios, 
cheꞌen. 17 Jesús tsiꞌ jacꞌʌ: Tijicña 
a pusicꞌal Simón, i yalobilet 
bʌ Jonás, come mach tilemic ti 
winicob a ñaꞌtʌbal, pero c Tat am 
bʌ ti panchan tsiꞌ cʌntesayet. 18 Mic 
subeñet Pedrojet. Tiꞌ pam jini xajlel 
mi caj c waꞌchocon xñoptꞌañob 
c chaꞌan. Jini muꞌ bʌ i yʌcꞌob ti 
chʌmel mach mejlic i jisañob. 19 Mi 
caj cʌqꞌueñet i llavejlel i yumʌntel 
jini am bʌ ti panchan. Pejtelel 
majqui maꞌ jamben ti pañimil mi 
caj i jambentel ti panchan. Pejtelel 
majqui maꞌ ñupꞌben ti pañimil mi 
caj i ñupꞌbentel ti panchan, cheꞌen 
Jesús. 20 Jesús tsiꞌ tiqꞌui xcʌntꞌañob 
chaꞌan maꞌanic miꞌ subeñob i 
piꞌʌlob mi juntiquilic mi jiñʌch 
Cristo, jini yajcʌbil bʌ.

Jesús tsiꞌ subu bajcheꞌ mi caj i 
chʌmel 

(Mr. 8.31―9.1; Lc. 9.22‑27)
21

 Ti jim bʌ ora, Jesús tsaꞌ caji i 
cʌntesan xcʌntꞌañob i chaꞌan. Tsiꞌ 
yʌlʌ wersa miꞌ majlel ti Jerusalén 
i yubin cabʌl wocol tiꞌ cꞌʌb xñoxob 
añoꞌ bʌ i yeꞌtel yicꞌot ñuc bʌ 
motomajob yicꞌot stsꞌijbayajob. 
Wersa miꞌ caj ti tsʌnsʌntel. Mi caj 
i chaꞌ tejchel chꞌojyel ti yuxpꞌejlel 
qꞌuin. 22 Pedro tsaꞌ caji i pʌy Jesús 

tiꞌ bajñelil chaꞌan miꞌ ticꞌ. Tsiꞌ yʌlʌ: 
C Yum, laꞌ i pꞌuntañet Dios. Mach 
cheꞌic mi caj a wujtel, cheꞌen. 
23

 Jesús tsiꞌ sutqꞌui i bʌ. Tsiꞌ sube 
Pedro: Tʌtsꞌʌ a bʌ baꞌ añon, Satanás. 
Jatet xmʌctayajet tic tojlel. Maꞌanic 
maꞌ chꞌʌmben isujm chuqui yom 
Dios. Cheꞌ jach maꞌ chꞌʌmben isujm 
chuqui yom winicob, cheꞌen.
24

 Jesús tsiꞌ sube xcʌntꞌañob 
i chaꞌan: Mi an majqui yom i 
tsajcañon, laꞌ i cʌy chuqui yom tiꞌ 
bajñel pusicꞌal. Laꞌ i chꞌʌm i cruz. 
Laꞌ i tsajcañon. 25 Come majqui jach 
yom i bajñel cʌntan i chꞌujlel mi caj 
i sʌt. Majqui jach miꞌ yʌcꞌ i chꞌujlel 
chaꞌan miꞌ tsajcañon mi caj i cʌntan. 
26

 Come ¿chuqui miꞌ taj winic mi 
tsiꞌ lon chꞌʌmʌ pejtelel pañimil pero 
mi tsaꞌ sajti i chꞌujlel? Mi tsaꞌ sajti 
i chꞌujlel winic, ¿chuqui mi mejlel i 
yʌcꞌ chaꞌan miꞌ chaꞌ taj? 27 Come mi 
caj i tilel i Yalobil Winic tiꞌ ñuclel 
i Tat yicꞌot i yángelob. Mi caj i 
yʌqꞌueñob i tojol winicob xꞌixicob 
ti jujuntiquil chaꞌan chuqui tac tsiꞌ 
meleyob. 28 Isujm mic subeñetla: 
Lamital ili waꞌaloꞌ bʌ maꞌanic 
mi caj i chʌmelob jinto tsaꞌix i 
qꞌueleyob i Yalobil Winic cheꞌ miꞌ 
tilel tiꞌ yumʌntel, cheꞌen Jesús.

Tsaꞌ yʌjñi Jesús 
(Mr. 9.2‑13; Lc. 9.28‑36)

17  Cheꞌ ñumenix wʌcpꞌejl 
qꞌuin, Jesús tsiꞌ pʌyʌ majlel 

Pedro yicꞌot Jacobo yicꞌot Juan i 
yijtsꞌin Jacobo cꞌʌlʌl ti chan bʌ wits. 
2

 Tsaꞌ yʌjñi Jesús tiꞌ wutob. Tsꞌʌylaw 
i wut cheꞌ lajal bajcheꞌ qꞌuin. Wen 
sʌsʌc tsaꞌ ajni i pislel lajal bajcheꞌ 
i sʌclel pañimil. 3 Awilan, tsaꞌ 
tsictiyi Moisés yicꞌot Elías. Tsiꞌ 

chaꞌleyob tꞌan yicꞌot Jesús. 4 Pedro 
tsiꞌ sube Jesús: C Yum, utsꞌat mi 
laj cʌytʌl ilayi. Mi a wom, mi caj 
c mel uxpꞌejl lejchempat, jumpꞌejl 
a chaꞌan, jumpꞌejl i chaꞌan Moisés, 
jumpꞌejl i chaꞌan Elías. 5 Cheꞌ woli 
to ti tꞌan, awilan, tsiꞌ mosoyob 
wen sʌsʌc bʌ tocal. Tsaꞌ loqꞌui tꞌan 
ti tocal. Tsiꞌ yʌlʌ: Jiñʌch Calobil 
muꞌ bʌ j cꞌuxbin. Tijicña c pusicꞌal 
mij qꞌuel. Ubinla i tꞌan, cheꞌen. 
6

 Cheꞌ bʌ tsiꞌ yubiyob xcʌntꞌañob, 
tsaꞌ ñuc yajliyob ti lum. Woliyob ti 
cabʌl bʌqꞌuen. 7 Tsaꞌ tili Jesús. Tsiꞌ 
tʌlʌyob. Tsiꞌ yʌlʌ: Chꞌojyenla. Mach 
mi laꞌ chaꞌlen bʌqꞌuen, cheꞌen. 8 Cheꞌ 
bʌ tsiꞌ letsayob i wut tsiꞌ qꞌueleyob 
maꞌanix majqui yaꞌan, jini jach 
Jesús tiꞌ bajñelil.

9
 Cheꞌ woliꞌ jubelob tilel ti wits, Jesús 

tsiꞌ wersa tiqꞌuiyob: Mach mi laꞌ suben 
winic mi juntiquilic chuqui tsaꞌ laꞌ 
qꞌuele jinto miꞌ chaꞌ chꞌojyel i Yalobil 
Winic baꞌan chʌmeñoꞌ bʌ, cheꞌen. 10 Jini 
xcʌntꞌañob i chaꞌan tsiꞌ cꞌajtibeyob: 
¿Chucoch miꞌ yʌlob stsꞌijbayajob ñaxan 
yom miꞌ tilel Elías? cheꞌob. 11 Jesús tsiꞌ 
subeyob: Isujmʌch, ñaxan miꞌ tilel Elías 
chaꞌan miꞌ chaꞌ tojꞌesan pejtelel chuqui 
an. 12 Pero mic subeñetla, tsaꞌix tili Elías. 
Maꞌanic tsiꞌ cʌñʌyob, pero tsiꞌ ticꞌlayob 
bajcheꞌ jach yomob. Cheꞌ jaꞌel, mi caj i 
yubin wocol i Yalobil Winic tiꞌ cꞌʌbob, 
cheꞌen Jesús. 13 Jini xcʌntꞌañob tsaꞌ caji 
i chꞌʌmbeñob isujm jiñʌch Juan tsaꞌ bʌ i 
yʌcꞌʌ chꞌʌmjaꞌ tsaꞌ bʌ tili cheꞌ bajcheꞌ tsiꞌ 
yʌlʌ Jesús.

Jesús tsiꞌ lajmesa chꞌiton am bʌ i 
juquin chʌmel 

(Mr. 9.14‑29; Lc. 9.37‑43)
14

 Cheꞌ bʌ tsaꞌ cꞌotiyob baꞌ 
tempʌbilob winicob xꞌixicob, tsaꞌ 

Jiñʌch taqꞌuin. Jumpꞌejl dracma i tojol jumpꞌejl qꞌuin eꞌtel.
Jiñʌch taqꞌuin. Jumpꞌejl estatero lajal bajcheꞌ chʌmpꞌejl qꞌuin eꞌtel.

tili winic. Tsiꞌ ñocchoco i bʌ baꞌan 
Jesús. 15 Tsiꞌ yʌlʌ: C Yum, pꞌuntan 
calobil. Come an i juquin chʌmel. 
Wen woli ti wocol. Cabʌl miꞌ yajlel 
ti cꞌajc. Cabʌl miꞌ yajlel ti jaꞌ. 16 Tsac 
pʌyʌ tilel baꞌan xcʌntꞌañob a chaꞌan, 
pero maꞌanic tsaꞌ mejli i lajmesañob, 
cheꞌen. 17 Jesús tsiꞌ jacꞌʌ: Winicob 
xꞌixicob añoꞌ bʌ wʌle, mach bʌ anic 
mi laꞌ ñop, sojquemetla. ¿Jaypꞌejl to 
qꞌuin wʌꞌ añon laꞌ wicꞌot? ¿Jaypꞌejl 
to qꞌuin mi caj j cuchbeñetla laꞌ 
sajtemal? Pʌyʌla tilel wʌꞌ baꞌ añon, 
cheꞌen. 18 Jesús tsiꞌ ticꞌbe i xibʌjlel. 
Tsaꞌ loqꞌui tiꞌ pusicꞌal. Tsaꞌ bʌcꞌ 
lajmi jini chꞌiton.
19

 Tsaꞌ tiliyob xcʌntꞌañob chaꞌan 
miꞌ bajñel pejcañob Jesús. Tsiꞌ 
yʌlʌyob: ¿Chucoch maꞌanic tsaꞌ 
mejli c choc lojon loqꞌuel? cheꞌob. 
20

 Jesús tsiꞌ subeyob: Come maꞌanic 
mi laꞌ ñop ti pejtelel laꞌ pusicꞌal. 
Come isujm mic subeñetla, mi 
tsaꞌ laꞌ ñopo ti laꞌ pusicꞌal mi cheꞌ 
jach ya wistʌl cheꞌ bajcheꞌ i bʌcꞌ 
mostaza, cheꞌ jini muqꞌuix mejlel laꞌ 
suben jini wits chaꞌan miꞌ tʌtsꞌ i bʌ 
ti yambʌ i yajñib. Mi caj i tʌtsꞌ i bʌ. 
Maꞌanic chuqui mach bʌ mejlic laꞌ 
chaꞌan. 21 Pero jini xibajob maꞌanic 
miꞌ toꞌol loqꞌuelob, cheꞌ jach miꞌ 
loqꞌuelob ti oración yicꞌot ti chꞌajb, 
cheꞌen Jesús.

Jesús tsiꞌ chaꞌ subu bajcheꞌ mi caj i 
chʌmel 

(Mr. 9.30‑32; Lc. 9.43‑45)
22

 Cheꞌ yaꞌ añob ti Galilea Jesús 
tsiꞌ subeyob: I Yalobil Winic mi 
caj i yʌjqꞌuel tiꞌ cꞌʌb winicob. 

23
 Jini winicob mi caj i tsʌnsañob. 

Ti yuxpꞌejlel qꞌuin mi caj i chaꞌ 
tejchel chꞌojyel, cheꞌen Jesús. Wen 
chꞌijiyem tsiꞌ yubiyob xcʌntꞌañob.

Tsiꞌ tojoyob tojoñel chaꞌan Templo
24

 Cheꞌ bʌ tsaꞌ cꞌotiyob ti 
Capernaum, jini xchꞌʌm tojoñelob 
tsaꞌ tiliyob baꞌan Pedro. Tsiꞌ 
yʌlʌyob: ¿Mach ba anic miꞌ yʌcꞌ 
chaꞌpꞌejl dracma Jiñʌch tojoñel a 
Maestro? cheꞌob. 25 Pedro tsiꞌ yʌlʌ: 
Muꞌ cu, cheꞌen. Cheꞌ bʌ tsaꞌ ochi 
Pedro ti otot, Jesús tsaꞌ ñaxan caji 
i pejcan. Tsiꞌ yʌlʌ: ¿Bajcheꞌ maꞌ 
wʌl, Simón? ¿Majqui miꞌ yʌqꞌueñob 
tojoñel yumʌlob ti pañimil? ¿Jim 
ba i yalobilob o yañoꞌ bʌ? cheꞌen. 
26

 Pedro tsiꞌ sube: Jini yañoꞌ bʌ, 
cheꞌen. Jesús tsiꞌ sube: Cheꞌ jini, 
mach i wentajic i yalobilob chaꞌan 
miꞌ yʌcꞌob tojoñel. 27 Pero cucu ti 
colem ñajb ame mi lac techbeñob 
i michꞌajel. Choco ochel luquijib. 
Chꞌʌmʌ jini ñaxan bʌ chʌy muꞌ bʌ a 
chuc. Cheꞌ maꞌ cawben i yej mi caj 
a taj jumpꞌejl estatero. Jiñʌch Chꞌʌmʌ 
majlel. Aqꞌueñob chaꞌañon chaꞌañet. 
Cheꞌ tsiꞌ yʌlʌ Jesús.

¿Majqui ñumen ñuc tiꞌ yumʌntel 
Dios? 

(Mr. 9.33‑42; Lc. 9.46‑48; 17.1‑2)

18  Ti jim bʌ ora tsaꞌ tiliyob 
xcʌntꞌañob baꞌan Jesús. 

Tsiꞌ cꞌajtibeyob: ¿Majqui ñumen 
ñuc tiꞌ yumʌntel panchan? cheꞌob. 
2

 Jesús tsiꞌ pʌyʌ tilel juntiquil alob. 
Tsiꞌ yʌcꞌʌ yaꞌ ti ojlil baꞌ añob. 3 Tsiꞌ 
subeyob: Isujm, mic subeñetla, mi 

maꞌanic mi laꞌ sutqꞌuin laꞌ bʌ chaꞌan 
lajaletla bajcheꞌ alobob, maꞌanic 
mi caj laꞌ wochel tiꞌ yumʌntel 
panchan. 4 Majqui jach miꞌ mel i bʌ 
ti pecꞌ cheꞌ bajcheꞌ jini alob, cꞌax 
ñuc mi caj i yajñel tiꞌ yumʌntel 
panchan. 5 Majqui jach miꞌ coltan tij 
cꞌabaꞌ juntiquil alob, miꞌ coltañon. 
6

 Majqui jach miꞌ yʌsan ti mulil 
juntiquil chꞌoꞌchꞌoc bʌ woli bʌ i 
ñopon mach utsꞌatic. Ñumen utsꞌat 
tsaꞌic ñaxan cʌjchi naꞌatun tiꞌ bicꞌ 
jini winic chaꞌan miꞌ chojquel ochel 
ti chʌmel ti ñajb.

Jini muꞌ bʌ i yʌsañonla ti mulil 
(Mr. 9.43‑48)

7
 Mi caj i tajob wocol jini añoꞌ 

bʌ ti pañimil muꞌ bʌ i yʌsañob 
ti mulil winicob xꞌixicob. Wersa 
miꞌ tilelob jini muꞌ bʌ i yʌsañob ti 
mulil, pero mi caj i tojob i mul. 8 Mi 
woliꞌ yʌsañet ti mulil a cꞌʌb mi a 
woc, tsepe loqꞌuel. Choco. Utsꞌat mi 
tsaꞌ taja a cuxtʌlel cheꞌ xbor cꞌʌbet, 
cheꞌ xbor oquet. Mach utsꞌatic mi 
tsaꞌ chojquiyet ti cꞌajc mach bʌ anic 
miꞌ jilel cheꞌ chaꞌtsꞌijt a cꞌʌb a woc. 
9

 Cheꞌ jaꞌel, mi woliꞌ yʌsañet ti mulil 
a wut, locꞌsan. Choco. Utsꞌat mi tsaꞌ 
taja a cuxtʌlel cheꞌ jumpꞌejl a wut. 
Mach utsꞌatic mi tsaꞌ chojquiyet ti 
infierno ti cꞌajc cheꞌ an chaꞌpꞌejl a 
wut.

Sajtem bʌ tiñʌmeꞌ 
(Lc. 15.3‑7)

10
 Chʌcʌ qꞌuele laꞌ bʌ chaꞌan 

maꞌanic mi laꞌ tsꞌaꞌlen mi juntiquilic 
chꞌoꞌchꞌoc bʌ, come mic subeñetla, 
yaꞌ ti panchan i yángelob jini 
chꞌoꞌchꞌocoꞌ bʌ ti pejtelel ora miꞌ 
qꞌuelbeñob i wut c Tat am bʌ ti 

panchan. 11 Come tsaꞌ tili i Yalobil 
Winic chaꞌan miꞌ coltan sajtemoꞌ 
bʌ. 12 ¿Bajcheꞌ mi laꞌ wʌl? Mi an 
juntiquil winic am bʌ joꞌcꞌal i 
tiñʌmeꞌ mi tsaꞌ sajti juncojt, ¿mach 
ba anic miꞌ cʌy jini bolonlujuncojt i 
joꞌcꞌal chaꞌan miꞌ majlel i sajcan jini 
sajtem bʌ yaꞌ ti bujtʌl? 13 Mi tsiꞌ taja, 
isujm mic subeñetla, ñumen tijicña 
i pusicꞌal miꞌ qꞌuel jini juncojt 
bajcheꞌ jini bolonlujuncojt i joꞌcꞌal 
mach bʌ anic tsaꞌ sajtiyob. 14 Cheꞌ 
jaꞌel, laꞌ Tat am bʌ ti panchan mach 
yomic miꞌ sajtel mi juntiquilic jini 
chꞌoꞌchꞌocoꞌ bʌ.

Mi lac ñusʌben i mul la quermano 
(Lc. 17.3‑4)

15
 Mi tsiꞌ chaꞌle mulil ti a contra 

a wermano, cucu, bajñel suben 
i mul. Mi tsiꞌ jacꞌbeyet tsaꞌix a 
taja a wermano. 16 Mi maꞌanic miꞌ 
jacꞌbeñet, pʌyʌ majlel juntiquil 
chaꞌtiquil a wicꞌot chaꞌan miꞌ 
tsictiyel tiꞌ tojlel chaꞌtiquil uxtiquil 
testigo jujumpꞌejl tꞌan tsaꞌ bʌ ajli. 
17

 Mi mach yomic i jacꞌben, subeñob 
xñoptꞌañob muꞌ bʌ i tempañob i bʌ. 
Mi maꞌanic miꞌ jacꞌben xñoptꞌañob 
jini winic, laꞌix ajnic cheꞌ lajal 
bajcheꞌ gentil yicꞌot xchꞌʌm tojoñel.
18

 Isujm mic subeñetla, chuqui 
jach mi laꞌ cʌch ti pañimil cʌchbil 
ti panchan. Chuqui jach mi laꞌ jit 
ti pañimil jitbil ti panchan. 19 Mic 
subeñetla jaꞌel, mi an chaꞌtiquilob 
ti pañimil muꞌ bʌ i temob i tꞌan 
chaꞌan chuqui miꞌ cꞌajtiñob, cheꞌ 
jini mi caj i yʌqꞌuentelob chaꞌan 
c Tat am bʌ ti panchan. 20 Come 
baqui jach an chaꞌtiquil uxtiquil 
tempʌbiloꞌ bʌ chaꞌan tij cꞌabaꞌ 
yʌꞌʌch añon quicꞌotob, cheꞌen Jesús.

MATEO 18



33

 

Jiñʌch taqꞌuin. Jumpꞌejl talento i tojol bolonlujumpꞌejl jab eꞌtel.

21
 Tsaꞌ tili Pedro baꞌan Jesús. Tsiꞌ 

yʌlʌ: C Yum, ¿jayyajl yom mic 
ñusʌben i mul quermano cheꞌ an 
chuqui miꞌ chaꞌlen tij contra? ¿Yom 
ba cꞌʌlʌl tiꞌ wucyajlel mic ñusʌben 
i mul? cheꞌen. 22 Jesús tsiꞌ sube: 
Mic subeñet, mach jasʌlic cheꞌ ti 
wucyajl jach, pero yom cꞌʌlʌl ti 
lujumpꞌejl i chʌncꞌal ti wucyajlel 
(77).

Chaꞌtiquil añoꞌ bʌ i bet
23

 Jini chaꞌan, i yumʌntel 
jini am bʌ ti panchan lajalʌch 
bajcheꞌ juntiquil yumʌl woli bʌ i 
ñaꞌtʌbeñob i bet xꞌeꞌtelob i chaꞌan. 
24

 Cheꞌ bʌ tsaꞌ caji i ñaꞌtʌbeñob 
i bet jini xꞌeꞌtelob, tsiꞌ pʌyʌ tilel 
juntiquil am bʌ i bet lujumpꞌejl mil 
talento. Jiñʌch 25 Maꞌanic tsaꞌ mejli 
i toj i bet. Jini chaꞌan i yum tsiꞌ 
yʌcꞌʌ mandar chaꞌan miꞌ chojñel 
jini winic yicꞌot i yijñam yicꞌot i 
yalobilob yicꞌot pejtelel i chubʌꞌan 
chaꞌan miꞌ toj i bet. 26 Jini xꞌeꞌtel tsiꞌ 
ñocchoco i bʌ. Tsiꞌ cꞌajti ti wocol 
tꞌan: “C yum, pijtan to. Muꞌ to caj c 
tojbeñet ti pejtelel”, cheꞌen. 27 Jini 
chaꞌan i yum tsiꞌ pꞌunta jini xꞌeꞌtel. 
Tsiꞌ colo.

28
 Cheꞌ woli ti sujtel jini xꞌeꞌtel 

tsiꞌ taja juntiquil i piꞌʌl ti eꞌtel 
am bʌ i bet joꞌcꞌal denario*. Tsiꞌ 
chucu tiꞌ bicꞌ. Tsiꞌ yʌlʌ: “Tojbeñon 
a bet”, cheꞌen. 29 Jini i piꞌʌl t i 
eꞌtel tsiꞌ ñocchoco i bʌ. Ti wocol 
tꞌan tsiꞌ yʌlʌ: “Pijtan to. Muꞌ to c 
tojbeñet ti pejtelel”, cheꞌen. 30 Jini 
xꞌeꞌtel maꞌanic tsiꞌ jacꞌʌ. Tsaꞌ majli 
i yotsan ti mʌjquibʌl jinto miꞌ toj i 
bet. 31 I piꞌʌlob ti eꞌtel tsiꞌ qꞌueleyob 

chuqui tsaꞌ ujti. Tsaꞌ caji i melob i 
pusicꞌal. Tsaꞌ majli i subeñob i yum 
pejtelel chuqui tsaꞌ ujti. 32 Jini i 
yum tsiꞌ pʌyʌ tilel. Tsiꞌ sube: “Jontol 
bʌ xꞌeꞌtelet, tsac ñusʌbeyet a bet 
come ti wocol tꞌan tsaꞌ cꞌajtibeyon. 
33

 ¿Mach ba yomic maꞌ pꞌuntan 
a piꞌʌl ti eꞌtel, cheꞌ bajcheꞌ tsac 
pꞌuntayet?” cheꞌen. 34 I yum tsaꞌ 
caji ti michꞌajel. Tsiꞌ yʌcꞌʌ tiꞌ cꞌʌb 
añoꞌ bʌ i yeꞌtel ti mʌjquibʌl jinto 
miꞌ luꞌ toj i bet. 35 Cheꞌ jaꞌel mi 
caj i meletla c Tat ti panchan ti 
jujuntiquiletla, mi maꞌanic mi 
laꞌ ñusʌben i mul laꞌ wermano ti 
jumpꞌejl laꞌ pusicꞌal, cheꞌen Jesús.

Cheꞌ miꞌ cʌy i yijñam winic 
(Mr. 10.1‑12; Lc. 16.18)

19  Cheꞌ bʌ tsaꞌ ujti Jesús ti 
ili cʌntesa, tsaꞌ loqꞌui ti 

Galilea. Tsaꞌ majli ti lum i cꞌabaꞌ 
Judea ti junwejl Jordán jaꞌ. 2 Bajcꞌʌl 
winicob xꞌixicob tsiꞌ tsajcayob 
majlel. Yaꞌi tsiꞌ lajmesayob.
3

 Tsaꞌ tiliyob fariseojob baꞌan 
Jesús, come yomob i yilʌben 
i pusicꞌal. Jini fariseojob tsiꞌ 
cꞌajtibeyob: ¿Ticꞌbil ba winic ti 
mandar chaꞌan miꞌ choc loqꞌuel 
i yijñam cheꞌ mach tijicñayic miꞌ 
qꞌuel? cheꞌob. 4 Jesús tsiꞌ subeyob: 
¿Mach ba anic tsaꞌ laꞌ qꞌuele ti 
jun: “Dios tsaꞌ bʌ i meleyob ti 
ñaxan tsiꞌ mele winic yicꞌot xꞌixic”? 
cheꞌen. 5 Tsiꞌ yʌlʌ: “Jini chaꞌan miꞌ 
cʌy i tat i ñaꞌ winic, miꞌ ñochtan i 
yijñam. Jini chaꞌtiquil miꞌ yochelob 
ti juntiquil jach”. 6 Mach chʌn 
chaꞌtiquilix. Juntiquil jach. Jini 
chaꞌan mach i chaꞌ tꞌox winic 

chuqui tsiꞌ tempa Dios, cheꞌen 
Jesús. 7 Tsiꞌ cꞌajtibeyob: ¿Chucoch, 
cheꞌ jini, tsiꞌ chaꞌle mandar Moisés 
chaꞌan mi la cʌqꞌuen la quijñam 
i juñilel baꞌ tsꞌijbubil mi tsaꞌix laj 
cʌyʌ? Tsiꞌ yʌcꞌʌ mandar chaꞌan mi 
lac junyajlel cʌy, cheꞌob. 8 Jesús 
tsiꞌ jacꞌbeyob: Chaꞌan i tsʌtslel laꞌ 
pusicꞌal Moisés tsiꞌ yʌqꞌueyetla tꞌan 
chaꞌan mi mejlel laꞌ choc loqꞌuel laꞌ 
wijñam cheꞌ mi laꞌ wʌqꞌuen i juñilel. 
Pero mach cheꞌic tiꞌ cajibal pañimil. 
9

 Mic subeñetla majqui jach miꞌ toꞌo 
cʌy i yijñam cheꞌ maꞌanic i tsꞌiꞌlel 
chaꞌan miꞌ pʌy yambʌ, woliꞌ chaꞌlen 
tsꞌiꞌlel, cheꞌen Jesús.
10

 Jini xcʌntꞌañob i chaꞌan tsiꞌ 
subeyob: Mi wersa yom miꞌ yajñel 
winic yicꞌot i yijñam, ticꞌʌl mi mach 
wenic miꞌ pʌyob i yijñam winicob, 
cheꞌob. 11 Jesús tsiꞌ subeyob: 
An winicob mach bʌ mejlic i 
chꞌʌmbeñob isujm jini tꞌan, cojach 
jini muꞌ bʌ i coltʌntelob. 12 An 
winicob mach bʌ mejlic i pʌyob i 
yijñam, come cheꞌʌch tsiꞌ qꞌueleyob 
pañimil. Yañoꞌ bʌ ticꞌbilob chaꞌan 
winicob. Yañoꞌ bʌ cheꞌ jach miꞌ toꞌol 
ajñelob chaꞌan i yeꞌtel tiꞌ yumʌntel 
panchan. Majqui jach mi mejlel 
i chꞌʌmben isujm, laꞌ i chꞌʌmben 
isujm, cheꞌen Jesús.

Jesús tsiꞌ yʌcꞌʌ i cꞌʌb ti alobob 
(Mr. 10.13‑16; Lc. 18.15‑17)

13
 Tsaꞌ pʌjyiyob tilel alobob 

baꞌan Jesús chaꞌan miꞌ yʌcꞌ i cꞌʌb 
ti jini alobob yicꞌot chaꞌan miꞌ 
chaꞌlen oración. Jini xcʌntꞌañob 
tsiꞌ tiqꞌuiyob. 14 Jesús tsiꞌ yʌlʌ: Laꞌ 
tilicob alobob baꞌ añon. Mach mi 
laꞌ ticꞌob, come pejtelel muꞌ bʌ i 
tilelob bajcheꞌ jini mi caj i yochelob 

tiꞌ yumʌntel jini am bʌ ti panchan, 
cheꞌen. 15 Cheꞌ bʌ tsaꞌ ujti i yʌcꞌ i 
cꞌʌb ti jini alobob tsaꞌ caji ti majlel 
Jesús.

Jini wen chumul bʌ yumʌl 
(Mr. 10.17‑31; Lc. 18.18‑30)

16
 Awilan, tsaꞌ tili juntiquil baꞌan 

Jesús. Tsiꞌ yʌlʌ: Wen bʌ Maestro, 
¿chuqui yom mic chaꞌlen chaꞌan 
mic taj j cuxtʌlel mach bʌ anic 
miꞌ jilel? cheꞌen. 17 Jesús tsiꞌ sube: 
¿Chucoch maꞌ pejcañon ti wen bʌ? 
An juntiquil jach wen bʌ, jiñʌch 
Dios. Mi a wom a taj a cuxtʌlel 
mach bʌ anic miꞌ jilel, jacꞌben i 
mandar, cheꞌen. 18 Jini winic tsiꞌ 
cꞌajtibe: ¿Chuqui ti mandar? cheꞌen. 
Jesús tsiꞌ sube: Mach a chaꞌlen 
tsʌnsa. Mach a chaꞌlen tsꞌiꞌlel. Mach 
a chaꞌlen xujchꞌ. Mach a chaꞌlen 
jopꞌtꞌan. 19 Qꞌuele ti ñuc a tat a ñaꞌ. 
Cꞌuxbin a piꞌʌlob cheꞌ bajcheꞌ maꞌ 
bajñel cꞌuxbin a bʌ, cheꞌen. 20 Jini 
chꞌiton winic tsiꞌ sube: Pejtel jini 
mandar tsac jacꞌʌ cꞌʌlʌl cheꞌ alobon 
to. ¿Chuqui to yom mic chaꞌlen? 
cheꞌen. 21 Jesús tsiꞌ sube: Mi a wom 
tsꞌʌcʌl bʌ i yutslel a pusicꞌal, cucu, 
choño a chubʌꞌan. Aqꞌuen jini 
mach bʌ añobic i chubʌꞌan. Cheꞌ 
jini mi caj a taj cabʌl a chubʌꞌan 
ti panchan. Laꞌ tsajcañon, cheꞌen 
Jesús. 22 Cheꞌ bʌ tsiꞌ yubi jini tꞌan, 
tsaꞌ caji ti majlel. Wen chꞌijiyem i 
pusicꞌal come an cabʌl i chubʌꞌan.
23

 Jesús tsiꞌ sube xcʌntꞌañob i 
chaꞌan: Isujm mic subeñetla, wen 
wocol miꞌ yochel tiꞌ yumʌntel 
panchan wen chumul bʌ winic. 
24

 Cheꞌ jaꞌel mic subeñetla, wocol 
miꞌ ñumel camello tiꞌ yarcayojlel 
acuxan. Ñumen wocol miꞌ yochel 

tiꞌ yumʌntel Dios wen chumul bʌ 
winic, cheꞌen Jesús. 25 Cheꞌ bʌ tsiꞌ 
yubiyob xcʌntꞌañob i chaꞌan, tsaꞌ 
toj sajtiyob i pusicꞌal. Tsiꞌ yʌlʌyob: 
¿Majqui mi mejlel i coltʌntel cheꞌ 
jini? cheꞌob. 26 Jesús tsiꞌ qꞌueleyob. 
Tsiꞌ subeyob: Mach mejlicob 
winicob pero Dios mi mejlel i mel ti 
pejtelel, cheꞌen.
27

 Pedro tsiꞌ jacꞌʌ: Awilan, tsaj 
cʌyʌ lojon pejtelel chuqui an c 
chaꞌan lojon chaꞌan mic tsajcañet 
lojon. ¿Chuqui mi caj c taj lojon? 
cheꞌen. 28 Jesús tsiꞌ subeyob: Isujm 
mic subeñetla, ti tsijiꞌ bʌ pañimil 
cheꞌ buchul i Yalobil Winic tiꞌ 
yumʌntel tiꞌ ñuclel, jatetla tsaꞌ bʌ 
laꞌ tsajcayon mi caj laꞌ buchtʌl ti 
lajchʌmpꞌejl buchlibʌl chaꞌan mi 
laꞌ mel jini lajchʌnmojt i pꞌolbal 
Israel. 29 Jujuntiquil tsaꞌ bʌ i cʌyʌ i 
yotot, mi i yʌscuñob, mi i yijtsꞌiñob, 
mi i tat, mi i ñaꞌ, mi i yalobilob, mi 
i lumal, chaꞌan tij cꞌabaꞌ mi caj i 
taj yambʌ joꞌcꞌal i ñumel bajcheꞌ 
jini tsaꞌ bʌ i cʌyʌ. Mi caj i taj jaꞌel 
i cuxtʌlel mach bʌ anic miꞌ jilel. 
30

 Cabʌl jini ñaxañoꞌ bʌ mi caj 
i cʌytʌlob ti wiꞌipat. Cabʌl jini 
wiꞌilobix bʌ mi caj i cꞌaxelob majlel 
ti ñaxan, cheꞌen Jesús.

Xꞌeꞌtelob ti tsꞌusubil

20  I yumʌntel jini am bʌ ti 
panchan lajalʌch bajcheꞌ 

yumʌl tsaꞌ bʌ majli ti sʌcꞌajel 
chaꞌan miꞌ sʌclan xꞌeꞌtelob chaꞌan 
i tsꞌusubil. 2 Tsiꞌ mele trato chaꞌan 
miꞌ tojtʌlob xꞌeꞌtelob ti jujumpꞌejl 
denario ti jujumpꞌejl qꞌuin. Jini 
yumʌl tsiꞌ chocoyob majlel tiꞌ 
tsꞌusubil. 3 Cheꞌ ti uchꞌijib qꞌuin tsaꞌ 
chaꞌ majli jini yumʌl. Tsiꞌ qꞌuele 

yambʌ winicob toꞌo waꞌalob jach 
baꞌan choñoñibʌl tac. 4 Tsiꞌ subeyob: 

“Cucula jaꞌel tic tsꞌusubil. Mic tojetla 
ti utsꞌat”, cheꞌen. Tsaꞌ majliyob tiꞌ 
yeꞌtel. 5 Cheꞌ jaꞌel, tsaꞌ chaꞌ majli ti 
xinqꞌuiñil yicꞌot ti ochꞌajel qꞌuin. 
Lajal tsiꞌ mele. 6 Cheꞌ yomix bʌjlel 
qꞌuin tsiꞌ taja yambʌ toꞌo waꞌaloꞌ 
bʌ. Tsiꞌ subeyob: “¿Chucoch toꞌo 
waꞌaletla ilayi cꞌʌlʌl miꞌ ñumel 
qꞌuin?” cheꞌen. 7 Tsiꞌ jacꞌbeyob: 

“Come maꞌanic majqui tsiꞌ pʌyʌyon 
lojon ti eꞌtel”, cheꞌob. Jini yumʌl tsiꞌ 
subeyob: “Cucula jaꞌel tic tsꞌusubil”, 
cheꞌen.

8
 Cheꞌ iqꞌuix cajel, i yum tsꞌusubil 

tsiꞌ sube xqꞌuel eꞌtel i chaꞌan: 
“Pʌyʌ tilel xꞌeꞌtelob. Aqꞌueñob i 
tojol. Ñaxan maꞌ toj jini wiꞌilix 
bʌ tsaꞌ juliyob. Ti wiꞌil maꞌ toj 
jini ñaxan bʌ tsaꞌ juliyob”, cheꞌen. 
9

 Jini winicob tsaꞌ bʌ tiliyob ti 
eꞌtel cheꞌ bʌ wolix ti bʌjlel qꞌuin 
tsaꞌ aqꞌuentiyob jujumpꞌejl denario 
i tojol ti jujuntiquil. 10 Cheꞌ bʌ 
tsaꞌ tiliyob jini tsaꞌ bʌ ñaxan 
cajiyob ti eꞌtel, tsiꞌ lon ñaꞌtayob 
ñumen mi caj i chꞌʌmob. Tsaꞌ 
aqꞌuentiyob jujumpꞌejl denario i 
tojol ti jujuntiquil jaꞌel. 11 Cheꞌ bʌ 
tsiꞌ chꞌʌmʌyob i tojol, tsaꞌ cajiyob 
ti wulwul tꞌan tiꞌ contra i yum 
tsꞌusubil. 12 Tsiꞌ yʌlʌyob: “Jini 
wiꞌilobix bʌ tsiꞌ chaꞌleyob eꞌtel 
jumpꞌejl jach ora. Joñon lojon, tsa 
cubi lojon cabʌl ticwal cꞌʌlʌl tsaꞌ 
ñumi qꞌuin. Wolaꞌ ñaꞌtan lajalon 
lojon quicꞌotob”, cheꞌob. 13 Jini 
yumʌl tsiꞌ sube juntiquil: “Maꞌanic 
chuqui tsac chaꞌle ti a contra. 
¿Mach ba anic tsaꞌ chaꞌle trato 
chaꞌan jumpꞌejl denario a tojol? 
14

 Chꞌʌmʌ a tojol. Cucux. Com c toj 

jini wiꞌilobix bʌ lajal bajcheꞌ mic 
tojetla. 15 ¿Mach ba anic mi mejlel 
c chaꞌlen chuqui jach com yicꞌot c 
chubʌꞌan? ¿Am ba i tsꞌiꞌlel laꞌ wut 
chaꞌan chubʌꞌañʌl come pꞌewon?” 
cheꞌen. 16 Cheꞌ jini, jini wiꞌilobix bʌ 
mi caj i cꞌaxelob majlel ti ñaxan. 
Jini ñaxañoꞌ bʌ mi caj i cʌytʌlob ti 
wiꞌipat, cheꞌen Jesús.

Jesús tsiꞌ chaꞌ subu bajcheꞌ mi caj i 
chʌmel 

(Mr. 10.32‑34; Lc. 18.31‑34)
17

 Cheꞌ bʌ woli ti letsel majlel 
ti Jerusalén, Jesús tsiꞌ pʌyʌ jini 
lajchʌntiquil xcʌntꞌañob tiꞌ bajñel. 
Yaꞌ ti bij tsiꞌ subeyob: 18 Ñaꞌtanla, 
woli lac letsel majlel ti Jerusalén. 
I Yalobil Winic mi caj i yʌjqꞌuel 
tiꞌ cꞌʌb ñuc bʌ motomajob yicꞌot 
stsꞌijbayajob. Mi caj i yʌcꞌob ti 
chʌmel. 19 Mi caj i yʌcꞌob tiꞌ cꞌʌb 
gentilob chaꞌan miꞌ wajleñob. Mi 
caj i jatsꞌob ti asiyal. Mi caj i chꞌijob 
ti cruz. Mi caj i chaꞌ chꞌojyel tiꞌ 
yuxpꞌejlel qꞌuin, cheꞌen.

I cꞌajtibal Santiago yicꞌot Juan 
(Mr. 10.35‑45)

20
 Tsaꞌ tili i yijñam Zebedeo 

yicꞌot i yalobilob baꞌan Jesús. Tsiꞌ 
ñocchoco i bʌ tiꞌ tojel. An chuqui tsiꞌ 
cꞌajtibe. 21 Jesús tsiꞌ sube: ¿Chuqui 
a wom? cheꞌen. Jini xꞌixic tsiꞌ sube: 
Acꞌʌ a tꞌan chaꞌan miꞌ buchtʌlob jini 
chaꞌtiquil calobilob juntiquil ti a ñoj, 
juntiquil ti a tsꞌej, ti a yumʌntel, 
cheꞌen. 22 Jesús tsiꞌ sube: Mach 
laꞌ wujilic chuqui woli laꞌ cꞌajtin. 
¿Mejl ba mi laꞌ ñusan jini jach bʌ 
wocol muꞌ bʌ c ñusan? cheꞌen. Tsiꞌ 
jacꞌbeyob. Muꞌ cu mejlel, cheꞌob. 
23

 Jesús tsiꞌ subeyob: Isujm mi caj laꞌ 

ñusan jini jach bʌ wocol muꞌ bʌ c 
ñusan. Pero mach c wentajic chaꞌan 
mic sub majqui miꞌ caj ti buchtʌl 
tic ñoj yicꞌot tic tsꞌej. Yaꞌi mi caj i 
buchchocontel jini yajcʌbiloꞌ bʌ i 
chaꞌan c Tat, cheꞌen Jesús. 24 Cheꞌ 
bʌ tsiꞌ yubiyob jini lujuntiquil, tsaꞌ 
caji i michꞌleñob jini chaꞌtiquil. 
25

 Jesús tsiꞌ pʌyʌyob tilel. Tsiꞌ yʌlʌ: 
Laꞌ wujil cꞌax ñuc miꞌ pʌsob i bʌ i 
yumob gentilob tiꞌ tojlelob i piꞌʌlob. 
Tsʌts miꞌ yʌcꞌob i tꞌan. 26 Mach 
cheꞌic yom miꞌ laꞌ chaꞌlen jatetla. 
Majqui jach yom i taj i ñuclel ti laꞌ 
tojlel laꞌ i coltañetla. 27 Majqui jach 
yom i yajñel ti cꞌax ñuc ti laꞌ tojlel 
laꞌ i coltañetla cheꞌ bajcheꞌ laꞌ winic. 
28

 Cheꞌʌch miꞌ mel i Yalobil Winic. 
Come maꞌanic tsaꞌ tili chaꞌan miꞌ 
coltʌntel. Tsaꞌ tili chaꞌan miꞌ coltan 
winicob xꞌixicob, chaꞌan miꞌ yʌcꞌ i 
bʌ ti chʌmel chaꞌan i tojol i mul 
cabʌlob. Cheꞌ tsiꞌ yʌlʌ Jesús.

Tsaꞌ cꞌotiyob i wut chaꞌtiquil xpotsꞌ 
(Mr. 10.46‑52; Lc. 18.35‑43)

29
 Cheꞌ bʌ tsaꞌ loqꞌuiyob majlel 

ti Jericó, bajcꞌʌl winicob xꞌixicob 
tsiꞌ tsajcayob majlel Jesús. 30 Yaꞌ 
añob chaꞌtiquil xpotsꞌ buchulob 
tiꞌ tiꞌ bij. Cheꞌ bʌ tsiꞌ yubiyob woli 
ti ñumel Jesús, cꞌam tsiꞌ chaꞌleyob 
tꞌan. Tsiꞌ yʌlʌyob: C Yum, i Yalobilet 
bʌ David, pꞌuntañon lojon, cheꞌob. 
31

 Jini winicob xꞌixicob tsiꞌ tiqꞌuiyob 
chaꞌan miꞌ cʌyob i tꞌan. Tsaꞌ utsi 
cajiyob ti cꞌam bʌ tꞌan jini xpotsꞌob. 
Tsiꞌ yʌlʌyob: C Yum, i Yalobilet 
bʌ David, pꞌuntañon lojon, cheꞌob. 
32

 Jesús tsiꞌ cʌyʌ i xʌmbal. Tsiꞌ 
pʌyʌyob tilel. Tsiꞌ yʌlʌ: ¿Chuqui 
laꞌ wom mic tumbeñetla? cheꞌen. 
33

 Tsiꞌ subeyob: C Yum, com lojon 

miꞌ cꞌotel c wut, cheꞌob. 34 Chaꞌan 
tiꞌ pꞌuntaya Jesús tsiꞌ tʌlbeyob i wut 
xpotsꞌ. Tsaꞌ bʌcꞌ cꞌotiyob i wut. Tsiꞌ 
tsajcayob majlel.

Cheꞌ bʌ tsaꞌ ochi ti Jerusalén 
(Mr. 11.1‑11; Lc. 19.28‑40; Jn. 12.12‑19)

21  Cheꞌ lʌcꞌʌlix añob ti 
Jerusalén, tsaꞌ cꞌotiyob yaꞌ 

ti Betfagé ti Olivo wits. Jesús tsiꞌ 
choco majlel chaꞌtiquil xcʌntꞌañob. 
2

 Tsiꞌ subeyob: Cucula ti tejclum yaꞌ 
tiꞌ tojel laꞌ wut. Yaꞌ cʌchʌl mi caj 
laꞌ bʌcꞌ taj juncojt ñaꞌ burro. Yaꞌan 
yicꞌot i yal. Jitila tilel baꞌ añon. 3 Mi 
an majqui miꞌ pejcañetla yom mi 
laꞌ suben: “Yom i cꞌʌn lac Yum”, 
cheꞌetla. Mi caj i bʌcꞌ choc tilel 
yicꞌot i yal, cheꞌen Jesús. 4 Cheꞌʌch 
tsaꞌ ujti chaꞌan miꞌ tsꞌʌctiyel i tꞌan 
xꞌaltꞌan tsaꞌ bʌ i yʌlʌ: 5 “Subenla 
xꞌixicob yaꞌ ti Sion, awilan, laꞌ 
Yum woliꞌ tilel baꞌ añetla. Pecꞌ miꞌ 
mel i bʌ. Cꞌʌchʌl ti burro woliꞌ 
tilel, cꞌʌchʌl tiꞌ yal burro yujil bʌ 
cuchijel”, cheꞌen.

6
 Jini xcʌntꞌañob tsaꞌ majliyob. Tsiꞌ 

chaꞌleyob cheꞌ bajcheꞌ tsiꞌ subeyob 
Jesús. 7 Tsiꞌ pʌyʌyob tilel jini burro 
yicꞌot i yal. Jini xcʌntꞌañob tsiꞌ 
tasibeyob i pat burro yicꞌot i yal 
tiꞌ pislelob. Jesús tsiꞌ buchta pisil. 
8

 Cabʌl winicob xꞌixicob tsiꞌ tasiyob 
majlel jini bij tiꞌ pislel. Yañoꞌ bʌ tsiꞌ 
tsepeyob jubel i cꞌʌb teꞌ. Tsaꞌ caji 
i lijlij acꞌob majlel yaꞌ ti bij. 9 Jini 
winicob xꞌixicob woli bʌ i majlelob 
tiꞌ tojel Jesús yicꞌot jini woli bʌ i 
tilelob tiꞌ pat cꞌam tsiꞌ yʌlʌyob: 
¡Cotañet i Yalobilet bʌ David! ¡Laꞌ 
sujbic a ñuclel, jatet muꞌ bʌ a tilel 
tiꞌ cꞌabaꞌ lac Yum! ¡Cotañet añet 
bʌ ti chan! cheꞌob. 10 Cheꞌ bʌ tsaꞌ 

ochi ti Jerusalén Jesús, ti pejtelel 
winicob xꞌixicob tsaꞌ cajiyob ti tꞌan. 
Tsiꞌ yʌlʌyob: ¿Majqui jini? cheꞌob. 
11

 Jini winicob xꞌixicob tsiꞌ yʌlʌyob: 
Jiñʌch Jesús jini xꞌaltꞌan chꞌoyol bʌ 
ti Nazaret ti Galilea, cheꞌob.

Jesús tsiꞌ chocoyob loqꞌuel ti Templo 
(Mr. 11.15‑19; Lc. 19.45‑48; Jn. 2.13‑22)
12

 Jesús tsaꞌ ochi ti Templo. Tsaꞌ 
caji i choc loqꞌuel jini woliyoꞌ bʌ ti 
choñoñel yicꞌot mʌñoñel ti Templo. 
Jesús tsiꞌ chꞌaꞌ chocobeyob i mesa 
tac xqꞌuex taqꞌuiñob yicꞌot i buchlib 
tac jini woli bʌ i choñob xꞌujcuts. 
13

 Jesús tsiꞌ subeyob: Tsꞌijbubil ti 
jun: “Miꞌ caj ti ajlel cotot tiꞌ yotlel 
oración”. Pero jatetla wolix laꞌ 
sutqꞌuin tiꞌ chꞌeñal xujchꞌob, cheꞌen. 
14

 Tsaꞌ tiliyob xpotsꞌob yicꞌot jini 
mach bʌ weñobic i yoc baꞌan Jesús 
tiꞌ mal Templo. Tsiꞌ lajmesayob. 
15

 Tsaꞌ cajiyob ti michꞌajel ñuc bʌ 
motomajob yicꞌot stsꞌijbayajob cheꞌ 
bʌ tsiꞌ qꞌueleyob ñuc bʌ i yeꞌtel 
Jesús, cheꞌ bʌ tsiꞌ yubibeyob i tꞌan 
jini alobob woliyoꞌ bʌ ti cꞌam bʌ 
tꞌan ti Templo: Cotañet i Yalobilet 
bʌ David, cheꞌob. 16 Tsiꞌ subeyob 
Jesús: ¿Mach ba wolic a wubin 
chuqui woliꞌ yʌlob? cheꞌob. Jesús 
tsiꞌ jacꞌbeyob: Woli cu cubin. ¿Mach 
ba tsaꞌic laꞌ qꞌuele ti jun: “Yaꞌ tiꞌ yej 
alobob yicꞌot tiꞌ yej jini woliyoꞌ bʌ ti 
chuꞌ, tsiꞌ wen tsictesa i ñuclel Dios”? 
cheꞌen. 17 Jesús tsiꞌ cʌyʌyob. Tsaꞌ 
loqꞌui majlel ti tejclum. Tsaꞌ cꞌoti yaꞌ 
ti Betania. Yaꞌ tsaꞌ jijli.

Tsiꞌ tiqꞌui higuera teꞌ 
(Mr. 11.12‑14, 20‑26)

18
 Ti sʌcꞌajel cheꞌ woliꞌ chaꞌ 

majlel ti tejclum, Jesús tsiꞌ yubi 

wiꞌñal. 19 Cheꞌ bʌ tsiꞌ qꞌuele teꞌ i 
cꞌabaꞌ higuera yaꞌ lʌcꞌʌl tiꞌ tiꞌ bij 
tsaꞌ majli baꞌan. Maꞌanic chuqui 
tsiꞌ taja. I yopol jach yaꞌan. Jesús 
tsiꞌ sube: Mach maꞌ chʌn acꞌ a wut 
ti pejtelel ora, cheꞌen. Ora jach 
tsaꞌ caji ti tiquin jini teꞌ. 20 Cheꞌ bʌ 
tsiꞌ qꞌueleyob jini xcʌntꞌañob, tsaꞌ 
toj sajtiyob i pusicꞌal. Tsiꞌ yʌlʌyob: 
¿Bajcheꞌ tsaꞌ bʌcꞌ tiqui jini higuera 
teꞌ? cheꞌob. 21 Jesús tsiꞌ subeyob: 
Isujm mic subeñetla, mi mux laꞌ 
ñop, mi maꞌanic tile bixel bʌ laꞌ 
pusicꞌal, mach cheꞌic jach mi caj 
laꞌ chaꞌlen cheꞌ bajcheꞌ tsac melbe 
jini higuera teꞌ. Mi mux laꞌ ñop mi 
caj laꞌ suben jini wits chaꞌan miꞌ 
chꞌujyel letsel chaꞌan miꞌ chojquel 
ochel ti colem ñajb. Cheꞌʌch miꞌ caj 
ti ujtel. 22 Mi mux laꞌ ñop mi caj laꞌ 
wʌqꞌuentel pejtelel chuqui tac mi laꞌ 
cꞌajtin ti oración, cheꞌen Jesús.

Tsiꞌ cꞌajtibeyob Jesús baqui tsiꞌ taja 
i yeꞌtel 

(Mr. 11.27‑33; Lc. 20.1‑8)
23

 Cheꞌ bʌ tsaꞌ ochi Jesús ti 
Templo, jini ñuc bʌ motomajob 
yicꞌot jini xñoxob añoꞌ bʌ i yeꞌtel tsaꞌ 
tiliyob baꞌ woliꞌ chaꞌlen cʌntesa. Tsiꞌ 
cꞌajtibeyob: ¿Baqui tsaꞌ taja a weꞌtel 
chaꞌan maꞌ chaꞌlen jini? ¿Majqui 
tsiꞌ yʌqꞌueyet a weꞌtel? cheꞌob. 
24

 Jesús tsiꞌ subeyob: An chuqui 
mij cꞌajtibeñetla jaꞌel. Mi mucꞌʌch 
laꞌ jacꞌbeñon, joñon jaꞌel mi caj c 
subeñetla baqui tsac taja queꞌtel 
chaꞌan jini muꞌ bʌ c mel. 25 ¿Baqui 
chꞌoyol i yeꞌtel Juan tsaꞌ bʌ i yʌcꞌʌ 
chꞌʌmjaꞌ? ¿Chꞌoyol ba ti panchan o 
chꞌoyol ba ti winicob? cheꞌen Jesús. 
Tsaꞌ caji i bajñel pejcañob i bʌ. Tsiꞌ 
yʌlʌyob: Mi tsaꞌ lac sube: “Chꞌoyol 

ti panchan”, mi choꞌonla, muqꞌuix 
i chaꞌ cꞌajtibeñonla: “¿Chucoch cheꞌ 
jini, maꞌanic tsaꞌ laꞌ ñopbe i tꞌan?” 
Cheꞌ mi caj i yʌl. 26 Mi tsaꞌ lac sube: 

“Chꞌoyol ti winic”, mi choꞌonla, woli 
lac bʌcꞌñan winicob xꞌixicob, come 
ti pejtelelob miꞌ yʌlob xꞌaltꞌañʌch 
jini Juan, cheꞌob. 27 Jini chaꞌan tsiꞌ 
yʌlʌyob: Mach cujilic lojon, cheꞌob. 
Jesús tsiꞌ subeyob jaꞌel: Cheꞌ jaꞌel, 
joñon maꞌanic mic subeñetla baqui 
tsac taja queꞌtel chaꞌan jini muꞌ bʌ c 
mel, cheꞌen.

Lajiya chaꞌan chaꞌtiquil 
i yalobil winic

28
 ¿Bajcheꞌ mi laꞌ wʌl? An 

juntiquil winic am bʌ chaꞌtiquil i 
yalobil. Tsaꞌ tili baꞌan ñaxan bʌ i 
yalobil. Tsiꞌ sube: “Calobil, cucu 
wʌle ti eꞌtel tic tsꞌusubil”, cheꞌen. 
29

 I yalobil tsiꞌ sube: “Maꞌanic mi caj 
c majlel”, cheꞌen. Wiꞌil tsiꞌ qꞌuexta 
i pusicꞌal. Tsaꞌ majli. 30 Jini winic 
tsaꞌ tili baꞌan yambʌ i yalobil. Lajal 
tsiꞌ pejca. Jini i yalobil tsiꞌ yʌlʌ: 

“Mucꞌʌch c majlel, c tat”, cheꞌen. 
Pero maꞌanic tsaꞌ majli. 31 ¿Majqui 
tsiꞌ mero mele bajcheꞌ yom i tat? 
¿Jim ba ñaxan bʌ o jim ba wiꞌilix 
bʌ? cheꞌen Jesús. Tsiꞌ subeyob: 

“Jini ñaxan bʌ”, cheꞌob. Jesús 
tsiꞌ subeyob ñuc bʌ motomajob 
yicꞌot xñoxob añoꞌ bʌ i yeꞌtel: 
Isujm mic subeñetla, jini xchꞌʌm 
tojoñelob yicꞌot xmojajob mi caj 
i yochelob tiꞌ yumʌntel Dios cheꞌ 
mach ochemeticla. 32 Come Juan 
tsaꞌ tili baꞌ añetla. Tsaꞌ ajni ti toj 
bʌ bij. Maꞌanic tsaꞌ laꞌ ñopbe i tꞌan. 
Pero jini xchꞌʌm tojoñelob yicꞌot 
jini xmojajob tsiꞌ ñopbeyob i tꞌan. 
Jatetla anquese qꞌuelelix laꞌ chaꞌan 

bajcheꞌ tsiꞌ cʌyʌyob i mul, maꞌanic 
tsaꞌ laꞌ cʌyʌ laꞌ mul chaꞌan mi laꞌ 
ñopben i tan, cheꞌen Jesús.

Jontol bʌ xcʌnta tsꞌusubilob 
(Mr. 12.1‑12; Lc. 20.9‑19)

33
 Ubinla yambʌ tꞌan ti lajiya: 

Juntiquil i yum otot tsiꞌ pʌcꞌʌ 
tsꞌusubil. Tsiꞌ joy mʌcʌ ti corral. Tsiꞌ 
piqui jini lum baꞌ miꞌ tꞌuchtʌben 
loqꞌuel i yaꞌlel tsꞌusub. Tsiꞌ mele 
chan bʌ qꞌueloñib. Tsiꞌ yʌqꞌueyob 
tiꞌ wenta xcʌnta tsꞌusubilob. Tsaꞌ 
majli ti yambʌ lum. 34 Cheꞌ lʌcꞌʌlix 
i yorajlel miꞌ cajel ti wut, tsiꞌ 
choco majlel yambʌ xꞌeꞌtelob i 
chaꞌan. Tsaꞌ majliyob baꞌan xcʌnta 
tsꞌusubilob chaꞌan miꞌ chꞌʌmbeñob 
tilel i wut. 35 Jini xcʌnta tsꞌusubilob 
tsiꞌ chucuyob jini xꞌeꞌtelob i 
chaꞌan. Tsiꞌ lowoyob juntiquil. Tsiꞌ 
tsʌnsayob yambʌ. Tsiꞌ juluyob 
yambʌ ti xajlel. 36 I yum tsꞌusubil 
tsiꞌ chaꞌ chocbeyob majlel yambʌ 
xꞌeꞌtelob ñumen cabʌlob bajcheꞌ 
ti ñaxan. Jini xcʌnta tsꞌusubilob 
lajal tsiꞌ ticꞌlayob. 37 Ti wiꞌil i yum 
tsꞌusubil tsiꞌ choco majlel i yalobil 
baꞌ añob. Tsiꞌ yʌlʌ: “Mi caj i qꞌuelob 
calobil ti ñuc”, cheꞌen. 38 Cheꞌ bʌ tsiꞌ 
qꞌueleyob i yalobil jini yumʌl, jini 
xcʌnta tsꞌusubilob tsiꞌ subeyob i bʌ: 

“Jiñʌch muꞌ bʌ caj i yochel ti yumʌl. 
Conla lac tsʌnsan. Laꞌ lac chilben 
pejtelel i chubʌꞌan”, cheꞌob. 39 Tsiꞌ 
chucuyob. Tsiꞌ chocoyob loqꞌuel ti 
tsꞌusubil. Tsiꞌ tsʌnsayob.
40

 Cheꞌ miꞌ tilel i yum tsꞌusubil, 
¿chuqui mi caj i tumben xcʌnta 
tsꞌusubilob? cheꞌen Jesús. 41 Jini ñuc 
bʌ motomajob yicꞌot xñoxob añoꞌ bʌ 
i yeꞌtel tsiꞌ subeyob Jesús: Mi caj i 
wersa jisan jini jontoloꞌ bʌ winicob. 

Mi caj i yʌcꞌ i tsꞌusubil tiꞌ wenta 
yañoꞌ bʌ xcʌnta tsꞌusubilob muꞌ bʌ 
caj i yʌqꞌueñob i wut tiꞌ yorajlel, 
cheꞌob. 42 Jesús tsiꞌ subeyob: ¿Mach 
ba anic tsaꞌ laꞌ qꞌuele jini tꞌan tiꞌ 
Tsꞌijbujel Dios?: “Jini jach bʌ xajlel 
tsaꞌ bʌ i chocoyob xmel ototob 
tsaꞌix otsʌnti ti ñaxan bʌ i xujc otot. 
Jiñʌch i melbal lac Yum. Utsꞌatax 
mi laj qꞌuel”, cheꞌen Jesús.
43

 Jini chaꞌan mic subeñetla mi 
caj laꞌ chilbentel i yumʌntel Dios. 
Mi caj i yʌqꞌuentelob jini winicob 
xꞌixicob muꞌ bʌ i yʌcꞌob wen bʌ i 
wut. 44 Jini muꞌ bʌ i yajlel tiꞌ pam 
jini xajlel mi caj i cꞌʌscujel. Jini 
muꞌ bʌ i tejñel ti jini xajlel mi caj i 
luꞌ bicꞌtiyel, cheꞌen Jesús. 45 Cheꞌ bʌ 
tsiꞌ yubibeyob i lajiya tac Jesús, jini 
ñuc bʌ motomajob yicꞌot fariseojob 
tsiꞌ ñaꞌtayob woliꞌ tajtʌlob ti tꞌan. 
46

 Cheꞌ bʌ woliꞌ ñaꞌtañob bajcheꞌ mi 
mejlel i chucob Jesús, tsiꞌ bʌcꞌñayob 
winicob xꞌixicob come woliꞌ yʌlob 
xꞌaltꞌañʌch.

I qꞌuiñilel ñujpuñijel 
(Lc. 14.15‑24)

22  Jesús tsiꞌ chaꞌ pejcayob 
ti lajiya. Tsiꞌ yʌlʌ: 2 I 

yumʌntel jini am bʌ ti panchan 
lajalʌch bajcheꞌ juntiquil rey tsaꞌ bʌ 
i mele qꞌuin cheꞌ bʌ tsaꞌ ñujpuni i 
yalobil. 3 Tsiꞌ choco majlel xꞌeꞌtelob 
i chaꞌan chaꞌan miꞌ pʌyob tilel jini 
pʌybiloꞌ bʌ chaꞌan miꞌ melbeñob i 
qꞌuiñilel ñujpuñijel. Mach yomobic 
tilel. 4 Tsiꞌ chaꞌ choco majlel yambʌ 
xꞌeꞌtelob. Tsiꞌ yʌlʌ: Subenla jini 
pʌybiloꞌ bʌ: “Awilan, tsaꞌix c 
chajpa c weꞌel. Tsʌnsʌbilix jini tat 
wacax yicꞌot jujpꞌem bʌ alʌcꞌʌl. Laj 
chajpʌbilix. Laꞌix cu la chaꞌan mi 

laꞌ melben i qꞌuiñilel ñujpuñijel”, 
cheꞌen. 5 Tsaꞌ jach i tseꞌtayob. Tsaꞌ 
majliyob, juntiquil tiꞌ chol, yambʌ tiꞌ 
choñoñel. 6 Yañoꞌ bʌ tsiꞌ chucuyob 
xꞌeꞌtelob i chaꞌan. Leco tsiꞌ ticꞌlayob. 
Tsiꞌ tsʌnsayob. 7 Michꞌ jini rey, 
tsiꞌ choco majlel i soldadojob tsaꞌ 
bʌ i jisayob jini stsʌnsajob. Tsiꞌ 
pulbeyob i tejclum. 8 Tsiꞌ sube 
xꞌeꞌtelob i chaꞌan: “Chajpʌbilix i 
qꞌuiñilel ñujpuñijel. Mach utsꞌatobic 
jini pʌybiloꞌ bʌ. 9 Cucula cheꞌ jini, 
ti pejtelel bij. Ti pejtelel muꞌ bʌ laꞌ 
taj, pʌyʌla tilel chaꞌan miꞌ melob i 
qꞌuiñilel ñujpuñijel”, cheꞌen. 10 Cheꞌ 
jini tsaꞌ majliyob xꞌeꞌtelob ti pejtelel 
bij. Tsiꞌ tempayob tilel pejtelel jini 
tsaꞌ bʌ i tajayob, jontoloꞌ bʌ yicꞌot 
utsꞌatoꞌ bʌ i pusicꞌal. Cheꞌ jini tsaꞌ 
bujtꞌi i yotot ti xmel qꞌuiñob.
11

 Cheꞌ bʌ tsaꞌ ochi jini rey i 
qꞌuel jini xmel qꞌuiñob, tsiꞌ qꞌuele 
juntiquil winic mach bʌ xojolic 
i chaꞌan wen bʌ i bujc chaꞌan 
ñujpuñijel. 12 Tsiꞌ sube: “¿Bajcheꞌ 
tsaꞌ mejli a wochel ilayi cheꞌ mach 
xojolic a chaꞌan wen bʌ a bujc 
chaꞌan ñujpuñijel?” cheꞌen. Maꞌanic 
chuqui tsaꞌ mejli i yʌl. 13 Jini rey tsiꞌ 
sube xꞌeꞌtelob i chaꞌan: “Cʌchʌla tiꞌ 
cꞌʌb tiꞌ yoc. Chocola baꞌan icꞌchꞌipan 
bʌ pañimil. Yaꞌi miꞌ cajelob ti uqꞌuel 
yicꞌot quechꞌecña i bʌquel i yej”, 
cheꞌen. 14 Come an cabʌl pʌybiloꞌ bʌ, 
maꞌanic jaytiquil yajcʌbiloꞌ bʌ. Cheꞌ 
tsi yʌlʌ Jesús.

Cꞌajtibal chaꞌan tojoñel 
(Mr. 12.13‑17; Lc. 20.20‑26)

15
 Tsaꞌ majliyob fariseojob. Tsiꞌ 

pejcayob i bʌ chaꞌan miꞌ ñaꞌtañob 
bajcheꞌ mi caj i tajbeñob i mul 
Jesús tiꞌ subal. 16 Jini fariseojob 

tsiꞌ chocoyob majlel xcʌntꞌañob 
i chaꞌan yicꞌot herodiañob baꞌan 
Jesús. Tsiꞌ yʌlʌyob: Maestro, cujil 
lojon isujmet. Wolaꞌ cʌntesañonla i 
bijlel Dios ti isujm. Maꞌanic majch 
maꞌ bʌcꞌñan. Junlajal maꞌ qꞌuel 
winicob mi an i yeꞌtel mi maꞌanic 
i yeꞌtel. 17 Subeñon lojon cheꞌ jini. 
¿Bajcheꞌ maꞌ wʌl? ¿Muꞌ ba i yʌl 
ti mandar yom mi la cʌqꞌuen 
César jini tojoñel o maꞌanic? 
cheꞌob. 18 Jesús tsiꞌ ñaꞌta jontolob i 
pusicꞌal. Tsiꞌ yʌlʌ: ¿Chucoch mi laꞌ 
wilʌbeñon c pusicꞌal? Chaꞌchajp jax 
laꞌ pusicꞌal. 19 Pʌsbeñon jini taqꞌuin 
chaꞌan tojoñel, cheꞌen Jesús. Tsiꞌ 
chꞌʌmbeyob tilel jumpꞌejl denario. 
20

 Jesús tsiꞌ subeyob: ¿Majqui i 
chaꞌan ili i yejtal yicꞌot i tsꞌijbal 
tiꞌ pam? cheꞌen. 21 Tsiꞌ jacꞌbeyob: 
I chaꞌan César, cheꞌob. Jesús tsiꞌ 
subeyob: Jini chaꞌan aqꞌuenla César 
i chaꞌan bʌ César. Aqꞌuenla Dios i 
chaꞌan bʌ Dios, cheꞌen Jesús. 22 Tsaꞌ 
toj sajtiyob i pusicꞌal cheꞌ bʌ tsiꞌ 
yubibeyob i tꞌan. Tsiꞌ cʌyʌyob Jesús. 
Tsaꞌ majliyob.

Cꞌajtibal chaꞌan cheꞌ miꞌ tejchelob 
chꞌojyel 

(Mr. 12.18‑27; Lc. 20.27‑40)
23

 Ti jim bʌ qꞌuin tsaꞌ tiliyob 
saduceojob baꞌan Jesús. Jiñobʌch 
muꞌ bʌ i yʌlob maꞌanic miꞌ tejchelob 
chꞌojyel chʌmeñoꞌ bʌ. An chuqui 
tsiꞌ cꞌajtibeyob Jesús. 24 Tsiꞌ yʌlʌyob: 
Maestro, Moisés tsiꞌ yʌlʌ: “Mi 
tsaꞌ chʌmi winic cheꞌ maxto anic 
i yalobil, wersa yom jini ijtsꞌiñʌl 
bʌ miꞌ pʌyben i yijñam i yʌscun 
chaꞌan miꞌ techben i pꞌolbal i 
yʌscun”, cheꞌob. 25 An quicꞌot lojon 
wuctiquil winicob i yerañob i bʌ. 

Jini ñaxan bʌ tsiꞌ chaꞌle ñujpuñijel. 
Tsaꞌ chʌmi. Maꞌanic i yalobil. Tsaꞌ 
cʌle i yijñam jini ascuñʌl bʌ. Tsiꞌ 
pʌyʌ jini ijtsꞌiñʌl bʌ. 26 Cheꞌ jaꞌel i 
chaꞌticlel, yicꞌot i yuxticlel, cꞌʌlʌl 
tiꞌ wucticlel. 27 Ti wiꞌil tsaꞌ chʌmi 
jini xꞌixic jaꞌel. 28 Tiꞌ yorajlel cheꞌ miꞌ 
tejchelob chꞌojyel, ¿baqui bʌ winic 
i ñoxiꞌal jini xꞌixic? Come ti pejtelel 
jini wuctiquil tsiꞌ pʌyʌyob chaꞌan i 
yijñam, cheꞌob.

29
 Jesús tsiꞌ subeyob: Cabʌl 

laꞌ sajtemal come mach cʌñʌlic 
laꞌ chaꞌan i Tsꞌijbujel Dios mi i 
pꞌʌtʌlel Dios. 30 Come tiꞌ yorajlel 
cheꞌ miꞌ tejchelob chꞌojyel, maꞌanic 
miꞌ pʌyob i piꞌʌl, maꞌanic miꞌ 
sijintelob. Come lajalob bajcheꞌ i 
yángelob Dios ti panchan. 31 ¿Mach 
ba anic tsaꞌ laꞌ qꞌuele jini tsaꞌ bʌ i 
subeyetla Dios chaꞌan i sujmlel jini 
chʌmeñoꞌ bʌ muꞌ bʌ i tejchelob 
chꞌojiyel? 32 Tsiꞌ yʌlʌ: “Joñon I 
Dioson Abraham, I Dioson Isaac, 
I Dioson Jacob”, cheꞌen. mach i 
Diosic chʌmeñoꞌ bʌ, pero i Diosʌch 
cuxuloꞌ bʌ, cheꞌen Jesús. 33 Cheꞌ 
bʌ tsiꞌ yubiyob winicob xꞌixicob, 
tsaꞌ toj sajtiyob i pusicꞌal chaꞌan i 
cʌntesʌbal Jesús.

Ñumen ñuc bʌ mandar 
(Mr. 12.28‑34)

34
 Cheꞌ bʌ tsiꞌ yubiyob bajcheꞌ 

Jesús tsiꞌ ñʌchꞌtesayob ti tꞌan 
saduceojob, jini fariseojob 
tsiꞌ tempayob i bʌ. 35 Juntiquil 
xcʌntesa mandar tsaꞌ caji i pejcan 
Jesús. Yom i yilʌben i pusicꞌal. 
36

 Tsiꞌ cꞌajtibe: Maestro, ¿chuqui ti 
mandar cꞌax ñuc tiꞌ mandar Dios? 
cheꞌen. 37 Jesús tsiꞌ sube: “Cꞌuxbin 
a Yum Dios ti pejtelel a pusicꞌal, 

ti pejtelel a chꞌujlel, ti pejtelel a 
ñaꞌtʌbal”. 38 Jiñʌch jini ñaxan bʌ 
mandar, jini cꞌax ñuc bʌ. 39 Lajal 
jini wiꞌilix bʌ mandar: “Cꞌuxbin a 
piꞌʌlob cheꞌ bajche maꞌ cꞌuxbin a bʌ 
ti a bajñelil”. 40 Ti jini chaꞌpꞌejl ñuc 
bʌ mandar tsaꞌ laj loqꞌui pejtelel 
tsꞌijbubil bʌ mandar yicꞌot i subal 
xꞌaltꞌañob, cheꞌen Jesús.

Cristo i Yalobil David 
(Mr. 12.35‑37; Lc. 20.41‑44)

41
 Cheꞌ tempʌbilobix fariseojob, 

Jesús tsiꞌ cꞌajtibeyob: 42 ¿Majqui jini 
Cristo mi laꞌ wʌl? ¿Majqui i Tat? 
cheꞌen. Tsiꞌ subeyob: I yalobilʌch 
David jini Cristo, cheꞌob. 43 Jesús 
tsiꞌ subeyob: ¿Bajcheꞌ isujm tsiꞌ 
pejca Cristo tiꞌ Yum jini David 
cheꞌ cʌntesʌbil chaꞌan Espíritu? 
44

 David tsiꞌ yʌlʌ: “Jini lac Yum tsiꞌ 
sube c Yum: Buchiꞌ tic ñoj jinto mi 
cʌqꞌueñet a tꞌuchtan a contrajob”, 
cheꞌen Jesús. 45 Mi tsiꞌ pejca Cristo 
tiꞌ Yum jini David, ¿bajcheꞌ isujm 
mi i yalobilʌch David jini Cristo? 
cheꞌen Jesús. 46 Maꞌanic majqui tsaꞌ 
mejli i wis jacꞌben i tꞌan. Cheꞌ jaꞌel 
maꞌanix majqui tsiꞌ chʌn ñopo i 
cꞌajtiben yan tac bʌ chaꞌan bʌqꞌuen.

Jesús tsiꞌ tiqꞌui stsꞌijbayajob yicꞌot 
fariseojob 

(Mr. 12.38‑40; Lc. 11.37‑54; 20.45‑47)

23  Jesús tsaꞌ caji i pejcan 
tempʌbiloꞌ bʌ winicob 

xꞌixicob yicꞌot xcʌntꞌañob i chaꞌan. 
2

 Tsiꞌ yʌlʌ: Jini stsꞌijbayajob yicꞌot 
fariseojob tsaꞌ ochiyob ti cʌntesa 
mandar tiꞌ qꞌuexol Moisés. 3 Jini 
chaꞌan jacꞌbenla i tꞌan. Melela 
chuqui jach miꞌ subeñetla. Pero 
mach mi laꞌ tsajcan i melbalob. 

Come miꞌ lon chaꞌleñob subtꞌan. 
Maꞌanic miꞌ melob chuqui miꞌ 
yʌlob. 4 Miꞌ pꞌʌtob wen al bʌ 
cuchʌl wocol bʌ ti qꞌuechol. Miꞌ 
cꞌʌcchocobeñob tiꞌ quejlab yañoꞌ bʌ 
winicob. Pero i bajñelob maꞌanic 
miꞌ wis tʌlob jini cuchʌl mi ti 
juntsꞌijtic i yal i cꞌʌb. 5 Ti pejtelel 
i melbal tac miꞌ chaꞌleñob chaꞌan 
miꞌ qꞌuejlelob ti ñuc ti winicob. 
Miꞌ cʌchob tiꞌ jol yicꞌot tiꞌ cꞌʌb 
mero ñuc bʌ i yajñib tsꞌijbubil bʌ 
i tꞌan Dios. Miꞌ melob wen tam bʌ 
i chꞌʌjlib rebozo muꞌ bʌ i xojob ti 
oración. 6 Miꞌ mulañob ñaxan bʌ 
buchlibʌl ti qꞌuiñijel, yicꞌot jini 
ñaxan bʌ buchlibʌl ti sinagoga. 7 Miꞌ 
mulañob i yʌqꞌuentelob cortesía 
baꞌan choñoñibʌl. Miꞌ mulañob cheꞌ 
miꞌ pejcʌntelob ti maestro chaꞌan 
winicob. 8 Jatetla, mach yomic mi 
laꞌ pejcʌntel ti maestro come an 
juntiquil jach laꞌ maestro, jiñʌch 
Cristo. Ti pejteletla laꞌ wermano laꞌ 
bʌ. 9 Mach mi laꞌ tatin yambʌ winic 
ti pañimil, come juntiquil jach laꞌ 
Tat, jiñʌch am bʌ ti panchan. 10 Cheꞌ 
jaꞌel mach yomic mi laꞌ pejcʌntel ti 
yumʌl come juntiquil jach laꞌ yum, 
jiñʌch Cristo. 11 Jini ñumen ñuc bʌ 
winic ti laꞌ tojlel, laꞌ i coltañetla. 
12

 Majqui jach chan miꞌ mel i bʌ mi 
caj i peqꞌuesʌntel. Majqui jach pecꞌ 
miꞌ mel i bʌ, mi caj i chañꞌesʌntel.
13

 ¡Mi caj laꞌ taj wocol stsꞌijbayajob 
yicꞌot fariseojob! ¡Chaꞌpꞌejl jax laꞌ 
pusicꞌal! Come woli laꞌ mʌctʌbeñob 
winicob xꞌixicob i tiꞌ baꞌ miꞌ 
yochelob tiꞌ yumʌntel jini am bʌ 
ti panchan. Jatetla maꞌanic mi laꞌ 
wochel. Cheꞌ jaꞌel, maꞌanic mi laꞌ 
wʌcꞌob ti ochel jini yomoꞌ bʌ ochel. 
14

 ¡Mi caj laꞌ taj wocol stsꞌijbayajob 

yicꞌot fariseojob! ¡Chaꞌpꞌejl jax laꞌ 
pusicꞌal! Mi laꞌ chilbeñob i yototob 
mebaꞌ xꞌixicob. Mi laꞌ mel tam bʌ 
oración chaꞌan miꞌ laꞌ lon qꞌuejlel 
ti utsꞌat. Jini chaꞌan ñumen cabʌl 
mi caj laꞌ taj tojmulil. 15 ¡Mi caj 
laꞌ taj wocol stsꞌijbayajob yicꞌot 
fariseojob! ¡Chaꞌpꞌejl jax laꞌ pusicꞌal! 
Mi laꞌ ñumel ti xʌmbal ti lum 
yicꞌot ti ñajb chaꞌan miꞌ sutqꞌuin i 
bʌ juntiquil winic. Cheꞌ bʌ tsaꞌix 
i sutqꞌui i bʌ, mi laꞌ wutsi xicꞌben 
ti jontolil jinto ñumen an i jontolil 
bajcheꞌ laꞌ jontolil.
16

 ¡Mi caj laꞌ taj wocol xpotsꞌ bʌ 
xpʌs bijetla! Mi laꞌ lon al cheꞌ an 
majch miꞌ taj ti tꞌan jini Templo 
chaꞌan miꞌ waꞌchocon i tꞌan, mach 
wersajic miꞌ mel chuqui tsiꞌ yʌlʌ. 
Mi tsiꞌ taja ti tꞌan jini oro am bʌ ti 
Templo, mi laꞌ wʌl wersa yom miꞌ 
mel chuqui tsiꞌ yʌlʌ. 17 ¡Tontojetla! 
¡Xpotsꞌetla! ¿Baqui bʌ ñumen 
ñuc maꞌ wʌl? ¿Jim ba jini oro? 
¿Mach ba jinic Templo baꞌ miꞌ taj 
i cꞌʌjñibal jini oro tiꞌ yeꞌtel Dios? 
18

 Cheꞌ jaꞌel, mi laꞌ wʌl cheꞌ an 
majch miꞌ taj ti tꞌan jini pulʌntib 
cheꞌ miꞌ waꞌchocon i tꞌan, mach 
wersajic miꞌ mel chuqui tsiꞌ yʌlʌ. 
Pero cheꞌ miꞌ taj ti tꞌan i majtan 
Dios am bʌ ti pulʌntib, mi laꞌ wʌl 
wersa yom miꞌ mel chuqui tsiꞌ yʌlʌ. 
19

 ¡Tontojetla! ¡Xpotsꞌetla! ¿Baqui 
bʌ ñumen ñuc? ¿Jim ba i majtan 
Dios o jim ba pulʌntib baꞌ miꞌ taj 
i cꞌʌjñibal i majtan Dios? 20 Majqui 
jach miꞌ taj ti tꞌan jini pulʌntib 
chaꞌan miꞌ waꞌchocon i tꞌan, miꞌ taj 
ti tꞌan jini pulʌntib yicꞌot pejtelel 
chuqui tac an tiꞌ pam. 21 Majqui 
jach miꞌ taj ti tꞌan jini Templo cheꞌ 
miꞌ waꞌchocon i tꞌan, miꞌ taj ti tꞌan 

Templo yicꞌot jini am bʌ tiꞌ mal 
Templo. 22 Majqui jach miꞌ taj ti tꞌan 
jini panchan cheꞌ miꞌ waꞌchocon 
i tꞌan miꞌ taj ti tꞌan i buchlib Dios 
yicꞌot jini yaꞌ bʌ buchul.

23
 ¡Mi caj laꞌ taj wocol stsꞌijbayajob 

yicꞌot fariseojob! ¡Chaꞌpꞌejl jax 
laꞌ pusicꞌal! Come mi laꞌ locꞌsan i 
diezmojlel jini pimel i cꞌaba menta 
yicꞌot yambʌ i cꞌabaꞌ enelto yicꞌot 
yambʌ i cꞌabaꞌ comino. Pero mi laꞌ 
ñusan ñumen ñuc tac bʌ i mandar 
Dios, jiñʌch toj bʌ meloñel yicꞌot 
pꞌuntaya yicꞌot chuqui yom ñopol. 
Yom mi laꞌ jacꞌ ili mandar. Mach 
yomic mi laꞌ cʌy laꞌ wʌqꞌuen i 
diezmojlel laꞌ chubʌꞌan. 24 ¡Xpotsꞌ 
bʌ xpʌs bijetla, mi laꞌ chic loqꞌuel 
jini us pero mi laꞌ mʌsan camello*! 
25

 ¡Mi caj laꞌ taj wocol, stsꞌijbayajob 
yicꞌot fariseojob! ¡Chaꞌpꞌejl jax laꞌ 
pusicꞌal! Miꞌ laꞌ wen pocben i pat 
jini vaso yicꞌot latu. Yaꞌ tiꞌ mal 
butꞌul ti xujchꞌ yicꞌot cabʌl jontolil. 
26

 ¡Xpotsꞌ bʌ fariseojet, ñaxan poco 
i mal jini vaso yicꞌot latu chaꞌan sʌc 
miꞌ yajñel i pat jaꞌel!
27

 ¡Mi caj laꞌ taj wocol stsꞌijbayajob 
yicꞌot fariseojob! ¡ Chaꞌpꞌejl jax laꞌ 
pusicꞌal! Lajaletla bajcheꞌ i yotlel 
tac chꞌujlelʌl bombil bʌ ti tan. Wen 
i tꞌojol jax yilal tiꞌ pat pero tiꞌ mal 
butꞌul tiꞌ bʌquel chʌmeñoꞌ bʌ yicꞌot 
pejtelel i bibiꞌlel. 28 Cheꞌ jaꞌel jatetla, 
toj mi laꞌ pʌs laꞌ bʌ tiꞌ wut winicob, 
pero ti laꞌ mal butꞌuletla ti cabʌl lot 
yicꞌot jontolil.

29
 ¡Mi caj laꞌ taj wocol, stsꞌibayajob 

yicꞌot fariseojob! ¡ Chaꞌpꞌejl jax laꞌ 
pusicꞌal! Come mi laꞌ melbeñob i 
yotlel chꞌujlelʌl jini xꞌaltꞌañob. Mi laꞌ 
chꞌʌl i yejtal tac baꞌ mucul jini tojoꞌ 
bʌ i pusicꞌal. 30 Mi laꞌ lon ñaꞌtan 

mach lajaleticla bajcheꞌ laꞌ ñojteꞌel 
tsaꞌ bʌ i becꞌbeyob i chꞌichꞌel 
xꞌaltañob. Mi laꞌ wʌl: “Cuxulonicla 
ti jim bʌ ora, mach cheꞌic tsaꞌ lac 
mele”, lon cheꞌetla. 31 Woli laꞌ bajñel 
contrajin laꞌ bʌ ti laꞌ tꞌan cheꞌ mi 
laꞌ sub laꞌ bʌ tiꞌ yalobilob jini tsaꞌ 
bʌ i tsʌnsayob xꞌaltꞌañob. 32 Wolix 
laꞌ chʌn mel cheꞌ bajcheꞌ tsaꞌ cajiꞌ 
melob laꞌ ñojteꞌel. 33 ¡Lucumetla, i 
yalobiletla xcꞌʌñʌñej! ¿Bajcheꞌ mi 
mejlel laꞌ putsꞌtan tojmulil ti cꞌajc? 
34

 Jini chaꞌan laꞌ wilan, mi caj c 
chocbeñetla tilel xꞌaltꞌañob yicꞌot 
winicob am bʌ cabʌl i ñaꞌtʌbal, 
yicꞌot stsꞌijbayajob. Ojlil mi caj laꞌ 
tsʌnsañob. Mi caj laꞌ chꞌijob ti cruz. 
Ojlil mi caj laꞌ jatsꞌob ti asiyal ti 
laꞌ sinagoga. Mi caj laꞌ ticꞌlañob ti 
cabʌl tejclum. 35-36 Jini chaꞌan mi 
caj laꞌ tojbeñob i mul jini tsaꞌ bʌ 
i tsʌnsayob jini xꞌaltꞌañob cꞌʌlʌl 
cheꞌ bʌ tsaꞌ tsʌnsʌnti Abel, jini toj 
bʌ i pusicꞌal, cꞌʌlʌl tsaꞌ tsʌnsʌnti 
Zacarías (i yalobil Berequías). 
Zacarías tsaꞌ tsʌnsʌnti tiꞌ tojel 
pulʌntib yaꞌ tiꞌ tꞌejl Templo. Isujm 
mic subeñetla, pejtel i mul mi caj i 
yotsʌbentelob tiꞌ wenta jini winicob 
xꞌixicob añoꞌ bʌ ti pañimil wʌle. Mi 
caj i tojob pejtel ili mulil.

Jesús tsiꞌ chaꞌle uqꞌuel cheꞌ bʌ tsiꞌ 
qꞌuele Jerusalén 

(Lc. 13.34‑35)
37

 ¡Jerusalén, Jerusalén, jatet muꞌ 
bʌ a tsʌnsan xꞌaltꞌañob! ¡Maꞌ jul 
ti xajlel jini chocbiloꞌ bʌ tilel baꞌ 
añetla! ¡Anix jayyajl com c tempan 
laꞌ walobilob cheꞌ bajcheꞌ miꞌ lutsꞌ 
i yal jini ñaꞌ mut! ¡Pero mach laꞌ 
womic! 38 Laꞌ wilan, jochol mi caj 
i cʌytʌl laꞌ wotot. 39 Come mic 

subeñetla, maꞌanic mi caj laꞌ chaꞌ 
qꞌuelon jinto mi laꞌ wʌl: “Laꞌ sujbic 
i ñuclel jini woli bʌ i tilel tiꞌ cꞌabaꞌ 
lac Yum”, cheꞌetla. Cheꞌ tsiꞌ subeyob 
stsꞌijbayajob yicꞌot fariseojob Jesús.

Jesús tsiꞌ wʌn alʌ bajcheꞌ 
mi caj i jilel Templo

24  Jesús tsaꞌ loqꞌui ti Templo. 
Tsaꞌ caji ti majlel. Tsaꞌ 

tiliyob xcʌntꞌañob i chaꞌan, chaꞌan 
miꞌ pʌsbeñob jini waꞌchocobil tac 
chaꞌan Templo. 2 Jesús tsiꞌ subeyob: 
¿Woli ba laꞌ qꞌuel ti pejtelel jini? 
Isujm mic subeñetla, maꞌanic mi 
caj i cʌytʌl mi jumpꞌejlic xajlel tiꞌ 
pam yambʌ mach bʌ anic mi caj i 
chojquel jubel, cheꞌen.

I yejtal tac i jilibal 
(Mr. 13.3‑23; Lc. 17.22‑24; 21.7‑24)

3
 Cheꞌ buchul Jesús tiꞌ pam Olivo 

wits, tsaꞌ tiliyob xcʌntꞌañob i 
pejcañob tiꞌ bajñelil. Tsiꞌ yʌlʌyob: 
Subeñon lojon, ¿baqui ora miꞌ caj 
ti ujtel pejtelel jini? ¿Chuqui mi 
caj c pʌsbentel lojon cheꞌ lʌcꞌʌl i 
yorajlel maꞌ chaꞌ tilel yicꞌot cheꞌ tiꞌ 
jilibal pañimil? cheꞌob. 4 Jesús tsiꞌ 
subeyob: Chʌcʌ qꞌuele laꞌ bʌ ame 
anic majqui miꞌ soquetla. 5 Come 
talob cabʌl tij cꞌabaꞌ. Mi caj i lon 
cuyob i bʌ ti Cristo. Mi caj i socob 
cabʌlob. 6 Mi caj laꞌ wubin an cabʌl 
guerra yicꞌot cabʌl tꞌan chaꞌan tal 
guerra. Mach mi laꞌ chaꞌlen bʌqꞌuen. 
Come wersa miꞌ tilel pejtelel jini, 
pero maxto tilemic i jilibal. 7 Come 
jini añoꞌ bʌ ti jumpejt lum mi caj i 
techob guerra tiꞌ contra añoꞌ bʌ ti 
yambʌ lum. Jini añoꞌ bʌ tiꞌ wenta 
juntiquil yumʌl mi caj i techob 
guerra tiꞌ contra jini añoꞌ bʌ tiꞌ 

wenta yambʌ yumʌl. Tal wocol 
yicꞌot cabʌl wiꞌñal yicꞌot i yujquel 
lum ti cabʌl lum. 8 Ti pejtelel iliyi i 
cajibal jach wocol.

9
 Mi cajelob i yʌqꞌuetla ti ticꞌlʌntel. 

Mi cajelob i tsʌnsañetla. Mi caj 
laꞌ tsꞌaꞌlentel ti pejtelel lum chaꞌan 
tij cꞌabaꞌ. 10 Ti jim bʌ ora mi caj 
i tejchel tile bixeloꞌ bʌ i pusicꞌal 
cabʌlob. Mi caj i yʌcꞌob i piꞌʌlob tiꞌ 
cꞌʌb i contra. Mi caj i tsꞌaꞌleñob i 
bʌ. 11 Mi caj i tejchelob cabʌl lot bʌ 
xꞌaltꞌañob muꞌ bʌ caj i socob cabʌl 
winicob xꞌixicob. 12 Cabʌl miꞌ caj ti 
pꞌojlel jontolil. Jini chaꞌan miꞌ caj ti 
lajmel i cꞌuxbiya cabʌlob. 13 Jini muꞌ 
bʌ i cuch i wocol cꞌʌlʌl tiꞌ jilibal 
mi caj i coltʌntel. 14 Jini wen tꞌan 
chaꞌan i yumʌntel Dios mi caj i 
sujbel ti pejtelel pañimil chaꞌan miꞌ 
yubintel ti pejtelel pañimil. Ti jim 
bʌ ora mi caj i tilel i jilibal.
15

 Mi caj laꞌ qꞌuel waꞌalix ti chꞌujul 
bʌ ajñibʌl jini cꞌax bibiꞌ jax bʌ 
muꞌ bʌ i jisan cabʌl chuqui tac an, 
jini tsaꞌ bʌ ajli chaꞌan jini xꞌaltꞌan 
Daniel. (Jini muꞌ bʌ i qꞌuel jini jun, 
laꞌ i chꞌʌmben isujm.) 16 Cheꞌ mi 
laꞌ qꞌuel jini, laꞌ putsꞌicob majlel 
ti wits jini añoꞌ bʌ ti Judea. 17 Jini 
am bʌ tiꞌ jol otot mach jubic ochel 
chaꞌan miꞌ locꞌsan i chubʌꞌan tiꞌ 
yotot. 18 Jini am bʌ ti cholel mach 
chʌn sujtic chaꞌan miꞌ lot i pislel. 
19

 Ti jim bʌ ora obolob jax i bʌ jini 
cʌntʌbiloꞌ bʌ i chaꞌan alʌl yicꞌot jini 
woli bʌ i tsuꞌsañob alʌl. 20 Chaꞌlenla 
oración chaꞌan mach tiꞌ yorajlelic 
tsʌñal mi laꞌ putsꞌel mi ti jini qꞌuin 
cheꞌ mi laj cꞌaj la co. 21 Come ti jim 
bʌ ora mi caj i tilel cabʌl wocol, 
ñumen bajcheꞌ tsaꞌ ñumi cꞌʌlʌl tiꞌ 
cajibal pañimil cꞌʌlʌl wʌle, cꞌʌlʌl ti 

pejtelel ora. 22 Machic tsiꞌ wʌn ñaꞌta 
i comꞌesan i yorajlel wocol, maꞌanic 
majqui miꞌ coltʌntel mi juntiquilic. 
Pero chaꞌan i coltʌntel jini yajcʌbiloꞌ 
bʌ mi caj i comꞌesʌntel i yorajlel 
wocol.

23
 Mi an majqui miꞌ subeñetla: 

“Awilan, wʌꞌan Cristo”, cheꞌen, o 
mi an majqui miꞌ subeñetla: “Yaꞌan 
Cristo yaꞌi”, mi cheꞌen, mach mi laꞌ 
ñopben i tꞌan. 24 Mi caj i tejchelob 
lot bʌ xꞌaltꞌañob yicꞌot xlotob muꞌ 
bʌ i cuyob i bʌ ti Cristo. Mi caj 
i pʌsob ñuc bʌ i yejtal i pꞌʌtʌlel, 
yicꞌot bʌbʌqꞌuen tac bʌ chaꞌan 
miꞌ socob jini yajcʌbiloꞌ bʌ mi 
tsaꞌ mejli. 25 Awilan, tsaꞌix c wʌn 
subeyetla. 26 Jini chaꞌan mi tsaꞌ caji 
i subeñetla: “Awilan, yaꞌan Cristo ti 
colem bʌ i tiquiñal lum”, mi cheꞌob, 
mach mi laꞌ majlel. Mi tsiꞌ yʌlʌyob: 

“Awilan, yaꞌan Cristo tiꞌ mal otot”, 
mi cheꞌob, mach mi laꞌ ñopbeñob i 
tꞌan. 27 Come cheꞌ lajal bajcheꞌ miꞌ 
tsictiyel i cꞌʌcꞌal chajc tiꞌ pasibal 
qꞌuin cꞌʌlʌl tiꞌ bʌjlibal qꞌuin, cheꞌ 
jaꞌel miꞌ caj ti tsictiyel i Yalobil 
Winic cheꞌ miꞌ tilel. 28 Baqui jach an 
chʌmen bʌ, yaꞌ mi caj i tempañob i 
bʌ xtaꞌjol.

Cheꞌ miꞌ tilel i Yalobil Winic 
(Mr. 13.24‑37;Lc. 12.41‑48; 

17.25‑36; 21.25‑36)
29

 Ti jim bʌ ora cheꞌ miꞌ yujtel 
jini wocol, mi caj i yiqꞌuesʌntel 
jini qꞌuin. Maꞌanic mi caj i yʌcꞌ i 
cꞌʌcꞌal uw. Miꞌ caj ti yajlel jubel 
ecꞌ ti panchan. Jini pꞌʌtʌl tac bʌ ti 
panchan mi caj i wersa ñijcʌntel. 
30

 Ti jim bʌ ora i Yalobil Winic 
mi caj i pʌs i yejtal i pꞌʌtʌlel ti 
panchan. Miꞌ cajelob ti cabʌl uqꞌuel 

pejtelel winicob xꞌixicob ti pañimil. 
Mi caj i qꞌuelob i Yalobil Winic 
cheꞌ miꞌ tilel ti tocal ti panchan tiꞌ 
pꞌʌtʌlel yicꞌot tiꞌ ñuclel. 31 Mi caj i 
choc tilel i yángelob yicꞌot cꞌam bʌ 
i tꞌan trompeta. Mi caj i tempañob 
tilel ti chʌnwejlel pañimil jini 
yajcʌbiloꞌ bʌ i chaꞌan ti junwejl 
panchan cꞌʌlʌl ti yambʌ junwejl.
32

 Ñopola jini lajiya chaꞌan 
higuera teꞌ. Cheꞌ cꞌunix i cꞌʌb cheꞌ 
woliꞌ pasel i yopol, laꞌ wujil lʌcꞌʌlix 
i yorajlel ticwal. 33 Cheꞌ jaꞌel, cheꞌ 
mi laꞌ qꞌuel pejtelel jini, ñaꞌtanla 
lʌcꞌʌlix i tilel i Yalobil Winic. Mero 
wolix i julel. 34 Isujm mic subeñetla, 
miꞌ caj ti ujtel ti pejtelel cheꞌ 
cuxulob to jini winicob xꞌixicob añoꞌ 
bʌ wʌle. 35 Miꞌ caj ti jilel pañimil 
yicꞌot panchan pero mach jilic c 
tꞌan.

Mach tsiquilic baqui bʌ ora 
(Mr. 13.32‑37; Lc. 17.26‑30, 34‑36)

36
 Maꞌanic majch yujil baqui bʌ 

qꞌuin baqui bʌ ora mi caj i yujtel 
jini, mi ángelob ti panchan, mi i 
Yalobil Dios. Jini jach c Tat yujil. 
37

 Cheꞌ bajcheꞌ tiꞌ yorajlel Noé, cheꞌ 
lajal mi caj i yujtel cheꞌ miꞌ tilel i 
Yalobil Winic. 38 Cheꞌ maxto anic 
tsaꞌ tili butꞌjaꞌ, tsiꞌ chaꞌleyob weꞌel, 
tsiꞌ chaꞌleyob uchꞌel, tsiꞌ chaꞌleyob 
ñujpuñijel, tsiꞌ sijiyob i yalobil, jinto 
ti jini qꞌuin cheꞌ bʌ tsaꞌ ochi Noé 
ti barco. 39 Maꞌanic tsiꞌ ñaꞌtayob 
mi an chuqui miꞌ caj ti ujtel jinto 
tsaꞌ tili butꞌjaꞌ. Tsiꞌ luꞌ jisayob. Cheꞌ 
jaꞌel miꞌ caj ti ujtel cheꞌ miꞌ tilel i 
Yalobil Winic. 40 Mi caj i yajñelob 
chaꞌtiquil winic ti cholel. Miꞌ pʌjyel 
majlel juntiquil. Yambʌ miꞌ cʌytʌl. 
41

 Miꞌ cajelob ti juchꞌbal chaꞌtiquil 

xꞌixic. Juntiquil miꞌ pʌjyel majlel. 
Yambʌ miꞌ cʌytʌl. 42 Jini chaꞌan 
chʌcʌ qꞌuele laꞌ bʌ, come mach 
ñaꞌtʌbilic laꞌ chaꞌan baqui bʌ qꞌuin 
miꞌ tilel laꞌ Yum. 43 Ñaꞌtanla jini, 
tsaꞌic i ñaꞌta i yum otot baqui ora 
miꞌ tilel xujchꞌ, tsiꞌ chʌcʌ qꞌuele 
i yotot chaꞌan maꞌanic miꞌ toc 
jamben i yotot xujchꞌ. 44 Jini chaꞌan 
yom chajpʌbiletla jaꞌel, come tal i 
Yalobil Winic tiꞌ yorajlel cheꞌ mach 
yʌxʌlic laꞌ wo.

¿Majqui xucꞌul? 
(Lc. 12.41‑48)

45
 ¿Majqui lajal bajcheꞌ jini xucꞌul 

bʌ xꞌeꞌtel am bʌ cabʌl i ñaꞌtʌbal? 
Jini xꞌeꞌtel tsaꞌ aqꞌuenti i yeꞌtel tiꞌ 
yum chaꞌan miꞌ yʌqꞌueñob i bʌl i 
ñʌcꞌ jini añoꞌ bʌ tiꞌ yotot cheꞌ tiꞌ 
yorajlel. 46 Tijicña jini xꞌeꞌtel utsꞌat 
bʌ woliꞌ mel i yeꞌtel cheꞌ miꞌ cꞌotel i 
taj i yum. 47 Isujm mic subeñetla, mi 
caj i yʌqꞌuen ñuc bʌ i yeꞌtel chaꞌan 
pejtelel i chubʌꞌan. 48 Mi tsiꞌ yʌlʌ 
tiꞌ pusicꞌal jini jontol bʌ xꞌeꞌtel: “Jal 
to tal c yum”, mi cheꞌen, 49 mi tsaꞌ 
caji i jatsꞌ i piꞌʌlob ti eꞌtel, mi tsiꞌ 
chaꞌle weꞌel, mi tsiꞌ chaꞌle uchꞌel 
yicꞌot xyʌcꞌʌjelob, 50 cheꞌ jini mi caj 
i julel i yum jini xꞌeꞌtel ti jumpꞌejl 
qꞌuin cheꞌ mach yʌxʌlic i yo, cheꞌ 
tiꞌ yorajlel mach ñaꞌtʌbilic i chaꞌan. 
51

 Mi caj i yʌcꞌ ti tojmulil. Mi caj i 
yotsan baꞌ añob jini chaꞌchajp jax bʌ 
i pusicꞌal. Yaꞌi miꞌ cajelob ti uqꞌuel 
yicꞌot quechꞌecña i bʌquel i yej. Cheꞌ 
tsiꞌ yʌlʌ Jesús.

Lajiya chaꞌan lujuntiquil xchꞌoc

25  I yumʌntel jini am bʌ ti 
panchan mi caj i lajintel 

cheꞌ bajcheꞌ lujuntiquil xchꞌoc tsaꞌ 

bʌ i chꞌʌmʌyob majlel candil. Tsaꞌ 
majli i tajob xñujpuñijel. 2 Joꞌtiquil 
añob i ñaꞌtʌbal. Joꞌtiquil maꞌañobic 
i ñaꞌtʌbal. 3 Jini mach bʌ añobic 
i ñaꞌtʌbal tsiꞌ chꞌʌmʌyob majlel 
candil. Maꞌanic tsiꞌ chꞌʌmʌyob 
majlel cas. 4 Jini añoꞌ bʌ i ñaꞌtʌbal 
tsiꞌ chꞌʌmʌyob majlel cas tiꞌ buxil 
yicꞌot i candil. 5 Cheꞌ bʌ tsaꞌ jale 
xñujpuñijel, tsiꞌ chaꞌleyob ñʌcʌb. 
Tsaꞌ cajiyob ti wʌyel.

6
 Ti ojlil acꞌʌlel tsiꞌ yubiyob tꞌan: 

“Ubix tilel xñujpuñijel. Cucula, 
tajala”, cheꞌen. 7 Cheꞌ jini tsaꞌ luꞌ 
chꞌojyiyob jini xchꞌoc. Tsiꞌ tsꞌitaꞌ 
wiltsꞌubeyob loqꞌuel i pislel candil. 
8

 Jini mach bʌ añobic i ñaꞌtʌbal tsiꞌ 
subeyob i piꞌʌlob: “Aqꞌueñon lojon 
tsꞌitaꞌ a cas, come yomix yajpel j 
candil lojon”, cheꞌob. 9 Jini añoꞌ bʌ 
i ñaꞌtʌbal tsiꞌ yʌlʌyob: “Maꞌanic, 
ame mach jasʌlic chaꞌañon lojon 
chaꞌañetla jaꞌel. Cucula baꞌan xchon 
casob. Mʌñʌ laꞌ chaꞌan”, cheꞌob. 
10

 Cheꞌ woliyob ti mʌñoñel tsaꞌ tili 
xñujpuñijel. Jini chajpʌbilobix bʌ 
tsaꞌ ochiyob yicꞌot xñujpuñijel baꞌ 
woliyob ti ñujpuñijel. Tsaꞌ mʌjqui 
i tiꞌ otot. 11 Wiꞌil tsaꞌ cꞌotiyob jaꞌel 
jini yambʌ xchꞌocob. Tsiꞌ yʌlʌyob: 

“C Yum, c Yum, jambeñon lojon”, 
cheꞌob. 12 Jini Yumʌl tsiꞌ subeyob: 

“Isujm mic subeñetla, mach j 
cʌñʌyeticla”, cheꞌen. 13 Chʌcʌ qꞌuele 
laꞌ bʌ cheꞌ jini, come mach laꞌ 
wujilic baqui bʌ qꞌuin baqui bʌ ora 
miꞌ tilel i Yalobil Winic.

Lajiya chaꞌan uxtiquil xꞌeꞌtelob 
(Lc. 19.11‑27)

14
 Come i yumʌntel jini am bʌ ti 

panchan lajalʌch bajcheꞌ juntiquil 
winic muꞌ bʌ caj i majlel ti ñajt 

bʌ lum. Tsiꞌ pʌyʌ tilel xꞌeꞌtelob i 
chaꞌan. Tsiꞌ yotsʌbeyob tiꞌ wenta 
i chubʌꞌan. 15 Tsiꞌ yʌqꞌue juntiquil 
joꞌpꞌejl talento. Tsiꞌ yʌqꞌue yambʌ 
chaꞌpꞌejl talento. Tsiꞌ yʌqꞌue yambʌ 
jumpꞌejl talento. Ti jujuntiquil tsaꞌ 
aqꞌuentiyob cheꞌ bajcheꞌ añob i 
cꞌʌjñibal. Tsaꞌ majli ti ñajtʌl. 16 Jini 
tsaꞌ bʌ i chꞌʌmʌ joꞌpꞌejl talento tsaꞌ 
bʌcꞌ majli. Tsiꞌ wen cꞌʌñʌ ti ganar. 
Tsiꞌ chaꞌle ti ganar yambʌ joꞌpꞌejl 
talento. 17 Cheꞌ jaꞌel, jini tsaꞌ bʌ i 
chꞌʌmʌ chaꞌpꞌejl talento tsiꞌ chaꞌle 
ti ganar yambʌ chaꞌpꞌejl talento. 
18

 Pero jini tsaꞌ bʌ i chꞌʌmʌ jumpꞌejl 
talento tsaꞌ majli i pic lum. Yaꞌ tsiꞌ 
mucu i taqꞌuin i yum.
19

 Cheꞌ bʌ tsaꞌ ñumi cabʌl ora, tsaꞌ 
chaꞌ tili i yum jini xꞌeꞌtelob chaꞌan 
miꞌ qꞌuel bajcheꞌ tsiꞌ cꞌʌñʌyob jini 
taqꞌuin. 20 Tsaꞌ tili jini tsaꞌ bʌ aqꞌuenti 
joꞌpꞌejl talento. Tsiꞌ chꞌʌmʌ tilel 
yambʌ joꞌpꞌejl talento. Tsiꞌ yʌlʌ: “C 
yum, tsaꞌ wʌqꞌueyon joꞌpꞌejl talento. 
Umbaꞌan. Tsac chaꞌle ti ganar yambʌ 
joꞌpꞌejl”, cheꞌen. 21 I yum tsiꞌ sube: 

“Utsꞌat bajcheꞌ tsaꞌ chaꞌle. Utsꞌatet 
xucꞌul bʌ xꞌeꞌtelet. Xucꞌul tsaꞌ mele 
cheꞌ an tsꞌitaꞌ ti a wenta. Cabʌl mi caj 
cotsʌbeñet ti a wenta. Tijicñesan a 
pusicꞌal cheꞌ bajcheꞌ tijicña i pusicꞌal 
a yum”, cheꞌen. 22 Cheꞌ jaꞌel, tsaꞌ tili 
jini tsaꞌ bʌ aqꞌuenti chaꞌpꞌejl talento. 
Tsiꞌ sube: “C yum, tsaꞌ wʌqꞌueyon 
chaꞌpꞌejl talento. Umbaꞌan. Tsac 
chaꞌle ti ganar yambʌ chaꞌpꞌejl”, 
cheꞌen. 23 I yum tsiꞌ sube: “Utsꞌat 
bajcheꞌ tsaꞌ chaꞌle. Utsꞌatet xucꞌul 
bʌ xꞌeꞌtelet. Xucꞌul tsaꞌ mele cheꞌ 
an tsꞌitaꞌ ti a wenta. Cabʌl mi caj 
cotsʌbeñet ti a wenta. Tijicñesan a 
pusicꞌal cheꞌ bajcheꞌ tijicña i pusicꞌal 
a yum”, cheꞌen.

24
 Tsaꞌ tili jini tsaꞌ bʌ aqꞌuenti 

jumpꞌejl talento. Tsiꞌ yʌlʌ: “C yum, 
tsac ñaꞌta bʌcꞌñʌbilet. Maꞌ tsep 
jini jam baꞌ maꞌanic tsaꞌ wejchꞌu. 
Maꞌ lotben i wut baꞌ maꞌanic 
tsaꞌ wejlʌbe loqꞌuel i sujl. 25 Tsac 
chaꞌle bʌqꞌuen. Tsaꞌ majli c muc 
a taqꞌuin ti mal lum. Umbaꞌan, a 
chaꞌañʌch”, cheꞌen. 26 I yum tsiꞌ 
sube: “Jontolet, tsꞌub bʌ xꞌeꞌtelet. 
Awujil mic tsep jam baꞌ maꞌanic 
tsac wejchꞌu. Mic lotben i wut baꞌ 
maꞌanic tsac wejlʌbe loqꞌuel i sujl. 
27

 ¿Chucoch maꞌanic tsaꞌ wʌcꞌʌ c 
taqꞌuin baꞌ miꞌ cꞌʌjñel ti ganar? 
Actan cheꞌic jini, tsaꞌ mejli c chaꞌ 
chꞌʌm c taqꞌuin yicꞌot i jol cheꞌ bʌ 
tsaꞌ juliyon. 28 Jini chaꞌan chilbenla 
jini taqꞌuin. Aqꞌuenla jini am bʌ 
lujumpꞌejl i talento. 29 Come jini 
am bʌ i chaꞌan mi caj i yʌqꞌuentel 
yambʌ. Cheꞌ jini wen on i chaꞌan. 
Majqui jach maꞌanic i chaꞌan mi 
caj i luꞌ chilbentel pejtelel chuqui 
an i chaꞌan. 30 Chocola jini xꞌeꞌtel 
mach bʌ anic i cꞌʌjñibal ti icꞌchꞌipan 
bʌ pañimil yaꞌ ti jumpat. Yaꞌ miꞌ 
cajelob ti uqꞌuel yicꞌot quechꞌecña i 
bʌquel i yej”, cheꞌen.

Cheꞌ miꞌ melob i bʌ pejtelel 
winicob xꞌixicob

31
 Cheꞌ miꞌ tilel i Yalobil Winic 

tiꞌ ñuclel yicꞌot pejtelel i yángelob 
miꞌ caj ti buchtʌl tiꞌ yumʌntel 
yicꞌot i ñuclel. 32 Tiꞌ tojel i wut mi 
caj i tempʌntelob pejtelel winicob 
xꞌixicob loqꞌuemoꞌ bʌ ti pejtelel 
lum. Jini Xcʌnta tiñʌmeꞌ mi caj i 
tꞌoxob. Parte miꞌ yʌcꞌ chivo, parte 
miꞌ yʌcꞌ tiñʌmeꞌ. 33 Miꞌ yʌcꞌ tiñʌmeꞌ 
tiꞌ ñoj. Miꞌ yʌcꞌ chivo tiꞌ tsꞌej. 34 Jini 
Rey mi caj i suben jini añoꞌ bʌ tiꞌ 

ñoj: “Laꞌ cu la, ochemet bʌ la tiꞌ 
yutslel c Tat. Chꞌʌmʌ laꞌ yumʌntel 
chajpʌbebiletla cꞌʌlʌl tiꞌ cajibal 
pañimil. 35 Come cheꞌ bʌ tsa cubi 
wiꞌñal, tsaꞌ laꞌ wʌqꞌueyon i bʌl c 
ñʌcꞌ. Cheꞌ bʌ tsa cubi tiquin tiꞌ, tsaꞌ 
laꞌ wʌqꞌueyon chuqui mic jap. Cheꞌ 
mach cʌmbilonic laꞌ chaꞌan, tsaꞌ 
laꞌ pʌyʌyon ochel. 36 Cheꞌ pitsꞌilon, 
tsaꞌ laꞌ wʌqꞌueyon chuqui mic xoj. 
Cheꞌ cꞌamon, tsaꞌ laꞌ julaꞌtayon. Cheꞌ 
añon ti cárcel, tsaꞌ tili laꞌ qꞌuelon”, 
cheꞌen. 37 Jini tojoꞌ bʌ i pusicꞌal mi 
caj i subeñob: “C Yum, ¿am ba baꞌ 
tsaj qꞌueleyet lojon cheꞌ wiꞌñayet? 
¿Tsaꞌ ba cʌqꞌueyet lojon i bʌl a 
ñʌcꞌ? Cheꞌ an a tiquin tiꞌ, ¿tsaꞌ ba 
cʌqꞌueyet lojon chuqui maꞌ jap? 
38

 ¿Am ba baꞌ tsaj qꞌueleyet lojon 
cheꞌ mach j cʌñʌyetic? ¿Tsaꞌ ba 
c pʌyʌyet lojon ochel? ¿Tsaꞌ ba 
cʌqꞌueyet lojon chuqui maꞌ xoj cheꞌ 
pitsꞌilet? 39 ¿Am ba baꞌ tsaj qꞌueleyet 
lojon cheꞌ cꞌamet? ¿Am ba baꞌ tsac 
julaꞌtayet lojon cheꞌ añet ti cárcel?” 
cheꞌob. 40 Jini Rey mi caj i subeñob: 

“Isujm mic subeñetla, cheꞌ bʌ tsaꞌ laꞌ 
colta juntiquil quermano, anquese 
mach ñuquic, tsaꞌ laꞌ coltayon jaꞌel”, 
cheꞌen.
41

 Cheꞌ jaꞌel, mi caj i subeñob añoꞌ 
bʌ tiꞌ tsꞌej: “Cucula, chojquemet bʌ 
la ti Dios. Ochenla ti cꞌajc mach bʌ 
anic miꞌ jilel, jini cꞌajc chajpʌbil 
bʌ chaꞌan xiba yicꞌot i yángelob. 
42

 Come cheꞌ bʌ tsa cubi wiꞌñal, 
maꞌanic tsaꞌ laꞌ wʌqꞌueyon i bʌl 
c ñʌcꞌ. Cheꞌ bʌ tsa cubi tiquin tiꞌ, 
maꞌanic tsaꞌ laꞌ wʌqꞌueyon chuqui 
mic jap. 43 Cheꞌ mach cʌmbilonic 
laꞌ chaꞌan maꞌanic tsaꞌ laꞌ pʌyʌyon 
ochel. Cheꞌ pitsꞌilon maꞌanic tsaꞌ 
laꞌ wʌqꞌueyon chuqui mic xoj. Cheꞌ 

cꞌamon, cheꞌ añon ti cárcel, maꞌanic 
tsaꞌ laꞌ julaꞌtayon”, cheꞌen. 44 Mi 
caj i subeñob: “C Yum, ¿am ba baꞌ 
tsaj qꞌueleyet lojon cheꞌ wiꞌñayet, 
mi cheꞌ an a tiquin tiꞌ, mi cheꞌ 
pitsꞌilet, mi cheꞌ cꞌamet, mi cheꞌ 
añet ti cárcel? ¿Am ba baꞌ maꞌanic 
tsaj coltayet lojon?” cheꞌob. 45 Cheꞌ 
jini, mi caj i subeñob: “Isujm mic 
subeñetla, cheꞌ bʌ maꞌanic tsaꞌ laꞌ 
colta juntiquil c chaꞌan bʌ anquese 
mach ñuquic, maꞌanic tsaꞌ laꞌ 
coltayon”, cheꞌen. 46 Jini chaꞌan mi 
caj i majlelob ti tojmulil mach bʌ 
anic miꞌ jilel. Jini tojoꞌ bʌ i pusicꞌal 
mi caj i majlelob baꞌ maꞌanic miꞌ 
jilel i cuxtʌlel, cheꞌen Jesús.

Tsiꞌ pejcayob i bʌ bajcheꞌ yom i 
chucob Jesús 

(Mr. 14.1‑2; Lc. 22.1‑2; Jn. 11.45‑53)

26  Cheꞌ bʌ tsaꞌ ujti Jesús i sub 
pejtel jini tꞌan, tsiꞌ sube 

xcʌntꞌañob i chaꞌan: 2 Laꞌ wujil uxi i 
qꞌuiñilelix Pascua*. I Yalobil Winic 
mi caj i yʌjqꞌuel tiꞌ cꞌʌb jini muꞌ bʌ i 
chꞌijob ti cruz, cheꞌen. 3 Jini ñuc bʌ 
motomajob yicꞌot stsꞌijbayajob yicꞌot 
xñoxob añoꞌ bʌ i yeꞌtel ti tejclum tsiꞌ 
tempayob i bʌ tiꞌ pam i yotot jini 
ñuc bʌ motomaj i cꞌabaꞌ Caifás. 4 Tsiꞌ 
temeyob i tꞌan chaꞌan miꞌ chucob 
Jesús ti mucul chaꞌan miꞌ tsʌnsañob. 
5

 Tsiꞌ yʌlʌyob: Mach tiꞌ yorajlelic 
qꞌuiñijel ame tejchicob ti cabʌl 
aꞌleya winicob xꞌixicob, cheꞌob.

Tsiꞌ mulu tsꞌac ti Jesús yaꞌ ti Betania 
(Mr. 14.3‑9; Jn. 12.1‑8)

6
 Cheꞌ yaꞌan Jesús ti Betania tiꞌ 

yotot jini Simón tsaꞌ bʌ lajmesʌbenti 
leco bʌ i tsoy, 7 tsaꞌ tili juntiquil 
xꞌixic baꞌan Jesús. An i limetej melbil 

bʌ ti xajlel butꞌul ti xojocña bʌ tsꞌac, 
wen letsem bʌ i tojol. Tsiꞌ mulbe tiꞌ 
jol Jesús cheꞌ buchul tiꞌ tꞌejl mesa. 
8

 Cheꞌ bʌ tsiꞌ qꞌueleyob xcʌntꞌañob i 
chaꞌan, tsaꞌ cajiyob ti michꞌajel. Tsiꞌ 
yʌlʌyob: ¿Chuqui i yeꞌtel tsiꞌ lon jisa 
jini tsꞌac? 9 Come letsem i tojol. Tsaꞌic 
i choño jini tsꞌac tsaꞌ mejli i yʌqꞌuen 
pꞌumpꞌuñoꞌ bʌ, cheꞌob. 10 Ñaꞌtʌbilix i 
chaꞌan Jesús chuqui tsiꞌ yʌlʌyob. Tsiꞌ 
subeyob: ¿Chucoch mi laꞌ techben 
i chꞌijiyemlel i pusicꞌal jini xꞌixic? 
I tꞌojol jax chuqui tsiꞌ melbeyon. 
11

 Come ti pejtelel ora an jini 
pꞌumpꞌuñoꞌ bʌ laꞌ wicꞌot, pero mach 
ti pejtelelic ora wʌꞌ añon laꞌ wicꞌot. 
12

 Come tsiꞌ mulu jini tsꞌac tic bʌcꞌtal 
chaꞌan miꞌ chajpan c bʌcꞌtal chaꞌan 
mic mujquel. 13 Isujm mic subeñetla, 
baqui jach miꞌ sujbel jini wen tꞌan 
ti pejtelel pañimil, muqꞌuix i sujbel 
jaꞌel jini tsaꞌ bʌ i mele jini xꞌixic, 
chaꞌan miꞌ ñaꞌtʌntel, cheꞌen Jesús.

Judas tsiꞌ laja i tꞌan yicꞌot i contrajob 
Jesús 

(Mr. 14. 10‑11; Lc. 22.3‑6)
14

 Juntiquil i piꞌʌl jini junlujuntiquil, 
i cꞌabaꞌ Judas Iscariote, tsaꞌ majli 
baꞌan ñuc bʌ motomajob. 15 Tsiꞌ 
subeyob: ¿Chuqui mi caj laꞌ 
wʌqꞌueñon chaꞌan mi cʌcꞌ Jesús ti laꞌ 
cꞌʌb? cheꞌen. Tsiꞌ tojoyob lujumpꞌejl i 
chaꞌcꞌal sʌsʌc taqꞌuin. 16 Ti jim bʌ ora 
Judas Iscariote tsaꞌ caji i chajpan i bʌ 
chaꞌan miꞌ yʌcꞌ Jesús.

Jesús tsiꞌ cꞌuxu Pascua yicꞌot 
xcʌntꞌañob 

(Mr. 14.12‑25; Lc. 22.7‑23; 
Jn. 13.21‑30; 1 Co. 11.23‑26)

17
 Ti jini ñaxan bʌ qꞌuin cheꞌ tiꞌ 

qꞌuiñilel cheꞌ miꞌ cꞌuxob caxlan 

waj mach bʌ anic i levadurajlel, 
jini xcʌntꞌañob tsaꞌ tiliyob baꞌan 
Jesús. Tsiꞌ yʌlʌyob: ¿Baqui a wom 
mic chajpan lojon chaꞌan maꞌ cꞌux 
weꞌelʌl cheꞌ ti Pascua? cheꞌob. 
18

 Jesús tsiꞌ yʌlʌ: Cucula ti tejclum 
baꞌ mi caj laꞌ qꞌuel juntiquil winic. 
Subenla: “Lac Maestro woliꞌ yʌl: 
I yorajlelix mic majlel. Muqꞌuix 
c chaꞌlen Pascua ti a wotot yicꞌot 
xcʌntꞌañob c chaꞌan”. Cheꞌ yom 
mi laꞌ suben, cheꞌen Jesús. 19 Jini 
xcʌntꞌañob tsiꞌ jacꞌbeyob i tꞌan 
Jesús. Tsiꞌ chajpayob Pascua.

20
 Cheꞌ wolix i yicꞌan, tsaꞌ buchle 

Jesús yicꞌot jini lajchʌntiquil 
xcʌntꞌañob tiꞌ tꞌejl mesa. 21 Cheꞌ 
woliꞌ cꞌuxob weꞌelʌl, Jesús tsiꞌ yʌlʌ: 
Isujm mic subeñetla, juntiquil ti laꞌ 
tojlel mi caj i yʌcꞌon tiꞌ cꞌʌb j contra, 
cheꞌen. 22 Wen chꞌijiyem i pusicꞌal 
tsaꞌ caji i yubiñob. Quepecña tsaꞌ 
cajiꞌ yʌlob ti junjuntiquil: C Yum, 
¿joñon ba? cheꞌob. 23 Jesús tsiꞌ 
subeyob: Jini tsaꞌ bʌ i yotsa i cꞌʌb ti 
latu quicꞌot mi caj i yʌcꞌon tiꞌ cꞌʌb 
j contra. 24 I Yalobil Winic mi caj 
i majlel cheꞌ bajcheꞌ tsꞌijbubil. Mi 
caj i taj wocol jini winic muꞌ bʌ i 
yʌcꞌ i Yalobil Winic tiꞌ cꞌʌb i contra. 
Utsꞌat machic tsiꞌ yila pañimil jini 
winic, cheꞌen. 25 Jini Judas, tsaꞌ bʌ i 
yʌcꞌʌ Jesús tiꞌ cꞌʌb i contra, tsiꞌ yʌlʌ: 
Maestro, ¿joñon ba? cheꞌen. Jesús 
tsiꞌ sube: Jatet cu, cheꞌen.

Jini Chꞌujul bʌ Waj 
(Mr. 14.22‑26; Lc. 22.15‑20; 1 Co. 11.23‑25)
26

 Cheꞌ bʌ woliyob ti weꞌel, Jesús 
tsiꞌ chꞌʌmʌ waj. Tsiꞌ chaꞌle oración. 
Tsiꞌ xetꞌe. Tsiꞌ yʌqꞌue xcʌntꞌañob i 
chaꞌan. Tsiꞌ yʌlʌ: Chꞌʌmʌla. Cꞌuxula. 
Jiñʌch c bʌcꞌtal, cheꞌen. 27 Cheꞌ jaꞌel 

tsiꞌ chꞌʌmʌ vaso. Cheꞌ bʌ tsiꞌ sube 
Dios wocolix i yʌlʌ, tsiꞌ yʌqꞌueyob. 
Tsiꞌ yʌlʌ: Japʌla ti pejteletla. 
28

 Jiñʌch c chꞌichꞌel chaꞌan jini 
xucꞌul* bʌ tꞌan muꞌ bʌ i bejqꞌuel 
chaꞌan cabʌlob chaꞌan i ñusʌntel 
mulil. 29 Pero mic subeñetla, 
maꞌanix mic chʌn jap i yaꞌlel 
tsꞌusub jinto cheꞌ temel quicꞌotetla 
mic jap jini tsijiꞌ bʌ tiꞌ yumʌntel c 
Tat, cheꞌen Jesús.

Pedro mi caj i yʌl mach i cʌñʌyic 
Jesús 

(Mr. 14.26‑31; Lc. 22.31‑34; Jn. 13.36‑38)
30

 Cheꞌ bʌ tsaꞌ ujti i cꞌʌyiñob 
jumpꞌejl cꞌay, tsaꞌ majliyob ti Olivo 
wits. 31 Jesús tsiꞌ subeyob: Ti ili 
acꞌʌlel miꞌ caj ti tejchel tile bixel 
bʌ laꞌ pusicꞌal ti laꞌ pejtelel chaꞌan 
chuqui mi caj c tumbentel, come 
tsꞌijbubil: “Mi caj c low xcʌnta 
tiñʌmeꞌ. Jini tiñʌmeꞌ mi caj i 
pam pujquel”. 32 Cheꞌ tejchemoñix 
chꞌojyel, mic majlel c pijtañetla ti 
Galilea, cheꞌen Jesús. 33 Pedro tsiꞌ 
sube Jesús: Mi tsaꞌ tejchi tile bixel bʌ 
i pusicꞌal yañoꞌ bʌ chaꞌan chuqui mi 
caj a tumbentel, maꞌanic baꞌ ora mi 
caj i tejchel tile bixel bʌ c pusicꞌal, 
cheꞌen. 34 Jesús tsiꞌ sube: Isujm mic 
subeñet, ti ili acꞌʌlel cheꞌ maxto anic 
tsiꞌ chaꞌle uqꞌuel tat mut, uxyajl mi 
caj a wʌl mach a cʌñʌyonic, cheꞌen. 
35

 Pedro tsiꞌ sube: Mi wersa yom mic 
chʌmel quicꞌotet, maꞌanic mi caj cʌl 
mach j cʌñʌyetic, cheꞌen. Cheꞌi tsiꞌ 
yʌlʌyob pejtelel xcʌntꞌañob.

Jesús tsiꞌ chaꞌle oración ti pʌcꞌʌbʌl 
(Mr. 14.32‑42; Lc. 22.40‑46)

36
 Jesús tsiꞌ piꞌleyob majlel ti 

pʌcꞌʌbʌl i cꞌabaꞌ Getsemaní. Tsiꞌ 

sube xcʌntꞌañob i chaꞌan: Buchiꞌla 
ilayi cheꞌ mic majlel c chaꞌlen 
oración yaꞌi, cheꞌen. 37 Tsiꞌ pʌyʌ 
majlel Pedro yicꞌot chaꞌtiquil i 
yalobil Zebedeo. Chꞌijiyem tsaꞌ caji 
i yubin. Tsiꞌ wen mele i pusicꞌal. 
38

 Jesús tsiꞌ subeyob: Wen chꞌijiyem 
jax c pusicꞌal. Comix chʌmel tiꞌ 
chꞌijiyemlel c pusicꞌal. Pijtanla wʌꞌi. 
Yom yʌxʌl laꞌ wo quicꞌot, cheꞌen. 
39

 Tsaꞌ to i tsꞌitaꞌ xʌñʌ majlel. Tsiꞌ 
pʌcchoco i bʌ. Tsiꞌ chaꞌle oración. 
Tsiꞌ yʌlʌ: C Tat mi cheꞌʌch yom, 
tʌtsꞌbeñon ili wocol. Pero mach 
a mel cheꞌ bajcheꞌ com. Mele cheꞌ 
bajcheꞌ yom a pusicꞌal, cheꞌen Jesús.

40
 Tsaꞌ tili baꞌan xcʌntꞌañob i chaꞌan. 

Wʌyʌlob tsiꞌ tajayob. Tsiꞌ sube Pedro: 
¿Mach ba anic tsaꞌ mejli laꞌ ticꞌ laꞌ wʌyel 
mi jumpꞌejlic ora? 41 Yom yʌxʌl laꞌ wo. 
Chaꞌlenla oración chaꞌan maꞌanic mi 
laꞌ jacꞌ laꞌ pʌyol ti mulil. Come chꞌejl 
laꞌ pusicꞌal, pero cꞌuñatax laꞌ bʌcꞌtal, 
cheꞌen Jesús. 42 Tiꞌ chaꞌyajlel tsaꞌ majli 
Jesús i chaꞌlen oración. Tsiꞌ yʌlʌ: C 
Tat mi mach mejlic ti tʌjtsꞌel ili wocol, 
mi wersa yom mij cuch, mele bajcheꞌ 
yom a pusicꞌal, cheꞌen. 43 Tsaꞌ chaꞌ tili. 
Wʌyʌlob tsiꞌ chaꞌ tajayob come sutsꞌob 
jax i wut. 44 Tsiꞌ chaꞌ cʌyʌyob. Tsaꞌ chaꞌ 
majli. Tiꞌ yuxyajlel tsiꞌ chaꞌle oración 
ti lajal bʌ tꞌan. 45 Tsaꞌ chaꞌ tili baꞌan 
xcʌntꞌañob i chaꞌan. Tsiꞌ subeyob: 
Chaꞌlenla wʌyel. Cꞌaja laꞌ wo. Awilan, 
tsaꞌix cꞌoti i yorajlel, i Yalobil Winic woliꞌ 
yʌjqꞌuel tiꞌ cꞌʌb xmulilob. 46 Chꞌojyenla. 
Conixla. Awilan, lʌcꞌʌl an jini muꞌ bʌ i 
yʌcꞌon tiꞌ cꞌʌb j contra, cheꞌen.

Tsaꞌ chujqui Jesús 
(Mr. 14.43‑50; Lc. 22.47‑53; Jn. 18.2‑11)
47

 Cheꞌ bʌ woli to ti tꞌan Jesús, 
awilan tsaꞌ tili jini Judas, i piꞌʌl jini 

junlujuntiquil. Tsaꞌ tili yicꞌot cabʌl añoꞌ 
bʌ i machit yicꞌot i teꞌ tac, chocbiloꞌ 
bʌ tilel i chaꞌan ñuc bʌ motomajob 
yicꞌot xñoxob añoꞌ bʌ i yeꞌtel ti 
tejclum. 48 Jini Judas tsaꞌ bʌ i yʌcꞌʌ 
Jesús tiꞌ cꞌʌb i contra tsiꞌ wʌn subeyob 
bajcheꞌ mi caj i cʌñob. Tsiꞌ yʌlʌ: Jini 
muꞌ bʌ c tsꞌujtsꞌun, jiñʌch. Chucula, 
cheꞌen. 49 Tsaꞌ bʌcꞌ tili baꞌan Jesús. Tsiꞌ 
yʌlʌ: Cotañet Maestro, cheꞌen. Tsiꞌ 
tsꞌujtsꞌu. 50 Jesús tsiꞌ pejca Judas tiꞌ 
piꞌʌl. Tsiꞌ sube: ¿Chucoch tsaꞌ tiliyet 
ilayi? cheꞌen. Ti ora tsaꞌ tiliyob baꞌan 
Jesús. Tsiꞌ chucuyob. Tsiꞌ pʌyʌyob 
majlel. 51 Awilan, juntiquil yaꞌ bʌ an 
yicꞌot Jesús tsiꞌ chucu i machit. Tsiꞌ 
botsꞌo. Tsiꞌ lowo jini xꞌeꞌtel i chaꞌan jini 
cꞌax ñuc bʌ motomaj. Tsiꞌ wel tsepbe 
loqꞌuel i chiquin. 52 Jesús tsiꞌ sube: Chaꞌ 
otsan a machit tiꞌ yotot come jini muꞌ 
bʌ i chucob machit mi caj i jilelob ti 
machit. 53 Mi tsaj cꞌajtibe c Tat, ¿mach 
ba anic maꞌ ñaꞌtan miꞌ bʌcꞌ chocbeñon 
tilel ñumen ti bolompic ángelob? 
54

 Pero cheꞌ jini, ¿bajcheꞌ miꞌ tsꞌʌctiyel 
i Tsꞌijbujel Dios muꞌ bʌ i yʌl wersa miꞌ 
yujtel pejtelel jini? cheꞌen Jesús.

55
 Ti jim bʌ ora Jesús tsiꞌ sube jini 

winicob: ¿Tsaꞌ ba tiliyetla chaꞌan mi laꞌ 
chucon cheꞌ bajcheꞌ mi laꞌ chuc xujchꞌ 
ti machit yicꞌot ti teꞌ? Tsaꞌ buchleyon ti 
cʌntesa quicꞌotetla ti jujumpꞌejl qꞌuin 
ti Templo. Maꞌanic tsaꞌ laꞌ chucuyon. 
56

 Pero cheꞌʌch woliꞌ yujtel chaꞌan 
miꞌ laj tsꞌʌctiyel i Tsꞌijbujel xꞌaltꞌañob, 
cheꞌen Jesús. Ti pejtelel xcʌntꞌañob tsiꞌ 
cʌyʌyob Jesús. Tsaꞌ putsꞌiyob.

Jesús tiꞌ tojlel jini añoꞌ bʌ i yeꞌtel 
(Mr. 14.53‑65; Lc. 22.54, 63‑71; 

Jn. 18.12‑14, 19‑24)
57

 Jini tsaꞌ bʌ i chucuyob Jesús tsiꞌ 
pʌyʌyob majlel baꞌan Caifás jini cꞌax 

ñuc bʌ motomaj, baꞌ tsiꞌ tempayob 
i bʌ stsꞌijbayajob yicꞌot xñoxob añoꞌ 
bʌ i yeꞌtel. 58 Pedro tsiꞌ ñajti tsajca 
majlel Jesús cꞌʌlʌl ti pam i yotot 
cꞌax ñuc bʌ motomaj. Tsaꞌ ochi. Tsaꞌ 
buchle yicꞌot xcʌntayajob chaꞌan miꞌ 
qꞌuel bajcheꞌ mi caj i yujtel. 59 Jini 
ñuc bʌ motomajob yicꞌot xñoxob 
añoꞌ bʌ i yeꞌtel yicꞌot pejtelel añoꞌ 
bʌ i yeꞌtel tsiꞌ sajcayob jini muꞌ bʌ 
i chaꞌleñob jopꞌtꞌan tiꞌ contra Jesús 
chaꞌan miꞌ yʌcꞌob ti chʌmel. 60 Tsaꞌ 
tiliyob cabʌl xjopꞌtꞌañob, pero 
maꞌanic tsaꞌ mejli i tajbeñob i mul 
Jesús. Ti wiꞌil tsaꞌ tiliyob yambʌ 
chaꞌtiquil. 61 Tsiꞌ yʌlʌyob: Jini Jesús 
tsiꞌ yʌlʌ: “Mi mejlel c jisan jini 
Templo i chaꞌan Dios. Mi mejlel c 
chaꞌ waꞌchocon ti uxpꞌejl qꞌuin”. 
Cheꞌ tsiꞌ yʌlʌ, cheꞌob.

62
 Tsaꞌ waꞌle jini cꞌax ñuc bʌ 

motomaj. Tsiꞌ sube Jesús: ¿Mach ba 
anic chuqui maꞌ jacꞌ? ¿Chuqui jini 
muꞌ bʌ i subob winicob ti a contra? 
cheꞌen. 63 Maꞌanic chuqui tsiꞌ yʌlʌ 
Jesús. Jini cꞌax ñuc bʌ motomaj 
tsiꞌ sube: Mic subeñet tiꞌ cꞌabaꞌ jini 
cuxul bʌ Dios chaꞌan maꞌ subeñon 
lojon mi Cristojet. Subeñon lojon mi 
i Yalobilet Dios, cheꞌen. 64 Jesús tsiꞌ 
sube: Joñon cu. Pero mic subeñetla, 
wʌle cꞌʌlʌl ti pejtelel ora i Yalobil 
Winic miꞌ caj ti buchtʌl tiꞌ ñoj jini 
Pꞌʌtʌl bʌ Dios. Mi caj laꞌ qꞌuel cheꞌ 
miꞌ tilel ti tocal ti panchan, cheꞌen. 
65

 Jini cꞌax ñuc bʌ motomaj tsiꞌ tsili 
i pislel. Tsiꞌ yʌlʌ: Tsaꞌix i chaꞌle 
pꞌajoñel. ¿Chuqui to i cꞌʌjñibal 
xtojꞌesa tꞌañob? Awilan, tsaꞌix laꞌ 
wubi i pꞌajoñel. 66 ¿Bajcheꞌ yom 
mi lac mel mi laꞌ wʌl? cheꞌen jini 
cꞌax ñuc bʌ motomaj. Tsiꞌ jacꞌʌyob: 
Yom miꞌ yʌjqꞌuel ti chʌmel, cheꞌob. 

67
 Tsaꞌ caji i tujbʌbeñob i wut. Tsiꞌ 

jatsꞌʌyob. Tsiꞌ pochꞌiyob. 68 Tsiꞌ 
yʌlʌyob: Mi Cristojet subeñon lojon, 
¿majqui tsiꞌ jatsꞌʌyet? cheꞌob.

Pedro tsiꞌ yʌlʌ mach i cʌñʌyic Jesús 
(Mr. 14.66‑72; Lc. 22.55‑62; 

Jn. 15‑18, 25‑27)
69

 Yaꞌ buchul Pedro ti jumpat ti 
pam otot. Tsaꞌ tili juntiquil xchꞌoc. 
Tsiꞌ yʌlʌ: Jatet jaꞌel tsaꞌ piꞌle ñumel 
jini Jesús chꞌoyol bʌ ti Galilea, 
cheꞌen. 70 Yaꞌ tiꞌ tojel pejtelelob 
Pedro tsiꞌ yʌlʌ mach isujmic. Tsiꞌ 
yʌlʌ: Mach cujilic chuqui wolaꞌ 
wʌl, cheꞌen. 71 Cheꞌ bʌ tsaꞌ majli ti 
corredor, yambʌ xchꞌoc tsiꞌ qꞌuele. 
Tsiꞌ sube yaꞌ bʌ añob: Jini jaꞌel tsiꞌ 
piꞌle ñumel jini Jesús chꞌoyol bʌ ti 
Nazaret, cheꞌen. 72 Pedro tsiꞌ taja 
yambʌ tꞌan chaꞌan miꞌ waꞌchocon i 
tꞌan. Tsiꞌ yʌlʌ: Mach j cʌñʌyic jini 
winic, cheꞌen. 73 Jumucꞌ jach tsaꞌ 
tiliyob jini lʌcꞌʌl bʌ waꞌalob. Tsiꞌ 
subeyob: Isujm jatet jaꞌel xcʌntꞌañet 
i chaꞌan, come tsiquil ti a tꞌan, 
cheꞌob. 74 Pedro tsaꞌ caji i bajñel 
chꞌʌc i bʌ. Tsiꞌ wersa waꞌchoco i 
tꞌan. Tsiꞌ yʌlʌ: Mach j cʌñʌyic jini 
winic, cheꞌen. Ti ora tsiꞌ chaꞌle 
uqꞌuel tat mut. 75 Tsaꞌ cꞌajtiyi tiꞌ 
pusicꞌal Pedro i tꞌan Jesús tsaꞌ bʌ i 
sube: “Cheꞌ maxto anic miꞌ chaꞌlen 
uqꞌuel tat mut, uxyajl mi caj a wʌl 
mach a cʌñʌyonic”. Tsaꞌ loqꞌui 
majlel. Tsʌts tsaꞌ caji ti uqꞌuel.

Jesús tiꞌ tojlel Pilato 
(Mr. 15.1; Lc. 23.1‑2; Jn. 18.28‑32)

27  Ti sʌcꞌajel pejtelel ñuc 
bʌ motomajob yicꞌot 

xñoxob añoꞌ bʌ i yeꞌtel ti tejclum 
tsiꞌ temeyob i tꞌan tiꞌ contra Jesús 

chaꞌan miꞌ tsʌnsañob. 2 Cheꞌ bʌ 
tsaꞌix i cʌchʌyob tsiꞌ pʌyʌyob majlel. 
Tsiꞌ yʌcꞌʌyob tiꞌ cꞌʌb jini gobernador 
i cꞌabaꞌ Pilato.

Tsiꞌ tsʌnsa i bʌ Judas 
(Hch. 1.18‑19)

3
 Jini Judas, tsaꞌ bʌ i yʌcꞌʌ Jesús 

tiꞌ cꞌʌb i contra, tsiꞌ mele i pusicꞌal 
cheꞌ bʌ tsiꞌ qꞌuele mux caj i yʌjqꞌuel 
ti chʌmel Jesús. Tsiꞌ chaꞌ sutqꞌui 
jini lujumpꞌejl i chaꞌcꞌal sʌsʌc 
taqꞌuin baꞌan ñuc bʌ motomajob 
yicꞌot xñoxob añoꞌ bʌ i yeꞌtel. 4 Tsiꞌ 
yʌlʌ: Tsaꞌix c chaꞌle mulil cheꞌ 
bʌ tsa cʌcꞌʌ ti laꞌ cꞌʌb jini mach 
bʌ anic i mul, cheꞌen Judas. Tsiꞌ 
subeyob: Mach c wentajic lojon. 
Bajñel qꞌuele a bʌ, cheꞌob. 5 Judas 
tsiꞌ choco jini taqꞌuin ti Templo. 
Tsaꞌ loqꞌui majlel. Tsaꞌ majli i jichꞌ 
i bʌ. 6 Jini ñuc bʌ motomajob tsiꞌ 
chꞌʌmʌyob jini taqꞌuin. Tsiꞌ yʌlʌyob: 
Ticꞌbil ti mandar mi la cotsan 
tiꞌ yajñib ofrenda, come jiñʌch i 
tojol i chꞌichꞌel winic, cheꞌob. 7 Tsiꞌ 
pejcayob i bʌ bajcheꞌ mi caj i cꞌʌñob 
jini taqꞌuin. Tsiꞌ mʌñʌyob jamil i 
chaꞌan xmel pꞌejt chaꞌan yaꞌi miꞌ 
mucob jini chꞌoyoloꞌ bʌ ti yan tac 
bʌ lum. 8 Jini chaꞌan, an i cꞌabaꞌ jini 
jamil cꞌʌlʌl wʌle: Jamil mʌmbil 
tiꞌ tojol i chꞌichꞌel winic, cheꞌʌch 
i cꞌabaꞌ. 9 Cheꞌ jini tsaꞌ tsꞌʌctiyi i 
tꞌan jini xꞌaltꞌan Jeremías tsaꞌ bʌ i 
yʌlʌ: “Tsiꞌ chꞌʌmʌyob jini lujumpꞌejl 
i chaꞌcꞌal sʌsʌc taqꞌuin i tojol 
juntiquil winic. Come cheꞌʌch i tojol 
jini winic tsiꞌ yʌlʌyob i yalobilob 
Israel. 10 Tsiꞌ yʌcꞌʌyob jini taqꞌuin 
chaꞌan i tojol i jamil xmel pꞌejt cheꞌ 
bajcheꞌ tsiꞌ subeyon lac Yum”. Cheꞌ 
tsꞌijbubil.

Pilato tsiꞌ pejca Jesús 
(Mr. 15.2‑5; Lc. 23.3‑5; Jn. 18.33‑38)

11
 Yaꞌ waꞌal Jesús tiꞌ wut jini 

gobernador. Jini gobernador tsiꞌ 
cꞌajtibe: ¿Jatet ba i Reyet judíojob? 
cheꞌen. Jesús tsiꞌ sube: Joñon cu, 
cheꞌen. 12 Cheꞌ bʌ tsiꞌ pʌcꞌʌyob ti 
mulil Jesús jini ñuc bʌ motomajob 
yicꞌot xñoxob añoꞌ bʌ i yeꞌtel, 
maꞌanic chuqui tsiꞌ yʌlʌ Jesús. 
13

 Pilato tsiꞌ sube: ¿Mach ba wolic 
a wubin jaychajp woliꞌ yʌlob ti a 
contra? cheꞌen. 14 Jesús maꞌanic 
chuqui tsiꞌ jacꞌbe mi junyajlic 
ti pejtelel chuqui tsiꞌ yʌlʌyob tiꞌ 
contra. Jini chaꞌan tsaꞌ toj sajti i 
pusicꞌal jini gobernador.

Jesús o Barrabás 
(Mr. 15.6‑15; Lc. 23.13‑25; Jn. 18.38―19.16)
15

 Cheꞌ tiꞌ yorajlel qꞌuiñijel, i 
tilelʌch jini gobernador miꞌ yʌcꞌ 
ti colel juntiquil xñujpꞌel majqui 
jach cꞌajtibil i chaꞌan winicob. 
16

 Yaꞌ ñupꞌul juntiquil winic i cꞌabaꞌ 
Barrabás, wen cʌñʌl i chaꞌan 
winicob. 17 Cheꞌ bʌ tsiꞌ tempayob i bʌ 
winicob, Pilato tsiꞌ subeyob: ¿Majqui 
laꞌ wom mi cʌcꞌ ti colel? ¿Jim ba 
Barrabás, o jim ba Jesús muꞌ bʌ i 
pejcʌntel ti Cristo? cheꞌen. 18 Come 
yujil Pilato tsaꞌ jach i yʌcꞌʌyob 
Cristo tiꞌ cꞌʌb chaꞌan tsʌytsʌyñayob 
jax i pusicꞌal chaꞌan i ñuclel Cristo. 
19

 Cheꞌ jaꞌel, cheꞌ buchul Pilato ti 
meloñibʌl, i yijñam tsiꞌ chocbe tilel 
tꞌan. Tsiꞌ yʌlʌ: Mach yomic chuqui 
maꞌ tumben jini toj bʌ winic, come 
sajmʌl tsa cubi cabʌl wocol tic ñajal 
chaꞌan jini winic, cheꞌen.
20

 Jini ñuc bʌ motomaj yicꞌot 
xñoxob añoꞌ bʌ i yeꞌtel tsiꞌ wersa 

xicꞌbeyob winicob chaꞌan miꞌ 
yʌcꞌob ti colel Barrabás chaꞌan 
miꞌ tsʌnsʌntel Jesús. 21 Jini 
gobernador tsiꞌ cꞌajtibeyob: ¿Baqui 
bʌ laꞌ wom mi cʌcꞌ ti colel? cheꞌen. 
Tsiꞌ jacꞌʌyob: Barrabás, cheꞌob. 
22

 Pilato tsiꞌ subeyob: ¿Chuqui laꞌ 
wom mic tumben jini Jesús muꞌ 
bʌ i pejcʌntel ti Cristo? cheꞌen. Ti 
pejtelel tsiꞌ subeyob: Laꞌ chꞌijlec 
ti cruz, cheꞌob. 23 Jini gobernador 
tsiꞌ subeyob: ¿Chucoch? ¿Chuqui ti 
jontolil tsiꞌ chaꞌle? cheꞌen. Tsaꞌ utsi 
cajiyob ti cꞌam bʌ tꞌan. Tsiꞌ yʌlʌyob: 
Laꞌ chꞌijlec ti cruz, cheꞌob. 24 Pilato 
tsiꞌ ñaꞌta maꞌanic chuqui tsaꞌ mejli 
i chaꞌan, come woliꞌ tejchelob ti 
cabʌl leto. Jini chaꞌan tsiꞌ chꞌʌmʌ 
jaꞌ. Tsiꞌ poco i cꞌʌb tiꞌ tojlelob. Tsiꞌ 
yʌlʌ: Maꞌanic c mul joñon chaꞌan 
i chꞌichꞌel jini toj bʌ winic. Anix 
ti la wenta, cheꞌen. 25 Tsiꞌ jacꞌʌyob 
winicob xꞌixicob: Laꞌ c toj lojon 
quicꞌot lojon calobilob i chꞌichꞌel 
jini winic, cheꞌob. 26 Cheꞌ jini tsiꞌ 
colbeyob Barrabás. Cheꞌ bʌ tsaꞌ ujti 
i jatsꞌ Jesús ti asiyal, tsiꞌ yʌcꞌʌ tiꞌ 
cꞌʌb soldadojob chaꞌan miꞌ chꞌijob 
ti cruz.

Tsiꞌ tsꞌaꞌleyob Jesús soldadojob 
(Mr. 15.16‑20; Jn. 19.1‑3)

27
 Jini soldadojob i chaꞌan jini 

gobernador tsiꞌ pʌyʌyob majlel 
Jesús ti yambʌ colem bʌ i mal 
otot. Tsiꞌ tempayob tilel soldadojob 
tiꞌ joytilel Jesús. 28 Tsiꞌ jochbeyob 
loqꞌuel i pislel. Tsiꞌ lʌpbeyob 
chʌctsꞌeran bʌ pʌl bʌ bujcʌl. 
29

 Cheꞌ bʌ tsiꞌ xot jalʌyob chꞌix, 
tsiꞌ joy ñetꞌeyob tiꞌ jol Jesús. Tsiꞌ 
yʌqꞌueyob bastón ti ñoj bʌ i cꞌʌb. 
Tsiꞌ ñocchocoyob i bʌ tiꞌ tojlel. Tsiꞌ 

Jiñʌch wen paj bʌ. Miꞌ cꞌʌñob chaꞌan i tsꞌʌcal weꞌelʌl.

wajleyob. Tsiꞌ yʌlʌyob: Cotañet 
i Reyet judíojob, cheꞌob. 30 Tsiꞌ 
tujbayob. Tsiꞌ chaꞌ chꞌʌmbeyob 
jini bastón. Tsiꞌ jatsꞌbeyob i jol. 
31

 Cheꞌ bʌ tsaꞌ ujti i wajleñob, tsiꞌ 
jochbeyob jini pʌl bʌ bujcʌl. Tsiꞌ 
chaꞌ lʌpbeyob i pislel. Tsiꞌ pʌyʌyob 
majlel chaꞌan miꞌ chꞌijob ti cruz.

Tsaꞌ chʌmi ti cruz Jesús 
(Mr. 15.21‑41; Lc. 23.26‑49; Jn. 19.17‑30)
32

 Cheꞌ bʌ woliꞌ majlelob, tsiꞌ 
tajayob juntiquil winic chꞌoyol bʌ 
ti Cirene, i cꞌabaꞌ Simón. Wersa tsiꞌ 
yʌqꞌueyob i qꞌuech majlel i cruz 
Jesús. 33 Tsaꞌ cꞌotiyob ti jumpꞌejl 
bujtʌl i cꞌabaꞌ Gólgota. Miꞌ yʌl ti 
lac tꞌan: cheꞌ yilal jini lum bajcheꞌ 
i bʌquel jolʌl. 34 Tsiꞌ yʌqꞌueyob 
vinagre Jiñʌch xʌbʌl yicꞌot chꞌaj bʌ 
chaꞌan miꞌ jap. Cheꞌ bʌ tsiꞌ mitsꞌtiꞌa, 
maꞌanic tsiꞌ japʌ. 35 Tsiꞌ chꞌijiyob 
ti cruz. Tsiꞌ pucbeyob i bʌ i pislel 
Jesús. Tsiꞌ chaꞌleyob yajcaya ti 
alas chaꞌan miꞌ ñaꞌtañob majqui 
mi caj i chꞌʌm. 36 Tsaꞌ buchleyob 
baꞌ miꞌ qꞌuelob. 37 Tsiꞌ chꞌijiyob teꞌ 
tiꞌ chañelal i jol Jesús baꞌ tsꞌijbubil 
tꞌan tiꞌ contra: JIÑɅCH JESÚS, I 
REY JUDIOJOB. 38 Tsiꞌ chꞌijiyob 
chaꞌtiquil xujchꞌ yicꞌot Jesús, 
juntiquil tiꞌ ñoj, juntiquil tiꞌ tsꞌej.

39
 Jini woliyoꞌ bʌ ti ñumel tsiꞌ 

pꞌajayob Jesús. Tsiꞌ ñijcayob i jol. 
40

 Tsiꞌ yʌlʌyob: Jatet muꞌ bʌ a jisan 
Templo, muꞌ bʌ a chaꞌ waꞌchocon 
ti uxpꞌejl qꞌuin, coltan a bʌ. Mi i 
Yalobilet Dios, juben ti cruz, cheꞌob. 
41

 Cheꞌ jaꞌel ñuc bʌ motomajob tsiꞌ 
wajleyob yicꞌot stsꞌijbayajob, yicꞌot 
fariseojob yicꞌot xñoxob añoꞌ bʌ 

i yeꞌtel. 42 Tsiꞌ yʌlʌyob: Tsiꞌ colta 
yañoꞌ bʌ. Mach mejlic i coltan i bʌ. 
Jiñʌch i Rey Israel miꞌ yʌl. Laꞌ jubic 
ti cruz. Cheꞌ jini mi caj lac ñop. 
43

 Tsiꞌ ñopo Dios. Laꞌ i coltan wʌle 
mi yom. Come tsiꞌ yʌlʌ: “Joñon i 
Yalobilon Dios”, cheꞌen. Cheꞌ tsiꞌ 
yʌlʌyob. 44 Jini xujchꞌob jaꞌel, tsaꞌ bʌ 
chꞌijleyob ti cruz yicꞌot Jesús, lajal 
tsiꞌ wajleyob.
45

 Ti xinqꞌuiñil tsaꞌ icꞌa pejtelel 
pañimil cꞌʌlʌl ti ochꞌajel qꞌuin. 
46

 Cheꞌ yom i taj ochꞌajel qꞌuin, 
Jesús tsiꞌ chaꞌle cꞌam bʌ tꞌan. Tsiꞌ 
yʌlʌ: Elí, Elí, lama sabactani, 
cheꞌen. Miꞌ yʌl ti lac tꞌan: C Dios, C 
Dios, ¿chucoch tsaꞌ cʌyʌyon? 47 Cheꞌ 
bʌ tsiꞌ yubiyob jini lʌcꞌʌl bʌ waꞌalob, 
lamital tsiꞌ yʌlʌyob: Woliꞌ pʌy tilel 
Elías, cheꞌob. 48 Juntiquil tsaꞌ bʌcꞌ 
majli ti ajñel. Tsiꞌ chꞌʌmʌ chʌyoꞌ jaꞌ. 
Tsiꞌ yʌcꞌʌ i chʌy vinagre. Tsiꞌ yʌcꞌʌ tiꞌ 
ñiꞌ teꞌ. Tsiꞌ yʌqꞌue Jesús chaꞌan miꞌ 
tsꞌujtsꞌun. 49 Yañoꞌ bʌ tsiꞌ yʌlʌyob: 
Pijtanla. Laꞌ laj qꞌuel mi tal Elías 
i coltan, cheꞌob. 50 Cheꞌ bʌ tsiꞌ chaꞌ 
chaꞌle cꞌam bʌ tꞌan, Jesús tsiꞌ yʌcꞌʌ 
ti majlel i chꞌujlel.

51
 Awilan, jini pisil jocꞌol bʌ ti 

Templo tsaꞌ tsijli ti ojlil yaꞌ tiꞌ jol 
cꞌʌlʌl tiꞌ yoc. Tsaꞌ tili i yujquel lum. 
Tsaꞌ tojpꞌi xajlel tac. 52 Tsaꞌ jajmi i tiꞌ 
tac i yotlel chꞌujlelʌl. Tsaꞌ tejchiyob 
chꞌojyel cabʌl i chaꞌañoꞌ bʌ Dios 
tsaꞌ bʌ chʌmiyob. 53 Tsaꞌ loqꞌuiyob 
ti mucoñibʌl. Cheꞌ bʌ tejchemix 
chꞌojyel Jesús, tsaꞌ majliyob ti jini 
chꞌujul bʌ tejclum. Tsaꞌ tsictiyiyob 
tiꞌ wut cabʌl winicob xꞌixicob.

54
 I yaj capitán joꞌcꞌal soldadojob 

yicꞌot i soldadojob yaꞌ bʌ añob 

MATEO 27



55

woliꞌ qꞌuelob Jesús. Tsiꞌ chaꞌleyob 
bʌqꞌuen cheꞌ bʌ tsiꞌ qꞌueleyob i 
yujquel lum yicꞌot pejtelel tsaꞌ bʌ 
ujti. Tsiꞌ yʌlʌyob: Isujm jiñʌch i 
Yalobil Dios, cheꞌob. 55 Yaꞌ añob 
cabʌl xꞌixicob jaꞌel woliꞌ ñajtʌ 
qꞌuelob. Jiñobʌch tsaꞌ bʌ i weꞌsayob 
majlel Jesús cꞌʌlʌl cheꞌ bʌ tsaꞌ loqꞌui 
majlel ti Galilea. 56 Yaꞌan María 
chꞌojol bʌ ti Magdala yicꞌot i ñaꞌ i 
yalobilob Zebedeo yicꞌot María i ñaꞌ 
Jacobo. Jiñʌch i ñaꞌ José jaꞌel.

Tsiꞌ yotsayob ti mucoñibʌl 
(Mr. 15.42‑47; Lc. 23.50‑56; Jn. 19.38‑42)
57

 Cheꞌ bʌjlemix qꞌuin, tsaꞌ tili 
wen chumul bʌ winic i cꞌabaꞌ José, 
chꞌoyol bʌ ti Arimatea. Jiñʌch jaꞌel 
xcʌntꞌan i chaꞌan Jesús. 58 Tsaꞌ majli 
baꞌan Pilato. Tsiꞌ cꞌajtibe i bʌcꞌtal 
Jesús. Pilato tsiꞌ yʌcꞌʌ mandar 
chaꞌan miꞌ yʌqꞌuentel. 59 Jini 
José cheꞌ bʌ tsiꞌ chꞌʌmʌ i bʌcꞌtal 
Jesús, tsiꞌ bʌcꞌʌ ti sʌc bʌ i bʌjqꞌuil. 
60

 Tsiꞌ ñolchoco ti tsijiꞌ bʌ i yotlel 
chꞌujlelʌl tocbil bʌ i mal xajlel. 
Tsiꞌ selcꞌuyob majlel colem xajlel 
tiꞌ tiꞌ i yotlel chꞌujlelʌl. Tsaꞌ sujti 
majlel. 61 Yaꞌ añob María chꞌoyol bʌ 
ti Magdala yicꞌot jini yambʌ María 
buchulob tiꞌ tojel i yotlel chꞌujlelʌl.

62
 Ti yijcꞌʌlal cheꞌ bʌ tsaꞌ ñumi i 

qꞌuiñilel chajpaya, tsiꞌ tempayob 
i bʌ ñuc bʌ motomajob yicꞌot 
fariseojob baꞌan Pilato. 63 Tsiꞌ 
yʌlʌyob: C yum, wolic ñaꞌtan lojon 
chuqui tsiꞌ yʌlʌ jini xlot cheꞌ cuxul 
to. Tsiꞌ yʌlʌ: “Tiꞌ yuxpꞌejlel qꞌuin 
mic chaꞌ chꞌojyel”, cheꞌen. 64 Chaꞌlen 
mandar, cheꞌ jini, chaꞌan miꞌ wen 
qꞌuejlel i yotlel chꞌujlelʌl cꞌʌlʌl 
ti yuxpꞌejlel qꞌuin, ame majlicob 
xcʌntꞌañob i chaꞌan ti acꞌʌlel i 

xujchꞌiñob majlel i bʌcꞌtal. Cheꞌ jini 
mi caj i subeñob winicob xꞌixicob: 

“Tsaꞌ chaꞌ chꞌojyi baꞌ mucul”. Cheꞌ 
mi caj i yʌlob. Ñumen leco miꞌ 
majlel jini lot bajcheꞌ ti ñaxan, 
cheꞌob. 65 Pilato tsiꞌ subeyob: An 
ti laꞌ wenta xcʌntayajob. Cucula. 
Wen ñupꞌula, cheꞌen. 66 Cheꞌ jini 
tsaꞌ majliyob. Tsiꞌ wen ñupꞌuyob i 
yotlel chꞌujlelʌl cheꞌ bʌ tsiꞌ yotsayob 
i sellojlel xajlel. Tsiꞌ subeyob 
xcʌntayajob chaꞌan miꞌ wen qꞌuelob.

Tsaꞌ chaꞌ chꞌojyi Jesús 
(Mr. 16.1‑8; Lc. 24.1‑12; Jn. 20.1‑10)

28  Cheꞌ bʌ tsaꞌ ñumi jini qꞌuin 
cheꞌ miꞌ cꞌajob i yo, cheꞌ 

yomix sʌcꞌan jini ñaxan bʌ qꞌuin 
ti semana, tsaꞌ majli María chꞌoyol 
bʌ ti Magdala yicꞌot jini yambʌ 
María chaꞌan miꞌ qꞌuelob i yotlel 
chꞌujlelʌl. 2 Awilan, tsʌts tsaꞌ ñumi i 
yujquel lum, come i yángel lac Yum 
tsaꞌ jubi tilel ti panchan. Tsiꞌ selcꞌu 
loqꞌuel jini xajlel jini ángel. Yaꞌ tsaꞌ 
buchle tiꞌ pam xajlel. 3 Cheꞌʌch yilal 
bajcheꞌ i cꞌʌcꞌal chajc. Cꞌax sʌsʌc 
i pislel cheꞌ bajcheꞌ i ñaꞌal tsʌñal. 
4

 Jini xcʌntayajob tsiltsilña tsiꞌ 
bʌcꞌñayob ángel. Lajalob tsaꞌ majli 
bajcheꞌ chʌmeñoꞌ bʌ. 5 Jini ángel tsiꞌ 
sube xꞌixicob: Mach mi laꞌ chaꞌlen 
bʌqꞌuen. Cujil woli laꞌ sajcan 
Jesús tsaꞌ bʌ chꞌijle ti cruz. 6 Mach 
wʌꞌix an. Come tsaꞌix chꞌojyi cheꞌ 
bajcheꞌ tsiꞌ yʌlʌ. Laꞌla. Qꞌuelela i 
yajñib baꞌ tsaꞌ ñolchoconti lac Yum. 
7

 Cucula ti ora. Subenla xcʌntꞌañob 
i chaꞌan: “Tsaꞌix chꞌojyi Jesús baꞌan 
chʌmeñoꞌ bʌ. Awilan, woliꞌ majlel 
i pijtañetla ti Galilea. Yaꞌ mi caj laꞌ 
qꞌuel”. Awilan, tsaꞌix c subeyetla, 
cheꞌen. 8 Tsaꞌ loqꞌuiyob baꞌan i yotlel 

chꞌujlelʌl jini xꞌixicob. Woliyob ti 
bʌqꞌuen. Wen tijicñayob i pusicꞌal. 
Ti ajñel tsaꞌ majli i subeñob 
xcʌntꞌañob i chaꞌan Jesús.

9
 Awilan, Jesús tsiꞌ tajayob. 

Tsiꞌ yʌlʌ: Cotañet, cheꞌen. Tsaꞌ 
tili i chucbeñob i yoc Jesús. Tsiꞌ 
chꞌujutesayob. 10 Jesús tsiꞌ subeyob: 
Mach mi laꞌ chaꞌlen bʌqꞌuen. 
Cucula. Subenla quermanojob 
chaꞌan miꞌ majlelob ti Galilea. Yaꞌ 
mi caj i qꞌueloñob, cheꞌen. 11 Cheꞌ 
woliyob ti majlel, chaꞌtiquil uxtiquil 
xcʌntayajob tsaꞌ cꞌotiyob ti tejclum. 
Tsiꞌ subeyob ñuc bʌ motomajob 
pejtelel chuqui tsaꞌ ujti. 12 Cheꞌ bʌ 
tsiꞌ tempayob i bʌ yicꞌot xñoxob añoꞌ 
bʌ i yeꞌtel, tsiꞌ temeyob i tꞌan. Tsiꞌ 
yʌqꞌueyob soldadojob cabʌl taqꞌuin. 
13

 Tsiꞌ yʌlʌyob: Subeñob winicob 
xꞌixicob: “Tsaꞌ tili xcʌntꞌañob i 
chaꞌan ti acꞌʌlel. Tsiꞌ xujchꞌiyob 
loqꞌuel i bʌcꞌtal cheꞌ wʌyʌlon lojon”. 
Cheꞌ yom mi laꞌ subeñob, cheꞌob. 
14

 Mi tsiꞌ yubi jini gobernador, mi 
caj c wen pejcan lojon chaꞌan 
maꞌanic mi laꞌ taj laꞌ mul, cheꞌob. 

15
 Tsiꞌ chꞌʌmʌyob jini taqꞌuin jini 

soldadojob. Tsiꞌ chaꞌleyob cheꞌ 
bajcheꞌ tsaꞌ subentiyob. Tsaꞌ pujqui 
jini tꞌan baꞌan judíojob cꞌʌlʌl wʌle.

Jesús tsiꞌ subeyob majlel xcʌntꞌañob 
ti subtꞌan 

(Mr. 16.14‑18; Lc. 24.36‑49; Jn. 20.19‑23)
16

 Jini junlujuntiquil xcʌntꞌañob 
tsaꞌ majliyob ti Galilea ti wits 
cheꞌ bajcheꞌ tsiꞌ subeyob Jesús. 
17

 Cheꞌ bʌ tsiꞌ qꞌueleyob Jesús, tsiꞌ 
chꞌujutesayob. Yañoꞌ bʌ tile bixelob 
jax i pusicꞌal. 18 Jesús tsaꞌ tili. Tsiꞌ 
subeyob: Aqꞌuebilon c pꞌʌtʌlel 
chaꞌan mic mel pejtelel chuqui 
com ti panchan yicꞌot ti pañimil. 
19

 Cucula cheꞌ jini. Sutqꞌuiñob ti 
xcʌntꞌañob winicob xꞌixicob ti 
pejtelel pañimil. Aqꞌuenla chꞌʌmjaꞌ 
tiꞌ cꞌabaꞌ lac Tat, tiꞌ cꞌabaꞌ i Yalobil, 
tiꞌ cꞌabaꞌ Chꞌujul bʌ Espíritu. 
20

 Cʌntesanla chaꞌan miꞌ laj 
chꞌujbiñob pejtelel chuqui tac tsac 
subeyetla. Awilan, añon quicꞌotetla 
ti pejtelel ora cꞌʌlʌl tiꞌ jilibal 
pañimil. Cheꞌ tsiꞌ yʌlʌ Jesús. 

I subal Juan tsaꞌ bʌ i yʌcꞌʌ chꞌʌmjaꞌ 
(Mt. 3.1‑12; Lc. 3.1‑9, 15‑17; Jn. 1.19‑28)

1  Jiñʌch i cajibal jini wen 
tꞌan muꞌ bʌ i yʌcꞌ ti cʌjñel 

Jesucristo i Yalobil Dios. 2 Come 
tsꞌijbubil tiꞌ jun jini xꞌaltꞌan Isaías: 

“Awilan, mic ñaxan choc majlel 
c winic tiꞌ tojel a wut chaꞌan miꞌ 
chajpan a bijlel. 3 Jiñʌch i tꞌan 
juntiquil muꞌ bʌ i chaꞌlen cꞌam bʌ 
tꞌan: Chajpanla i bijlel lac Yum, 
pʌtʌla majlel mucu bij i chaꞌan”, 
cheꞌen.
4

 Juan tsiꞌ yʌcꞌʌ chꞌʌmjaꞌ ti jochol 
bʌ lum. Tsiꞌ subu tꞌan chaꞌan 
miꞌ chꞌʌmob jaꞌ winicob xꞌixicob 
cheꞌ miꞌ cʌyob i mul chaꞌan miꞌ 
ñusʌbentelob. 5 Tsaꞌ loqꞌuiyob 
tilel baꞌan Juan jini chꞌoyoloꞌ bʌ 
tiꞌ lumal Judea, yicꞌot ti Jerusalén. 
Tsiꞌ chꞌʌmʌyob jaꞌ tiꞌ cꞌʌb Juan 
yaꞌ ti Jordán jaꞌ. Tsiꞌ subuyob i 
mul. 6 Lʌpʌl i chaꞌan Juan i tsutsel 
camello*. An i cajchiñʌcꞌ melbil 
bʌ ti pʌchi. Jini Juan tsiꞌ cꞌuxu 
xcꞌajba sajcꞌ. Tsiꞌ japʌ teꞌlechab. 7 Tsiꞌ 
chaꞌle subtꞌan. Tsiꞌ yʌlʌ: Tal tic pat 
jini ñumen pꞌʌtʌl bʌ bajcheꞌ joñon. 
Mach ñucoñic chaꞌan mic wutstʌl 
c ticben i chꞌajñal i xʌñʌb. 8 Isujm 
joñon tsa cʌqꞌueyetla chꞌʌmjaꞌ. 

Jini mi caj i yʌqꞌueñetla laꞌ chꞌʌm 
Chꞌujul bʌ Espíritu, cheꞌen Juan.

Tsiꞌ chꞌʌmʌ jaꞌ Jesús 
(Mt. 3.13‑17; Lc. 3.21‑22)

9
 Ti jim bʌ ora tsaꞌ tili Jesús 

loqꞌuem bʌ ti Nazaret yaꞌ ti Galilea. 
Tsiꞌ chꞌʌmʌ jaꞌ tiꞌ cꞌʌb Juan yaꞌ ti 
Jordán jaꞌ. 10 Cheꞌ bʌ tsaꞌ loqꞌui ti 
jaꞌ, tsiꞌ bʌcꞌ qꞌuele tsaꞌ cajli panchan. 
Jini Espíritu tsaꞌ jubi tilel tiꞌ tojlel 
Jesús cheꞌ bajcheꞌ xꞌujcuts. 11 Tsaꞌ 
loqꞌui tilel tꞌan ti panchan tsaꞌ bʌ i 
yʌlʌ: Calobilet, mij cꞌuxbiñet, wen 
utsꞌat mij qꞌuelet, cheꞌen.

I yilʌbentel i pusicꞌal Jesús 
(Mt. 4.1‑11; Lc. 4.1‑13)

12
 Ti ora jini Espíritu tsiꞌ wersa 

choco majlel Jesús ti jochol bʌ lum. 
13

 Tsaꞌ ajni chaꞌcꞌal qꞌuin yaꞌ ti colem 
bʌ i tiquiñal lum. Tsaꞌ ilʌbenti i 
pusicꞌal chaꞌan Satanás. Yaꞌan yicꞌot 
bʌteꞌel. Jini ángelob tsiꞌ coltayob 
Jesús.

Jesús tsiꞌ pʌyʌyob chʌntiquil xchuc 
chʌyob 

(Mt. 4.12‑22; Lc. 4.14‑15; 5.1‑11)
14

 Ti wiꞌil cheꞌ ñupꞌul Juan ti 
cárcel tsaꞌ tili Jesús ti Galilea. 
Tsiꞌ subu jini wen tꞌan Dios. 15 Tsiꞌ 

MARCOS
 



58

yʌlʌ: Tsaꞌix cꞌoti i yorajlel, lʌcꞌʌlix 
i yumʌntel Dios. Cʌyʌ laꞌ mul. 
Ñopola jini wen tꞌan, cheꞌen Jesús. 
16

 Cheꞌ woli ti xʌmbal tiꞌ tiꞌ ñajb 
i cꞌabaꞌ Galilea, tsiꞌ qꞌuele Simón 
yicꞌot Andrés i yijtsꞌin Simón. Woliꞌ 
chocob ochel chimoꞌchʌy ti ñajb, 
come xchuc chʌyob. 17 Jesús tsiꞌ 
subeyob:Laꞌ tsajcañon. Joñon mi caj 
c meletla ti xchuc winicob, cheꞌen. 
18

 Tsiꞌ bʌcꞌ cʌyʌyob i chimoꞌchʌy. Tsiꞌ 
tsajcayob majlel Jesús. 19 Cheꞌ bʌ tsiꞌ 
xʌñʌ majlel tsꞌitaꞌ, Jesús tsiꞌ qꞌuele 
Jacobo i yalobil Zebedeo yicꞌot 
Juan i yijtsꞌin Jacobo. Woliꞌ tsꞌisob 
chimoꞌchʌy tiꞌ mal barco. 20 Ti ora 
Jesús tsiꞌ pʌyʌyob. Tsiꞌ cʌyʌyob i tat 
i cꞌabaꞌ Zebedeo yaꞌ tiꞌ mal barco 
yicꞌot xganarob. Tsiꞌ tsajcayob 
majlel Jesús.

Winic am bʌ i xibʌjlel 
(Lc. 4.31‑37)

21
 Tsaꞌ ochiyob ti Capernaum. Tsaꞌ 

ochi Jesús ti sinagoga ti jini qꞌuin 
tac cheꞌ miꞌ cꞌajob i yo. Tsiꞌ chaꞌle 
cʌntesa. 22 Tsaꞌ toj sajtiyob i pusicꞌal 
chaꞌan i cʌntesʌbal Jesús, come 
tsiꞌ cʌntesayob tiꞌ pꞌʌtʌlel i yeꞌtel, 
mach cheꞌic bajcheꞌ stsꞌijbayajob. 
23

 Tsaꞌ bʌcꞌ ochi ti sinagoga 
juntiquil winic am bʌ i xibʌjlel. 
Tsiꞌ chaꞌle cꞌam bʌ tꞌan. 24 Tsiꞌ 
yʌlʌ: ¿Chuqui i yeꞌtel tsaꞌ tiliyet 
baꞌ añon lojon, Jesús chꞌoyolet bʌ 
ti Nazaret? ¿Tsaꞌ ba tiliyet chaꞌan 
maꞌ jisañon lojon? Cujil majquiyet. 
Jatet jini chꞌujulet bʌ chꞌoyol bʌ ti 
Dios, cheꞌen. 25 Jesús tsiꞌ tiqꞌui. Tsiꞌ 
sube: Ñʌjchꞌen, loqꞌuen tiꞌ pusicꞌal, 
cheꞌen. 26 Jini xiba tsiꞌ yʌcꞌʌ ti wersa 
juquin chʌmel. Wen cꞌam tsiꞌ chaꞌle 
oñel. Tsaꞌ loqꞌui tiꞌ pusicꞌal jini 

winic. 27 Tsaꞌ toj sajtiyob i pusicꞌal 
ti pejtelelob. Tsiꞌ cꞌajtibeyob i bʌ: 
¿Chuqui jini? ¿Mach ba tsijibic i 
cʌntesʌbal? Come tiꞌ pꞌʌtʌlel chaꞌan 
i yeꞌtel miꞌ subeñob loqꞌuel xibajob. 
Miꞌ jacꞌbeñob i tꞌan, cheꞌob. 28 Tsaꞌ 
bʌcꞌ pujqui majlel tꞌan ti pejtelel 
lum yaꞌ tiꞌ joytilel Galilea chaꞌan 
ñuc bʌ i melbal Jesús.

Jesús tsiꞌ lajmesa cabʌlob 
(Mt. 8.14‑17; Lc. 4.38‑41)

29
 Tsaꞌ bʌcꞌ loqꞌui ti sinagoga. 

Tsaꞌ tili yicꞌot Jacobo yicꞌot Juan 
tiꞌ yotot Simón baꞌ chumul Andrés 
jaꞌel. 30 Ñolol ti cꞌamʌjel xꞌixic bʌ 
i ñijꞌal Simón. Woliꞌ yubin cꞌajc. 
Tsiꞌ bʌcꞌ subeyob Jesús cꞌam jini 
xꞌixic. 31 Tsaꞌ tili Jesús. Tsiꞌ chucbe 
i cꞌʌb, tsiꞌ teche chꞌojyel. Tsaꞌ bʌcꞌ 
lajmi jini cꞌajc. Jini xꞌixic tsaꞌ caji i 
weꞌsañob.

32
 Ti icꞌajel, cheꞌ bʌjlemix 

qꞌuin, jini winicob xꞌixicob tsiꞌ 
pʌyʌyob tilel baꞌan Jesús pejtelel 
xcꞌamʌjelob yicꞌot winicob chucbiloꞌ 
bʌ chaꞌan cabʌl xibajob. 33 Ti 
pejtelelob tsiꞌ tempayob i bʌ tiꞌ 
tiꞌ otot. 34 Jesús tsiꞌ lajmesa cabʌl 
xcꞌamʌjelob leco tac bʌ i chʌmel. 
Tsiꞌ choco loqꞌuel cabʌl xibajob. 
Tsiꞌ tiqꞌuiyob chaꞌan maꞌanic miꞌ 
cajelob ti tꞌan, come jini xibajob tsiꞌ 
cʌñʌyob Jesús.

Jesús tsaꞌ ñumi ti Galilea ti subtꞌan 
(Lc. 4.42‑44)

35
 Cheꞌ bʌ ñumenix ojlil acꞌʌlel 

cheꞌ jal to miꞌ sʌcꞌan, tsaꞌ chꞌojiyi 
Jesús. Tsaꞌ loqꞌui majlel ti jochol 
bʌ lum. Yaꞌi tsiꞌ chaꞌle oración. 
36

 Simón yicꞌot i piꞌʌlob tsiꞌ sajcayob. 
37

 Tsiꞌ tajayob. Tsiꞌ subeyob: Ti 

pejtelelob woliꞌ sajcañet, cheꞌob. 
38

 Jesús tsiꞌ subeyob: Conla ti yan 
tac bʌ tejclum baꞌ lʌcꞌʌl chaꞌan yaꞌi 
mic sub tꞌan jaꞌel, come jini chaꞌan 
tsaꞌ loqꞌuiyon tilel, cheꞌen. 39 Tsiꞌ 
subu tꞌan ti sinagoga tac ti pejtelel 
Galilea. Tsiꞌ choco loqꞌuel xibajob.

Jesús tsiꞌ lajmesa winic am bʌ leco 
bʌ i tsoy 

(Mt. 8.1‑4; Lc. 5.12‑16)
40

 Juntiquil winic am bʌ leco bʌ i 
tsoy tsaꞌ tili baꞌan Jesús. Tsaꞌ ñocle. 
Tsiꞌ cꞌajtibe ti wocol tꞌan: Mi a wom 
mi mejlel a lajmesañon, cheꞌen. 
41

 Jesús tsiꞌ pꞌunta jini winic. Tsiꞌ 
sʌtsꞌʌ i cꞌʌb. Tsiꞌ tʌlʌ. Tsiꞌ sube: Com 
cu. Laꞌ lajmiquet, cheꞌen. 42 Cheꞌ bʌ 
tsaꞌ ujti ti tꞌan, tsaꞌ bʌcꞌ lajmi leco 
bʌ i tsoy. Tsaꞌ sʌqꞌuesʌnti jini winic. 
43

 Jesús tsiꞌ wersa sube bajcheꞌ yom 
miꞌ mel. Tsiꞌ bʌcꞌ choco majlel. 
44

 Jesús tsiꞌ sube: Chʌcʌ qꞌuele a bʌ 
chaꞌan maꞌanic majqui maꞌ suben 
chuqui tsaꞌ ujti. Cucu. Pʌsʌ a bʌ 
baꞌan motomaj. Acꞌʌ chuqui tsiꞌ subu 
Moisés ti mandar chaꞌan miꞌ qꞌuelob 
winicob xꞌixicob sʌqꞌesʌbilet, cheꞌen 
Jesús. 45 Tsaꞌ majli jini winic tsaꞌ 
bʌ lajmesʌnti. Cabʌl tsaꞌ caji i sub 
chuqui tsaꞌ ujti. Tsiꞌ pucu majlel jini 
tꞌan. Jini chaꞌan maꞌanic tsaꞌ mejli ti 
ochel Jesús ti tejclum cheꞌ bʌ woliꞌ 
qꞌuelob winicob xꞌixicob. Yaꞌ jach tsaꞌ 
ajni ti colem bʌ i tiquiñal pañimil. 
Tsaꞌ tiliyob baꞌan Jesús winicob 
xꞌixicob chꞌoyoloꞌ bʌ ti pejtelel lum.

Jesús tsiꞌ lajmesa winic mach bʌ anic 
i cꞌʌjñibal i yoc i cꞌʌb 
(Mt. 9.1‑8; Lc. 5.17‑26)

2  Cheꞌ bʌ tsaꞌ ñumi chaꞌpꞌejl 
uxpꞌejl qꞌuin, tsaꞌ chaꞌ 

ochi Jesús ti Capernaum. Tsaꞌ 
ubinti yaꞌan ti otot. 2 Cabʌlob tsiꞌ 
tempayob i bʌ cꞌʌlʌl cheꞌ mach 
jocholix baꞌ miꞌ yochelob mi tiꞌ 
tiꞌ otot. Jesús tsiꞌ subeyob i tꞌan 
Dios. 3 Tsaꞌ tiliyob winicob woli bʌ 
i pʌyob tilel baꞌan Jesús juntiquil 
winic mach bʌ anix i cꞌʌjñibal i yoc 
i cꞌʌb. Woliꞌ chꞌuyob tilel chʌntiquil 
winicob. 4 Cheꞌ bʌ maꞌanic tsaꞌ mejli 
i cꞌotelob baꞌan Jesús chaꞌan cabʌl 
winicob, tsiꞌ toc jamʌyob i jol otot 
tiꞌ chañelal Jesús. Cheꞌ bʌ tsaꞌix i 
jamʌyob tsiꞌ juꞌsayob i wʌyib baꞌ 
ñolol jini mach bʌ anix i cꞌʌjñibal 
i yoc i cꞌʌb. 5 Come Jesús tsiꞌ ñaꞌta 
wolix i ñopob winicob, tsiꞌ sube jini 
mach bʌ anix i cꞌʌjñibal i yoc i cꞌʌb: 
Calobil ñusʌbilix a mul, cheꞌen.

6
 Yaꞌ buchulob chaꞌtiquil 

uxtiquil stsꞌijbayajob. Woliyob ti 
tꞌan tiꞌ pusicꞌal: 7 ¿Chucoch cheꞌi 
miꞌ chaꞌlen tꞌan jini winic? Woli 
ti pꞌajoñel. ¿Majqui mi mejlel i 
ñusan mulil? Jini jach Dios. Cheꞌ 
tsiꞌ yʌlʌyob tiꞌ pusicꞌal. 8 Jesús 
tsiꞌ bʌcꞌ ñaꞌta tiꞌ pusicꞌal chuqui 
woliꞌ ñaꞌtañob. Tsiꞌ subeyob: 
¿Chucoch cheꞌi mi laꞌ chaꞌlen tꞌan 
ti laꞌ pusicꞌal? cheꞌen. 9 ¿Baqui bʌ 
ñumen wocol mic suben jini cꞌam 
bʌ? ¿Ñumen wocol ba mic suben: 

“Ñusʌbilix a mul” o ñumen wocol 
ba mic suben: “Chꞌojyen, teche a 
wʌyib, chaꞌlen xʌmbal”? 10 Pero 
chaꞌan mi laꞌ ñaꞌtan an i pꞌʌtʌlel *i 
Yalobil Winic ilayi ti pañimil chaꞌan 
miꞌ ñusan mulil (tsiꞌ sube jini cꞌam 
bʌ): 11 Mic subeñet: Chꞌojyen, teche 
a wʌyib, cucu ti a wotot. Cheꞌ tsiꞌ 
yʌlʌ Jesús. 12 Tsaꞌ bʌcꞌ chꞌojyi. Tsiꞌ 
teche i wʌyib. Tsaꞌ loqꞌui majlel 
tiꞌ wut pejtelelob. Cheꞌ jini, tsaꞌ 

toj sajtiyob i pusicꞌal ti pejtelelob. 
Tsiꞌ tsictesayob i ñuclel Dios. Tsiꞌ 
yʌlʌyob: Maꞌanic baꞌ tsaꞌ laj qꞌuele 
bajcheꞌ jini, cheꞌob.

Tsaꞌ pʌjyi Leví 
(Mt. 9.9‑13; Lc. 5.27‑32)

13
 Cheꞌ bʌ tsaꞌ loqꞌui Jesús tsaꞌ 

chaꞌ majli tiꞌ tiꞌ colem ñajb. Pejtelel 
winicob tsiꞌ tempayob i bʌ baꞌan 
Jesús. Tsiꞌ cʌntesayob. 14 Cheꞌ woli 
ti xʌmbal majlel tsiꞌ qꞌuele Leví, 
i yalobil Alfeo, buchul baꞌ miꞌ 
chꞌʌjmel tojoñel. Jesús tsiꞌ sube: 
Tsajcañon, cheꞌen. Tsaꞌ waꞌle Leví. 
Tsiꞌ tsajca majlel Jesús. 15 Jesús tsaꞌ 
majli tiꞌ yotot Leví. Tsaꞌ buchle tiꞌ 
tꞌejl mesa yicꞌot xcʌntꞌañob i chaꞌan. 
Yaꞌ buchulob jaꞌel cabʌl xchꞌʌm 
tojoñelob yicꞌot xmulilob. Come 
cabʌl winicob tsiꞌ tsajcayob tilel. 
16

 Jini fariseojob yicꞌot xcʌntesa 
mandarob tsiꞌ qꞌueleyob woli ti 
weꞌel Jesús yicꞌot xchꞌʌm tojoñelob 
yicꞌot xmulilob. Tsiꞌ cꞌajtibeyob 
xcʌntꞌañob i chaꞌan: ¿Chucoch 
miꞌ chaꞌlen weꞌel uchꞌel yicꞌot 
xchꞌʌm tojoñelob yicꞌot xmulilob? 
cheꞌob. 17 Cheꞌ bʌ tsiꞌ yubi Jesús 
tsiꞌ subeyob: Jini cꞌocꞌoꞌ bʌ mach 
yomobic tsꞌʌcʌntel, cojach jini 
cꞌamoꞌ bʌ. Maꞌanic tsaꞌ tiliyon 
chaꞌan mic pʌy jini toj bʌ winicob. 
Tsaꞌ tiliyon chaꞌan mic pʌy xmulilob.

Cꞌajtibal chaꞌan chꞌajb 
(Mt. 9.14‑17; Lc. 5.33‑39)

18
 Woliyob ti chꞌajb jini xcʌntꞌañob 

i chaꞌan Juan yicꞌot i chaꞌañoꞌ bʌ 
fariseojob. Tsaꞌ tili i cꞌajtibeñob 
Jesús: ¿Chucoch miꞌ chaꞌleñob 
chꞌajb jini xcʌntꞌañob i chaꞌan Juan 
yicꞌot i chaꞌañoꞌ bʌ fariseojob? 

¿Chucoch maꞌanic miꞌ chaꞌleñob 
chꞌajb xcʌntꞌañob a chaꞌan? cheꞌob. 
19

 Jesús tsiꞌ subeyob: ¿Muꞌ ba mejlel 
i chaꞌleñob chꞌajb xmel qꞌuiñob cheꞌ 
yaꞌto añob yicꞌot jini winic woli 
bʌ ti ñujpuñijel? Cheꞌ yaꞌ to an jini 
winic woli bʌ ti ñujpuñijel mach 
mejlicob ti chꞌajb. 20 Tal to i yorajlel 
cheꞌ mi caj i pʌjyel majlel xñujpuñel. 
Ti jim bʌ ora mi caj i chaꞌleñob 
chꞌajb. 21 Maꞌanic majqui miꞌ cꞌʌn 
tsijib pisil chaꞌan miꞌ lʌw tsucul bʌ 
i pislel. Mi cheꞌ tsiꞌ mele miꞌ tsijlel 
majlel tsucul bʌ pisil baꞌan jini 
tsijiꞌ bʌ i lʌjwil jinto ñumen colem 
i tsijlemal. 22 Cheꞌ jaꞌel maꞌanic 
majqui miꞌ yotsan tsijib vino ti 
tsucul bʌ i yajñib melbil bʌ i pʌchi. 
Mi tsiꞌ yotsa jini vino miꞌ tojmel i 
yajñib. Miꞌ jilel jini vino, cheꞌ jaꞌel 
miꞌ jilel i yajñib. Yom miꞌ yotsʌntel 
tsijib vino ti tsijiꞌ bʌ i yajñib, cheꞌen 
Jesús.

Xcʌntꞌañob tsiꞌ tucꞌuyob i wut jam tiꞌ 
qꞌuiñilel cꞌaj o 

(Mt. 12.1‑8; Lc. 6.1‑5)
23

 Ti jumpꞌejl qꞌuin cheꞌ miꞌ cꞌajob i 
yo, tsaꞌ ñumi majlel Jesús baꞌ pʌcꞌbil 
jam cꞌuxbil bʌ i wut. Cheꞌ woliyob 
ti xʌmbal majlel jini xcʌntꞌañob i 
chaꞌan, tsaꞌ caji i tucꞌbeñob cꞌuxbil 
bʌ i wut jam. 24 Jini fariseojob tsiꞌ 
subeyob Jesús: Awilan, ¿chucoch 
miꞌ chaꞌleñob chuqui ticꞌbil ti jini 
qꞌuin cheꞌ mi laj cꞌaj la co? cheꞌob. 
25

 Jesús tsiꞌ subeyob: ¿Mach ba 
anic tsaꞌ laꞌ qꞌuele ti jun chuqui tsiꞌ 
chaꞌle David cheꞌ bʌ tsiꞌ yubi wocol? 
Tsiꞌ yubi wiꞌñal yicꞌot i piꞌʌlob. 26 Tsaꞌ 
ochi tiꞌ yotot Dios cheꞌ yaꞌan Abiatar 
tiꞌ yeꞌtel ti cꞌax ñuc bʌ motomaj. 
David tsiꞌ cꞌuxu jini waj tsaꞌ bʌ 

ajqꞌui ti mesa*. Ticꞌbil ti mandar 
chaꞌan maꞌanic miꞌ cꞌuxob. Cojach 
motomajob mi mejlel i cꞌuxob. 
David tsiꞌ yʌqꞌueyob i cꞌux i piꞌʌlob 
jaꞌel, cheꞌen. 27 Jesús tsiꞌ subeyob 
jaꞌel: Aqꞌuebilob winicob xꞌixicob 
jini qꞌuin cheꞌ mi laj cꞌaj la co. Jini 
qꞌuin chaꞌañʌch i wenlel winicob 
xꞌixicob. Mach melbilobic winicob 
xꞌixicob chaꞌan miꞌ yʌqꞌueñob i 
ñuclel i qꞌuiñilel cꞌaj o. 28 Jini chaꞌan 
i Yalobil Winic i Yumʌch jaꞌel i 
qꞌuiñilel cꞌaj o, cheꞌen.

Winic am bʌ tiquin bʌ i cꞌʌb 
(Mt. 12.9‑14; Lc. 6.6‑11)

3  Tsaꞌ chaꞌ ochi Jesús ti sinagoga. 
Yaꞌan juntiquil winic tiquin bʌ 

i cꞌʌb. 2 Woliꞌ wen qꞌuelob chaꞌan miꞌ 
ñaꞌtañob mi mucꞌʌch i lajmesan jini 
winic ti jini qꞌuin cheꞌ miꞌ cꞌajob i yo, 
come yomob i jopꞌben i mul. 3 Jesús 
tsiꞌ sube jini winic tiquin bʌ i cꞌʌb: 
Laꞌ ilayi. Chꞌojyen, ochen ilayi ti 
ojlil, cheꞌen. 4 Jesús tsiꞌ cꞌajtibeyob: 
¿Baqui bʌ ticꞌbil ti melol ti jini 
qꞌuin cheꞌ mi laj cꞌaj la co? ¿Jim 
ba chuqui utsꞌat? ¿O jim ba chuqui 
jontol? ¿Ticꞌbil ba coltaya chaꞌan 
jini woli bʌ ti chʌmel? ¿O ticꞌbil ba 
tsʌnsa? cheꞌen. Ñʌchꞌʌl tsaꞌ cʌleyob. 
5

 Michꞌ tsiꞌ joy qꞌueleyob Jesús, come 
chꞌijiyem tsiꞌ yubi chaꞌan i tsʌtslelob 
i pusicꞌal. Tsiꞌ sube jini winic: 
Sʌtsꞌʌ a cꞌʌb, cheꞌen. Tsiꞌ sʌtsꞌʌ. Tsaꞌ 
wenꞌesʌnti i cꞌʌb. 6 Tsaꞌ loqꞌuiyob 
majlel fariseojob. Tsiꞌ temeyob i 
tꞌan yicꞌot jini herodiañob tiꞌ contra 
Jesús chaꞌan yomob i tsʌnsan.

Bajcꞌʌl winicob xꞌixicob tiꞌ tiꞌ ñajb
7

 Jesús tsiꞌ tʌtsꞌʌ i bʌ. Tsaꞌ majli 
ti colem ñajb yicꞌot xcʌntꞌañob i 

chaꞌan. Bajcꞌʌl winicob xꞌixicob 
chꞌoyoloꞌ bʌ ti Galilea tsiꞌ tsajcayob. 
8

 Bajcꞌʌl chꞌoyoloꞌ bʌ ti Judea, yicꞌot 
ti Jerusalén, yicꞌot ti Idumea, yicꞌot 
ti junwejl Jordán jaꞌ, yicꞌot tiꞌ 
joytilel Tiro yicꞌot Sidón, tsaꞌ tiliyob 
baꞌan Jesús cheꞌ bʌ tsiꞌ yubiyob 
pejtelel chuqui tsiꞌ mele. 9 Tsiꞌ sube 
xcʌntꞌañob chaꞌan miꞌ chajpʌbeñob 
barco chaꞌan maꞌanic miꞌ ñetꞌob, 
come cabʌlob. 10 Come Jesús tsaꞌix 
i lajmesa cabʌlob. Jini chaꞌan 
pejtelel añoꞌ bʌ i cꞌamʌjel tsiꞌ wersa 
lʌcꞌtesayob i bʌ, come yomob i tʌl. 
11

 Jini xibajob cheꞌ bʌ tsiꞌ qꞌueleyob, 
tsiꞌ pʌc chocoyob i bʌ tiꞌ tojel Jesús. 
Ti cꞌam bʌ tꞌan tsiꞌ yʌlʌyob: Jatet i 
Yalobilet Dios, cheꞌob. 12 Jesús tsiꞌ 
wersa tiqꞌui xibajob chaꞌan maꞌanic 
miꞌ yʌcꞌob ti cʌjñel.

Tsiꞌ yajca lajchʌntiquil 
(Mt. 10.1‑4; Lc. 6.12‑16)

13
 Ti wiꞌil Jesús tsaꞌ letsi majlel ti 

wits. Tsiꞌ pʌyʌyob tilel majqui yom 
i pʌy. Tsaꞌ tiliyob baꞌan. 14 Jesús 
tsiꞌ waꞌchoco lajchʌntiquil chaꞌan 
miꞌ yajñelob yicꞌot, chaꞌan jaꞌel 
miꞌ chocob majlel ti subtꞌan. 15 Tsiꞌ 
yʌqꞌueyob i pꞌʌtʌlel chaꞌan miꞌ 
lajmesañob xcꞌamʌjelob, chaꞌan miꞌ 
chocob loqꞌuel xibajob. 16 Jiñʌch i 
cꞌabaꞌob jini lajchʌntiquil: Simón 
tsaꞌ bʌ otsʌbenti i cꞌabaꞌ Pedro; 
17

 Jacobo i yalobil Zebedeo, Juan 
i yijtsꞌin Jacobo tsaꞌ bʌ otsʌbenti 
i chaꞌchajplel i cꞌabaꞌ Boanerges, 
am bʌ i sujmlel: “Winicob muꞌ bʌ 
i chaꞌleñob cꞌam bʌ tꞌan bajcheꞌ 
chajc”; 18 Andrés, yicꞌot Felipe, 
yicꞌot Bartolomé, yicꞌot Mateo, 
yicꞌot Tomás, yicꞌot Jacobo i yalobil 
Alfeo; yicꞌot Tadeo, yicꞌot Simón jini 

cananista, 19 yicꞌot Judas Iscariote, 
jini tsaꞌ bʌ i yʌcꞌʌ Jesús tiꞌ cꞌʌb i 
contra. Tsaꞌ sujtiyob ti otot.

Pꞌajoñel tiꞌ contra Chꞌujul bʌ Espíritu 
(Mt. 12.22‑30; Lc. 11.14‑23; 12.10)

20
 Tsiꞌ chaꞌ tempayob i bʌ cabʌl 

winicob xꞌixicob. Maꞌanic tsaꞌ 
mejliyob ti cꞌux waj. 21 Cheꞌ bʌ 
tsiꞌ yubiyob i piꞌʌlob Jesús, tsaꞌ 
tiliyob chaꞌan miꞌ chucob come 
tsiꞌ yʌlʌyob: Sojquem i jol, cheꞌob. 
22

 Pero jini stsꞌijbayajob loqꞌuemoꞌ 
bʌ ti Jerusalén tsiꞌ yʌlʌyob: Ochem 
Beelzebú tiꞌ pusicꞌal. Tiꞌ pꞌʌtʌlel 
i yum xibajob miꞌ choc loqꞌuel 
xibajob, cheꞌob. 23 Jini chaꞌan Jesús 
tsiꞌ pʌyʌyob tilel. Tsiꞌ pejcayob ti 
lajiya tac. Tsiꞌ yʌlʌ: ¿Bajcheꞌ mi 
mejlel i choc loqꞌuel i bʌ Satanás? 
24

 Mi tsiꞌ tꞌoxoyob i bʌ ti leto jini 
añoꞌ bʌ tiꞌ wenta juntiquil yumʌl, 
mach mejlic ti jalijel i yumʌntel. 
25

 Mi tsiꞌ tꞌoxoyob i bʌ ti leto jini 
chumuloꞌ bʌ ti jumpꞌejl otot, mach 
mejlicob ti jalijel. 26 Cheꞌi jaꞌel mi tsiꞌ 
bajñel contraji i bʌ Satanás ti leto 
mach mejlic ti jalijel. Cheꞌ jini mux 
i jilel. 27 Maꞌanic majqui miꞌ mejlel ti 
ochel tiꞌ yotot pꞌʌtʌl bʌ winic chaꞌan 
miꞌ chilben loqꞌuel i chubʌꞌan mi 
maꞌanic tsiꞌ ñaxan cʌchʌ jini pꞌʌtʌl 
bʌ winic. Cheꞌ miꞌ yujtel i cʌch mi 
mejlel i chilben loqꞌuel i chubʌꞌan. 
28

 Isujm mic subeñetla mi caj i 
ñusʌbentelob pejtelel i mul winicob 
yicꞌot pejtelel muꞌ bʌ i subob ti 
pꞌajoñel. 29 Pero majqui jach miꞌ 
chaꞌlen pꞌajoñel tiꞌ contra jini 
Chꞌujul bʌ Espíritu maꞌanic baꞌ ora 
mi caj i ñusʌbentel i mul. An i mul 
ti pejtelel ora, cheꞌen Jesús. 30 Come 
tsiꞌ yʌlʌyob: An i xibʌjlel, cheꞌob.

I ñaꞌ yicꞌot i yijtsꞌiñob Jesús 
(Mt. 12.46‑50; Lc. 8.19‑21)

31
 Tsaꞌ tiliyob i yijtsꞌiñob Jesús 

yicꞌot i ñaꞌ. Yaꞌ waꞌalob ti jumpat. 
Tsiꞌ chocoyob majlel tꞌan baꞌan 
Jesús chaꞌan miꞌ pʌyob loqꞌuel. 
32

 Yaꞌ buchulob winicob xꞌixicob 
tiꞌ joytilel Jesús. Tsiꞌ subeyob: 
Awilan, yaꞌan a ñaꞌ ti jumpat yicꞌot 
a wijtsꞌiñob. Woliꞌ pʌyetob, cheꞌob. 
33

 Jesús tsiꞌ subeyob: ¿Majqui c ñaꞌ? 
¿Majqui quijtsꞌiñob? cheꞌen. 34 Cheꞌ 
bʌ tsiꞌ joy qꞌuele jini buchuloꞌ bʌ tiꞌ 
joytilel, Jesús tsiꞌ subeyob: Awilan, 
c ñaꞌetla quijtsꞌiñetla. 35 Come 
majqui jach miꞌ chaꞌlen chuqui 
yom Dios, jiñʌch quijtsꞌin, quijtiꞌan, 
yicꞌot c ñaꞌ, cheꞌen.

Lajiya chaꞌan xwejchꞌuya pacꞌ 
(Mt.13.1‑15, 18‑23; Lc. 8.4‑15)

4  Jesús tsaꞌ chaꞌ caji ti cʌntesa tiꞌ 
tiꞌ colem ñajb. Tsiꞌ tempayob 

i bʌ bajcꞌʌl winicob xꞌixicob baꞌan. 
Jini chaꞌan tsaꞌ ochi Jesús ti buchtʌl 
ti barco am bʌ ti colem ñajb. Yaꞌ 
añob ti lum winicob xꞌixicob tiꞌ 
tꞌejl colem ñajb. 2 An cabʌl chuqui 
tsiꞌ cʌntesayob ti lajiya tac. Tsiꞌ 
subeyob ti cʌntesa: 3 Ubinla: Awilan, 
jini xpacꞌ tsaꞌ majli i wejchꞌun 
pacꞌ. 4 Cheꞌ woli i wejchꞌun majlel 
tsaꞌ yajli tsꞌitaꞌ ti bij. Tsaꞌ tili 
teꞌlemut. Tsiꞌ cꞌuxu. 5 Yambʌ tsaꞌ 
yajli ti xajlelol baꞌ maꞌanic cabʌl 
lum. Ti ora tsaꞌ pasi come maꞌanic 
i lumil. 6 Cheꞌ bʌ tsaꞌ chañꞌa jini 
qꞌuin, ticʌw qꞌuin tsiꞌ yubi. Tsaꞌ 
tiqui come maꞌanic i wiꞌ. 7 Yambʌ 
tsaꞌ yajli ti chꞌixol. Cheꞌ bʌ tsaꞌ 
coli jini chꞌix, tsiꞌ tsʌnsa. Maꞌanic 
tsiꞌ yʌcꞌʌ i wut. 8 Yambʌ tsaꞌ yajli 

ti wen bʌ lum. Tsaꞌ pasi, tsaꞌ coli. 
Tsiꞌ yʌcꞌʌ i wut. Jujumpꞌejl pacꞌ tsiꞌ 
yʌcꞌʌ i wut ti lujumpꞌejl i chaꞌcꞌal, ti 
uxcꞌal, ti jocꞌal, cheꞌen Jesús. 9 Jesús 
tsiꞌ subeyob: Jini am bʌ i chiquin 
chaꞌan miꞌ yubin, laꞌ i yubin, cheꞌen.
10

 Baqui ora an tiꞌ bajñelil, jini añoꞌ 
bʌ tiꞌ joytilel yicꞌot jini lajchʌntiquil 
tsiꞌ cꞌajtibeyob i sujmlel jini 
lajiya. 11 Jesús tsiꞌ subeyob: Tsaꞌix 
aqꞌuentiyetla laꞌ cʌn i sujmlel 
chaꞌan i yumʌntel Dios mach bʌ 
tsictiyemic ti yambʌ ora. Pero mic 
luꞌ subeñob ti lajiya tac jini mach 
bʌ ochemobic, 12 chaꞌan maꞌanic miꞌ 
cꞌotel i wut jini woli bʌ i qꞌuelob, 
chaꞌan maꞌanic miꞌ chꞌʌmbeñob 
isujm jini woli bʌ i yubiñob, ame i 
sutqꞌuiñob i bʌ, ame ñusʌbenticob i 
mul, cheꞌen.
13

 Jesús tsiꞌ subeyob: ¿Mach ba 
anic mi laꞌ chꞌʌmben isujm jini 
lajiya? ¿Bajcheꞌ cheꞌ jini, mi mejlel 
laꞌ chꞌʌmben isujm pejtelel lajiya 
tac? cheꞌen. 14 Jini xwejchꞌuya 
pacꞌ, jiñʌch muꞌ bʌ i puc jini tꞌan. 
15

 Jini añoꞌ bʌ tiꞌ tiꞌ bij jiñobʌch 
jini otsʌbil bʌ jini tꞌan tiꞌ pusicꞌal. 
Cheꞌ miꞌ yubiñob jini tꞌan, ti ora 
miꞌ tilel Satanás i chilbeñob loqꞌuel 
jini tꞌan tsaꞌ bʌ ochi tiꞌ pusicꞌal. 
16

 Cheꞌ jaꞌel, jini wejchꞌubil bʌ ti 
xajlelol jiñobʌch muꞌ bʌ i yubiñob 
jini tꞌan. Tijicñayob miꞌ bʌcꞌ jacꞌob. 
17

 Pero maꞌanic i wiꞌ tiꞌ pusicꞌal. 
Jini chaꞌan tsꞌiꞌta jach miꞌ jalijelob. 
Come cheꞌ miꞌ tilel wocol yicꞌot i 
ticꞌlʌntel chaꞌan jini tꞌan, ti ora miꞌ 
tejchel tile bixel bʌ i pusicꞌal. 18 Jini 
wejchꞌubil bʌ ti chꞌixol jiñobʌch muꞌ 
bʌ i yubiñob jini tꞌan. 19 Pero i yeꞌtel 
ti jini pañimil, yicꞌot i mulʌntel 
chubʌꞌañʌl, yicꞌot i mulʌntel chuqui 

tac yomob, miꞌ yochel tiꞌ pusicꞌal. 
Miꞌ jisan jini tꞌan chaꞌan maꞌanic 
miꞌ yʌcꞌ i wut. 20 Jini wejchꞌubil 
bʌ ti wen bʌ lum jiñobʌch muꞌ bʌ 
i yubiñob jini tꞌan. Miꞌ jacꞌob. Miꞌ 
yʌcꞌob i wut ti lujumpꞌejl i chaꞌcꞌal, 
ti uxcꞌal, ti joꞌcꞌal. Cheꞌ tsiꞌ yʌlʌ 
Jesús.

Jini mucul tac miꞌ caj ti pʌstʌl 
(Lc. 8.16‑18)

21
 Cheꞌ jaꞌel tsiꞌ subeyob: ¿Muꞌ ba 

laꞌ chꞌʌm tilel candil chaꞌan mi laꞌ 
ñupꞌ ti chiquib mi tiꞌ yebal chꞌac? 
¿Mach ba anic mi laꞌ jocꞌchocon tiꞌ 
jocꞌlib? 22 Come maꞌanic mucul tac 
bʌ mach bʌ anic miꞌ caj ti pʌstʌl. 
Pejtelel jini mach bʌ tsictiyemic 
mi caj i yʌjqꞌuel ti tsictiyel. 23 Mi 
an majqui an i chiquin chaꞌan miꞌ 
yubin, laꞌ i yubin, cheꞌen. 24 Jesús 
tsiꞌ subeyob jaꞌel: Chʌcʌ qꞌuele 
laꞌ bʌ chaꞌan jini muꞌ bʌ laꞌ wubin. 
Cheꞌ bajcheꞌ mi laꞌ pꞌisben winicob 
cheꞌʌch mi caj laꞌ wʌqꞌuentel. 
Ñumen cabʌl mi caj laꞌ pꞌisbentel 
jatetla muꞌ bʌ laꞌ wubin. 25 Come 
jini am bʌ i chaꞌan muꞌ to caj i 
yʌqꞌuentel yambʌ. Jini mach bʌ 
anic i chaꞌan mi caj i luꞌ chilbentel 
chuqui an i chaꞌan, cheꞌen.

Lajiya chaꞌan pacꞌ
26

 Jesús tsiꞌ yʌlʌ: Lajalʌch i 
yumʌntel Dios bajcheꞌ winic muꞌ bʌ 
i wejchꞌun pacꞌ ti lum. 27 Miꞌ chaꞌlen 
wʌyel. Miꞌ chꞌojyel. Cheꞌʌch miꞌ 
ñumel acꞌʌlel yicꞌot qꞌuiñil. Jini pacꞌ 
miꞌ botsꞌan, miꞌ colel. Jini winic 
maꞌanic miꞌ ñaꞌtan bajcheꞌ miꞌ colel. 
28

 Come jini lum miꞌ yʌcꞌ ti colel jini 
pacꞌ tiꞌ bajñel, ñaxan i yopol, wiꞌil 
i teꞌel, wiꞌil colem bʌ i wut tiꞌ teꞌel. 

29
 Cheꞌ cꞌʌñix i wut, ti ora jini winic 

miꞌ tsep ti machit cheꞌ i yorajlelix 
miꞌ lojtel i wut, cheꞌen Jesús.

Lajiya chaꞌan i pacꞌ mostaza 
(Mt. 13.31‑35; Lc. 13.18‑19)

30
 Jesús tsiꞌ yʌlʌ: ¿Chuqui yicꞌot 

mi mejlel lac lajin i yumʌntel 
Dios? ¿Chuqui ti lajiya yom mi 
lac sub? 31 Lajalʌch bajcheꞌ i bʌcꞌ 
mostaza. Maꞌanic yambʌ pacꞌ ti 
pañimil ñumen biqꞌuit bʌ bajcheꞌ 
jini muꞌ bʌ i wejchꞌuntel ti lum. 
32

 Cheꞌ wejchꞌubilix, miꞌ colel jinto 
miꞌ ñusan i chanlel pejtelel yan tac 
bʌ pimel. Miꞌ yʌcꞌ colem tac i cꞌʌb. 
Jini chaꞌan teꞌlemut miꞌ mel i cꞌuꞌ 
tiꞌ yʌxñʌlel, cheꞌen. 33 Tsiꞌ subeyob 
i tꞌan Dios ti cabʌl lajiya tac cheꞌ 
bajcheꞌ jini. I pꞌisol jach tsiꞌ subeyob 
bajcheꞌ tsaꞌ mejli i yubiñob. 34 Jini 
jach ti lajiya tsiꞌ pejcayob. Cheꞌ 
añob tiꞌ bajñel yicꞌot xcʌntꞌañob i 
chaꞌan tsiꞌ subeyob pejtelel i sujmlel.

Jesús tsiꞌ tiqꞌui pꞌʌtʌl bʌ icꞌ 
(Mt. 8.23‑27; Lc. 8.22‑25)

35
 Ti jini jach bʌ qꞌuin ti icꞌajel 

Jesús tsiꞌ subeyob: Laꞌ cꞌaxiconla 
ti junwejl ñajb, cheꞌen. 36 Tsiꞌ 
subeyob majlel winicob xꞌixicob. Tsiꞌ 
pʌyʌyob majlel Jesús cheꞌ yaꞌto an 
ti barco. Yaꞌan jaꞌel yambʌ barco 
tac yicꞌot. 37 Tsaꞌ tejchi wen pꞌʌtʌl 
bʌ icꞌ. Tsaꞌ caji i wecꞌulan ochel 
jaꞌ ti barco jinto wolix ti bujtꞌel. 
38

 Wʌyʌlix Jesús ti cꞌʌnjol ti wiꞌipat 
tiꞌ mal barco. Tsaꞌ tili i ñijcañob. 
Tsiꞌ subeyob: Maestro, ¿mach ba 
wolic a pꞌis ti wenta mi caj lac 
jilel? cheꞌob. 39 Tsaꞌ chꞌojyi Jesús. 
Tsiꞌ tiqꞌui icꞌ. Tsiꞌ sube colem ñajb: 
Ñʌjchꞌen, lajmen, cheꞌen. Tsaꞌ lajmi 

icꞌ. Ñʌchꞌʌcña pañimil. 40 Jesús tsiꞌ 
subeyob: ¿Chucoch woliyetla ti 
bʌqꞌuen? ¿Chucoch maꞌanic mi laꞌ 
ñop? cheꞌen. 41 Wen cabʌl woliyob 
ti bʌqꞌuen. Tsiꞌ cꞌajtibeyob i bʌ: 
¿Majqui jini? come jini icꞌ jaꞌel 
yicꞌot jini colem ñajb miꞌ jacꞌben i 
tꞌan, cheꞌob.

Jini am bʌ i xibʌjlel tiꞌ lumal 
geraseñob 

(Mt. 8.28‑34; Lc. 8.26‑39)

5  Tsaꞌ cꞌotiyob ti junwejl colem 
ñajb tiꞌ lumal jini geraseñob. 

2
 Cheꞌ bʌ tsaꞌ loqꞌui Jesús ti barco, 

juntiquil winic am bʌ i xibʌjlel tsaꞌ 
loqꞌui baꞌan i yotlel tac chꞌujlelʌl. 
Tsaꞌ tili i taj Jesús. 3 Jini winic tsaꞌ 
chumle baꞌan i yotlel tac chꞌujlelʌl. 
Maꞌanix majqui tsaꞌ mejli i wen 
cʌch mi ti cadena. 4 Come cabʌl tsaꞌ 
wen cʌjchi i yoc i cꞌʌb ti cadena 
yicꞌot tiꞌ ñejtꞌib. Ti ora tsiꞌ bicꞌti 
tsꞌoco jini cadena. Tsiꞌ topꞌo i ñejtꞌib. 
Maꞌanic majch tsaꞌ mejli i chʌn ticꞌ. 
5

 Ti pejtelel ora, ti qꞌuiñil ti acꞌʌlel, 
woli ti oñel yaꞌ ti wits yicꞌot yaꞌ 
baꞌan i yotlel chꞌujlelʌl tac. Cabʌl 
tsiꞌ lowo i bʌ ti xajlel.

6
 Cheꞌ bʌ tsiꞌ ñajti qꞌuele Jesús, 

tsaꞌ tili ti ajñel. Tsiꞌ chꞌujutesa. 
7

 Wen cꞌam tsiꞌ chaꞌle tꞌan ti oñel. 
Tsiꞌ yʌlʌ: ¿Chuqui i yeꞌtel maꞌ tilel 
baꞌ añon Jesús, i Yalobilet bʌ Dios 
jini Cꞌax Ñuc bʌ? Mij cꞌajtibeñet 
ti wocol tꞌan tiꞌ cꞌabaꞌ Dios mach 
a ticꞌlañon, cheꞌen. 8 Come Jesús 
tsiꞌ sube: Loqꞌuen ti jini winic, xiba, 
cheꞌen. 9 Jesús tsiꞌ cꞌajtibe: ¿Chuqui 
a cꞌabaꞌ? cheꞌen. Tsiꞌ jacꞌʌ: J cꞌabaꞌ 
Legión come cabʌlon lojon, cheꞌen. 
10

 Jini xiba tsiꞌ cꞌajtibe ti wocol tꞌan 
chaꞌan maꞌanic miꞌ chocob loqꞌuel 

tiꞌ lumal. 11 Yaꞌ ti wits woliyob ti 
bucꞌbal bajcꞌʌl chitam. 12 Pejtelel jini 
xibajob tsiꞌ cꞌajtibeyob ti wocol tꞌan: 
Subeñon lojon majlel baꞌan chitam. 
Laꞌ ochicon lojon tiꞌ mal, cheꞌob. 
13

 Jesús tsiꞌ bʌcꞌ acꞌʌ i tꞌan chaꞌan miꞌ 
yochel. Jini xibajob tsaꞌ loqꞌuiyob. 
Tsaꞌ ochiyob ti chitam. Ti ajñel jini 
chitam tsaꞌ laj jubi ti xitil bʌ wits. 
Tsaꞌ ochi ti colem ñajb. Tsaꞌ laj chʌmi 
ti jaꞌ. An cheꞌ bajcheꞌ joꞌbajcꞌ chitam.
14

 Jini xcʌnta chitamob ti ajñel 
tsaꞌ majliyob yaꞌ ti tejclum yicꞌot ti 
xchumtʌl tac. Tsiꞌ subuyob chuqui 
tsaꞌ ujti. Tsaꞌ loqꞌuiyob tilel winicob 
xꞌixicob chaꞌan miꞌ qꞌuelob chuqui 
tsaꞌ ujti. 15 Tsaꞌ tiliyob baꞌan Jesús. 
Tsiꞌ qꞌueleyob jini tsaꞌ bʌ ticꞌlʌnti 
chaꞌan xiba cheꞌ chucbil i chaꞌan 
cabʌl xibajob. Yaꞌ buchul, lʌpʌl i bujc, 
anix i pusicꞌal. Tsiꞌ chaꞌleyob bʌqꞌuen. 
16

 Jini winicob tsaꞌ bʌ i qꞌueleyob tsiꞌ 
subeyob chuqui tsaꞌ tumbenti jini 
chucbil bʌ i chaꞌan xibajob yicꞌot jini 
chitam tac. 17 Tsaꞌ caji i cꞌajtibeñob 
Jesús ti wocol tꞌan chaꞌan miꞌ loqꞌuel 
majlel Jesús tiꞌ lumalob. 18 Cheꞌ bʌ 
tsaꞌ ochi Jesús ti barco, jini winic tsaꞌ 
bʌ ticꞌlʌnti chaꞌan xibajob tsiꞌ cꞌajtibe 
wocol tꞌan come yom ajñel yicꞌot 
Jesús. 19 Jesús maꞌanic tsiꞌ pʌyʌ. Tsiꞌ 
sube: Cucu ti a wotot baꞌan a piꞌʌlob. 
Subeñob chuqui tac ñuc tsiꞌ melbeyet 
a Yum. Subeñob bajcheꞌ tsiꞌ pꞌuntayet, 
cheꞌen. 20 Tsaꞌ majli jini winic. Tsaꞌ 
caji i puc tꞌan yaꞌ ti Decápolis. Tsiꞌ 
subu chuqui tac ñuc tsiꞌ melbe Jesús. 
Tsaꞌ toj sajtiyob i pusicꞌal ti pejtelelob.

Jairo tsiꞌ cꞌajti i coltʌntel i yalobil 
(Mt. 9.18‑20; Lc. 8.40‑42)

21
 Cheꞌ bʌ tsaꞌ chaꞌ cꞌaxi Jesús ti 

junwejl jaꞌ ti barco, tsiꞌ tempayob i 

bʌ cabʌl winicob xꞌixicob tiꞌ joytilel. 
Yaꞌan Jesús tiꞌ tiꞌ colem ñajb. 22 Tsaꞌ 
tili juntiquil i yum sinagoga, i 
cꞌabaꞌ Jairo. Cheꞌ bʌ tsiꞌ qꞌuele 
Jesús, Jairo tsiꞌ ñocchoco i bʌ baꞌan. 
23

 Tsiꞌ cꞌajtibe wocol tꞌan. Tsiꞌ sube: 
Wolix ti chʌmel xchꞌoc bʌ calobil. 
Laꞌ acꞌʌ a cꞌʌb tiꞌ tojlel jini xchꞌoc 
chaꞌan miꞌ lajmel chaꞌan miꞌ colel, 
cheꞌen. 24 Jesús tsaꞌ majli yicꞌot. 
Cabʌl winicob xꞌixicob tsiꞌ tsajcayob 
majlel. Tsiꞌ joy ñetꞌeyob.

Tsiꞌ tʌlʌ i bujc Jesús juntiquil xꞌixic 
(Mt. 9.20‑22; Lc. 8.43‑48)

25
 Pero an juntiquil xꞌixic mach bʌ 

anic tsaꞌ wis tijqꞌui i becꞌ i chꞌichꞌel 
lajchʌmpꞌejl jab. 26 Cabʌl wocol tsiꞌ 
yubi chaꞌan cabʌl stsꞌʌcayajob. Tsiꞌ 
laj jisa pejtelel i chubʌꞌan chaꞌan i 
tojol i tsꞌʌcʌntel. Maꞌanic tsaꞌ wis 
cꞌocꞌa, pero tsaꞌ utsi caji i cꞌamʌjel. 
27

 Cheꞌ bʌ tsiꞌ yubi chuqui tsiꞌ mele 
Jesús, tsaꞌ tili jini xꞌixic tiꞌ pat Jesús 
baꞌ tempʌbilob winicob. Tsiꞌ tʌlbe 
i pislel. 28 Jini xꞌixic tsiꞌ yʌlʌ tiꞌ 
pusicꞌal: Mi tsa jach c tʌlbe i pislel, 
mi caj j cꞌocꞌan, cheꞌen. 29 Ti ora 
jach tsaꞌ tijqꞌui i becꞌ i chꞌichꞌel. Tsiꞌ 
yubi tiꞌ bʌcꞌtal lajmenix i cꞌamʌjel.

30
 Yujil Jesús tsaꞌ cꞌʌjñi i pꞌʌtʌlel. 

Tsiꞌ bʌcꞌ sutqꞌui i bʌ baꞌ joyol 
i chaꞌan winicob xꞌixicob. Tsiꞌ 
cꞌajtibeyob: ¿Majqui tsiꞌ tʌlʌ c 
pislel? cheꞌen. 31 Jini xcʌntꞌañob i 
chaꞌan tsiꞌ jacꞌʌyob: Awilan woliꞌ joy 
ñetꞌet winicob xꞌixicob. ¿Chucoch 
maꞌ cꞌajtibeñon lojon majqui tsiꞌ 
tʌlʌyet? cheꞌob. 32 Jesús tsiꞌ can 
qꞌuele winicob xꞌixicob chaꞌan miꞌ 
qꞌuel majqui tsiꞌ tʌlʌ. 33 Tsaꞌ tili jini 
xꞌixic, tsiltsilña ti bʌqꞌuen, come 
yujil chuqui tsiꞌ mele Jesús tiꞌ tojlel. 

Tsiꞌ ñocchoco i bʌ tiꞌ tojel Jesús. Tsiꞌ 
sube pejtelel i sujmlel. 34 Jesús tsiꞌ 
sube: Calobil, tsaꞌ lajmiyet chaꞌan 
tsaꞌ ñopoyon. Cucu tiꞌ ñʌchꞌtilel a 
pusicꞌal. Ajñen ti a cꞌocꞌlel, cheꞌen.

Tsiꞌ teche chꞌojyel i yalobil Jairo 
(Mt.9.23‑26; Lc. 8.49‑56)

35
 Cheꞌ woli to ti tꞌan, tsaꞌ tili 

chaꞌtiquil uxtiquil winicob 
loqꞌuemoꞌ bʌ tiꞌ yotot i yum 
sinagoga. Tsiꞌ yʌlʌyob: Chʌmenix 
xchꞌoc bʌ a walobil. ¿Chucoch 
wolaꞌ chʌn mʌcben qꞌuin jini 
Maestro? cheꞌob. 36 Pero cheꞌ bʌ 
tsiꞌ yubi Jesús chuqui tsiꞌ yʌlʌyob, 
tsiꞌ sube i yum sinagoga: Mach a 
chaꞌlen bʌqꞌuen, chʌn ñopo ti a 
pusicꞌal, cheꞌen. 37 Jesús tsiꞌ tiqꞌui 
winicob xꞌixicob chaꞌan maꞌanic 
miꞌ tsajcañob majlel. Jini jach tsiꞌ 
pʌyʌ majlel Pedro yicꞌot Jacobo 
yicꞌot Juan i yijtsꞌin Jacobo. 38 Tsaꞌ 
tili tiꞌ yotot i yum sinagoga. Tsiꞌ 
qꞌuele juꞌucñayob ti uqꞌuel winicob 
xꞌixicob. Cꞌam woliyob ti uqꞌuel. 
39

 Cheꞌ bʌ tsaꞌ ochi, tsiꞌ cꞌajtibeyob: 
¿Chucoch juꞌucñayetla? ¿Chucoch 
woliyetla ti uqꞌuel? Jini xchꞌoc 
mach chʌmenic. Woli ti wʌyel, 
cheꞌen. 40 Jini winicob xꞌixicob 
tsiꞌ tseꞌtayob. Pero Jesús tsiꞌ 
chocoyob loqꞌuel ti pejtelel. Tsiꞌ 
pʌyʌ i tat i ñaꞌ jini xchꞌoc yicꞌot 
jini añoꞌ bʌ yicꞌot. Tsaꞌ ochi baꞌ 
ñolol jini xchꞌoc. 41 Tsiꞌ chucbe i 
cꞌʌb xchꞌoc. Tsiꞌ sube: Talita cumi, 
cheꞌen. Miꞌ yʌl ti lac tꞌan: Xchꞌoc, 
mic subeñet, chꞌojyen. 42 Ti ora 
tsaꞌ chꞌojyi jini xchꞌoc. Tsiꞌ chaꞌle 
xʌmbal come anix lajchʌmpꞌejl i 
jabilel. Ti junyajlel tsaꞌ toj sajtiyob 
i pusicꞌal ti pejtelelob. 43 Jesús tsiꞌ 

wersa subeyob chaꞌan maꞌanic miꞌ 
subeñob i piꞌʌlob mi juntiquilic. Tsiꞌ 
subeyob chaꞌan miꞌ weꞌsañob jini 
xchꞌoc.

Tsaꞌ tsꞌaꞌlenti Jesús yaꞌ ti Nazaret 
(Mt. 13.53‑58; Lc. 4.16‑30)

6  Jesús tsaꞌ loqꞌui yaꞌi. Tsaꞌ tili 
tiꞌ lumal. Jini xcʌntꞌañob i 

chaꞌan tsiꞌ tsajcayob majlel. 2 Tiꞌ 
qꞌuiñilel cꞌaj o Jesús tsaꞌ caji 
ti cʌntesa ti sinagoga. Tsaꞌ toj 
sajti i pusicꞌal cabʌlob cheꞌ bʌ 
tsiꞌ yubibeyob i tꞌan. Tsiꞌ yʌlʌyob: 
¿Baqui tsiꞌ taja pejtelel jini? 
¿Chuqui i ñaꞌtʌbal tsaꞌ bʌ aqꞌuenti? 
Wen ñuc i yeꞌtel muꞌ bʌ i mel tiꞌ cꞌʌb. 
3

 ¿Mach ba jinic xjucꞌteꞌ, i yalobil 
María, i yʌscun Jacobo yicꞌot José 
yicꞌot Judas yicꞌot Simón? ¿Mach 
ba wʌꞌic an i yijtiꞌañob la quicꞌot? 
cheꞌob. Tsaꞌ caji i michꞌleñob. 
4

 Jesús tsiꞌ subeyob: Miꞌ qꞌuejlel ti 
ñuc pejtel xꞌaltꞌan. Pero maꞌanic miꞌ 
qꞌuejlel ti ñuc yaꞌ tiꞌ lumal yicꞌot tiꞌ 
tojlel i piꞌʌlob yicꞌot tiꞌ yotot, cheꞌen. 
5

 Maꞌanic tsaꞌ mejli i mel ñuc bʌ i 
yeꞌtel yaꞌi. Tsa jach i yʌcꞌʌ i cꞌʌb ti 
chaꞌtiquil uxtiquil xcꞌamʌjelob. Tsiꞌ 
lajmesayob. 6 Chꞌijiyem i pusicꞌal 
Jesús come maꞌanic tsiꞌ ñopoyob. 
Tsaꞌ ñumi majlel ti tejclum tac ti 
cʌntesa.

Tsaꞌ chojquiyob majlel ti subtꞌan 
lajchʌntiquil 

(Mt. 10.5‑15; Lc. 9.1‑6)
7

 Tsiꞌ pʌyʌ tilel jini lajchʌntiquil. 
Tsaꞌ caji i chocob majlel ti 
chaꞌchaꞌtiquil. Tsiꞌ yʌqꞌueyob i 
pꞌʌtʌlel tiꞌ contra xibajob. 8 Tsiꞌ 
yʌqꞌueyob mandar chaꞌan mach 
yomic chuqui miꞌ chꞌʌmob majlel ti 

bij, cojach i teꞌ ti xʌmbal. Maꞌanic 
miꞌ chꞌʌmob majlel chim, mi waj, 
mi taqꞌuin. 9 Tsiꞌ subeyob chaꞌan 
miꞌ lʌpob i cacteꞌ. Mach yomic 
miꞌ lʌpob chaꞌpꞌejl i bujc. 10 Tsiꞌ 
subeyob: Baqui jach mi laꞌ wochel ti 
otot, jijlenla yaꞌi jinto mi laꞌ loqꞌuel 
majlel ti jini tejclum. 11 Baqui jach 
maꞌanic miꞌ pʌyetla ochel, mi 
maꞌanic miꞌ jacꞌbeñetla, tijcanla 
loqꞌuel i tsꞌubeñal laꞌ woc cheꞌ mi 
laꞌ majlel, chaꞌan miꞌ qꞌuelob mach 
wenic bajcheꞌ tsiꞌ meleyob. Isujm 
mic subeñetla, ñumen wocol mi caj 
i yubiñob winicob xꞌixicob ti jini 
tejclum tiꞌ yorajlel tojmulil bajcheꞌ 
jini chꞌoyoloꞌ bʌ ti Sodoma yicꞌot ti 
Gomorra, cheꞌen. 12 Tsaꞌ majliyob 
jini xcʌntꞌañob. Tsiꞌ subuyob tꞌan 
chaꞌan miꞌ cʌyob i mul winicob 
xꞌixicob. 13 Tsiꞌ chocoyob loqꞌuel 
cabʌl xibajob. Tsiꞌ bombeyob aceite 
cabʌl xcꞌamʌjelob. Tsiꞌ lajmesayob.

Tsaꞌ tsʌnsʌnti Juan tsaꞌ bʌ i yʌcꞌʌ 
chꞌʌmjaꞌ 

(Mt. 14.1‑12; Lc. 9.7‑9)
14

 Jini rey Herodes tsiꞌ yubi tꞌan 
chaꞌan Jesús, come tsaꞌ wen cʌjni 
i cꞌabaꞌ Jesús. Woliꞌ yʌlob: Tsaꞌix 
tejchi chꞌojyel baꞌan chʌmeñoꞌ bʌ 
jini Juan tsaꞌ bʌ i yʌcꞌʌ chꞌʌmjaꞌ. 
Jini chaꞌan cabʌl miꞌ tsictiyel i 
pꞌʌtʌlel tiꞌ yeꞌtel, cheꞌob. 15 Yañoꞌ bʌ 
tsiꞌ lon alʌyob: Jiñʌch Elías, cheꞌob. 
Yañoꞌ bʌ tsiꞌ lon alʌyob: Jiñʌch 
xꞌaltꞌan cheꞌ bajcheꞌ xꞌaltꞌañob ti 
wajali, cheꞌob. 16 Cheꞌ bʌ tsiꞌ yubi 
jini tꞌan Herodes tsiꞌ yʌlʌ: Jiñʌch 
Juan tsaꞌ bʌ c setꞌ tꞌojbe loqꞌuel 
i bicꞌ. Tsaꞌix chꞌojyi loqꞌuel baꞌan 
chʌmeñoꞌ bʌ, cheꞌen. 17 Come 
Herodes tsiꞌ choco majlel winic 

chaꞌan miꞌ chuc Juan. Tsiꞌ yotsa 
Juan ti cárcel chaꞌan tiꞌ tꞌan 
Herodías, i yijñam Felipe, come 
Herodes tsiꞌ pʌybe i yijñam i yijtsꞌin. 
18

 Juan tsiꞌ sube Herodes: Ticꞌbil 
ti mandar maꞌ pʌyben i yijñam a 
wijtsꞌin. 19 Jini chaꞌan Herodías tsiꞌ 
loto i michꞌajel tiꞌ pusicꞌal tiꞌ contra 
Juan. Yom i tsʌnsan. Maꞌanic tsaꞌ 
mejli. 20 Come Herodes tsiꞌ bʌcꞌña 
Juan come yujil tojʌch, yujil 
chꞌujulʌch. Tsiꞌ cʌnta ti utsꞌat. Cheꞌ 
bʌ tsiꞌ yubibe i tꞌan Juan cabʌl tsaꞌ 
caji ti tꞌan i pusicꞌal Herodes, pero 
yom i yubiben i tꞌan Juan.

21
 Tsaꞌ tili i yorajlel chaꞌan miꞌ mel 

qꞌuin Herodes tiꞌ qꞌuiñilel i jabil. Tsiꞌ 
pʌyʌ tilel yumʌlob yicꞌot capitañob 
yicꞌot jini wen chumuloꞌ bʌ yaꞌ ti 
Galilea. 22 Cheꞌ bʌ tsaꞌ ochi i yalobil 
Herodías, tsiꞌ chaꞌle son. Tsaꞌ toj 
ñucꞌa i pusicꞌal Herodes yicꞌot jini 
añoꞌ bʌ ti mesa. Jini rey tsiꞌ sube 
jini xchꞌoc: Cꞌajtibeñon chuqui jach 
a wom. Mi caj cʌqꞌueñet, cheꞌen. 
23

 Tsiꞌ wersa waꞌchoco i tꞌan. Tsiꞌ 
sube: Chuqui jach maꞌ cꞌajtibeñon 
mi caj cʌqꞌueñet cꞌʌlʌl ti yojlil c 
yumʌntel, cheꞌen. 24 Tsaꞌ loqꞌui 
majlel xchꞌoc, tsiꞌ cꞌajtibe i ñaꞌ: 
¿Chuqui yom mij cꞌajtiben? cheꞌen. 
I ñaꞌ tsiꞌ sube: I jol Juan muꞌ bʌ i 
yʌcꞌ chꞌʌmjaꞌ, cheꞌen. 25 Tsaꞌ bʌcꞌ 
ochi baꞌan jini rey. Tsiꞌ sube: Ti jini 
jach bʌ ora com maꞌ pit aqꞌueñon 
ti colem latu i jol Juan muꞌ bʌ 
i yʌcꞌ chꞌʌmjaꞌ, cheꞌen. 26 Wen 
chꞌijiyem i pusicꞌal jini rey, come 
mach yomic i bajñel ñusan i tꞌan 
chaꞌan tsaꞌix i wersa waꞌchoco i 
tꞌan tiꞌ tojlel xqꞌuiñijelob ti mesa. 
27

 Ti ora jini rey tsiꞌ choco majlel 
soldado. Tsiꞌ yʌcꞌʌ mandar chaꞌan 

miꞌ chꞌʌjmel tilel i jol Juan. 28 Tsaꞌ 
majli jini soldado. Tsiꞌ setꞌ tꞌojbe 
loqꞌuel i bicꞌ Juan yaꞌ ti cárcel. 
Tsiꞌ pit chꞌʌmʌ tilel i jol ti colem 
latu. Tsiꞌ yʌqꞌue jini xchꞌoc. Jini 
xchꞌoc tsiꞌ yʌqꞌue i ñaꞌ. 29 Cheꞌ bʌ 
tsiꞌ yubiyob xcʌntꞌañob i chaꞌan 
Juan, tsaꞌ tiliyob, tsiꞌ chꞌʌmʌyob 
majlel i bʌcꞌtal. Tsiꞌ ñolchocoyob ti 
mucoñibʌl.

Tsiꞌ weꞌsa joꞌpꞌejl mil 
(Mt. 14.13‑21; Lc. 9.10‑17; Jn. 6.1‑14)

30
 Jini chocbiloꞌ bʌ majlel ti 

subtꞌan tsaꞌ chaꞌ tiliyob baꞌan Jesús. 
Tsiꞌ subeyob pejtelel chuqui tsiꞌ 
chaꞌleyob yicꞌot pejtelel chuqui tsiꞌ 
cʌntesayob. 31 Jesús tsiꞌ subeyob: 
Conla ti lac bajñelil ti jochol bʌ lum 
chaꞌan mi laj cꞌaj la co tsꞌitaꞌ, cheꞌen. 
Come an cabʌl tilel ñumelob jax 
bʌ. Maꞌanic tsiꞌ tajbeyob i qꞌuiñilel 
chaꞌan miꞌ chaꞌleñob weꞌel. 32 Tsaꞌ 
majliyob ti barco cꞌʌlʌl ti jochol bʌ 
lum tiꞌ bajñelilob.

33
 Cabʌl winicob xꞌixicob tsiꞌ 

qꞌueleyob Jesús yicꞌot xcʌntꞌañob 
cheꞌ bʌ tsaꞌ majliyob. Tsiꞌ cʌñʌyob. 
Jini chaꞌan ti ajñel tsaꞌ majliyob tiꞌ 
yoc, chꞌoyoloꞌ bʌ ti pejtelel tejclum 
tac tiꞌ joytilel. Ñaxan tsaꞌ cꞌotiyob. 
34

 Tsaꞌ loqꞌui ti barco Jesús. Tsiꞌ 
qꞌuele bajcꞌʌl winicob xꞌixicob. Tsiꞌ 
pꞌuntayob come lajalob bajcheꞌ 
tiñʌmeꞌ mach bʌ anic xcʌntaya i 
chaꞌañob. An cabʌl chuqui tsaꞌ caji 
i cʌntesañob. 35 Cheꞌ wolix ti bʌjlel 
qꞌuin, tsaꞌ tiliyob jini xcʌntꞌañob 
i chaꞌan baꞌan Jesús. Tsiꞌ yʌlʌyob: 
Jochol jini lum. Wolix ti bʌjlel 
qꞌuin. 36 Chocoyob majlel chaꞌan 
miꞌ majlelob ti xchumtʌl tac yicꞌot 
ti tejclum tac tiꞌ joytilel chaꞌan miꞌ 

mʌñob waj, come maꞌanic chuqui 
miꞌ cꞌuxob, cheꞌob. 37 Jesús tsiꞌ 
subeyob: Aqꞌueñob jatetla chuqui 
miꞌ cꞌuxob, cheꞌen. Tsiꞌ cꞌajtibeyob: 
¿A wom ba mic majlel lojon chaꞌan 
mic mʌn lojon lujuncꞌal denario 
waj chaꞌan mi la cʌqꞌueñob i cꞌux? 
cheꞌob. 38 Jesús tsiꞌ cꞌajtibeyob: 
¿Jayqꞌuejl waj an laꞌ chaꞌan? Cucula, 
qꞌuelela, cheꞌen. Cheꞌ yujilob, tsiꞌ 
subeyob: Joꞌqꞌuejl yicꞌot chaꞌcojt 
chʌy, cheꞌob. 39 Jesús tsiꞌ yʌqꞌueyob 
mandar chaꞌan miꞌ subeñob 
buchtʌl ti pejtelelob ti jujunmojt 
ti yʌjyʌx bʌ jam. 40 Tsaꞌ buchleyob 
ti jujunmojt ti joꞌjoꞌcꞌal tac yicꞌot 
ti lujumpꞌejl i yuxcꞌal tac. 41 Jesús 
tsiꞌ chꞌʌmʌ jini joꞌqꞌuejl waj yicꞌot 
chaꞌcojt chʌy. Cheꞌ bʌ tsiꞌ letsa i wut 
ti panchan tsiꞌ chaꞌle oración. Tsiꞌ 
xetꞌe jini waj. Tsiꞌ yʌqꞌue xcʌntꞌañob 
i chaꞌan, chaꞌan miꞌ pucbeñob 
winicob xꞌixicob. Tsiꞌ xutꞌu jaꞌel 
jini chaꞌcojt chʌy chaꞌan miꞌ laj 
aqꞌuentelob. 42 Ti pejtelelob tsiꞌ 
chaꞌleyob weꞌel. Tsaꞌ ñajꞌayob. 43 Tsiꞌ 
lotoyob lajchʌmpꞌejl chiquib butꞌul 
tiꞌ xejtꞌil waj yicꞌot chʌy. 44 Joꞌpꞌejl 
mil winicob tsiꞌ cꞌuxuyob waj.

Jesús tsiꞌ chaꞌle xʌmbal ti pam ñajb 
(Mt. 14.22‑33; Jn. 6.15‑21)

45
 Jesús tsiꞌ bʌcꞌ sube ochel 

xcʌntꞌañob i chaꞌan ti barco chaꞌan 
ñaxan miꞌ majlelob ti Betsaida 
ti junwejl jaꞌ. Tsaꞌ bajñel cʌle i 
subeñob sujtel winicob xꞌixicob. 
46

 Cheꞌ bʌ tsaꞌ ujti i chocob majlel, 
tsaꞌ letsi majlel ti bujtʌl chaꞌan miꞌ 
pejcan Dios. 47 Cheꞌ ti icꞌajel, yaꞌan 
barco ti ojlil colem ñajb. Yaꞌan 
Jesús ti lum tiꞌ bajñelil. 48 Tsiꞌ qꞌuele 
wocol woliꞌ nijcañob majlel barco 

jini xcʌntꞌañob come jini icꞌ woliꞌ 
cujob. Cheꞌ yomix sʌcꞌan tsaꞌ tili 
Jesús baꞌ añob. Woli ti xʌmbal 
tilel ti pam jaꞌ. Tsiꞌ ñaꞌta Jesús i 
ñusañob. 49 Cheꞌ bʌ tsiꞌ qꞌueleyob 
woli ti xʌmbal Jesús ti pam jaꞌ 
jini xcʌntꞌañob tsiꞌ lon ñaꞌtayob 
i chꞌujlel jach winic. Cꞌam tsiꞌ 
chaꞌleyob oñel. 50 Come ti pejtelel 
xcʌntꞌañob tsiꞌ qꞌueleyob. Tsiꞌ wen 
chaꞌleyob bʌqꞌuen. Pero Jesús 
tsiꞌ bʌcꞌ pejcayob. Tsiꞌ subeyob: 
Tijicñesan laꞌ pusicꞌal. Come 
joñoñʌch, mach laꞌ chaꞌlen bʌqꞌuen, 
cheꞌen. 51 Tsaꞌ ochi Jesús baꞌ añob 
ti barco. Tsaꞌ lajmi icꞌ. Ti junyajlel 
tsaꞌ toj sajtiyob i pusicꞌal xcʌntꞌoñob 
chaꞌan bʌqꞌuen. 52 Come maxto anic 
tsiꞌ chꞌʌmbeyob isujm chuqui tsaꞌ 
pʌsbentiyob ti waj, come tsʌtsob i 
pusicꞌal.

Jesús tsiꞌ lajmesa xcꞌamʌjelob yaꞌ ti 
Genesaret 

(Mt. 14. 34‑36)
53

 Cheꞌ bʌ tsaꞌ cꞌaxiyob ti junwejl 
jaꞌ, tsaꞌ cꞌotiyob ti lum yaꞌ ti 
Genesaret. Tsiꞌ cʌchʌyob barco. 
54

 Che bʌ tsaꞌ loqꞌui Jesús ti barco, 
ti ora tsiꞌ cʌñʌyob jini winicob 
xꞌixicob. 55 Ti ajñel tsaꞌ majliyob ti 
pejtelel lum tiꞌ joytilel. Baqui jach 
tsaꞌ ñumi Jesús tsiꞌ chꞌuyuyob tilel 
xcꞌamʌjelob tiꞌ wʌyib cheꞌ bʌ tsiꞌ 
yubiyob yaꞌan Jesús. 56 Baqui jach 
tsaꞌ ochi, mi ti alʌ tejclum mi ti 
colem tejclum mi ti xchumtʌl tac, 
tsaꞌ tiliyob winicob i ñolchocoñob 
xcꞌamʌjelob ti calle. Tsiꞌ cꞌajtibeyob 
ti wocol tꞌan, come yomob i tʌlben 
anquese jini jach i tiꞌ i pislel 
Jesús. Pejtelel tsaꞌ bʌ i tʌlʌyob tsaꞌ 
cꞌocꞌayob.

Jini muꞌ bʌ i bibesan winic 
(Mt. 15.1‑20)

7  Tsiꞌ tempayob i bʌ fariseojob 
yicꞌot chaꞌtiquil uxtiquil 

stsꞌijbayajob chꞌoyoloꞌ bʌ ti 
Jerusalén. Tsaꞌ tiliyob baꞌan Jesús. 
2

 Tsiꞌ qꞌueleyob an xcʌntꞌañob i 
chaꞌan muꞌ bʌ i cꞌuxob waj cheꞌ 
mach pocbilic i cꞌʌb. Tsiꞌ tsꞌaꞌleyob. 
3

 Come fariseojob yicꞌot pejtelel 
judíojob miꞌ yesmañob i subal i 
ñojteꞌel. Jini chaꞌan, maꞌanic miꞌ 
chaꞌleñob weꞌel mi maꞌanic miꞌ 
pocob i cꞌʌb. 4 Cheꞌ miꞌ sujtelob 
ti choñonibʌl tac, mi maꞌanic miꞌ 
pocob i bʌ, maꞌanic miꞌ chaꞌleñob 
weꞌel. An to cabʌl i subal i ñojteꞌel 
muꞌ bʌ i bej esmañob. I tilelʌch miꞌ 
pocob tsima yicꞌot pꞌejt, yicꞌot latu 
melbil bʌ ti tsucu taqꞌuin.
5

 Jini fariseojob yicꞌot stsꞌijbayajob 
tsiꞌ cꞌajtibeyob: ¿Chucoch miꞌ 
ñusʌbeñob i subal lac ñojteꞌel jini 
xcʌntꞌañob a chaꞌan? ¿Chucoch 
miꞌ chaꞌleñob weꞌel cheꞌ bibiꞌob i 
cꞌʌb? cheꞌob. 6 Jesús tsiꞌ subeyob: 
Chaꞌpꞌejax laꞌ pusicꞌal. Isujm chuqui 
tsiꞌ subu Isaías cheꞌ bʌ tsiꞌ tajayetla 
ti tꞌan cheꞌ bajcheꞌ tsꞌijbubil: “Tiꞌ 
yej jach miꞌ subob c ñuclel jini 
winicob xꞌixicob, pero tiꞌ pusicꞌal 
maꞌanic miꞌ lʌcꞌoñoñob. 7 Lolom 
jach miꞌ chꞌujutesañoñob, come 
jiñʌch i mandar tac winicob woli 
bʌ i cʌntesañob”, cheꞌen Jesús. 
8

 Come mi laꞌ cʌyben i mandar 
Dios. Mi laꞌ wen ñop i subal laꞌ 
ñojteꞌel. 9 Mi laꞌ wʌl utsꞌat mi laꞌ 
ñusʌben i mandar Dios chaꞌan 
mi laꞌ wen ñop i subal laꞌ ñojteꞌel. 
10

 Moisés tsiꞌ yʌlʌ: “Qꞌuele ti ñuc 
a tat a ñaꞌ. Jini muꞌ bʌ i pꞌaj i tat i 

ñaꞌ mi caj i wersa chʌmel”, cheꞌen. 
11

 Pero jatetla mi laꞌ wʌl utsꞌat mi 
subeñob i tat i ñaꞌ maꞌanic chuqui 
mi mejlel i yʌqꞌueñob chaꞌan miꞌ 
coltañob, come Corbán i chubʌꞌan 
miꞌ yʌlob. (Jini Corbán miꞌ yʌl ti 
lac tꞌan: Jiñʌch muꞌ bʌ cʌqꞌuen 
Dios.) 12 Cheꞌ jini, maꞌanic mi laꞌ 
wʌqꞌueñob i coltan i tat i ñaꞌ. 13 Mi 
laꞌ jisʌben i cꞌʌjñibal i tꞌan Dios 
chaꞌan jach i subal laꞌ ñojteꞌel muꞌ 
bʌ laꞌ chaꞌ suben laꞌ walobilob. An 
cabʌl chuqui leco mi laꞌ chaꞌlen cheꞌ 
bajcheꞌ jini, cheꞌen.
14

 Jesús tsiꞌ chaꞌ pʌyʌ tilel 
pejtelel winicob xꞌixicob. Tsiꞌ 
subeyob: Ñichꞌtañon ti laꞌ pejtelel. 
Chꞌʌmbenla isujm, cheꞌen. 15-16 Ti 
pañimil maꞌanic chuqui cꞌuxbil 
bʌ muꞌ bʌ i bibesʌben i pusicꞌal 
winicob. Jini muꞌ bʌ i loqꞌuel tiꞌ 
pusicꞌal winic, jiñʌch muꞌ bʌ i 
bibesan. Majqui jach an i chiquin 
chaꞌan mi yubin, laꞌ i yubin. Cheꞌ 
tsiꞌ yʌlʌ Jesús. 17 Jesús tsiꞌ cʌyʌ 
winicob xꞌixicob. Cheꞌ bʌ tsaꞌ ochi 
ti otot, jini xcʌntꞌañob i chaꞌan 
tsiꞌ cꞌajtibeyob i sujmlel jini lajiya. 
18

 Jesús tsiꞌ cꞌajtibeyob: ¿Jatetla 
jaꞌel, mach ba anic mi laꞌ chꞌʌmben 
isujm? ¿Mach ba anic mi laꞌ ñaꞌtan 
maꞌanic miꞌ bibesan winic jini muꞌ 
tac bʌ i yochel tiꞌ mal? 19 Come 
maꞌanic miꞌ yochel tiꞌ pusicꞌal, 
jini jach tiꞌ ñʌcꞌ. Ñumel jach miꞌ 
ñumel, cheꞌen Jesús. Cheꞌʌch tsiꞌ 
cʌntesayob sʌc pejtelel i bʌl lac 
ñʌcꞌ. 20 Jesús tsiꞌ yʌlʌ: Jini muꞌ bʌ i 
loqꞌuel ti winic miꞌ bibesan winic. 
21

 Come chꞌoyol tiꞌ pusicꞌal winicob 
xꞌixicob miꞌ tilel cabʌl jontol bʌ i 
ñaꞌtʌbal, yicꞌot i tsꞌiꞌlel, yicꞌot i tajol 
i yixic, yicꞌot tsʌnsa, 22 yicꞌot xujchꞌ, 

yicꞌot i mulʌntel chubʌꞌañʌl, yicꞌot 
jontolil, yicꞌot lotiya, yicꞌot i bibiꞌlel, 
yicꞌot tsʌytsʌyna bʌ i pusicꞌal 
chaꞌan i wenlel yañoꞌ bʌ, yicꞌot 
pꞌajoñel, yicꞌot i pꞌisol i bʌ ti ñuc 
yicꞌot i tontojlel. 23 Come chꞌoyol tiꞌ 
pusicꞌal winicob miꞌ tilel pejtelel 
jini jontolil. Miꞌ bibesan winicob 
xꞌixicob, cheꞌen Jesús.

Xꞌixic chꞌoyol bʌ ti Sirofenicia 
(Mt. 15.21‑28)

24
 Tsaꞌ waꞌle Jesús, tsaꞌ loqꞌui 

majlel cꞌʌlʌl tiꞌ lumal Tiro. Tsaꞌ ochi 
ti otot. Mach yomic miꞌ ñaꞌtañob mi 
yaꞌan, pero maꞌanic baꞌ tsaꞌ mejli 
ti mucul ajñel. 25 Juntiquil xchꞌoc 
an i xibʌjlel. I ñaꞌ jini xchꞌoc tsiꞌ 
yubi yaꞌan Jesús. Tsaꞌ bʌcꞌ tili i 
ñocchocon i bʌ tiꞌ tojel. 26 Jini xꞌixic 
griega, chꞌoyol ti Sirofenicia. Tsiꞌ 
cꞌajtibe wocol tꞌan chaꞌan miꞌ choc 
loqꞌuel xiba tiꞌ yalobil. 27 Jesús tsiꞌ 
sube: Laꞌ ñaxan weꞌsʌntic alobob, 
come mach utsꞌatic mi lac chilben 
i waj alobob chaꞌan mi lac chocben 
tsꞌiꞌ, cheꞌen. 28 Jini xꞌixic tsiꞌ jacꞌʌ: 
Melelʌch c Yum. Pero jini tsꞌiꞌ tiꞌ 
yebal mesa miꞌ cꞌux i xujtꞌil i waj 
alobob, cheꞌen. 29 Jesús tsiꞌ sube: 
Chaꞌan jini tꞌan tsaꞌ bʌ a subeyon 
mi mejlel a majlel. Tsaꞌix loqꞌui xiba 
ti a walobil, cheꞌen. 30 Cheꞌ bʌ tsaꞌ 
cꞌoti xꞌixic tiꞌ yotot tsiꞌ taja i yalobil 
ñolol tiꞌ wʌyib. Loqꞌuemix jini xiba.

Jesús tsiꞌ lajmesa xꞌumaꞌ winic
31

 Jesús tsaꞌ chaꞌ loqꞌui ti lum i 
cꞌabaꞌ Tiro. Cheꞌ bʌ tsaꞌ ñumi ti 
Sidón, tsaꞌ cꞌoti ti Galilea ñajb. Woliꞌ 
xʌn ñumel Decápolis. 32 Winicob 
xꞌixicob tsiꞌ pʌyʌyob tilel juntiquil 
xcojc. Wocol miꞌ chaꞌlen tꞌan. Tsiꞌ 

cꞌajtibeyob chaꞌan miꞌ yʌcꞌ i cꞌʌb 
tiꞌ jini winic. 33 Jesús tsiꞌ pʌyʌ tilel 
tiꞌ bajñel, parte an winicob xꞌixicob. 
Tsiꞌ yotsa i yal i cꞌʌb tiꞌ chiquin. 
Tsiꞌ chaꞌle tujb. Tsiꞌ tʌlbe i yacꞌ. 
34

 Jesús tsiꞌ letsa i wut ti panchan, 
cꞌam tsiꞌ jacꞌʌ i yo. Tsiꞌ sube: Efata, 
cheꞌen, muꞌ bʌ i yʌl ti lac tꞌan: Laꞌ 
jajmic. 35 Tsaꞌ jajmi i chiquin winic. 
Tsaꞌ jijti i yacꞌ. Toj tsaꞌ loqꞌui i tꞌan. 
36

 Jesús tsiꞌ wersa subeyob chaꞌan 
maꞌanic miꞌ subeñob yañoꞌ bʌ mi 
juntiquilic. Ti jujunyajl cheꞌ bʌ 
tsiꞌ tiqꞌuiyob, ñumen tsiꞌ pucuyob 
tꞌan. 37 Cꞌax cabʌl tsaꞌ toj sajtiyob 
i pusicꞌal winicob xꞌixicob. Tsiꞌ 
yʌlʌyob: Utsꞌat pejtelel chuqui tac 
tsiꞌ mele. Miꞌ yʌqꞌuen i yubin tꞌan 
jini xcojc. Miꞌ yʌqꞌuen i chaꞌlen tꞌan 
jini xꞌumaꞌ, cheꞌob.

Tsiꞌ weꞌsa chʌmpꞌejl mil 
(Mt. 15.32‑39)

8  Ti yambʌ qꞌuin, cheꞌ chaꞌ 
tempʌbil bajcꞌʌl winicob 

xꞌixicob, cheꞌ maꞌanic chuqui 
miꞌ cꞌuxob, Jesús tsiꞌ pʌyʌ tilel 
xcʌntꞌañob i chaꞌan. Tsiꞌ subeyob: 
2

 Mic pꞌuntan jini winicob xꞌixicob, 
come uxpꞌejlix qꞌuin wʌꞌ añob 
quicꞌot. Maꞌanic chuqui miꞌ cꞌuxob. 
3

 Muqꞌuic c chocob majlel tiꞌ yotot 
cheꞌ wiꞌñayobix, miꞌ cꞌunꞌañob ti 
bij, come ojlil chꞌoyolob ti ñajtʌl, 
cheꞌen. 4 Jini xcʌntꞌañob i chaꞌan 
tsiꞌ cꞌajtibeyob: ¿Baqui mi mejlel 
i tajtʌl waj ilayi ti jochol bʌ lum 
chaꞌan miꞌ weꞌsʌntelob? cheꞌob. 
5

 Jesús tsiꞌ cꞌajtibeyob: ¿Jayqꞌuejl 
waj an laꞌ chaꞌan? cheꞌen. Tsiꞌ 
subeyob: Wucqꞌuejl, cheꞌob. 6 Jesús 
tsiꞌ sube winicob xꞌixicob chaꞌan 
miꞌ buchtʌlob ti lum. Tsiꞌ chꞌʌmʌ 

jini wucqꞌuejl waj. Cheꞌ bʌ tsiꞌ sube 
Dios wocolix i yʌlʌ, tsiꞌ xetꞌe. Tsiꞌ 
yʌqꞌue xcʌntꞌañob i chaꞌan, chaꞌan 
miꞌ pucbeñob winicob xꞌixicob. Jini 
xcʌntꞌañob tsiꞌ yʌqꞌueyob. 7 An i 
chaꞌañob jaꞌel tsꞌitaꞌ chʌy. Jesús tsiꞌ 
chaꞌle oración. Tsiꞌ subeyob chaꞌan 
mi yʌqꞌueñob jaꞌel. 8 Tsiꞌ chaꞌleyob 
weꞌel. Tsaꞌ ñajꞌayob. Tsiꞌ lotoyob 
i xujtꞌil, wucpꞌejl colem chiquib 
butꞌul. 9 An cheꞌ bajcheꞌ chʌmpꞌejl 
mil tsaꞌ bʌ i cꞌuxuyob. Ti wiꞌil Jesús 
tsiꞌ subeyob majlel. 10 Tsaꞌ bʌcꞌ ochi 
ti barco yicꞌot xcʌntꞌañob i chaꞌan. 
Tsaꞌ majli yaꞌ ti Dalmanuta.

Yomob i qꞌuel i yejtal i pꞌʌtʌlel Jesús 
(Mt. 16.1‑4; Lc. 12.54‑56)

11
 Jini fariseojob tsaꞌ bʌ tiliyob 

tsaꞌ caji i contrajiñob ti tꞌan. 
Tsiꞌ cꞌajtibeyob Jesús chaꞌan miꞌ 
pʌsbeñob i yejtal i pꞌʌtʌlel ti 
panchan. Cheꞌi tsiꞌ yilʌbeyob i 
pusicꞌal. 12 Cꞌam tsiꞌ jacꞌʌ i yo Jesús. 
Tsiꞌ yʌlʌ: ¿Chucoch yomob i qꞌuel 
i yejtal c pꞌʌtʌlel jini añoꞌ bʌ ti 
pañimil wʌle? Isujm mic subeñetla, 
maꞌanic mi caj i yʌqꞌuentelob i qꞌuel 
i yejtal c pꞌʌtʌlel jini winicob añoꞌ 
bʌ ti pañimil wʌle, cheꞌen. 13 Jesús 
tsiꞌ cʌyʌyob. Tsaꞌ chaꞌ ochi ti barco. 
Tsaꞌ cꞌaxi ti junwejl jaꞌ.

I levadura fariseojob 
(Mt. 16.5‑12)

14
 Tsaꞌ ñajʌyi i chꞌʌmob tilel waj. 

Yaꞌ junqꞌuejl jach an i waj ti barco. 
15

 Jesús tsiꞌ subeyob: Chʌcʌ qꞌuele 
laꞌ bʌ chaꞌan i levadura fariseojob 
yicꞌot i levadura Herodes, cheꞌen. 
16

 Tsaꞌ caji i pejcañob i bʌ. Tsiꞌ 
yʌlʌyob: Maꞌanic lac waj, cheꞌob. 
17

 Yujil Jesús chuqui woliꞌ yʌlob. Tsiꞌ 

subeyob: ¿Chucoch woliyetla ti tꞌan 
chaꞌan maꞌanic laꞌ waj? ¿Mach ba 
anic mi laꞌ ñaꞌtan? ¿Mach ba anic 
mi laꞌ chꞌʌmben isujm? ¿Tsʌts to ba 
laꞌ pusicꞌal? 18 An laꞌ wut. ¿Mach 
ba anic mi laꞌ qꞌuel? An laꞌ chiquin. 
¿Mach ba anic mi laꞌ wubin? ¿Mach 
ba cꞌajalic laꞌ chaꞌan? 19 Cheꞌ bʌ tsac 
xetꞌe jini joꞌqꞌuejl waj chaꞌan joꞌpꞌejl 
mil, ¿jaypꞌejl chiquib butꞌul tiꞌ xujtꞌil 
tsaꞌ laꞌ loto? cheꞌen. Tsiꞌ subeyob: 
Lajchʌmpꞌejl, cheꞌob. 20 Cheꞌ 
wucqꞌuejl waj chaꞌan chʌmpꞌejl 
mil, ¿jaypꞌejl colem chiquib butꞌul 
tiꞌ xujtꞌil tsaꞌ laꞌ loto? cheꞌen. Tsiꞌ 
subeyob: Wucpꞌejl, cheꞌob. 21 Jesús 
tsiꞌ subeyob: ¿Maxto ba anic mi laꞌ 
chꞌʌmben isujm? cheꞌen.

Tsiꞌ lajmesa xpotsꞌ yaꞌ ti Betsaida
22

 Yaꞌ tsaꞌ cꞌoti Jesús ti Betsaida. 
Winicob tsiꞌ pʌyʌyob tilel xpotsꞌ 
baꞌan Jesús. Tsiꞌ cꞌajtibeyob ti 
wocol tꞌan chaꞌan miꞌ tʌl jini xpotsꞌ. 
23

 Jesús tsiꞌ chucbe i cꞌʌb jini xpotsꞌ. 
Tsiꞌ pʌyʌ loqꞌuel ti tejclum. Tsiꞌ 
tujbʌbe i wut. Tsiꞌ yʌcꞌʌ i cꞌʌb ti jini 
xpotsꞌ. Tsiꞌ cꞌajtibe mi an chuqui 
woliꞌ qꞌuel. 24 Jini xpotsꞌ tsiꞌ letsa 
i wut. Tsiꞌ sube: Mij qꞌuel winicob 
cheꞌ yilalob bajcheꞌ teꞌ, woliyob ti 
xʌmbal, cheꞌen. 25-26 Jesús tsiꞌ chaꞌ 
acꞌʌ i cꞌʌb tiꞌ wut. Tulul i wut tsaꞌ 
caji i qꞌuel pañimil. Chaꞌ cꞌoqꞌuix. 
Ñajt tsaꞌ cꞌoti i wut. Wen tsiquil 
tsiꞌ queleyob ti pejtelelob. Jesús 
tsiꞌ choco majlel tiꞌ yotot. Tsiꞌ sube: 
Mach maꞌ wochel ti tejclum, cheꞌen.

Pedro tsiꞌ yʌlʌ: Jatet Cristojet 
(Mt. 16.13‑20; Lc. 9.18‑21)

27
 Tsaꞌ majli Jesús yicꞌot 

xcʌntꞌañob i chaꞌan. Tsaꞌ ñumiyob 

ti tejclum tac yaꞌ ti Cesarea Filipo. 
Cheꞌ añob to ti bij, Jesús tsiꞌ cꞌajtibe 
xcʌntꞌañob i chaꞌan: ¿Majquiyon 
miꞌ yʌlob winicob? cheꞌen. 28 Tsiꞌ 
subeyob: Ojlil miꞌ yʌlob Juanet 
tsaꞌ bʌ i yʌcꞌʌ chꞌʌmjaꞌ. Yañoꞌ bʌ 
miꞌ yʌlob Elíaset. Yañoꞌ bʌ miꞌ 
yʌlob juntiquil xꞌaltꞌañet, cheꞌob. 
29

 Jesús tsiꞌ cꞌajtibeyob: Jixcu jatetla, 
¿majquiyon mi laꞌ wʌl? cheꞌen. 
Pedro tsiꞌ sube: Jatet Cristojet, jini 
yajcʌbil bʌ, cheꞌen. 30 Pero Jesús tsiꞌ 
wersa tiqꞌuiyob chaꞌan maꞌanic miꞌ 
subeñob winicob mi juntiquilic.

Jesús tsiꞌ subu bajcheꞌ mi caj i 
chʌmel 

(Mt. 16.21‑28; Lc. 9.22‑27)
31

 Jesús tsaꞌ caji i cʌntesañob. Tsiꞌ 
yʌlʌ wersa miꞌ yubin cabʌl wocol *i 
Yalobil Winic, miꞌ tsꞌaꞌlentel chaꞌan 
xñoxob añoꞌ bʌ i yeꞌtel yicꞌot ñuc bʌ 
motomajob yicꞌot stsꞌijbayajob. Miꞌ 
tsʌnsʌntel. Miꞌ chꞌojyel ti yuxpꞌejlel 
qꞌuin. 32 Wen tsiquil i sujmlel i tꞌan 
Jesús tsaꞌ bʌ i subeyob. Jini chaꞌan 
Pedro tsiꞌ pʌyʌ majlel. Tsaꞌ caji i ticꞌ. 
33

 Pero Jesús tsiꞌ sutqꞌui i bʌ i qꞌuel 
xcʌntꞌañob i chaꞌan. Tsaꞌ caji i ticꞌ 
Pedro. Jesús tsiꞌ sube: Tʌtsꞌʌ a bʌ 
baꞌ añon Satanás, come maꞌanic maꞌ 
chꞌʌmben isujm chuqui yom Dios, 
cojach maꞌ chꞌʌmben isujm chuqui 
yom winicob, cheꞌen. 34 Jesús tsiꞌ 
pʌyʌ tilel tempʌbiloꞌ bʌ winicob 
xꞌixicob yicꞌot xcʌntꞌañob i chaꞌan. 
Tsiꞌ subeyob: Mi an majqui yom i 
tsajcañon, laꞌ i len cʌy chuqui yom 
i bajñel pusicꞌal. Laꞌ i chꞌʌm i cruz. 
Laꞌ i tsajcañon. 35 Majqui jach yom 
i bajñel cʌntan i chꞌujlel mi caj 
i sʌt. Jini muꞌ bʌ i yʌcꞌ i chꞌujlel 
chaꞌañon yicꞌot chaꞌan jini wen tꞌan 

mi caj i cʌntan. 36 ¿Come chuqui 
miꞌ taj winic mi tsiꞌ lon chꞌʌmʌ 
pejtelel pañimil pero mi tsiꞌ sʌtʌ i 
chꞌujlel? 37 ¿Chuqui mi mejlel i yʌcꞌ 
winic chaꞌan miꞌ chaꞌ taj i chꞌujlel 
cheꞌ tsaꞌix i sʌtʌ? 38 Majqui jach 
miꞌ chaꞌlen quisin chaꞌañon yicꞌot 
chaꞌan c tꞌan tiꞌ tojlel winicob 
xꞌixicob añoꞌ bʌ i tsꞌiꞌlel yicꞌot i 
jontolil, i Yalobil Winic jaꞌel mi caj 
i chaꞌlen quisin chaꞌan jini winic 
cheꞌ miꞌ tilel tiꞌ ñuclel i Tat yicꞌot 
jini chꞌujul bʌ ángelob. Cheꞌ tsiꞌ yʌlʌ 
Jesús.

9  Jesús tsiꞌ subeyob: Isujm mic 
subeñetla, lamital ili waꞌaloꞌ 

bʌ maꞌanic mi caj i chʌmelob jinto 
miꞌ qꞌuelob i yumʌntel Dios cheꞌ miꞌ 
tilel tiꞌ pꞌʌtʌlel, cheꞌen.

Tsaꞌ yʌjñi Jesús 
(Mt. 17.1‑13; Lc. 9.28‑36)

2
 Cheꞌ ñumenix wʌcpꞌejl qꞌuin 

Jesús tsiꞌ pʌyʌ majlel Pedro yicꞌot 
Jacobo yicꞌot Juan. Tsiꞌ tojꞌesayob 
majlel tiꞌ bajñelob cꞌʌlʌl ti chan 
bʌ wits. Tsaꞌ yʌjñi Jesús tiꞌ wutob i 
piꞌʌlob. 3 Tsaꞌ sʌcꞌa i pislel, tsꞌʌylaw 
i sʌclel cheꞌ bajcheꞌ i ñaꞌal tsʌñal. 
Maꞌanic ti pañimil chuqui mi 
mejlel i sʌqꞌuesan bajcheꞌ jini. 4 Tsaꞌ 
tsictiyiyob Elías yicꞌot Moisés. 
Woliyob ti tꞌan yicꞌot Jesús. 5 Pedro 
tsiꞌ sube Jesús: Maestro, utsꞌat 
cheꞌ wʌꞌ añonla ilayi. Laꞌ c mel 
lojon uxpꞌejl lejchempat, jumpꞌejl 
chaꞌañet, jumpꞌejl chaꞌan Moisés, 
jumpꞌejl chaꞌan Elías, cheꞌen. 
6

 Come Pedro mach yujilic chuqui 
woliꞌ yʌl, come woliyob ti cabʌl 
bʌqꞌuen. 7 Tsaꞌ tili tocal. Tsiꞌ 
mosoyob. Tsaꞌ tili tꞌan ti tocal. Tsiꞌ 
yʌlʌ: Jiñʌch calobil, cꞌux bʌ mi 

cubin. Ñichꞌtanla, cheꞌen. 8 Jini 
xcʌntꞌañob cheꞌ bʌ tsiꞌ joy qꞌueleyob 
pañimil, tsiꞌ qꞌueleyob maꞌanix 
majqui yaꞌan yicꞌotob, i bajñel jach 
Jesús.

9
 Cheꞌ woliꞌ jubelob tilel ti 

wits, Jesús tsiꞌ tiqꞌuiyob chaꞌan 
maꞌanic miꞌ subeñob winicob mi 
juntiquilic chuqui tsiꞌ qꞌueleyob 
jinto miꞌ chaꞌ chꞌojyel i Yalobil 
Winic baꞌan chʌmeñoꞌ bʌ. 10 Jini 
xcʌntꞌañob tsiꞌ cʌntayob jini tꞌan 
tiꞌ pusicꞌal. Tsiꞌ cꞌajtibeyob i bʌ 
chuqui i sujmlel jini tꞌan “miꞌ chaꞌ 
chꞌojyel baꞌan chʌmeñoꞌ bʌ”. 11 Tsiꞌ 
cꞌajtibeyob: ¿Chucoch miꞌ yʌlob 
stsꞌijbayajob wersa miꞌ ñaxan tilel 
Elías? cheꞌob. 12 Jesús tsiꞌ subeyob: 
Isujmʌch ñaxan tal Elías. Mi caj 
i chaꞌ tojꞌesan pejtelel chuqui an. 
¿Mach ba tsꞌijbubilic: “Wersa miꞌ 
ñusan cabʌl wocol i Yalobil Winic, 
wersa miꞌ tsꞌaꞌlentel jaꞌel”? 13 Mic 
subeñetla tsaꞌix tili Elías. Winicob 
xꞌixicob tsiꞌ ticꞌlayob bajcheꞌ jach 
yomob cheꞌ bajcheꞌ tsꞌijbubil, cheꞌen.

Jesús tsiꞌ lajmesa chꞌiton am bʌ i 
juquin chʌmel 

(Mt. 17. 14‑21; Lc. 9. 37‑43)
14

 Cheꞌ bʌ tsaꞌ tili baꞌan 
xcʌntꞌañob, tsiꞌ qꞌuele bajcꞌʌl 
winicob xꞌixicob tiꞌ joytilel. Jini 
stsꞌijbayajob woliyob ti cabʌl tꞌan 
yicꞌotob. 15 Ti ora tsaꞌ toj sajtiyob 
i pusicꞌal pejtelel jini winicob 
xꞌixicob cheꞌ bʌ tsiꞌ qꞌueleyob 
Jesús. Ti ajñel tsaꞌ tiliyob baꞌan. 
Tsiꞌ yʌqꞌueyob cortesía. 16 Jesús tsiꞌ 
cꞌajtibeyob: ¿Chucoch woliyetla ti 
cabʌl tꞌan? cheꞌen. 17 Juntiquil yaꞌ 
bʌ an yicꞌotob tsiꞌ sube: Maestro, 
tsac pʌyʌ tilel calobil baꞌ añet. 

An i xibʌjlel muꞌ bʌ i yotsan ti 
xꞌumaꞌ. 18 Baqui jach miꞌ chuc, 
miꞌ choc jubel. Miꞌ loqꞌuel i lojc i 
yej. Quechꞌecña miꞌ mel i bʌquel 
i yej. Miꞌ tsʌtsꞌan i cꞌʌb i yoc. Tsac 
sube xcʌntꞌañob a chaꞌan, chaꞌan 
miꞌ chocob loqꞌuel. Maꞌanic tsaꞌ 
mejliyob, cheꞌen.
19

 Jesús tsiꞌ subeyob: ¡Winicob 
xꞌixicob añoꞌ bʌ wʌle mach bʌ anic 
mi laꞌ ñop! ¿Jaypꞌejl to qꞌuin wʌꞌ 
añon laꞌ wicꞌot? ¿Jaypꞌejl to qꞌuin 
mic wersa cuchbeñetla laꞌ sajtemal? 
Pʌyʌla tilel baꞌ añon, cheꞌen. 20 Tsiꞌ 
pʌyʌyob tilel jini chꞌiton baꞌan 
Jesús. Jini xiba cheꞌ bʌ tsiꞌ qꞌuele 
Jesús, tsiꞌ bʌcꞌ acꞌʌ jini chꞌiton ti 
juquin chʌmel. Tsaꞌ yajli jini chꞌiton 
ti lum. Tsiꞌ pachꞌi i bʌ. Tsaꞌ loqꞌui 
i lojc i yej. 21 Jesús tsiꞌ cꞌajtibe i 
tat: ¿Jaypꞌejlix jab tsaꞌ caji jini? 
cheꞌen. I tat tsiꞌ sube: Cꞌʌlʌl cheꞌ 
alʌl to, cheꞌen. 22 Cabʌl tsiꞌ choco 
ochel ti cꞌajc yicꞌot ti jaꞌ chaꞌan miꞌ 
tsʌnsan. Mi an chuqui mi mejlel 
a mel, pꞌuntañon lojon, coltañon 
lojon, cheꞌen. 23 Jesús tsiꞌ sube: Mi 
tsaꞌ mejli a ñop, jini muꞌ bʌ i ñop mi 
mejlel ti melbentel pejtelel chuqui 
tac yom, cheꞌen. 24 Ti ora i tat jini 
chꞌiton tsiꞌ chaꞌle cꞌam bʌ tꞌan. Tsiꞌ 
yʌlʌ: Mic ñop. Chocbeñon loqꞌuel 
tile bixel bʌ c pusicꞌal, cheꞌen.
25

 Jesús tsiꞌ tiqꞌui xiba cheꞌ bʌ tsiꞌ 
qꞌuele woliꞌ tempañob i bʌ cabʌl 
winicob xꞌixicob. Tsiꞌ sube xiba: Mic 
subeñet xiba, mu bʌ a wotsan jini 
chꞌiton ti xꞌumaꞌ ti xcojc, loqꞌuen 
ti jini chꞌiton. Mach maꞌ chʌn 
ochel ti pejtelel ora, cheꞌen. 26 Tsiꞌ 
chaꞌle oñel xiba. Tsiꞌ chaꞌ acꞌʌ ti 
juquin chʌmel jini chꞌiton cheꞌ bʌ 
tsaꞌ loqꞌui tiꞌ pusical. Cheꞌ bajcheꞌ 

chʌmen tsaꞌ cʌle jini chꞌiton. Jini 
chaꞌan cabʌl tsiꞌ yʌlʌyob: Chʌmenix, 
cheꞌob. 27 Jesús tsiꞌ chucbe i cꞌʌb 
jini chꞌiton. Tsiꞌ teche. Tsaꞌ chꞌojyi 
jini chꞌiton. 28 Jesús tsaꞌ ochi ti otot. 
Jini xcʌntꞌañob i chaꞌan tsiꞌ bajñel 
cꞌajtibeyob: ¿Chucoch maꞌanic tsaꞌ 
mejli c choc lojon loqꞌuel? cheꞌob. 
29

 Jesús tsiꞌ subeyob: Mach mejlic ti 
chojquel loqꞌuel jini xiba, cojach ti 
oración, cheꞌen.

Jesús tsiꞌ chaꞌ subu bajcheꞌ mi caj i 
chʌmel 

(Mt. 17.22‑23; Lc. 9.43‑45)
30

 Tsaꞌ loqꞌuiyob majlel yaꞌi. Tsaꞌ 
ñumiyob ti Galilea. Mach yomic 
Jesús miꞌ ñaꞌtañob mi yaꞌan. 
31

 Come woliꞌ cʌntesan majlel 
xcʌntꞌañob i chaꞌan. Tsiꞌ subeyob: 
Mi caj i yʌjqꞌuel i Yalobil Winic tiꞌ 
cꞌʌb winicob muꞌ bʌ caj i tsʌnsañob. 
Cheꞌ chʌmenix mi caj i chaꞌ 
chꞌojyel tiꞌ yuxpꞌejlel qꞌuin, cheꞌen. 
32

 Maꞌanic tsiꞌ chꞌʌmbeyob isujm 
jini tꞌan. Maꞌanic tsiꞌ cꞌajtibeyob i 
sujmlel come woliyob ti bʌqꞌuen.

¿Majqui ñumen ñuc tiꞌ yumʌntel 
Dios? 

(Mt. 18.1‑5; Lc. 9.46‑48)
33

 Tsaꞌ cꞌoti yaꞌ ti Capernaum. 
Cheꞌ bʌ tsaꞌ ochi ti otot, tsiꞌ 
cꞌajtibeyob: ¿Chuqui ti tꞌan tsaꞌ 
laꞌ wʌlʌ ti bij? cheꞌen. 34 Maꞌanic 
chuqui tsiꞌ jacꞌʌyob, come tsiꞌ cʌlʌx 
pejcayob i bʌ ti bij chaꞌan woliꞌ 
bajñel yajcañob majqui ñumen ñuc 
miꞌ caj ti ajñel tiꞌ tojlelob. 35 Tsaꞌ 
buchle Jesús. Tsiꞌ pʌyʌ tilel jini 
lajchʌntiquil. Tsiꞌ subeyob: Majqui 
yom ajñel ti cꞌax ñuc ti laꞌ tojlel 
wersa miꞌ mel i bʌ ti cꞌax chꞌoꞌchꞌoc. 

MARCOS 9



75

Wersa miꞌ coltañetla ti pejteleletla. 
36

 Tsiꞌ pʌyʌ tilel juntiquil alob. Tsiꞌ 
yʌcꞌʌ ti ojlil baꞌ añob. Cheꞌ bʌ tsiꞌ 
meqꞌue, tsiꞌ subeyob: 37 Majqui jach 
miꞌ cꞌuxbin tij cꞌabaꞌ juntiquil alʌl 
cheꞌ bajcheꞌ jini, miꞌ cꞌuxbiñon. Jini 
muꞌ bʌ i cꞌuxbiñon mach joñonic 
jach miꞌ cꞌuxbin. Miꞌ cꞌuxbin jaꞌel c 
Tat tsaꞌ bʌ i chocoyon tilel, cheꞌen.

Jini mach bʌ anic miꞌ contrajiñonla 
woliꞌ coltañonla 

(Lc. 9.49‑50; Mt. 10.42)
38

 Juan tsiꞌ sube: Maestro, tsaj 
qꞌuele lojon juntiquil muꞌ bʌ i 
choc loqꞌuel xibajob ti a cꞌabaꞌ, 
pero maꞌanic miꞌ tsajcañon lojon. 
Tsac tiqꞌui lojon come maꞌanic miꞌ 
tsajcañon lojon, cheꞌen. 39 Pero 
Jesús tsiꞌ sube: Mach mi laꞌ ticꞌ 
come maꞌanic majch miꞌ chaꞌlen 
pꞌʌtʌl bʌ eꞌtel tij cꞌabaꞌ muꞌ bʌ i 
pꞌajon ti ora. 40 Come jini mach 
bʌ anic miꞌ contrajiñonla, miꞌ 
coltañonla. 41 Come majqui jach 
miꞌ yʌqꞌueñetla jumpꞌejl tsima jaꞌ 
tij cꞌabaꞌ come i chaꞌañetla Cristo, 
isujm mic subeñetla, maꞌanic mi caj 
i sʌt i chobejtʌbal.

Jini muꞌ bʌ i yʌsañonla ti mulil 
(Mt. 18.6‑9; Lc. 17.1‑2; 
Mt. 5.13; Lc. 14.34‑35)

42
 Majqui jach miꞌ yʌsan ti mulil 

juntiquil chꞌoꞌchꞌoc bʌ muꞌ bʌ i 
ñopon, mach utsꞌatic mi caj i 
yujtel. Ñumen utsꞌat tsaꞌic ñaxan 
cʌjchi ñaꞌatun tiꞌ bicꞌ jini winic 
chaꞌan miꞌ chojquel ochel ti ñajb. 
43

 Mi woliꞌ yʌsañet ti mulil a cꞌʌb, 
tsepe loqꞌuel. Utsꞌat mi tsaꞌ taja 
a cuxtʌlel cheꞌ xbor cꞌʌbet. Mach 
utsꞌatic mi ti chaꞌtsꞌijt a cꞌʌb maꞌ 

majlel ti infierno, ti jini cꞌajc mach 
bʌ yujilic yajpel, 44 baꞌ maꞌanic miꞌ 
chʌmel i motsoꞌlel, baꞌ maꞌanic 
miꞌ yajpel jini cꞌajc ti pejtelel ora. 
45

 Mi woliꞌ yʌsañet ti mulil a woc, 
tsepe loqꞌuel. Utsꞌat mi tsaꞌ taja 
a cuxtʌlel cheꞌ xbor oquet. Mach 
utsꞌatic mi ti chaꞌtsꞌijt a woc maꞌ 
chojquel ochel ti cꞌajc 46 baꞌ maꞌanic 
miꞌ chʌmel i motsoꞌlel, baꞌ maꞌanic 
miꞌ yajpel cꞌajc ti pejtelel ora. 47 Mi 
woliꞌ yʌsañet ti mulil a wut, locꞌsan. 
Utsꞌat cheꞌ maꞌ wochel tiꞌ yumʌntel 
Dios yicꞌot jumpꞌejl jach a wut. 
Mach utsꞌatic cheꞌ chaꞌpꞌejl a wut 
maꞌ chojquel ochel ti cꞌajc, 48 baꞌ 
maꞌanic miꞌ chʌmel i motsoꞌlel, baꞌ 
maꞌanic miꞌ yajpel cꞌajc ti pejtelel 
ora. 49 Come ti pejtelel pañimil mi 
caj i yotsʌbentelob i yʌtsꞌmil cheꞌ 
miꞌ ñusañob wocol. Come pejtelel 
majtanʌl muꞌ bʌ i tsʌnsʌntel 
mi caj i yotsʌbentel i yʌtsꞌmil ti 
atsꞌam. 50 Utsꞌat atsꞌam. Pero mi 
tsaꞌ sajti i tsajel, ¿bajcheꞌ mi mejlel 
laꞌ chaꞌ tsajꞌesan? Yom chʌn tsaj laꞌ 
wʌtsꞌmil. Tem ajñenla tiꞌ ñʌchꞌtilel 
laꞌ pusicꞌal, cheꞌen.

Ticꞌbil miꞌ cʌy i yijñam winic 
(Mt. 19.1‑12; Lc. 16.18)

10  Jesús tsaꞌ loqꞌui majlel yaꞌi. 
Tsaꞌ tili ti Judea ti junwejl 

Jordán jaꞌ. Tsiꞌ chaꞌ tempayob i bʌ 
cabʌl winicob xꞌixicob baꞌan Jesús. 
Tsiꞌ chaꞌ cʌntesayob come i tilelʌch. 
2

 Tsaꞌ tiliyob fariseojob baꞌan Jesús 
chaꞌan miꞌ yilʌbeñob i pusicꞌal. Tsiꞌ 
cꞌajtibeyob: ¿Ticꞌbil ba winic ti 
mandar chaꞌan miꞌ choc loqꞌuel i 
yijñam? cheꞌob. 3 Jesús tsiꞌ cꞌajtibeyob: 
¿Chuqui tsiꞌ subeyetla Moisés ti 
mandar? cheꞌen. 4 Tsiꞌ subeyob: Moisés 

tsiꞌ yʌqꞌue i tꞌan winicob chaꞌan miꞌ 
tsꞌijbuñob jun baꞌ miꞌ tsictiyel tsaꞌix i 
cʌyʌ i yijñam ti junyajlel, cheꞌob.

5
 Jesús tsiꞌ subeyob: Chaꞌan jach i 

tsʌtslel laꞌ pusicꞌal tsiꞌ tsꞌijbubeyetla 
jini mandar. 6 Pero tiꞌ cajibal cheꞌ 
bʌ tsiꞌ mele pañimil Dios, tsiꞌ mele 
winic xꞌixic. 7 Jini chaꞌan laꞌ i cʌy i tat 
i ñaꞌ winic chaꞌan miꞌ yajñel yicꞌot i 
yijñam. 8 Jini chaꞌtiquil miꞌ yochelob 
ti juntiquil jach i bʌcꞌtal. Mach chʌn 
chaꞌtiquilix. Juntiquil jach i bʌcꞌtal. 
9

 Jini chaꞌan, mach i tꞌox winic jini 
muꞌ bʌ i tempan Dios. Cheꞌ tsiꞌ yʌlʌ 
Jesús. 10 Ti mal otot jini xcʌntꞌañob 
tsiꞌ chaꞌ cꞌajtibeyob i sujmlel jini tꞌan. 
11

 Jesús tsiꞌ subeyob: Majqui jach miꞌ 
cʌy i yijñam, mi tsiꞌ pʌyʌ yambʌ i 
yijñam, miꞌ chaꞌlen tsꞌiꞌlel tiꞌ contra. 
12

 Jini xꞌixic muꞌ bʌ i cʌy i ñoxiꞌal, mi 
tsiꞌ jacꞌʌ i pʌyol ti yambʌ winic, miꞌ 
chaꞌlen tsꞌiꞌlel, cheꞌen Jesús.

Jesús tsiꞌ yʌcꞌʌ i cꞌʌb ti alobob 
(Mt. 19.13‑15; Lc. 18.15‑17)

13
 Tsiꞌ pʌyʌyob tilel alobob baꞌan 

Jesús chaꞌan miꞌ mecꞌob. Jini 
xcʌntꞌañob tsiꞌ tiqꞌuiyob jini tsaꞌ bʌ i 
pʌyʌyob tilel. 14 Jesús tsaꞌ michꞌa cheꞌ 
bʌ tsiꞌ qꞌuele. Tsiꞌ subeyob: Laꞌ tilicob 
alobob baꞌ añon. Mach mi laꞌ ticꞌob, 
come i chaꞌañob i yumʌntel Dios. 
15

 Isujm mic subeñetla, jini mach bʌ 
anic miꞌ yochel tiꞌ yumʌntel Dios cheꞌ 
bajcheꞌ alʌl maꞌanic mi caj i yochel, 
cheꞌen. 16 Tsiꞌ meqꞌueyob. Tsiꞌ yʌcꞌʌ 
i cꞌʌb ti jini alobob. Tsiꞌ yʌqꞌueyob i 
yutslel i tꞌan.

Jini wen chumul bʌ yumʌl 
(Mt. 19.16‑30; Lc. 18.18‑30)

17
 Cheꞌ bʌ tsaꞌ loqꞌui majlel ti bij, 

tsaꞌ tili winic ti ajñel. Tsaꞌ ñocle 

baꞌan Jesús. Tsiꞌ cꞌajtibe: Wen bʌ 
Maestro, ¿chuqui yom mic chaꞌlen 
chaꞌan mic taj j cuxtʌlel mach bʌ 
anic miꞌ jilel? cheꞌen. 18 Jesús tsiꞌ 
sube: ¿Chucoch maꞌ wʌl mi weñon? 
Maꞌanic majqui wen, cojach Dios. 
19

 A wujil jini mandar: “Mach a 
chaꞌlen tsꞌiꞌlel, mach a chaꞌlen 
tsʌnsa, mach a chaꞌlen xujchꞌ, 
mach a chaꞌlen jopꞌtꞌan, mach a 
xujchꞌiben i chubʌꞌan a piꞌʌl ti lot, 
qꞌuele ti ñuc a tat a ñaꞌ”, cheꞌen 
Jesús. 20 Jini winic tsiꞌ jacꞌʌ: 
Maestro, pejtelel jini mandar tsac 
jacꞌʌ cꞌʌlʌl cheꞌ alobon to, cheꞌen. 
21

 Jesús tsiꞌ qꞌuele. Tsiꞌ cꞌuxbi. Tsiꞌ 
sube: An to yom maꞌ mel yambʌ 
junchajp. Cucu, choño pejtelel a 
chubʌꞌan, aqꞌuen jini mach bʌ anic 
i chubʌꞌan. Cheꞌ jini, mi caj a taj 
cabʌl a chubʌꞌan ti panchan. Laꞌ, 
chꞌʌmʌ a cruz, tsajcañon, cheꞌen. 
22

 Jini winic tsiꞌ mele i pusicꞌal 
chaꞌan jini tꞌan. Chꞌijiyem tsaꞌ majli 
come an cabʌl i chubʌꞌan.
23-24

 Jesús tsiꞌ sutqꞌui i wut 
baꞌan xcʌntꞌañob i chaꞌan. Tsiꞌ 
subeyob: Wocol mi caj i yochelob 
tiꞌ yumʌntel Dios jini wen chumuloꞌ 
bʌ, cheꞌen. Tsaꞌ toj sajtiyob i 
pusicꞌal jini xcʌntꞌañob chaꞌan 
i tꞌan. Jesús tsiꞌ chaꞌ subeyob: 
¡Alobob, wocol miꞌ yochelob tiꞌ 
yumʌntel Dios! 25 Wocol miꞌ ñumel 
camello tiꞌ yarcayojlel acuxan. 
Ñumen wocol miꞌ yochel jini wen 
chumul bʌ winic tiꞌ yumʌntel 
Dios, cheꞌen. 26 Ñumen tsaꞌ toj 
sajtiyob i pusicꞌal chaꞌan jini tꞌan. 
Tsiꞌ subeyob: ¿Majqui cheꞌ jini mi 
mejlel i coltʌntel? cheꞌob. 27 Jesús 
tsiꞌ qꞌueleyob. Tsiꞌ subeyob: Mach 
mejlicob winicob. Mi mejlel Dios. 

Ti pejtelel chuqui tac jach yom, mi 
mejlel i mel Dios, cheꞌen Jesús.
28

 Pedro tsaꞌ caji i suben: Awilan, 
tsaj cʌyʌ lojon pejtelel chuqui an 
chaꞌan mic tsajcañet lojon, cheꞌen. 
29

 Jesús tsiꞌ subeyob: Isujm mic 
subeñetla, majqui jach miꞌ cʌy i 
yotot mi i yʌscun, mi i chich, mi 
i yijtsꞌin, mi i tat, mi i ñaꞌ, mi 
i yijñam, mi i yalobilob, mi i 
lumal chaꞌan joñon chaꞌan jini 
wen tꞌan, 30 miꞌ taj wʌle ti ili ora 
yambʌ joꞌcꞌal i ñumel i yotot tac, i 
yʌscuñob, i chichob, i yijtsꞌiñob, i 
ñaꞌob, i yalobilob, i lum, yicꞌot i 
ticꞌlʌntel. Ti jini tal to bʌ ora mi 
caj i taj i cuxtʌlel mach bʌ anic 
miꞌ jilel. 31 Cabʌl jini ñaxañoꞌ bʌ mi 
caj i cʌytʌlob ti wiꞌipat. Cabʌl jini 
wiꞌilobix bʌ mi caj i cꞌaxelob majlel 
ti ñaxan, cheꞌen Jesús.

Jesús tsiꞌ chaꞌ alʌ bajcheꞌ mi caj i 
chʌmel 

(Mt. 20.17‑19; Lc. 18.31‑34)
32

 Woliꞌ letselob majlel ti bij ti 
Jerusalén. Ñaxan tsaꞌ majli Jesús 
ti bij. Tsaꞌ toj sajtiyob i pusicꞌal 
xcʌntꞌañob ti bʌqꞌuen cheꞌ bʌ tsiꞌ 
tsajcayob majlel. Jesús tsiꞌ chaꞌ 
pʌyʌ tilel jini lajchʌntiquil. Tsaꞌ 
caji i subeñob chuqui tac mi caj i 
tumbentel i Yalobil Winic. 33 Awilan, 
woli lac letsel majlel ti Jerusalén. 
I Yalobil Winic mi caj i yʌjqꞌuel 
tiꞌ cꞌʌb ñuc bʌ motomajob yicꞌot 
stsꞌijbayajob muꞌ bʌ caj i yʌcꞌob 
ti chʌmel. Mi caj i yʌcꞌob tiꞌ cꞌʌb 
gentilob. 34 Mi caj i wajleñob. Mi caj 
i jatsꞌob ti asiyal. Mi caj i tujbañob. 
Mi caj i tsʌnsañob. Ti yuxpꞌejlel 
qꞌuin mi caj i chaꞌ chꞌojyel, cheꞌen 
Jesús.

I cꞌajtibal Jacobo yicꞌot Juan 
(Mt. 20.20‑28)

35
 Jacobo yicꞌot Juan i yalobilob 

Zebedeo, tsaꞌ cꞌotiyob baꞌan Jesús. 
Tsiꞌ subeyob: Maestro, com lojon maꞌ 
melbeñon lojon chuqui mij cꞌajtibeñet, 
cheꞌob. 36 Jesús tsiꞌ cꞌajtibeyob: ¿Chuqui 
laꞌ wom mic melbeñetla? cheꞌen. 37 Tsiꞌ 
subeyob: Com lojon maꞌ wʌcꞌon lojon 
ti buchtʌl, juntiquil ti a ñoj juntiquil 
ti a tsꞌej ti a ñuclel, cheꞌob. 38 Jesús tsiꞌ 
subeyob: Mach laꞌ wujilic chuqui woli laꞌ 
cꞌajtin. ¿Mejl ba mi laꞌ ñusan jini wocol 
muꞌ bʌ c ñusan? cheꞌen. 39 Tsiꞌ subeyob: 
Mucꞌʌch c mejlel lojon, cheꞌob. Jesús 
tsiꞌ subeyob: Isujmʌch, jatetla mi caj 
laꞌ ñusan jini wocol muꞌ bʌ caj c ñusan. 
40

 Pero mach c wentajic chaꞌan mic sub 
majqui mi caj i buchtʌl tic ñoj yicꞌot tic 
tsꞌej. Mi caj i yʌjqꞌuelob ti buchtʌl jini 
tsaꞌ bʌ chajpʌbentiyob, cheꞌen.

41
 Cheꞌ yujilobix jini lujuntiquil, tsaꞌ 

caji i michꞌleñob Jacobo yicꞌot Juan. 
42

 Jesús tsiꞌ pʌyʌyob tilel. Tsiꞌ subeyob: 
Laꞌ wujil cꞌax ñuc miꞌ pʌsob i bʌ jini 
gentilob muꞌ bʌ i yumʌntelob. Jini ñucoꞌ 
bʌ tiꞌ tojlelob, tsʌts miꞌ yʌcꞌob i tꞌan. 
43

 Mach cheꞌic yom mi laꞌ chaꞌlen jatetla. 
Majqui jach yom i taj i ñuclel ti laꞌ tojlel, 
laꞌ i coltañetla. 44 Majqui jach yom ajñel 
ti cꞌax ñuc ti laꞌ tojlel, laꞌ i coltañetla 
cheꞌ bajcheꞌ laꞌ winic ti laꞌ pejtelel. 
45

 Come tsaꞌ tili i Yalobil Winic mach 
chaꞌanic miꞌ coltʌñtel, pero chaꞌan 
miꞌ coltan winicob xꞌixicob, chaꞌan miꞌ 
yʌcꞌ i bʌ ti chʌmel chaꞌan i tojol i mul 
cabʌlob. Cheꞌ tsiꞌ yʌlʌ Jesús.

Tsiꞌ lajmesa xpotsꞌ i cꞌabaꞌ Bartimeo 
(Mt. 20.29‑34; Lc. 18.35‑43)

46
 Tsaꞌ tiliyob ti Jericó. Cheꞌ bʌ 

tsaꞌ loqꞌui majlel ti Jericó yicꞌot 

xcʌntꞌañob i chaꞌan yicꞌot cabʌl 
winicob xꞌixicob, tsiꞌ taja jini xpotsꞌ 
Bartimeo i yalobil Timoteo, buchul 
tiꞌ tiꞌ bij. Woliꞌ cꞌajtin taqꞌuin. 47 Cheꞌ 
bʌ tsiꞌ yubi yaꞌan Jesús chꞌoyol bʌ 
ti Nazaret, tsaꞌ caji ti cꞌam bʌ tꞌan. 
Tsiꞌ yʌlʌ: Jesús i Yalobilet David, 
pꞌuntañon, cheꞌen. 48 Cabʌlob tsiꞌ 
tiqꞌuiyob chaꞌan miꞌ cʌy i tꞌan. Tsaꞌ 
utsi caji ti cꞌam bʌ tꞌan: I Yalobilet 
David, pꞌuntañon, cheꞌen. 49 Jesús 
tsiꞌ cʌyʌ i xʌmbal. Tsiꞌ yʌlʌ: Pʌyʌla 
tilel, cheꞌen. Cheꞌ bʌ tsiꞌ pʌyʌyob 
tilel jini xpotsꞌ, tsiꞌ subeyob: 
Tijicñesan a pusicꞌal. Chꞌojyen. 
Woliꞌ pʌyet Jesús, cheꞌob. 50 Jini 
xpotsꞌ tsiꞌ welchoco i mosil. Tsaꞌ 
chꞌojyi. Tsaꞌ tili baꞌan Jesús. 51 Jesús 
tsiꞌ sube: ¿Chuqui a wom mic 
tumbeñet? cheꞌen. Jini xpotsꞌ tsiꞌ 
sube: Maestro, com miꞌ chaꞌ cꞌotel c 
wut, cheꞌen. 52 Jesús tsiꞌ sube: Cucu, 
tsaꞌix coltʌntiyet chaꞌan tsaꞌ ñopo, 
cheꞌen. Ti ora tsaꞌ chaꞌ cꞌoti i wut. 
Tsiꞌ tsajca majlel Jesús ti bij.

I subentel i ñuclel cheꞌ bʌ tsaꞌ ochi ti 
Jerusalén 

(Mt. 21.1‑11; Lc. 19.28‑40; Jn. 12.12‑19)

11  Cheꞌ bʌ lʌcꞌʌlix añob ti 
Jerusalén,lʌcꞌʌl ti Betfagé 

yicꞌot Betania yaꞌ tiꞌ tojel Olivo wits, 
Jesús tsiꞌ choco majlel chaꞌtiquil 
xcʌntꞌañob i chaꞌan. 2 Tsiꞌ subeyob: 
Cucula ti tejclum yaꞌ tiꞌ tojel laꞌ wut. 
Cheꞌ mi laꞌ wochel, yaꞌ cʌchʌl mi 
caj laꞌ taj tsijiꞌ burro, mach bʌ anic 
majch tsiꞌ cꞌʌchta. Jitila. Pʌyʌla 
tilel. 3 Mi an majch miꞌ subeñetla: 

“¿Chucoch cheꞌ mi laꞌ mel jini?” 
subenla: “Yom i cꞌʌn lac Yum. Ti 
ora mi caj i chaꞌ sutqꞌuibeñet”. Cheꞌ 
yom mi laꞌ suben, cheꞌen Jesús.

4
 Tsaꞌ majliyob jini xcʌntꞌañob. Tsiꞌ 

tajayob jini burro cʌchʌl tiꞌ tiꞌ otot 
yaꞌ ti calle. Tsiꞌ jitiyob. 5 Jini yaꞌ bʌ 
waꞌalob tsiꞌ subeyob: ¿Chuqui woli laꞌ 
chaꞌlen? ¿Chucoch woli laꞌ jit burro? 
cheꞌob. 6 Jini xcʌntꞌañob tsiꞌ subeyob 
chuqui tsiꞌ yʌlʌ Jesús. Jini winicob 
tsiꞌ chocoyob majlel. 7 Jini xcʌntꞌañob 
tsiꞌ pʌyʌyob tilel jini tsijib burro 
baꞌan Jesús. Tsiꞌ tasibeyob i pat burro 
tiꞌ pislelob. Jesús tsiꞌ buchta. 8 An 
cabʌl tsaꞌ bʌ i tasiyob majlel jini bij tiꞌ 
pislelob. Yañoꞌ bʌ tsaꞌ caji i lijlij acꞌob 
majlel ti bij i cꞌʌb teꞌ am bʌ i yopol tsaꞌ 
bʌ i tsepeyob. 9 Jini woli bʌ i majlelob 
tiꞌ tojel Jesús yicꞌot jini woli bʌ i tilelob 
tiꞌ pat cꞌam tsiꞌ yʌlʌyob: Cotañet. Laꞌ 
sujbic a ñuclel jatet muꞌ bʌ a tilel tiꞌ 
cꞌabaꞌ lac Yum. 10 Laꞌ sujbic i ñuclel i 
yumʌntel lac tat David woli bʌ i cajel. 
Cotañet añet bʌ ti chan, cheꞌob. 11 Tsaꞌ 
ochi Jesús ti Jerusalén baꞌ tsaꞌ majlel 
ti Templo*. Cheꞌ bʌ tsaꞌix i joy qꞌuele 
pejtelel chuqui tac an, cheꞌ bʌ yomix 
icꞌan, tsaꞌ majli ti Betania yicꞌot jini 
lajchʌntiquil.

Tsiꞌ tiqꞌui higuera teꞌ 
(Mt. 21.18‑19)

12
 Ti yijcꞌʌlal cheꞌ loqꞌuemobix ti 

Betania, tsiꞌ yubi wiꞌñal. 13 Ñajt tsiꞌ 
qꞌuele higuera teꞌ am bʌ i yopol. Tsaꞌ 
majli i qꞌuel mi an chuqui miꞌ taj. Cheꞌ 
bʌ tsaꞌ cꞌoti baꞌan teꞌ, i yopol jach tsiꞌ taja 
come maxto i yorajlelic i wut. 14 Jesús 
tsiꞌ sube jini teꞌ: Mach i chʌn cꞌux a wut 
winicob xꞌixicob ti pejtelel ora, cheꞌen. 
Jini xcʌntꞌañob i chaꞌan tsiꞌ yubiyob.

Jesús tsiꞌ chocoyob loqꞌuel ti Templo 
(Mt. 21.12‑17; Lc. 19.45‑48; Jn. 2.13‑22)
15

 Tsaꞌ tiliyob ti Jerusalén. Jesús 
tsaꞌ ochi ti Templo. Tsaꞌ caji i 

choc loqꞌuel jini woliyoꞌ bʌ ti 
choñoñel yicꞌot woliyoꞌ bʌ ti 
mʌñoñel ti Templo. Jesús tsiꞌ chꞌaꞌ 
chocobeyob i mesa tac xqꞌuex 
taqꞌuiñob, yicꞌot i buchlib tac 
jini woli bʌ i choñob xꞌujcuts. 
16

 Tsiꞌ tiqꞌuiyob chaꞌan maꞌanic 
chuqui miꞌ chꞌʌmob ñumel tiꞌ mal 
Templo mi juntiquilic. 17 Jesús tsiꞌ 
cʌntesayob. Tsiꞌ subeyob: Tsꞌijbubil 
ti jun: “Miꞌ caj ti ajlel cotot tiꞌ yotlel 
oración chaꞌan winicob xꞌixicob 
ti pejtelel lum tac”. Pero jatetla 
tsaꞌix laꞌ wotsa tiꞌ chꞌeñal xujchꞌ, 
cheꞌen. 18 Jini stsꞌijbayajob yicꞌot 
jini ñuc bʌ motomajob tsiꞌ yubiyob. 
Tsiꞌ sajcayob bajcheꞌ mi mejlel i 
tsʌnsañob come tsiꞌ bʌcꞌñayob 
Jesús. Come tsaꞌ toj ñucꞌayob i 
pusicꞌal pejtelel winicob xꞌixicob 
chaꞌan i cʌntesʌbal. 19 Cheꞌ wolix i 
yicꞌan tsaꞌ loqꞌui majlel ti tejclum 
Jesús yicꞌot jini xcʌntꞌañob.

Tsaꞌ tiqui higuera teꞌ 
(Mt. 21.19‑22)

20
 Ti sʌcꞌajel cheꞌ bʌ tsaꞌ chaꞌ 

ñumiyob, tsiꞌ qꞌueleyob higuera teꞌ 
tiquinix cꞌʌlʌl tiꞌ wiꞌ. 21 Tsaꞌ cꞌajtiyi 
i chaꞌan Pedro. Tsiꞌ sube: Maestro, 
qꞌuele tsaꞌix tiqui jini higuera teꞌ 
tsaꞌ bʌ a chꞌʌcʌ, cheꞌen. 22 Jesús 
tsiꞌ jacꞌʌ: Ñopola Dios. 23 Come 
isujm mic subeñetla: Majqui jach 
miꞌ suben jini wits chaꞌan miꞌ 
chꞌujyel letsel chaꞌan miꞌ chojquel 
ochel ti colem ñajb, mi mach tile 
bixelic i pusicꞌal wolix i ñop, mi 
caj i yujtel bajcheꞌ miꞌ yʌl, cheꞌʌch 
mi caj i melbentel. 24 Jini chaꞌan 
mic subeñetla: Pejtelel chuqui mi 
laꞌ cꞌajtiben Dios ti oración, ñopola 
mi caj laꞌ wʌqꞌuentel. Cheꞌ jini mi 

caj laꞌ wʌqꞌuentel. 25 Cheꞌ woliyetla 
ti oración, mi an chuqui lotol ti laꞌ 
pusicꞌal tiꞌ contra juntiquil, ñusʌben 
i mul chaꞌan miꞌ ñusʌbeñetla 
laꞌ mul laꞌ Tat am bʌ ti panchan. 
26

 Come mi maꞌanic mi laꞌ ñusʌben 
i mul, maꞌanic mi caj i ñusʌbeñetla 
laꞌ mul jaꞌel laꞌ Tat am bʌ ti 
panchan, cheꞌen Jesús.

Tsiꞌ cꞌajtibeyob Jesús baqui tsiꞌ taja 
i yeꞌtel 

(Mt. 21.23‑27; Lc. 20.1‑8)
27

 Tsaꞌ chaꞌ tiliyob ti Jerusalén. 
Cheꞌ bʌ tsiꞌ chaꞌle xʌmbal Jesús 
ti mal Templo, tsaꞌ tiliyob ñuc bʌ 
motomajob yicꞌot stsꞌijbayajob 
yicꞌot xñoxob añoꞌ bʌ i yeꞌtel. 28 Tsiꞌ 
subeyob: ¿Baqui tsaꞌ taja a weꞌtel 
chaꞌan maꞌ chaꞌlen jini? ¿Majqui 
tsiꞌ yʌqꞌueyet a weꞌtel chaꞌan maꞌ 
mel chuqui tac maꞌ mel? cheꞌob. 
29

 Jesús tsiꞌ subeyob: An chuqui 
mij cꞌajtibeñetla jaꞌel. Subeñon. 
Cheꞌ jini joñon mi caj c subeñetla 
baqui tsac taja queꞌtel chaꞌan jini 
muꞌ bʌ c mel. 30 ¿Baqui chꞌoyol i 
yeꞌtel Juan chaꞌan miꞌ yʌcꞌ chꞌʌmjaꞌ? 
¿Chꞌoyol ba ti panchan o chꞌoyol 
ba ti winicob? Subeñon, cheꞌen 
Jesús. 31 Tsaꞌ caji i bajñel pejcañob 
i bʌ. Tsiꞌ yʌlʌyob: Mi tsaꞌ lac sube 
chꞌoyol ti panchan, mi choꞌonla, 
mi caj i yʌl: “¿Chucoch, cheꞌ jini, 
maꞌanic tsaꞌ laꞌ ñopbe i tꞌan?” Cheꞌ 
mi caj i yʌl, cheꞌob. 32 ¿Yom ba mi 
lac suben chꞌoyol ti winicob? cheꞌob. 
Pero tsiꞌ bʌcꞌñayob winicob xꞌixicob 
come ti pejtelelob tsiꞌ yʌlʌyob mero 
xꞌaltꞌañʌch jini Juan. 33 Jini chaꞌan 
tsiꞌ subeyob: Mach cujilic lojon, 
cheꞌob. Jesús tsiꞌ subeyob: Joñon 
jaꞌel, maꞌanic mic subeñetla baqui 

tsac taja queꞌtel chaꞌan jini muꞌ bʌ c 
mel, cheꞌen.

Jontol bʌ xcʌnta tsꞌusubilob 
(Mt. 21.33‑46; Lc. 20. 9‑19)

12  Jesús tsaꞌ caji i pejcañob 
ti lajiya tac: Juntiquil 

winic tsiꞌ pʌcꞌʌ tsꞌusubil, cheꞌen. 
Tsiꞌ joy mʌcʌ ti corral, tsiꞌ piqui 
lum baꞌ miꞌ tꞌuchtʌben loqꞌuel i 
yaꞌlel tsꞌusub. Tsiꞌ mele chan bʌ 
qꞌueloñib. Tsiꞌ yʌcꞌʌ tiꞌ wenta xcʌnta 
tsꞌusubilob. Tsaꞌ majli ti yambʌ 
lum. 2 Cheꞌ bʌ tsaꞌ tili i yorajlel, tsiꞌ 
choco majlel xꞌeꞌtel baꞌan xcʌnta 
tsꞌusubilob chaꞌan miꞌ chꞌʌm i 
wut tsꞌusubil tiꞌ cꞌʌbob. 3 Pero jini 
xcʌnta tsꞌusubilob tsiꞌ chucuyob jini 
xꞌeꞌtel. Tsiꞌ lowoyob. Toꞌo cheꞌ jach 
tsiꞌ chocoyob sujtel. 4 I yum tsiꞌ chaꞌ 
choco majlel yambʌ xꞌeꞌtel baꞌ añob. 
Tsiꞌ juluyob ti xajlel, tsiꞌ lowbeyob i 
jol. Cheꞌ jaꞌel leco tsiꞌ ticꞌlayob cheꞌ 
bʌ tsiꞌ chaꞌ chocoyob sujtel. 5 I yum 
tsiꞌ chaꞌ choco majlel yambʌ. Jini 
xcʌnta tsꞌusubilob tsiꞌ tsʌnsayob. 
Cheꞌ jaꞌel, cabʌl yañoꞌ bʌ xꞌeꞌtelob, 
ojlil tsiꞌ lowoyob, ojlil tsiꞌ tsʌnsayob. 
6

 Yaꞌ to tsaꞌ cʌle juntiquil yicꞌot jini 
yumʌl, jiñʌch i yalobil tsaꞌ bʌ i wen 
cꞌuxbi. Tsiꞌ choco majlel i yalobil 
jaꞌel yaꞌ baꞌ añob. Tsiꞌ yʌlʌ: “Mux 
caj i qꞌuelob calobil ti ñuc”, cheꞌen. 
7

 Jini xcʌnta tsꞌusubilob tsiꞌ subeyob 
i bʌ: “Jiñʌch muꞌ bʌ caj i yochel ti 
yumʌl. Conla, laꞌ lac tsʌnsan. Cheꞌ 
jini, mux la cochel tiꞌ yum pejtel i 
chubʌꞌan”, cheꞌob. 8 Tsiꞌ chucuyob. 
Tsiꞌ tsʌnsayob. Tsiꞌ chocoyob loqꞌuel 
ti tsꞌusubil.

9
 ¿Chuqui mi caj i chaꞌlen i yum 

tsꞌusubil cheꞌ jini? Mi caj i tilel. Mi 
caj i jisan xcʌnta tsꞌusubilob. Mi 

caj i yʌcꞌ i tsꞌusubil tiꞌ cꞌʌb yañoꞌ bʌ. 
10

 ¿Mach ba anic tsaꞌ laꞌ qꞌuele jini 
tꞌan tiꞌ tsꞌijbujel Dios?: “Jini jach 
bʌ xajlel tsaꞌ bʌ i chocoyob xmel 
ototob, tsaꞌix otsʌnti ti ñaxan bʌ i 
xujc otot. 11 Jiñʌch i melbal lac Yum. 
Utsꞌatax mi laj qꞌuel”, cheꞌen Jesús. 
12

 Jini ñuc bʌ motomajob yicꞌot 
stsꞌijbayajob tsiꞌ ñaꞌtayob bajcheꞌ mi 
mejlel i chucob Jesús, come yujilob 
tsiꞌ chaꞌle tꞌan ti lajiya tiꞌ contrajob. 
Pero tsiꞌ bʌcꞌñayob winicob xꞌixicob. 
Jini chaꞌan tsiꞌ cʌyʌyob Jesús. Tsaꞌ 
majliyob.

Cꞌajtibal chaꞌan tojoñel 
(Mt. 22.15‑22; Lc. 20.20‑26)

13
 Tsiꞌ chocoyob majlel 

chaꞌtiquil uxtiquil fariseojob 
yicꞌot herodiañob yaꞌ baꞌan Jesús 
chaꞌan miꞌ tajbeñob i mul Jesús 
tiꞌ tꞌan. 14 Cheꞌ bʌ tsaꞌ tiliyob baꞌan 
Jesús, tsiꞌ subeyob: Maestro, cujil 
lojon isujmet. Maꞌanic majqui maꞌ 
bʌcꞌñan. Junlajal jach maꞌ qꞌuel 
winicob mi an i yeꞌtel mi maꞌanic 
i yeꞌtel. Wolaꞌ chaꞌlen cʌntesa ti 
isujm chaꞌan i bijlel Dios. ¿Muꞌ ba i 
yʌl ti mandar chaꞌan mi la cʌqꞌuen 
César jini tojoñel o maꞌanic? ¿Yom 
ba mi la cʌqꞌuen o mach yomic? 
cheꞌob. 15 Jesús yujil chaꞌchajp jax 
i pusicꞌal jini winicob. Jini chaꞌan 
tsiꞌ subeyob: ¿Chucoch mi laꞌ 
wilʌbeñon c pusicꞌal? Chꞌʌmbeñon 
tilel junqꞌuejl taqꞌuin chaꞌan mij 
qꞌuel, cheꞌen. 16 Tsiꞌ chꞌʌmbeyob 
tilel. Jesús tsiꞌ cꞌajtibeyob: ¿Majqui 
i chaꞌan ili i yejtal yicꞌot i tsꞌijbal tiꞌ 
pam? cheꞌen. Tsiꞌ subeyob: I chaꞌan 
César, cheꞌob. 17 Jesús tsiꞌ subeyob: 
Aqꞌuenla César chuqui i chaꞌan 
César. Aqꞌuenla Dios chuqui i 

chaꞌan Dios, cheꞌen. Tsaꞌ toj sajtiyob 
i pusicꞌal chaꞌan Jesús.

Cheꞌ miꞌ tejchelob chꞌojyel 
(Mt. 22.23‑33; Lc.20.27‑40)

18
 Tsaꞌ tiliyob saduceojob baꞌan 

Jesús. Jiñobʌch muꞌ bʌ i yʌlob 
maꞌanic miꞌ tejchelob chꞌojyel 
chʌmeñoꞌ bʌ. Tsiꞌ cꞌajtibeyob: 
19

 Maestro, Moisés tsiꞌ tsꞌijbubeyonla 
chuqui yom miꞌ mel winic mi tsaꞌ 
chʌmi i yʌscun am bʌ i yijñam 
mach bʌ anic i yalobil. Jini ijtsꞌiñʌl 
bʌ wersa miꞌ pʌyben i yijñam i 
yʌscun chaꞌan miꞌ techben i pꞌolbal 
i yʌscun. 20 An wuctiquil winic i 
yerañob i bʌ. Jini ascuñʌl bʌ tsiꞌ 
pʌyʌ i yijñam. Tsaꞌ chʌmi. Maꞌanic 
i pꞌolbal. 21 Jini ijtsiñil bʌ tsiꞌ pʌyʌ 
jini xꞌixic chaꞌan i yijñam. Tsaꞌ 
chʌmi jaꞌel cheꞌ maꞌanic i yalobil. 
Lajal tsiꞌ mele i yuxticlel. 22 Tiꞌ 
wucticlel tsiꞌ pʌyʌ jini xꞌixic chaꞌan 
i yijñam. Maꞌanic i yalobil. Ti wiꞌil 
tsaꞌ chʌmi jaꞌel jini xꞌixic. 23 Tiꞌ 
yorajlel cheꞌ miꞌ tejchelob chꞌojyel, 
¿baqui bʌ winic i ñoxiꞌal jini xꞌixic? 
come tsiꞌ pʌyʌyob chaꞌan i yijñam 
tiꞌ wucticlel. Cheꞌ tsiꞌ yʌlʌyob jini 
saduceojob.
24

 Jesús tsiꞌ subeyob: ¿Mach ba 
jinic laꞌ sajtemal? cheꞌen, come 
maꞌanic mi laꞌ cʌn i Tsꞌijbujel 
Dios yicꞌot i pꞌʌtʌlel. 25 Cheꞌ miꞌ 
chꞌojyelob baꞌan chʌmeñoꞌ bʌ, 
maꞌanix miꞌ chʌn pʌyob i piꞌʌl, 
maꞌanic miꞌ sijintelob jaꞌel. Come 
lajalob bajcheꞌ ángelob yaꞌ ti 
panchan. 26 Chaꞌan i sujmlel jini 
chʌmeñoꞌ bʌ muꞌ bʌ i tejchelob 
chꞌojyel, ¿mach ba anic tsaꞌ la 
qꞌuele tiꞌ jun Moisés baꞌ Dios tsiꞌ 
pejca ti alʌ teꞌ? Dios tsiꞌ sube: 

“Joñon i Dioson Abraham, i Dioson 
Isaac, i Dioson Jacob”. 27 Jini Dios 
mach i Diosic chʌmeñoꞌ bʌ. I 
Diosʌch cuxuloꞌ bʌ. Jini chaꞌan 
cabʌl laꞌ sajtemal, cheꞌen Jesús.

Ñumen ñuc bʌ mandar 
(Mt. 22.34‑40; Lc. 10.25‑28)

28
 Cheꞌ lʌcꞌʌl tsaꞌ tili juntiquil 

stsꞌijbaya, tsiꞌ yubibeyob i tꞌan cheꞌ 
woliꞌ pejcañob i bʌ. Jini stsꞌijbaya 
tsiꞌ ñaꞌta utsꞌat bajcheꞌ tsiꞌ chaꞌle 
tꞌan Jesús. Jini chaꞌan tsiꞌ cꞌajtibe: 
¿Baqui bʌ mandar ñumen ñuc ti 
pejtelel? cheꞌen. 29 Jesús tsiꞌ sube: 
Jini ñumen ñuc bʌ mandar ti 
pejtelel jiñʌch: “Ñichꞌtanla israelob, 
jini lac Yum Dios, juntiquil jach. 
30

 Cꞌuxbin a Yum Dios ti pejtelel 
a pusicꞌal, ti pejtelel a chꞌujlel, ti 
pejtelel a ñaꞌtʌbal, ti pejtelel a 
pꞌʌtʌlel”. Jiñʌch jini ñumen ñuc bʌ 
mandar. 31 Lajalʌch jini chaꞌpꞌejlel 
bʌ mandar: “Cꞌuxbin a piꞌʌlob cheꞌ 
bajcheꞌ maꞌ bajñel cꞌuxbin a bʌ”. 
Maꞌanic yambʌ mandar ñumen ñuc 
bʌ bajcheꞌ jini chaꞌpꞌejl mandar, 
cheꞌen Jesús. 32 Jini stsꞌijbaya tsiꞌ 
sube: Melelʌch Maestro, tsaꞌix a 
subu chuqui isujm. Dios juntiquil 
jach. Maꞌanic yambʌ. Cojach jini. 
33

 Mi tsaꞌ laj cꞌuxbi Dios ti pejtelel 
lac pusicꞌal, ti pejtelel lac ñaꞌtʌbal, 
ti pejtelel lac chꞌujlel, ti pejtelel lac 
pꞌʌtʌlel, mi tsaꞌ laj cꞌuxbi lac piꞌʌlob 
jaꞌel cheꞌ bajcheꞌ mi lac bajñel 
cꞌuxbin lac bʌ, jiñʌch ñumen ñuc bʌ 
bajcheꞌ pejtelel pulem bʌ i majtan 
Dios yicꞌot tsʌnsʌbil bʌ i majtan 
Dios, cheꞌen. 34 Jesús tsiꞌ ñaꞌta utsꞌat 
bajcheꞌ tsiꞌ jacꞌʌ jini stsꞌijbaya. Tsiꞌ 
sube: Tsꞌitaꞌ jax yom chaꞌan maꞌ 
wochel tiꞌ yumʌntel Dios, cheꞌen. Ti 

wiꞌil maꞌanix majqui tsiꞌ chʌn ñopo 
i cꞌajtiben Jesús yan tac bʌ chaꞌan 
bʌqꞌuen.

Cristo i yalobil David 
(Mt. 22.41‑46; Lc. 20.41‑44)

35
 Cheꞌ woli ti cʌntesa ti Templo 

Jesús tsiꞌ yʌlʌ: ¿Chucoch, miꞌ yʌlob 
stsꞌijbayajob jini Cristo i yalobilʌch 
David? 36 David tsiꞌ yʌlʌ yicꞌot 
Chꞌujul bʌ Espíritu: “Jini lac Yum 
tsiꞌ sube c Yum: Buchiꞌ tic ñoj, 
cheꞌen Dios, jinto mi cʌqꞌueñet 
a tꞌuchtan a contrajob”, cheꞌen. 
37

 David tsiꞌ pejca Cristo tiꞌ Yum. 
¿Bajcheꞌ isujm, cheꞌ jini, mi i 
yalobil? Cheꞌ tsiꞌ yʌlʌ Jesús. Cabʌl 
tempʌbiloꞌ bʌ winicob xꞌixicob 
tijicña jax tsiꞌ yubibeyob i tꞌan.

Jesús tsiꞌ tiqꞌui stsꞌijbayajob 
(Mt. 23.1‑36; Lc. 11. 37‑54; 20. 45‑47)
38

 Jesús tsiꞌ subeyob jaꞌel cheꞌ 
woli ti cʌntesa: Chʌcʌ qꞌuele laꞌ 
bʌ chaꞌan stsꞌijbayajob muꞌ bʌ i 
mulañob i lʌpob pʌl bʌ i bujc. Miꞌ 
mulañob i yʌqꞌuentel cortesía baꞌan 
choñoñibʌl. 39 Miꞌ mulañob jini 
ñaxan bʌ buchlibʌl ti sinagoga 
yicꞌot ñaxan bʌ buchlibʌl ti 
qꞌuiñijel. 40 Miꞌ chilbeñob i yotot 
tac mebaꞌ xꞌixicob. Chaꞌan miꞌ lon 
qꞌuejlelob ti utsꞌat miꞌ melob tam 
bʌ oración. Ñumen wocol mi caj i 
tajob tojmulil, cheꞌen Jesús.

I yofrenda mebaꞌ xꞌixic 
(Lc. 21.1‑4)

41
 Jesús tsaꞌ buchle tiꞌ tojel i yajñib 

ofrenda. Tsiꞌ qꞌuele winicob xꞌixicob 
woli bʌ i chocob ochel i taqꞌuin tiꞌ 
yajñib. Cabʌl wen chumuloꞌ bʌ tsiꞌ 
chocoyob ochel cabʌl taqꞌuin. 42 Tsaꞌ 

tili mebaꞌ xꞌixic mach bʌ anic i 
chubʌꞌan. Tsiꞌ choco ochel chaꞌqꞌuejl 
taqꞌuin. Tiꞌ chaꞌqꞌuejlel tsꞌʌcʌl miꞌ 
loqꞌuel lujumpꞌejl centavo. 43 Jesús 
tsiꞌ pʌyʌ tilel xcʌntꞌañob i chaꞌan. 
Tsiꞌ subeyob: Isujm mic subeñetla, 
jini mebaꞌ xꞌixic mach bʌ anic 
i chubʌꞌan tsaꞌix i choco ochel 
ñumen cabʌl bajcheꞌ pejtelel yañoꞌ 
bʌ tsaꞌ bʌ i chocoyob ochel taqꞌuin 
tiꞌ yajñib. 44 Come ti pejtelelob tsiꞌ 
chocoyob ochel jini locꞌsʌbil bʌ tiꞌ 
yonlel i chubʌꞌan, pero jini mebaꞌ 
xꞌixic mach bʌ anic i chubʌꞌan tsiꞌ 
choco ochel pejtelel i tojol i bʌl i 
ñʌcꞌ. Cheꞌ tsiꞌ yʌlʌ Jesús.

Jesús tsiꞌ wʌn alʌ bajcheꞌ mi caj i 
jilel Templo 

(Mt. 24.1‑2; Lc. 21.5‑6)

13  Cheꞌ wolix ti loqꞌuel 
Jesús ti Templo, juntiquil 

xcʌntꞌan i chaꞌan tsiꞌ sube: Maestro, 
qꞌuele wen utsꞌat tac jini xajlel, wen 
waꞌchocobil jini otot tac, cheꞌen. 
2

 Jesús tsiꞌ sube: ¿Muꞌ ba a qꞌuel jini 
colem tac bʌ otot? Maꞌanic mi caj 
i cʌytʌl mi jumpꞌejlic xajlel ti pam 
yambʌ. Mi caj i laj chojquel jubel, 
cheꞌen.

I yejtal tac i jilibal 
(Mt. 24.3‑28; Lc. 17. 22‑24; 21.7‑24)

3
 Tsaꞌ buchle ti Olivo wits tiꞌ tojel 

Templo. Pedro yicꞌot Jacobo yicꞌot 
Juan yicꞌot Andrés tiꞌ bajñelilob 
tsiꞌ cꞌajtibeyob: 4 Subeñon lojon 
baqui ora mi caj i yujtel pejtelel jini. 
¿Chuqui miꞌ caj ti pʌstʌl cheꞌ yom 
ujtel pejtelel ili tac? cheꞌob. 5 Jesús 
tsaꞌ cajiꞌ subeñob: Chʌcʌ qꞌuele laꞌ 
bʌ ame anic majch miꞌ soquetla. 
6

 Come talob cabʌl tij cꞌabaꞌ muꞌ bʌ 

caj i lon cuyob i bʌ ti Cristo. Mi 
caj i socob cabʌlob. 7 Baꞌ ora mi laꞌ 
wubin an cabʌl guerra cheꞌ jaꞌel 
cabʌl tꞌan chaꞌan guerra, mach laꞌ 
chaꞌlen bʌqꞌuen come wersa miꞌ 
tilel, pero maxto i jilibalic. 8 Come 
jini añoꞌ bʌ ti jumpejt lum mi caj i 
techob guerra tiꞌ contra añoꞌ bʌ ti 
yambʌ lum. Jini añoꞌ bʌ tiꞌ wenta 
juntiquil yumʌl mi caj i techob 
guerra tiꞌ contra jini añoꞌ bʌ tiꞌ 
wenta yambʌ yumʌl. Tal i yujquel 
lum ti cabʌl lum. Tal cabʌl wiꞌñal 
yicꞌot leto. Jiñʌch i cajibal wocol.

9
 Chʌcʌ qꞌuele laꞌ bʌ come mi 

caj i yʌqꞌuetla tiꞌ cꞌʌb jini añoꞌ bʌ 
i yeꞌtel. Mi caj laꞌ bajbentel ti 
sinagoga tac. Mi caj laꞌ pʌjyel tilel 
tiꞌ tojlel yumʌlob, tiꞌ tojlel reyob 
chaꞌañon chaꞌan miꞌ tsictiyel c 
tꞌan tiꞌ tojlelob. 10 Wersa miꞌ ñaxan 
subentelob jini wen tꞌan ti pejtelel 
lum. 11 Baꞌ ora miꞌ chuquetla majlel 
ti meloñel chaꞌan miꞌ yʌqꞌuetla 
tiꞌ cꞌʌb yumʌlob, mach mi laꞌ wʌn 
mel laꞌ pusicꞌal chaꞌan chuqui mi 
caj laꞌ sub yicꞌot chuqui mi caj laꞌ 
ñaꞌtan. Subula jini tꞌan muꞌ bʌ caj 
laꞌ wʌqꞌuentel ti jini jach bʌ ora. 
Mach jateticla mi laꞌ caj ti tꞌan pero 
muꞌ ti tꞌan jini Chꞌujul bʌ Espíritu. 
12

 Winicob mi caj i yʌcꞌob ti chʌmel 
i yʌscun yicꞌot i yijtsꞌin. Jini tatʌl 
mi caj i yʌcꞌ ti chʌmel i yalobil, jini 
i yalobilob mi caj i contrajiñob i tat 
i ñaꞌ, mi caj i tsʌnsañob. 13 Mi caj laꞌ 
tsꞌaꞌlentel ti pejtelel pañimil chaꞌan 
tij cꞌabaꞌ. Jini muꞌ bʌ i cuch i wocol 
cꞌʌlʌl tiꞌ jilibal mi caj i coltʌntel.
14

 Mi caj laꞌ qꞌuel jini cꞌax bibiꞌ jax 
bʌ waꞌal baꞌ ticꞌbil, muꞌ bʌ i jisan 
cabʌl chuqui an cheꞌ bajcheꞌ tsiꞌ 
wʌn subu jini xꞌaltꞌan Daniel. (Jini 

muꞌ bʌ i qꞌuel jini jun laꞌ i chꞌʌmben 
isujm.) Cheꞌ mi laꞌ qꞌuel jini, laꞌ 
putsꞌicob majlel ti wits jini añoꞌ bʌ 
ti Judea. 15 Jini am bʌ tiꞌ jol i yotot 
mach chʌn jubic chaꞌan miꞌ locꞌsan 
i chubʌꞌan tiꞌ yotot. 16 Jini am bʌ 
ti cholel mach chʌn sujtic chaꞌan 
miꞌ lot i pislel. 17 Obol jax i bʌ jini 
cʌntʌbiloꞌ bʌ i chaꞌan alʌl yicꞌot 
jini woli bʌ i tsuꞌsañob alʌl ti jim 
bʌ ora. 18 Chaꞌlenla oración chaꞌan 
mach tiꞌ yorajlelic tsʌñal mi laꞌ 
putsꞌel. 19 Come ti jim bʌ ora mi caj 
i tilel cabʌl wocol, ñumen bajcheꞌ 
tsaꞌ ñumi cꞌʌlʌl tiꞌ cajibal jini 
pañimil tsaꞌ bʌ i mele Dios, cꞌʌlʌl 
wʌle, cꞌʌlʌl ti pejtelel ora. 20 Cheꞌ tiꞌ 
yorajlel jini wocol, mi maꞌanic tsiꞌ 
comꞌesa i yorajlel wocol lac Yum, 
maꞌanic majqui miꞌ coltʌntel mi 
juntiquilic. Chaꞌan miꞌ coltan jini 
yajcʌbiloꞌ bʌ i chaꞌan tsiꞌ comꞌesa 
i yorajlel wocol. 21 Ti jini jach bʌ 
ora mi an majch miꞌ subeñetla: 

“Awilan, wʌꞌan jini Cristo”, o mi an 
majch miꞌ subeñetla: “Awilan, yaꞌan 
Cristo”, mi cheꞌen, mach mi laꞌ ñop. 
22

 Come mi caj i tejchelob jini muꞌ 
bʌ i cuyob i bʌ ti Cristo yicꞌot lot 
bʌ xꞌaltꞌañob. Mi caj i pʌsob cabʌl i 
yejtal i pꞌʌtʌlel yicꞌot bʌbʌqꞌuen tac 
bʌ chaꞌan miꞌ socob jini yajcʌbiloꞌ 
bʌ mi tsaꞌ mejli. 23 Chʌcʌ qꞌuele laꞌ 
bʌ. Tsaꞌix c wʌn subeyetla ti pejtelel 
jini.

Cheꞌ miꞌ tilel i Yalobil Winic 
(Mt. 24.29‑44; Lc. 21.25‑36)

24
 Ti jim bʌ ora cheꞌ miꞌ yujtel 

jini wocol mi caj i yiqꞌuesʌntel 
jini qꞌuin. Maꞌanic mi caj i yʌcꞌ i 
cꞌʌcꞌal uw. 25 Mi caj i yajlel tac jini 
ecꞌ ti panchan. Jini pꞌʌtʌl tac bʌ 

ti panchan mi caj i ñijcʌntel. 26 Ti 
wiꞌil mi caj i qꞌuelob i Yalobil Winic 
cheꞌ miꞌ tilel ti tocal yicꞌot cabʌl 
i pꞌʌtʌlel yicꞌot i ñuclel. 27 Mi caj 
i choc majlel i yángelob chaꞌan 
miꞌ tempañob tilel tiꞌ chʌnwejlel 
pañimil jini yajcʌbiloꞌ bʌ i chaꞌan 
chꞌoyoloꞌ bʌ tiꞌ ñajtlel pañimil cꞌʌlʌl 
tiꞌ ñajtlel panchan.
28

 Ñopola jini lajiya chaꞌan jini 
higuera teꞌ. Cheꞌ cꞌunix i cꞌʌb cheꞌ 
woliꞌ pasel i yopol, laꞌ wujil lʌcꞌʌlix 
i yorajlel ticwal. 29 Cheꞌ jaꞌel jatetla, 
cheꞌ mi laꞌ qꞌuel wolix i yujtel jini, 
ñaꞌtanla lʌcꞌʌlix i tilel i Yalobil 
Winic. Mero wolix i julel. 30 Isujm 
mic subeñetla, ti pejtelel jini miꞌ 
caj ti ujtel cheꞌ wʌꞌ to an ti pañimil 
jini winicob xꞌixicob añoꞌ bʌ wʌle. 
31

 Mi caj i jilel jini panchan yicꞌot 
pañimil, pero mach jilic c tꞌan.

Mach tsiquilic baqui bʌ ora 
(Mt. 24.36‑44)

32
 Maꞌanic majch yujil baqui bʌ 

qꞌuin baqui bʌ ora miꞌ caj ti ujtel 
jini, mi ángelob ti panchan, mi i 
Yalobil Dios. Jini jach c Tat yujil. 
33

 Chʌcʌ qꞌuele laꞌ bʌ. Yom yʌxʌl 
laꞌ wo, come mach laꞌ wujilic 
baqui ora mi caj i cꞌotel i yorajlel. 
34

 Lajalʌch bajcheꞌ winic tsaꞌ bʌ 
majli ti ñajtʌl. Cheꞌ bʌ tsiꞌ cʌyʌ 
i yotot tsiꞌ yʌqꞌueyob i yeꞌtel i 
winicob. Ti jujuntiquil tsiꞌ subeyob 
chuqui yom miꞌ melob. Tsiꞌ sube 
xcʌntaya chaꞌan miꞌ qꞌuel i tiꞌ otot. 
35

 Yom yʌxʌl laꞌ wo, cheꞌ jini, come 
mach laꞌ wujilic baqui ora tal i yum 
otot, mi ti icꞌajel, mi ti ojlil acꞌʌlel, 
mi cheꞌ wolix ti uqꞌuel mut, mi ti 
sʌcꞌajel. 36 Ame bʌcꞌ julic i tajetla 
cheꞌ wʌyʌletla. 37 Jini muꞌ bʌ c 

subeñetla mic subeñob ti pejtelelob. 
Yom yʌxʌl laꞌ wo. Cheꞌ tsiꞌ yʌlʌ 
Jesús.

Tsiꞌ temeyob i tꞌan chaꞌan miꞌ chucob 
Jesús 

(Mt. 26.1‑5; Lc. 22.1‑2; Jn. 11.45‑53)

14  Yom to chaꞌpꞌejl qꞌuin 
chaꞌan i qꞌuiñilel Pascua* 

cheꞌ miꞌ cꞌuxob caxlan waj mach 
bʌ anic i levadurajlel. Jini ñuc bʌ 
motomajob yicꞌot stsꞌijbayajob tsiꞌ 
pejcayob i bʌ chaꞌan bajcheꞌ mi 
mejlel i chucob Jesús ti lot chaꞌan 
miꞌ tsʌnsañob. 2 Tsiꞌ yʌlʌyob: Mach 
tiꞌ yorajlelic qꞌuiñijel ame tejchicob 
ti cabʌl aꞌleya winicob xꞌixicob, 
cheꞌob.

Jesús tsaꞌ mujli ti tsꞌac 
(Mt. 26.6‑13; Jn. 12.1‑8)

3
 Cheꞌ yaꞌan Jesús ti Betania 

tiꞌ yotot jini Simón tsaꞌ bʌ 
lajmesʌbenti leco bʌ i tsoy, cheꞌ 
buchul tiꞌ tꞌejl mesa, tsaꞌ tili xꞌixic 
am bʌ i limetej melbil bʌ ti xajlel, 
butꞌul ti xojocña bʌ tsꞌac wen 
letsem bʌ i tojol. Tsiꞌ tsꞌitaꞌ topꞌo jini 
limetej. Tsiꞌ mulbe tiꞌ jol Jesús. 4 Yaꞌ 
añob winicob tsaꞌ bʌ michꞌayob. Tsiꞌ 
yʌlʌyob: ¿Chucoch tsaꞌ lon jisʌnti 
jini tsꞌac? cheꞌob. 5 Come tsaꞌic 
chojñi jini tsꞌac an i tojol ñumen ti 
joꞌlujuncꞌal (300) denario chaꞌan 
miꞌ yʌqꞌuentelob jini pꞌumpꞌuñoꞌ 
bʌ, cheꞌob. Tsiꞌ yʌꞌleyob jini xꞌixic. 
6

 Jesús tsiꞌ subeyob: Cʌyʌx laꞌ 
wʌꞌlen. ¿Chucoch mi laꞌ techben i 
chꞌijiyemlel i pusicꞌal? I tꞌojol jax 
jini tsaꞌ bʌ i melbeyon. 7 Come ti 
pejtelel ora an jini pꞌumpꞌuñoꞌ bʌ laꞌ 
wicꞌot. Baꞌ ora laꞌ wom mi mejlel laꞌ 
coltañob. Mach ti pejtelelic ora wʌꞌ 

añon laꞌ wicꞌot. 8 Jini xꞌixic tsiꞌ mele 
chuqui tsaꞌ mejli i mel. Tsiꞌ wʌn 
boño c bʌcꞌtal chaꞌan mic mujquel. 
9

 Isujm mic subeñetla, baqui jach 
miꞌ sujbel jini wen tꞌan ti pejtelel 
pañimil, mi caj i sujbel jaꞌel chuqui 
tsiꞌ mele jini xꞌixic chaꞌan miꞌ 
ñaꞌtʌntel, cheꞌen Jesús.

Judas tsiꞌ choño Jesús tiꞌ cꞌʌb i 
contra 

(Mt. 26.14‑16; Lc. 22.3‑6)
10

 Judas Iscariote, i piꞌʌl jini 
junlujuntiquil, tsaꞌ majli baꞌan 
ñuc bʌ motomajob chaꞌan miꞌ yʌcꞌ 
Jesús tiꞌ cꞌʌb. 11 Cheꞌ bʌ tsiꞌ yubiyob, 
tijicñayob i pusicꞌal motomajob. Tsiꞌ 
yʌcꞌʌyob i tꞌan chaꞌan miꞌ yʌqꞌueñob 
taqꞌuin Judas. Cheꞌ jini tsaꞌ caji i 
chajpan i pusicꞌal chaꞌan miꞌ yʌcꞌ 
Jesús.

Jesús tsiꞌ cꞌuxu Pascua yicꞌot 
xcʌntꞌañob 

(Mt. 26.17‑29; Lc. 22.7‑23; 
Jn. 13.21‑30; 1Co. 11.23‑26)

12
 Ti ñaxan bʌ qꞌuin cheꞌ miꞌ 

cꞌuxob caxlan waj mach bʌ anic 
i levadurajlel* cheꞌ miꞌ tsʌnsañob 
tiñʌmeꞌ chaꞌan Pascua, jini 
xcʌntꞌañob i chaꞌan tsiꞌ subeyob: 
¿Baqui a wom mic majlel lojon c 
chajpan chaꞌan maꞌ cꞌux weꞌelʌl 
cheꞌ ti Pascua? cheꞌob. 13 Jesús tsiꞌ 
choco majlel chaꞌtiquil xcʌntꞌañob 
i chaꞌan. Tsiꞌ subeyob: Cucula ti 
tejclum. Mi caj i tajetla winic woli 
bʌ i qꞌuech majlel ucꞌum. Tsajcanla 
majlel. 14 Baqui jach miꞌ yochel, 
subenla i yum otot: “Jini Maestro 
miꞌ yʌl: ¿Baqui an jumpꞌejl i mal 
otot baꞌ mi mejlel j cꞌux weꞌelʌl 
chaꞌan Pascua yicꞌot xcʌntꞌañob 

c chaꞌan?” 15 Jini winic mi caj i 
pʌsbeñetla colem bʌ i mal otot 
ti chan, chajpʌbilix bʌ. An i bʌl. 
Chajpʌbeñonla chuqui tac yom, 
cheꞌen Jesús. 16 Tsaꞌ majliyob jini 
xcʌntꞌañob i chaꞌan. Tsaꞌ ochiyob 
ti tejclum. Tsiꞌ tajayob jini otot cheꞌ 
bajcheꞌ tsiꞌ subeyob. Tsiꞌ chajpayob 
weꞌelʌl chaꞌan Pascua.
17

 Che bʌ wolix i yicꞌan, tsaꞌ tili 
Jesús yicꞌot jini lajchʌntiquil. 18 Cheꞌ 
buchulob tiꞌ tꞌejl mesa cheꞌ woliyob 
ti weꞌel, Jesús tsiꞌ subeyob: Isujm 
mic subeñetla, juntiquil woli bʌ i 
cꞌux waj quicꞌot mi caj i yʌcꞌon tiꞌ 
cꞌʌb j contra, cheꞌen. 19 Chꞌijiyem tsaꞌ 
caji i yubiñob. Quepecña tsaꞌ caji 
i yʌlob ti jujuntiquil: ¿Joñon ba? 
cheꞌob. 20 Tsiꞌ subeyob: Jiñʌch i piꞌʌl 
jini junlujuntiquil woli bʌ i tsꞌaj i 
waj ti chꞌejew quicꞌot. 21 Melelʌch, 
i Yalobil Winic mi caj i majlel cheꞌ 
bajcheꞌ tsꞌijbubil. Jini winic muꞌ bʌ 
i yʌcꞌ i Yalobil Winic tiꞌ cꞌʌb i contra 
mi caj i taj wocol. Utsꞌat machic tsiꞌ 
yila pañimil jini winic, cheꞌen.

Jini Chꞌujul bʌ Waj 
(Mt. 26.26‑29; Lc. 22.15‑20; 1Co. 11.23‑25)
22

 Cheꞌ bʌ tsiꞌ chaꞌleyob weꞌel, 
Jesús tsiꞌ chꞌʌmʌ waj. Tsiꞌ chaꞌle 
oración. Tsiꞌ xetꞌe. Tsiꞌ yʌqꞌueyob. 
Tsiꞌ yʌlʌ: Chꞌʌmʌla, jiñʌch c bʌcꞌtal, 
cheꞌen. 23 Tsiꞌ chꞌʌmʌ vaso. Cheꞌ 
bʌ tsiꞌ sube Dios wocolix i yʌlʌ tsiꞌ 
yʌqꞌueyob. Tsiꞌ japʌyob ti jujuntiquil. 
24

 Jesús tsiꞌ subeyob: Jiñʌch c 
chꞌichꞌel chaꞌan jini trato bʌ tꞌan 
muꞌ bʌ i bejqꞌuel chaꞌan cabʌlob. 
25

 Isujm mic subeñetla, maꞌanic mic 
chʌn jap i yaꞌlel tsꞌusub jinto miꞌ 
tilel jini qꞌuin cheꞌ mic jap jini tsijiꞌ 
bʌ tiꞌ yumʌntel Dios, cheꞌen Jesús.

Pedro mi caj i yʌl mach i cʌñʌyic 
Jesús 

(Mt. 26.30‑35; Lc. 22.31‑34, 
39; Jn. 13.36‑38)

26
 Cheꞌ bʌ tsaꞌ ujti i cꞌʌyiñob 

jumpꞌejl cꞌay, tsaꞌ majliyob ti Olivo 
wits. 27 Jesús tsiꞌ subeyob: Mi caj 
i tejchel tile bixel bʌ laꞌ pusicꞌal 
ti laꞌ pejtelel chaꞌañon ti jini jach 
bʌ acꞌʌlel, come tsꞌijbubil: “Mi caj 
c low xcʌntaya, cheꞌen Dios. Jini 
tiñʌmeꞌ mi caj i pam pujquel”. 
28

 Cheꞌ tejchemonix chꞌojyel, mic 
majlel c pijtañetla ti Galilea, cheꞌen 
Jesús. 29 Pedro tsiꞌ sube Jesús: Mi 
tsaꞌ tejchi tile bixel bʌ i pusicꞌal 
pejtelelob, mach joñonic, cheꞌen. 
30

 Jesús tsiꞌ sube: Isujm mic subeñet, 
ti ili acꞌʌlel cheꞌ maxto chaꞌyajlic 
tsiꞌ chaꞌle uqꞌuel mut, mi caj a wʌl 
mach a cʌñʌyonic, cheꞌen. 31 Pedro 
tsiꞌ wersa sube: Anquese wersa mic 
chʌmel quicꞌotet, maꞌanic mi caj cʌl 
mach j cʌñʌyetic, cheꞌen. Cheꞌ jaꞌel, 
tsiꞌ yʌlʌyob ti pejtelelob.

Jesús tsiꞌ chaꞌle oración ti pʌcꞌʌbʌl 
(Mt. 26.36‑46; Lc. 22.40‑46)

32
 Tsaꞌ tiliyob ti pʌcꞌʌbʌl i 

cꞌabaꞌ Getsemaní. Jesús tsiꞌ sube 
xcʌntꞌañob i chaꞌan: Buchiꞌla ilayi 
cheꞌ mic chaꞌlen oración, cheꞌen. 
33

 Tsiꞌ pʌyʌ majlel Pedro yicꞌot 
Jacobo yicꞌot Juan. Chꞌijiyem tsaꞌ 
caji i yubin Jesús. Tsiꞌ wen mele 
i pusicꞌal. 34 Tsiꞌ subeyob: Wen 
chꞌijiyem c pusicꞌal, comix chʌmel 
tiꞌ chꞌijiyemlel c pusicꞌal. Pijtanla 
wʌꞌi. Yom yʌxʌl laꞌ wo, cheꞌen. 
35

 Tsaꞌ to i tsꞌitaꞌ xʌñʌ majlel. Tsiꞌ 
pʌcchoco i bʌ ti lum. Tsiꞌ cꞌajtibe 
Dios chaꞌan maꞌanic miꞌ cꞌotel i 

yorajlel jini wocol mi tsaꞌ mejli ti 
tijqꞌuel. 36 Jesús tsiꞌ yʌlʌ: Papa, c 
Tat, ti pejtelel mi mejlel a mel. 
Locꞌsʌbeñon ili wocol, pero mach 
maꞌ mel chuqui com, mele chuqui 
yom a pusicꞌal, cheꞌen.

37
 Tsaꞌ tili Jesús, tsiꞌ taja wʌyʌlob. 

Tsiꞌ sube Pedro: ¿Simón, wʌyʌlet 
ba? ¿Mach ba anic tsaꞌ mejli a ticꞌ 
a wʌyel mi jumpꞌejlic ora? 38 Yom 
yʌxʌl laꞌ wo. Chaꞌlenla oración 
chaꞌan maꞌanic mi laꞌ jacꞌ laꞌ pʌyol ti 
mulil. Come laꞌ wom laꞌ mel chuqui 
utsꞌat, pero cꞌuñatax laꞌ bʌcꞌtal, 
cheꞌen Jesús. 39 Tsaꞌ chaꞌ majli. Tsiꞌ 
chaꞌle oración. Lajal tsiꞌ chaꞌle tꞌan. 
40

 Tsaꞌ chaꞌ tili. Tsiꞌ chaꞌ tajayob, 
wʌyʌlob come sutsꞌob jax i wut. 
Maꞌanic chuqui tsaꞌ mejli i yʌlob. 
41

 Tiꞌ yuxyajlel tsaꞌ tili Jesús. Tsiꞌ 
subeyob: Chaꞌlenixla wʌyel, cꞌajax laꞌ 
wo. Jasʌlix. I yorajlelix wʌle. Awilan, 
i Yalobil Winic woliꞌ yʌjqꞌuel tiꞌ cꞌʌb 
xmulilob. 42 Chꞌojyenla. Conixla. 
Awilan, lʌcꞌʌl an jini muꞌ bʌ i yʌcꞌon 
tiꞌ cꞌʌb j contra, cheꞌen Jesús.

Tsaꞌ chujqui Jesús 
(Mt. 26.47‑56; Lc. 22.47‑53; Jn. 18.2‑11)
43

 Cheꞌ bʌ woli to ti tꞌan tsaꞌ bʌcꞌ 
tili Judas, i piꞌʌl jini junlujuntiquil. 
Tsaꞌ tili yicꞌot cabʌl añoꞌ bʌ i 
yespada yicꞌot teꞌ tac chocbiloꞌ bʌ 
tilel i chaꞌan ñuc bʌ motomajob 
yicꞌot stsꞌijbayajob yicꞌot xñoxob 
añoꞌ bʌ i yeꞌtel. 44 Jini Judas tsaꞌ bʌ 
i yʌcꞌʌ Jesús tiꞌ cꞌʌb i contra tsiꞌ wʌn 
subeyob bajcheꞌ mi caj i cʌñob: Jini 
muꞌ bʌ c tsꞌujtsꞌun, jiñʌch. Chucula, 
pʌyʌla majlel ti utsꞌat. Cheꞌ tsiꞌ yʌlʌ 
Judas.

45
 Cheꞌ bʌ tsaꞌ tili baꞌan Jesús tsiꞌ 

bʌcꞌ lʌcꞌtesa i bʌ. Tsiꞌ yʌlʌ: Maestro, 

Maestro, cheꞌen. Tsiꞌ tsꞌujtsꞌu. 46 Tsiꞌ 
chucuyob. Tsiꞌ pʌyʌyob majlel. 
47

 Juntiquil yaꞌ bʌ an tsiꞌ botsꞌo 
i yespada. Tsiꞌ lowo jini xꞌeꞌtel i 
chaꞌan jini cꞌax ñuc bʌ motomaj. Tsiꞌ 
wel tsepbe loqꞌuel i chiquin. 48 Jesús 
tsiꞌ subeyob: ¿Tsaꞌ ba tiliyetla 
chaꞌan mi laꞌ chucon cheꞌ bajcheꞌ mi 
laꞌ chuc xujchꞌ yicꞌot espada yicꞌot 
teꞌ? 49 Añon laꞌ wicꞌot ti jujumpꞌejl 
qꞌuin ti Templo. Tsac chaꞌle cʌntesa. 
Maꞌanic tsaꞌ laꞌ chucuyon. Pero 
cheꞌʌch woliꞌ yujtel chaꞌan miꞌ 
tsꞌʌctiyel i Tsꞌijbujel Dios, cheꞌen 
Jesús. 50 Ti pejtelel xcʌntꞌañob tsiꞌ 
cʌyʌyob Jesús. Tsaꞌ putsꞌiyob.

51
 Juntiquil chꞌiton winic tsaꞌ bʌ 

i bʌcꞌʌ i bʌ ti pisil tsiꞌ tsajca majlel 
Jesús. Winicob tsiꞌ chucuyob jini 
chꞌiton. 52 Jini tsiꞌ cʌyʌ jini pisil. 
Pitsꞌilix tsaꞌ putsꞌi.

Jesús tiꞌ tojlel jini añoꞌ bʌ i yeꞌtel 
(Mt. 26.57‑68; Lc. 22.54, 63‑71; 

Jn. 18.12‑14, 19‑24)
53

 Tsiꞌ pʌyʌyob majlel Jesús 
baꞌan jini cꞌax ñuc bʌ motomaj. 
Pejtelel ñuc bʌ motomajob yicꞌot 
jini xñoxob am bʌ i yeꞌtel yicꞌot 
stsꞌijbayajob tsiꞌ tempayob i bʌ 
yaꞌi. 54 Pedro tsiꞌ ñajti tsajca majlel 
Jesús. Tsaꞌ ochi tiꞌ pam i yotot jini 
cꞌax ñuc bʌ motomaj. Tsaꞌ buchle 
yicꞌot xcʌntayajob. Tsiꞌ qꞌuixñesa i 
bʌ ti cꞌajc. 55 Jini ñuc bʌ motomajob 
yicꞌot pejtelel añoꞌ bʌ i yeꞌtel tsiꞌ 
sajcayob muꞌ bʌ i chaꞌleñob jopꞌtan 
tiꞌ contra Jesús chaꞌan miꞌ yʌcꞌob 
ti chʌmel. Maꞌanic tsiꞌ tajayob. 
56

 Come cabʌlob tsiꞌ jopꞌoyob tꞌan tiꞌ 
contra Jesús. Mach junlajalic i tꞌan. 
57

 Tsaꞌ waꞌleyob winicob tsaꞌ bʌ i 
jopꞌoyob tꞌan tiꞌ contra. Tsiꞌ yʌlʌyob: 

58
 Tsa cubi lojon cheꞌ bʌ tsiꞌ yʌlʌ: 

“Mi caj c jisan jini Templo melbil bʌ 
ti cꞌʌbʌl. Ti uxpꞌejl qꞌuin mi caj c 
waꞌchocon yambʌ mach melbilic ti 
cꞌʌbʌl”. Cheꞌ tsiꞌ yʌlʌ Jesús, cheꞌob. 
59

 Pero mach junlajalic i tꞌan tsaꞌ bʌ 
i subuyob.

60
 Jini cꞌax ñuc bʌ motomaj tsaꞌ 

waꞌle ti ojlil. Tsiꞌ cꞌajtibe Jesús: 
¿Mach ba anic chuqui maꞌ jacꞌ? 
¿Chuqui jini muꞌ bʌ i subob winicob 
ti a contra? cheꞌen. 61 Ñʌchꞌʌl tsaꞌ 
cʌle. Maꞌanic chuqui tsiꞌ jacꞌʌ. 
Jini cꞌax ñuc bʌ motomaj tsiꞌ chaꞌ 
cꞌajtibe: ¿Jatet ba Cristojet, jini 
Yajcʌbil bʌ, i Yalobilet ba jini Utsꞌat 
Bʌ? cheꞌen. 62 Jesús tsiꞌ sube: Joñon 
cu. Mi caj laꞌ qꞌuel i Yalobil Winic 
buchul tiꞌ ñoj jini pꞌʌtʌl bʌ Dios. Mi 
caj laꞌ qꞌuel cheꞌ miꞌ tilel ti tocal ti 
panchan, cheꞌen. 63 Jini cꞌax ñuc 
bʌ motomaj tsiꞌ tsili i pislel. Tsiꞌ 
yʌlʌ: ¿Chuqui to i cꞌʌjñibal xtojꞌesa 
tꞌañob? 64 Tsaꞌix laꞌ wubi i pꞌajoñel. 
¿Chuqui mi laꞌ wʌl? cheꞌen jini 
cꞌax ñuc bʌ motomaj. Ti pejtelel tsiꞌ 
yʌlʌyob wersa yom miꞌ yʌjqꞌuel ti 
chʌmel chaꞌan i mul. 65 An tsaꞌ bʌ 
caji i tujbañob Jesús. Tsiꞌ mosbeyob 
i wut. Tsiꞌ jatsꞌʌyob. Tsiꞌ subeyob: 
Pʌsbeñon lojon mi xꞌaltꞌañet, cheꞌob. 
Jini xcʌntayajob tsiꞌ pochꞌiyob.

Pedro tsiꞌ yʌlʌ mach i cʌñʌyic Jesús 
(Mt. 26.69‑75; Lc. 22.55‑62; 

Jn. 18.15‑18, 25‑27)
66

 Cheꞌ yaꞌto an Pedro ti entʌl ti 
pam otot, tsaꞌ tili juntiquil i criada 
jini cꞌax ñuc bʌ motomaj. 67 Cheꞌ 
bʌ tsiꞌ qꞌuele woliꞌ qꞌuixñesan i bʌ 
Pedro, tsiꞌ wen qꞌuele. Tsiꞌ yʌlʌ: 
Jatet jaꞌel añet yicꞌot Jesús chꞌoyol 
bʌ ti Nazaret, cheꞌen. 68 Pedro tsiꞌ 

yʌlʌ mach isujmic. Tsiꞌ yʌlʌ: Mach 
cujilic chuqui maꞌ wʌl. Maꞌanic mic 
chꞌʌmben isujm, cheꞌen. Tsaꞌ majli 
tiꞌ tiꞌ corredor. Tsiꞌ chaꞌle junꞌuqꞌuel 
tat mut. 69 Jini criada tsiꞌ chaꞌ qꞌuele. 
Tsaꞌ caji i suben jini lʌcꞌʌl bʌ añob: 
Jini winic jiñʌch xcʌntꞌan i chaꞌan, 
cheꞌen. 70 Pedro tsiꞌ chaꞌ alʌ mach 
isujmic. Ti jumucꞌ jach jini lʌcꞌʌl 
bʌ añob tsiꞌ chaꞌ subeyob Pedro: 
Isujm jatet xcʌntꞌañet i chaꞌan come 
chꞌoyolet ti Galilea. Lajal a tꞌan cheꞌ 
bajcheꞌ i tꞌan, cheꞌob. 71 Pedro tsaꞌ 
caji i bajñel chꞌʌc i bʌ. Tsiꞌ wersa 
waꞌchoco i tꞌan. Tsiꞌ yʌlʌ: Maꞌanic 
mij cʌn jini winic muꞌ bʌ laꞌ taj 
ti tꞌan, cheꞌen. 72 Tsiꞌ chaꞌ chaꞌle 
uqꞌuel mut chaꞌyajlelix. Tsaꞌ cꞌajtiyi 
tiꞌ pusicꞌal Pedro i tꞌan Jesús tsaꞌ bʌ 
i sube: “Cheꞌ maxto i chaꞌyajlic miꞌ 
chaꞌlen uqꞌuel tat mut, uxyajl mi caj 
a wʌl mach a cʌñʌyonic”. Cheꞌ bʌ 
tsiꞌ ñaꞌta Pedro, tsiꞌ chaꞌle uqꞌuel.

Jesús tiꞌ tojlel Pilato 
(Mt. 27.1‑2, 11‑14; Lc. 23.1‑5; Jn. 18.28‑38)

15  Ti sʌcꞌajel tsiꞌ tempayob 
i bʌ ti tꞌan jini ñuc bʌ 

motomajob yicꞌot jini xñoxob am 
bʌ i yeꞌtel yicꞌot stsꞌijbayajob yicꞌot 
pejtelel añoꞌ bʌ i yeꞌtel. Cʌchʌl 
tsiꞌ pʌyʌyob majlel Jesús. Tsiꞌ 
yʌcꞌʌyob tiꞌ cꞌʌb Pilato. 2 Pilato tsiꞌ 
cꞌajtibe: ¿Jatet ba i Reyet judíojob? 
cheꞌen. Jesús tsiꞌ sube: Isujm 
bajcheꞌ maꞌ wʌl, cheꞌen. 3 Jini ñuc 
bʌ motomajob cabʌl tsiꞌ pʌcꞌʌyob 
ti mulil Jesús. 4 Pilato tsiꞌ chaꞌ 
cꞌajtibe: ¿Mach ba anic chuqui maꞌ 
jacꞌ? Ubin jaychajp woliꞌ yʌlob ti a 
contra, cheꞌen. 5 Maꞌanic tsiꞌ chʌn 
jacꞌʌ Jesús. Jini chaꞌan tsaꞌ toj sajti i 
pusicꞌal Pilato.

Jesús o Barrabás 
(Mt. 27.15‑26; Lc. 23.13‑25; Jn. 18.38‑40)
6

 I tilelʌch jini gobernador miꞌ yʌcꞌ 
ti colel juntiquil xñujpꞌel majqui 
jach cꞌajtibil i chaꞌan winicob cheꞌ 
woliꞌ melob qꞌuin. 7 Yaꞌ ñupꞌulob 
winicob tsaꞌ bʌ i chaꞌleyob tsʌnsa 
cheꞌ bʌ tsiꞌ contrajiyob gobierno. 
Juntiquil i cꞌabaꞌ Barrabás. 8 Cheꞌ 
bʌ tsaꞌ tiliyob winicob tsaꞌ caji i 
cꞌajtibeñob Pilato chaꞌan miꞌ chaꞌlen 
cheꞌ bajcheꞌ i tilel. 9 Pilato tsiꞌ 
jacꞌbeyob: ¿Laꞌ wom ba mi cʌcꞌ ti 
colel i Rey judíojob? cheꞌen. 10 Come 
Pilato yujil tsaꞌ jach i yʌcꞌʌyob 
Jesús tiꞌ cꞌʌb chaꞌan tsʌytsʌyñayob 
i pusicꞌal jini ñuc bʌ motomajob 
chaꞌan i ñuclel Jesús. 11 Jini ñuc 
bʌ motomajob tsiꞌ xicꞌbeyob 
winicob chaꞌan miꞌ cꞌajtiñob ti 
colel Barrabás. 12 Pilato tsiꞌ chaꞌ 
cꞌajtibeyob: ¿Chuqui laꞌ wom mic 
tumben jini muꞌ bʌ laꞌ pejcan tiꞌ 
Rey judíojob? cheꞌen. 13 Tsaꞌ chaꞌ 
cajiyob ti cꞌam bʌ tꞌan: ¡Chꞌiji ti 
cruz! cheꞌob. 14 Pilato tsiꞌ subeyob: 
¿Chuqui ti jontolil tsiꞌ chaꞌle? cheꞌen. 
Tsaꞌ utsi cajiyob ti cꞌam bʌ tꞌan: 
¡Chꞌiji ti cruz! cheꞌob. 15 Pilato yom 
i mel bajcheꞌ yomob winicob. Jini 
chaꞌan tsiꞌ yʌcꞌʌ ti colel Barrabás. 
Cheꞌ bʌ tsaꞌ ujti i jatsꞌ Jesús ti asiyal, 
tsiꞌ yʌcꞌʌ tiꞌ cꞌʌb soldadojob chaꞌan 
miꞌ chꞌijob ti cruz.

Soldadojob tsiꞌ tsꞌaꞌleyob Jesús 
(Mt. 27.27‑31; Jn. 19.1‑3)

16
 Jini soldadojob tsiꞌ pʌyʌyob 

majlel. Tsaꞌ ochiyob ti jumpꞌejl i 
mal colem otot i cꞌabaꞌ pretorio. Tsiꞌ 
pʌyʌyob tilel pejtelel soldadojob 
ti junmojtlel. 17 Tsiꞌ lʌpbeyob 

chʌcchojan bʌ i pislel. Cheꞌ bʌ 
tsiꞌ xot jalʌyob chꞌix, tsiꞌ joy 
ñetꞌbeyob tiꞌ jol Jesús. 18 Tsaꞌ caji i 
yʌqꞌueñob cortesía: Cotañet i Reyet 
judíojob, cheꞌob. 19 Tsiꞌ jatsꞌbeyob 
i jol ti sicꞌʌb. Tsiꞌ tujbayob. Tsiꞌ 
ñocchocoyob i bʌ cheꞌ bajcheꞌ woliꞌ 
chꞌujutesañob yilal. 20 Cheꞌ bʌ 
tsaꞌ ujti i wajleñob, tsiꞌ jochbeyob 
jini chʌccojan bʌ bujcʌl. Tsiꞌ chaꞌ 
lʌpbeyob i pislel. Tsiꞌ pʌyʌyob 
majlel chaꞌan miꞌ chꞌijob ti cruz.

Tsaꞌ chʌmi ti cruz Jesús 
(Mt. 27.32‑56; Lc. 23.26‑49; Jn. 19.16‑30)
21

 Simón chꞌoyol bʌ ti Cirene 
woliꞌ ñumel majlel, loqꞌuemix tilel 
ti xchumtʌl. Jiñʌch i tat Alejandro 
yicꞌot Rufo. Wersa tsiꞌ yʌqꞌueyob i 
qꞌuechben majlel i cruz Jesús. 22 Tsiꞌ 
pʌyʌyob majlel cꞌʌlʌl ti bujtʌl i 
cꞌabaꞌ Gólgota, miꞌ yʌl ti lac tꞌan 
cheꞌ yilal bajcheꞌ i bʌquel jolʌl. 
23

 Tsiꞌ yʌqꞌueyob vino xʌbʌl yicꞌot 
mirra chaꞌan miꞌ jap. Maꞌanic tsiꞌ 
chꞌʌmʌ. 24 Tsiꞌ chꞌijiyob ti cruz. Tsiꞌ 
pucbeyob i bʌ i pislel Jesús. Tsiꞌ 
chaꞌleyob yajcaya ti alas chaꞌan miꞌ 
ñaꞌtañob baqui bʌ miꞌ chꞌʌmob ti 
jujuntiquil.

25
 Yom to uxpꞌejl ora chaꞌan 

xinqꞌuiñil cheꞌ bʌ tsiꞌ chꞌijiyob ti 
cruz. 26 Jiñʌch jini tsꞌijbubil bʌ 
tiꞌ contra Jesús: I REY JUDIOJOB. 
27

 Tsiꞌ chꞌijiyob ti cruz chaꞌtiquil 
xujchꞌ yicꞌot Jesús, juntiquil tiꞌ ñoj, 
juntiquil tiꞌ tsꞌej. 28 Tsaꞌ tsꞌʌctiyi 
i Tsꞌijbujel Dios muꞌ bʌ i yʌl: Tsaꞌ 
tsijqui yicꞌot xmulilob. 29 Jini 
woliyoꞌ bʌ ti ñumel tsiꞌ pꞌajayob. 
Tsiꞌ ñijcayob i jol. Tsiꞌ subeyob: Aja. 
Jatet, muꞌ bʌ a jisan i Templo Dios 
muꞌ bʌ a chaꞌ waꞌchocon ti uxpꞌejl 

qꞌuin. 30 Coltan a bʌ, juben ti cruz, 
cheꞌob.

31
 Cheꞌ jaꞌel ñuc bʌ motomajob 

tsiꞌ wajleyob yicꞌot jini stsꞌijbayajob. 
Tsiꞌ subeyob i bʌ: Tsiꞌ colta yañoꞌ 
bʌ. Mach mejlic i coltan i bʌ. 32 Laꞌ 
jubic ti cruz jini Cristo, i Rey Israel, 
chaꞌan mi laj qꞌuel, chaꞌan mi lac 
ñop, cheꞌob. Jini tsaꞌ bʌ chꞌijleyob ti 
cruz yicꞌot Jesús tsiꞌ wajleyob jaꞌel.

33
 Ti xinqꞌuiñil tsaꞌ icꞌa pejtelel 

pañimil cꞌʌlʌl ti ochꞌajel qꞌuin. 34 Ti 
ochꞌajel qꞌuin wen cꞌam tsiꞌ chaꞌle 
tꞌan Jesús. Tsiꞌ yʌlʌ: Eloi, Eloi, 
¿lama sabactani? cheꞌen. Miꞌ yʌl ti 
lac tꞌan: C Dios, c Dios, ¿chucoch 
tsaꞌ cʌyʌyon? 35 Cheꞌ bʌ tsiꞌ yubiyob 
jini lʌcꞌʌl bʌ añob, lamital tsiꞌ 
yʌlʌyob: Awilan, woliꞌ pʌy tilel 
Elías, cheꞌob. 36 Juntiquil tsaꞌ majli 
ti ajñel chaꞌan miꞌ yʌcꞌ chʌyoꞌjaꞌ i 
chʌy vinagre. Tsiꞌ yʌcꞌʌ tiꞌ ñiꞌ teꞌ. 
Tsiꞌ yʌqꞌue chaꞌan miꞌ tsꞌujtsꞌun. 
Tsiꞌ yʌlʌ: Pijtanla. Laꞌ laj qꞌuel mi 
tal Elías chaꞌan miꞌ juꞌsan, cheꞌen. 
37

 Jesús wen cꞌam tsiꞌ chaꞌle tꞌan. 
Tsaꞌ chʌmi.

38
 Jini pisil jocꞌol bʌ ti Templo 

tsaꞌ tsijli jubel tiꞌ jol cꞌʌlʌl ti 
yoc. 39 Yaꞌan i yaj capitán joꞌcꞌal 
soldadojob tiꞌ tojel i wut Jesús. 
Cheꞌ bʌ tsiꞌ qꞌuele woli ti tꞌan cheꞌ 
bʌ tsaꞌ chʌmi, tsiꞌ yʌlʌ: Isujmʌch i 
Yalobilʌch Dios jini winic, cheꞌen. 
40

 Yaꞌ añob xꞌixicob jaꞌel woliꞌ ñajti 
qꞌuelob. Yaꞌan María chꞌoyol bʌ ti 
Magdala yicꞌot Salomé yicꞌot María 
i ñaꞌ José, yicꞌot Jacobo jini ijtsꞌiñil 
bʌ. 41 Jiñob tsiꞌ tsajcayob Jesús cheꞌ 
an to ti Galilea. Tsiꞌ weꞌsayob majlel. 
Yaꞌ añob yicꞌot cabʌl xꞌixicob tsaꞌ 
bʌ letsiyob tilel ti Jerusalén yicꞌot 
Jesús.

Tsiꞌ yotsayob Jesús ti mucoñibʌl 
(Mt. 27.57‑61; Lc. 23.50‑56; Jn. 19. 38‑42)
42

 I qꞌuiñilelʌch chajpaya come 
ti yijcꞌʌlal miꞌ cꞌajob i yo. Tsaꞌ bʌjli 
qꞌuin. 43 Tsaꞌ tili José chꞌoyol bʌ 
ti Arimatea, am bʌ ñuc bʌ i yeꞌtel, 
yicꞌot yaño bʌ. Jini jaꞌel woliꞌ pijtan 
i yumʌntel Dios. Chꞌejl i pusicꞌal 
tsaꞌ ochi baꞌan Pilato. Tsiꞌ cꞌajtibe 
i bʌcꞌtal Jesús. 44 Pilato maꞌanic 
tsiꞌ ñopo mi tsaꞌix chʌmi Jesús. 
Tsiꞌ pʌyʌ tilel juntiquil capitán. 
Tsiꞌ cꞌajtibe mi chʌmenix Jesús. 
45

 Cheꞌ yujlix chaꞌan tiꞌ tꞌan capitán 
chʌmenix Jesús, Pilato tsiꞌ yʌqꞌue 
José i bʌcꞌtal. 46 José tsiꞌ mʌmbe i 
bʌjqꞌuil. Tsiꞌ juꞌsʌbe i bʌcꞌtal Jesús. 
Tsiꞌ bʌcꞌʌ tiꞌ bʌjqꞌuil. Tsiꞌ ñolchoco 
tiꞌ yotlel chꞌujlelʌl tocbil bʌ i mal 
xajlel. Tsiꞌ selcꞌu majlel xajlel tiꞌ tiꞌ i 
yotlel chꞌujlelʌl. 47 María chꞌoyol bʌ 
ti Magdala yicꞌot María i ñaꞌ José 
tsiꞌ qꞌueleyob baꞌ tsaꞌ ñolchoconti.

Tsaꞌ chaꞌ chꞌojyi Jesús 
(Mt. 28.1‑8; Lc. 24.1‑12; Jn. 20.1‑10)

16  Cheꞌ bʌ tsaꞌ ñumi jini 
qꞌuin cheꞌ miꞌ cꞌajob i yo, 

María chꞌoyol bʌ ti Magdala, yicꞌot 
Salomé, yicꞌot María i ñaꞌ Jacobo, 
tsiꞌ mʌñʌyob xojocña bʌ tsꞌac 
chaꞌan miꞌ majlel i boñob. 2 Wen seb 
to ti jini ñaxan bʌ qꞌuin ti semana 
tsaꞌ majliyob tiꞌ yotlel chꞌujlelʌl 
cheꞌ pasemix qꞌuin. 3 Tsiꞌ pejcayob i 
bʌ: ¿Majqui mi caj i selcꞌubeñonla 
loqꞌuel xajlel am bʌ tiꞌ tiꞌ i yotlel 
chꞌujlelʌl? cheꞌob.
4

 Cheꞌ bʌ tsiꞌ yilayob, tsiꞌ qꞌueleyob 
selcꞌubilix loqꞌuel jini xajlel. Wen 
colem jini xajlel. 5 Cheꞌ bʌ tsaꞌ 
ochiyob tiꞌ yotlel chꞌujlelʌl, tsiꞌ 

qꞌueleyob chꞌiton winic buchul tiꞌ 
ñoj, lʌpʌl i chaꞌan tam bʌ i pislel 
wen sʌsʌc bʌ. Tsaꞌ toj sajtiyob i 
pusicꞌal. 6 Jini winic tsiꞌ subeyob: 
Mach laꞌ chaꞌlen bʌqꞌuen. Woli laꞌ 
sajcan Jesús chꞌoyol bʌ ti Nazaret 
jini tsaꞌ bʌ chꞌijle ti cruz. Tsaꞌix 
chꞌojyi. Mach wʌꞌix an. Qꞌuelela i 
yajñib baꞌ tsiꞌ ñolchocoyob. 7 Cucula, 
subenla xcʌntꞌañob i chaꞌan yicꞌot 
Pedro woliꞌ majlel Jesús i pijtañetla 
ti Galilea. Yaꞌi mi caj laꞌ qꞌuel cheꞌ 
bajcheꞌ tsiꞌ subeyetla, cheꞌen. 8 Jini 
xꞌixicob tsaꞌ loqꞌuiyob majlel ti 
ajñel baꞌan i yotlel chꞌujlelʌl come 
tsiltsilñayob ti bʌqꞌuen. Maꞌanic 
chuqui tsiꞌ subeyob yañoꞌ bʌ come 
woliyob ti bʌqꞌuen.

Jesús tsaꞌ tsictiyi tiꞌ wut María 
chꞌoyol bʌ ti Magdala 
(Mt. 28.9‑10; Jn. 20.11‑18)

9
 Cheꞌ bʌ tsaꞌ chꞌojyi Jesús ti 

sʌcꞌajel ti ñaxan bʌ qꞌuin ti semana, 
tsaꞌ ñaxan tsictiyi tiꞌ wut María 
chꞌoyol bʌ ti Magdala. Jiñʌch tsaꞌ 
bʌ chocbenti loqꞌuel wuctiquil 
xiba tiꞌ pusicꞌal tiꞌ pꞌʌtʌlel Jesús. 
10

 Jini María tsaꞌ majli i suben jini 
xcʌntꞌañob tsaꞌ bʌ i piꞌleyob ti 
xʌmbal Jesús. Woliyob ti uqꞌuel, 
chꞌijiyemob i pusicꞌal. 11 Cheꞌ bʌ 
tsiꞌ yubiyob chaꞌ cuxulix Jesús, 
qꞌuelelix i chaꞌan jini xꞌixic, maꞌanic 
tsiꞌ ñopbeyob i tꞌan.

Chaꞌtiquil xcʌntꞌañob tsiꞌ qꞌueleyob 
Jesús 

(Lc.24.13‑35)
12

 Ti wiꞌil tsaꞌ tsictiyi Jesús tiꞌ 
wut chaꞌtiquil woli bʌ i chaꞌleñob 
xʌmbal majlel ti bij. Mach cheꞌic 
tsiꞌ pʌsʌ i bʌ bajcheꞌ ti ñaxan. 13 Jini 

chaꞌtiquil tsaꞌ majli i subeñob 
yañoꞌ bʌ winicob, pero maꞌanic tsiꞌ 
ñopbeyob i tꞌan jaꞌel.

Jesús tsiꞌ subeyob majlel ti subtꞌan 
xcʌntꞌañob 

(Mt. 28.16‑20; Lc. 24.36‑49; 
Jn. 20. 19‑23; Hch. 1.6‑8)

14
 Ti wiꞌil tsaꞌ tsictiyi Jesús tiꞌ wut 

jini junlujuntiquil cheꞌ buchulob 
tiꞌ tꞌejl mesa. Jesús tsiꞌ yʌꞌleyob 
chaꞌan i tsʌtslelob i pusicꞌal 
chaꞌan maꞌanic tsiꞌ ñopoyob. Come 
maꞌanic tsiꞌ ñopbeyob i tꞌan jini 
tsaꞌ bʌ i qꞌueleyob Jesús cheꞌ bʌ 
tejchemix chꞌojyel. 15 Jesús tsiꞌ 
subeyob: Cucula ti pejtelel pañimil. 
Subenla jini wen tꞌan pejtelel 
winicob xꞌixicob. 16 Jini muꞌ bʌ i 
ñop muꞌ bʌ i chꞌʌm jaꞌ mi caj i 
coltʌntel. Jini mach bʌ anic miꞌ 
ñop mi caj i yʌjqꞌuel ti tojmulil. 

17
 Miꞌ caj ti tsictiyel i yejtal c 

pꞌʌtʌlel ti jini muꞌ bʌ i ñopob: 
Tij cꞌabaꞌ mi caj i chocob loqꞌuel 
xibajob. Miꞌ cajelob ti tꞌan ti yan 
tac bʌ tꞌan. 18 Mi caj i chucob 
lucum. Mi an chuqui tac miꞌ japob 
am bʌ i venenojlel, maꞌanic mi caj 
i yubiñob wocol. Mi caj i yʌcꞌob 
i cꞌʌb ti xcꞌamʌjelob. Mi caj i 
lajmelob. Cheꞌ tsiꞌ yʌlʌ Jesús.

Tsaꞌ pʌjyi letsel ti panchan Jesús 
(Lc. 24.50‑53; Hch. 1.9‑11)

19
 Lac Yum Jesús cheꞌ bʌ tsaꞌ ujti 

i subeñob jini tꞌan, tsaꞌ pʌjyi letsel 
ti panchan. Tsaꞌ buchle tiꞌ ñoj Dios. 
20

 Jini junlujuntiquil tsaꞌ majliyob. 
Tsiꞌ chaꞌleyob subtꞌan ti pejtelel 
lum. Lac Yum tsiꞌ tem chaꞌle eꞌtel 
yicꞌotob. Tsiꞌ pʌsʌ i yejtal tac i 
pꞌʌtʌlel tiꞌ tojlelob cheꞌ bʌ tsiꞌ 
chaꞌleyob sub tꞌan. 

Jun chaꞌan Teófilo

1  Cabʌlob tsiꞌ tsꞌijbayob chuqui 
tac tsaꞌ tsꞌʌctiyi ti isujm ti lac 

tojlel. 2 Lajal tsiꞌ tsꞌijbayob bajcheꞌ 
tsiꞌ cʌntesayonla jini tsaꞌ bʌ i 
qꞌueleyob cꞌʌlʌl tiꞌ cajibal. Jiñobʌch 
muꞌ bʌ i subob jini tꞌan. 3 Jini 
chaꞌan cheꞌ bʌ tsaꞌ ujti c ñaꞌtan 
ti toj i sujmlel pejtelel chuqui tsaꞌ 
ujti cꞌʌlʌl tiꞌ cajibal, joñon jaꞌel 
tsac ñaꞌta utsꞌat mic tsꞌijbubeñet ti 
quepecña, utsꞌat bʌ Teófilo. 4 Wolic 
tsꞌijbubeñet ili jun chaꞌan maꞌ wen 
cʌn i sujmlel jini tsaꞌ bʌ subentiyet.

Angel tsiꞌ wʌn alʌ mi caj 
i yilan pañimil Juan

5
 Tiꞌ yorajlel Herodes, jini rey ti 

Judea, an motomaj i cꞌabaꞌ Zacarías 
lajal bʌ i yeꞌtel bajcheꞌ Abías. An 
i yijñam Zacarías i cꞌabaꞌ Elisabet, 
loqꞌuem bʌ tiꞌ pꞌolbal Aarón. 6 Tojob 
tiꞌ tojlel Dios ti chaꞌticlel. Tsꞌʌcʌl 
tsiꞌ jacꞌʌyob pejtelel i subal lac 
Yum yicꞌot i mandar. 7 Maꞌañobic 
i yalobil, come toꞌo waꞌal jach bʌ 
xꞌixic jini Elisabet. Cabʌlix i jabilel 
ti chaꞌticlel.

8
 Zacarías tsiꞌ chaꞌle i yeꞌtel ti 

motomaj tiꞌ tojlel Dios cheꞌ an tiꞌ 
wenta. 9 Come i tilel miꞌ chaꞌleñob 

yajcaya cheꞌ miꞌ qꞌuexob i bʌ jini 
motomajob. Tsaꞌ ochi tiꞌ wenta 
Zacarías chaꞌan miꞌ yochel tiꞌ 
Templo lac Yum chaꞌan miꞌ pul pom. 
10

 Pejtelel winicob xꞌixicob añob 
ti jumpat. Woliꞌ pejcañob Dios tiꞌ 
yorajlel cheꞌ miꞌ pulel pom.
11

 Tsaꞌ tsictiyi tiꞌ wut Zacarías i 
yángel lac Yum, waꞌal tiꞌ ñoj baꞌan i 
pulʌntib pom. 12 Tsiltsilña Zacarías 
cheꞌ bʌ tsiꞌ qꞌuele. Tsaꞌ wen caji 
ti bʌqꞌuen. 13 Jini ángel tsiꞌ sube: 
Mach a chaꞌlen bʌqꞌuen Zacarías, 
come tsaꞌ ubinti a woración. Mi caj i 
tsictiyel i yalobil a wijñam Elisabet. 
Mi caj i yilan pañimil chꞌiton bʌ a 
walobil. Mi caj a wotsʌben i cꞌabaꞌ 
Juan. 14 Tijicña mi caj a wubin. Mi 
caj i ñucꞌan a pusicꞌal. Tijicña jax mi 
caj i yubiñob cabʌlob cheꞌ mi yilan 
pañimil a walobil. 15 Come ñuc 
mi caj i qꞌuejlel a walobil tiꞌ tojlel 
Dios. Maꞌanic mi caj i jap vino mi 
lembal. Cꞌʌlʌl cheꞌ cʌntʌbil, butꞌul 
ti Chꞌujul bʌ Espíritu mi caj i yajñel. 
16

 Mi caj i yʌqꞌueñob i sutqꞌuin i bʌ 
cabʌl israelob chaꞌan miꞌ ñopob 
i Yum Dios. 17 Mi caj i majlel a 
walobil ñaxan tiꞌ tojlel Lac Yum. 
Lajal i yeꞌtel yicꞌot i pꞌʌtʌlel bajcheꞌ 
Elías. Mi caj i yʌqꞌueñob i pusicꞌal 
tatʌlob chaꞌan miꞌ cꞌuxbiñob i 

yalobil. Mi caj i yʌqꞌueñob i pusicꞌal 
xñusa mandarob chaꞌan miꞌ tajob 
i ñaꞌtʌbal lajal bajcheꞌ jini tojoꞌ bʌ. 
Cheꞌ jini mi caj i yʌqꞌueñob winicob 
xꞌixicob i chajpañob i pusicꞌal 
chaꞌan lac Yum. Cheꞌ tsiꞌ yʌlʌ jini 
ángel.
18

 Zacarías tsiꞌ sube jini ángel: 
¿Bajcheꞌ mi caj c ñaꞌtan mi isujm 
jini? Joñon ñoxonix. Anix cabʌl i 
jabilel quijñam jaꞌel, cheꞌen. 19 Jini 
ángel tsiꞌ sube: Joñon Gabrielon. 
Añon tiꞌ tojlel Dios. Chocbilon tilel 
chaꞌan mic pejcañet chaꞌan mic 
subeñet jini wen tꞌan. 20 Awilan, 
mi caj a wochel ti umaꞌ. Maꞌanic 
mi caj a mejlel ti tꞌan cꞌʌlʌl ti jini 
qꞌuin cheꞌ miꞌ yujtel jini tsaꞌ bʌ c 
subeyet. Come maꞌanic tsaꞌ ñopo c 
tꞌan chaꞌan jini muꞌ bʌ caj ti ujtel 
cheꞌ tiꞌ yorajlel, cheꞌen jini ángel. 
21

 Cheꞌ bʌ woliꞌ chʌn pijtañob 
Zacarías jini winicob xꞌixicob, tsiꞌ 
cꞌajtibeyob i bʌ chucoch tsaꞌ chʌn 
jale Zacarías ti Templo. 22 Cheꞌ bʌ 
tsaꞌ loqꞌui tilel Zacarías, maꞌanic tsaꞌ 
mejli i pejcañob. Tsiꞌ ñaꞌtayob an 
chuqui tsiꞌ qꞌuele Zacarías ti Templo 
chꞌoyol bʌ ti panchan. Tsaꞌ jach i 
pejcayob tiꞌ cꞌʌb. Tsaꞌ cʌle ti xꞌumaꞌ. 
23

 Cheꞌ bʌ tsaꞌ ujti i mel i yeꞌtel, tsaꞌ 
majli Zacarías tiꞌ yotot. 24 Ti wiꞌil 
tsaꞌ caji i cʌntan i yalobil Elisabet. 
Joꞌpꞌejl uw maꞌanic tsaꞌ majli 
baꞌan i piꞌʌlob. 25 Tsiꞌ yʌlʌ: Tsaꞌix i 
coltayon c Yum. Tsiꞌ yʌcꞌʌ ti lajmel c 
wajlentel tiꞌ tojlel winicob xꞌixicob, 
cheꞌen.

Angel tsiꞌ wʌn alʌ mi caj 
i yilan pañimil Jesús

26
 Tiꞌ wʌcpꞌejlel uw Dios tsiꞌ choco 

tilel jini ángel Gabriel ti jumpꞌejl 

tejclum yaꞌ ti Galilea i cꞌabaꞌ 
Nazaret. 27 Tsaꞌ tili jini ángel baꞌan 
juntiquil tsijib xchꞌoc cꞌajtibil bʌ i 
chaꞌan José. Jini José loqꞌuem tiꞌ 
pꞌolbal David. I cꞌabaꞌ jini xchꞌoc 
María. 28 Cheꞌ bʌ tsaꞌ ochi ángel 
yaꞌ baꞌan María tsiꞌ sube: Cotañet. 
Utsꞌat woliꞌ qꞌuelet Dios. An lac 
Yum a wicꞌot. Xꞌixicob mi caj i 
subob a ñuclel, cheꞌen.
29

 Tsiltsilña jax i pusicꞌal María 
cheꞌ bʌ tsiꞌ qꞌuele jini ángel. Tsaꞌ 
caji ti tꞌan tiꞌ pusicꞌal chaꞌan jini 
tsaꞌ bʌ i yʌlʌ ángel. 30 Jini ángel 
tsiꞌ sube: Mach maꞌ chaꞌlen bʌqꞌuen, 
María, come utsꞌat woliꞌ qꞌuelet 
Dios. 31 Mi caj a cʌntan alʌl. Mi caj 
i yilan pañimil chꞌiton bʌ a walobil. 
Mi caj a wotsʌben i cꞌabaꞌ Jesús. 
32

 Mi caj i qꞌuejlel ti ñuc. Mi caj i 
pejcʌntel tiꞌ Yalobil jini Cꞌax Ñuc 
bʌ. Lac Yum Dios mi caj i yʌqꞌuen 
i yeꞌtel ti Rey tiꞌ qꞌuexol i ñojteꞌel, 
i cꞌabaꞌ David. 33 Mi caj i chaꞌlen i 
yeꞌtel ti Rey tiꞌ tojlel i pꞌolbal Jacob 
ti pejtelel ora. Maꞌanic mi caj i jilel 
i yumʌntel, cheꞌen jini ángel.

34
 María tsiꞌ sube jini ángel: 

¿Bajcheꞌ mi caj i yujtel jini? come 
maxto anic winic quicꞌot, cheꞌen. 
35

 Jini ángel tsiꞌ sube: Mi caj i 
yochel jini Chꞌujul bʌ Espíritu ti 
a tojlel. I pꞌʌtʌlel jini Cꞌax Ñuc 
Bʌ mi caj i moset. Jini chaꞌan jini 
chꞌujul bʌ alʌl muꞌ bʌ caj i yilan 
pañimil mux i pejcʌntel tiꞌ Yalobil 
Dios. 36 Awilan, a piꞌʌl Elisabet jaꞌel 
wolix i cʌntan chꞌiton bʌ i yalobil, 
anquese cabʌlix i jabilel. Wʌcpꞌejlix 
uw woliꞌ cʌntan alʌl jini tsaꞌ bʌ ajli 
ti toꞌo waꞌal jach bʌ xꞌixic. 37 Come 
maꞌanic chuqui mach mejlic i 
mel Dios. Cheꞌ tsiꞌ yʌlʌ jini ángel. 

38
 María tsiꞌ yʌlʌ: Joñon xꞌeꞌtelon 

i chaꞌan lac Yum. Laꞌ melbenticon 
cheꞌ bajcheꞌ tsaꞌ wʌlʌ, cheꞌen. Tsaꞌ 
loqꞌui majlel ángel baꞌan María.

María tsaꞌ majil i julaꞌtan Elisabet
39

 Cheꞌ ñumenix chaꞌpꞌejl uxpꞌejl 
qꞌuin tsaꞌ caji ti xʌmbal María. Tsiꞌ 
seꞌñu majlel i bʌ ti wits cꞌʌlʌl ti 
jumpꞌejl tejclum yaꞌ ti Judá. 40 Tsaꞌ 
ochi tiꞌ yotot Zacarías. Tsiꞌ yʌqꞌue 
cortesía Elisabet. 41 Cheꞌ bʌ tsiꞌ 
yubibe i tꞌan María jini Elisabet, jini 
alʌl cʌntʌbil bʌ i chaꞌan Elisabet 
tsʌts tsiꞌ ñijca i bʌ tiꞌ ñʌcꞌ i ñaꞌ. Tsaꞌ 
bujtꞌi Elisabet ti Chꞌujul bʌ Espíritu. 
42

 Tsaꞌ caji i chaꞌlen cꞌam bʌ tꞌan: Mi 
caj a sujbel ti ñuc chaꞌan xꞌixicob. 
Mi caj i sujbel ti ñuc jini alʌl 
cʌntʌbil bʌ a chaꞌan. 43 ¿Ñucon ba 
chaꞌan miꞌ julaꞌtañon i ñaꞌ c Yum? 
44

 Awilan cheꞌ bʌ tsaꞌ ochi a tꞌan 
tic chiquin, jini alʌl cʌntʌbil bʌ c 
chaꞌan tsʌts tsiꞌ ñijca i bʌ chaꞌan i 
tijicñʌyel. 45 Tijicñayet chaꞌan tsaꞌ 
ñopbe i tꞌan lac Yum muꞌ bʌ caj i 
tsꞌʌctiyel, cheꞌen Elisabet.

I cꞌay María
46

 María tsiꞌ yʌlʌ: Mic sub i 
ñuclel lac Yum ti pejtelel c pusicꞌal. 
47

 Tijicña c chꞌujlel chaꞌan Dios 
Xcoltaya c chaꞌan. 48 Dios tsiꞌ qꞌuele 
mach ñuquic jini xꞌeꞌtel i chaꞌan. 
Come awilan, winicob xꞌixicob 
yicꞌot i pꞌolbalob ti lajm ti lajm 
mi caj i yʌlob tijicñayon. 49 Come 
jini Am bʌ i Pꞌʌtʌlel tsiꞌ melbeyon 
chuqui tac ñuc. Chꞌujul i cꞌabaꞌ. 
50

 Miꞌ pꞌuntan winicob xꞌixicob 
yicꞌot i yalobilob muꞌ bʌ i bʌcꞌñañob 
Dios. 51 Tsaꞌix i pʌsʌ i pꞌʌtʌlel i 
cꞌʌb yicꞌot ñuc bʌ i melbal. Tsiꞌ 

pucu majlel jini tsaꞌ bʌ i qꞌueleyob 
i bʌ ti ñuc tiꞌ bajñel ñaꞌtʌbal. 
52

 Tsiꞌ chilbeyob i yeꞌtel jini tsaꞌ 
bʌ buchleyob ti ñuc bʌ i yeꞌtel. 
Tsiꞌ yʌqꞌueyob i ñuclel jini mach 
bʌ ñucobic. 53 Tsiꞌ lajmesʌbeyob i 
wiꞌñal jini wiꞌñayoꞌ bʌ yicꞌot cabʌl 
chuqui tac wen. Toꞌol che jach tsiꞌ 
choco majlel jini wen chumuloꞌ 
bʌ. 54 Tsiꞌ colta israelob, i winicob, 
chaꞌan cꞌajal i chaꞌan bajcheꞌ yom 
i pꞌuntañob, 55 cheꞌ bajcheꞌ tsiꞌ 
pejcayob lac ñojteꞌel Abraham yicꞌot 
pejtelel i pꞌolbal, cheꞌen María. 
56

 Yaꞌ to tsaꞌ jalꞌa María cheꞌ bajcheꞌ 
uxpꞌejl uw yicꞌot Elisabet. Ti wiꞌil 
tsaꞌ sujti tiꞌ yotot.

Tsiꞌ yila pañimil Juan 
tsaꞌ bʌ i yʌcꞌʌ chꞌʌmjaꞌ

57
 Tsaꞌ cꞌoti i yorajlel chaꞌan miꞌ 

yilan pañimil i yalobil Elisabet. Tsiꞌ 
yʌcꞌʌ ti pañimil chꞌiton bʌ i yalobil. 
58

 I piꞌʌlob ti chumtʌl yicꞌot i piꞌʌlob 
Elisabet tsiꞌ yubiyob bajcheꞌ Dios tsiꞌ 
pꞌunta Elisabet. Tijicñayob i pusicꞌal 
yicꞌot Elisabet.

59
 Tiꞌ waxʌcpꞌejlel qꞌuin tsaꞌ 

tiliyob chaꞌan miꞌ tsepbentel* i 
pʌchʌlel jini alʌl chꞌiton. Yom 
i yotsʌbeñob i cꞌabaꞌ Zacarías tiꞌ 
qꞌuexol i tat. 60 Pero i ñaꞌ jini alʌl tsiꞌ 
subeyob: Mach cheꞌic yom. Mi caj 
i yotsʌbentel i cꞌabaꞌ Juan, cheꞌen. 
61

 I piꞌʌlob tsiꞌ subeyob Elisabet: 
Maꞌanic a piꞌʌlob am bʌ i cꞌabaꞌ ti 
Juan, mi juntiquilic, cheꞌob. 62 Tsaꞌ 
caji i pejcañob Zacarías tiꞌ cꞌʌb 
chaꞌan miꞌ cꞌajtibeñob bajcheꞌ yom 
i yotsʌben i cꞌabaꞌ i yalobil. 63 Tsiꞌ 
cꞌajti jun. Tsiꞌ tsꞌijba: I cꞌabaꞌʌch 
Juan. Cheꞌ tsiꞌ tsꞌijba. Tsaꞌ toj 
sajtiyob i pusicꞌal ti pejtelob. 64 Ti 

LUCAS 1



95

ora tsaꞌ chaꞌ caji ti tꞌan. Tsaꞌ jijti i 
yacꞌ Zacarías. Tsiꞌ subu i ñuclel Dios. 
65

 Tsaꞌ cajiyob ti bʌqꞌuen pejtelel 
i piꞌʌlob ti chumtʌl. Ti pejtelel 
wits yaꞌ ti Judea tsaꞌ caji ti sujbel 
pejtelel ili tsaꞌ bʌ ujti. 66 Pejtelel tsaꞌ 
bʌ i yubiyob tsiꞌ lotoyob tiꞌ pusicꞌal. 
Tsiꞌ yʌlʌyob: ¿Chuqui mi caj i 
chaꞌlen jini alʌl? cheꞌob. Tsaꞌ tsictiyi 
i pꞌʌtʌlel lac Yum yicꞌot.

Tsiꞌ subu tꞌan Zacarías
67

 Zacarías, i tat jini alʌl, tsaꞌ 
bujtꞌi ti Chꞌujul bʌ Espíritu. Tsaꞌ 
caji ti subtꞌan. Tsiꞌ yʌlʌ: 68 Laꞌ 
sujbic ti ñuc lac Yum Dios, i Dios 
Israel. Tsaꞌix tili baꞌan i chaꞌañoꞌ 
bʌ. Tsaꞌix i mʌñʌyob. 69 Tsaꞌix i 
yʌqꞌueyonla pꞌʌtʌl bʌ Xcoltaya 
loqꞌuem bʌ tiꞌ pꞌolbal David, xꞌeꞌtel 
bʌ i chaꞌan. 70 Cheꞌʌch tsiꞌ chaꞌle 
tꞌan Dios yicꞌot chꞌujul bʌ xꞌaltꞌañob 
i chaꞌan ti wajali. 71 Dios tsiꞌ yʌlʌ 
mi caj laj coltʌntel loqꞌuel tiꞌ cꞌʌb 
laj contrajob yicꞌot tiꞌ cꞌʌb pejtelel 
muꞌ bʌ i tsꞌaꞌleñonla. 72 Cheꞌ jini mi 
caj i pꞌuntañonla cheꞌ bajcheꞌ tsiꞌ 
subeyob lac ñojteꞌel. Mi caj i ñaꞌtan 
jini chꞌujul bʌ xucꞌul bʌ tꞌan 73 cheꞌ 
bajcheꞌ tsiꞌ sube lac tat Abraham 
baꞌ ora tsiꞌ waꞌchoco i tꞌan. 74 Mi 
caj i yʌqꞌueñonla lac chaꞌliben i 
yeꞌtel cheꞌ coltʌbilonixla loqꞌuel tiꞌ 
cꞌʌb laj contrajob. Cheꞌ jini maꞌanic 
bʌqꞌuen mi caj lac chaꞌliben i 
yeꞌtel. 75 Cheꞌ jini chꞌujulonla, 
tojonla tiꞌ wut Dios mi mejlel lac 
melben i yeꞌtel ti pejtelel qꞌuin cheꞌ 
cuxulon to la. 76 Jatet, alʌl, mi caj 
a pejcʌntel ti xꞌaltꞌan i chaꞌan jini 
Cꞌax Ñuc Bʌ. Come mi caj a majlel 
ñaxan tiꞌ wut lac Yum chaꞌan 
maꞌ chajpʌben i bijlel. 77 Mi caj a 

wʌqꞌueñob winicob xꞌixicob i cʌn 
bajcheꞌ mi caj i coltʌntelob cheꞌ miꞌ 
ñusʌbentelob i mul. 78 Come cabʌl 
tsiꞌ pꞌuntayonla lac Dios. Mi caj i 
chocbeñonla tilel i sʌclel pañimil 
chꞌoyol bʌ ti chan. 79 Cheꞌ jini mi 
caj i yʌqꞌueñob i sʌclel pañimil 
jini chumuloꞌ bʌ ti icꞌchꞌipan bʌ 
pañimil, jini mach bʌ jalic mi caj 
i chʌmelob. Mi caj i tojꞌesañonla 
majlel baꞌ ñʌchꞌʌl mi la cajñel. Cheꞌ 
tsiꞌ yʌlʌ Zacarías. 80 Tsaꞌ coli jini alʌ 
Juan. Tsiꞌ taja i pꞌʌtʌlel i pusicꞌal. 
Tsaꞌ ajni ti colem bʌ i tiquiñal 
pañimil jinto tsaꞌ pʌsle baꞌan 
israelob.

Tsiꞌ yila pañimil Jesús 
(Mt. 1.18‑25)

2  Ti jim bʌ ora tsiꞌ chaꞌle 
mandar Augusto César 

chaꞌan miꞌ yʌcꞌob tojoñel winicob 
ti pejtelel lum. 2 Tsiꞌ yʌcꞌʌyob 
tojoñel ñaxan cheꞌ woliꞌ chaꞌlen i 
yeꞌtel ti gobernador yaꞌ ti Siria jini 
Cirenio. 3 Ti pejtelelob tsaꞌ letsiyob 
majlel ti tejclum tac baꞌ chucbil i 
cꞌabaꞌ i tat i ñaꞌ chaꞌan miꞌ yʌcꞌob 
tojoñel.
4

 Tsaꞌ loqꞌui José ti Nazaret yaꞌ ti 
Galilea. Tsaꞌ letsi majlel ti Judea tiꞌ 
tejclum David i cꞌabaꞌ Belén, come 
loqꞌuem tiꞌ pꞌolbal David jini José. 
5

 Yaꞌ tsaꞌ majli José chaꞌan miꞌ yʌcꞌ 
tojoñel yicꞌot i yijñam i cꞌabaꞌ María 
tsaꞌ bʌ i cꞌajti. Cʌntʌbil i chaꞌan 
alʌl. 6 Cheꞌ yaꞌ añob tsaꞌ cꞌoti i 
yorajlel chaꞌan miꞌ yilan pañimil i 
yalobil. 7 Tsiꞌ yʌcꞌʌ ti pañimil chꞌiton 
bʌ yʌx alʌl. Tsiꞌ bʌcꞌʌ tiꞌ majts. Tsiꞌ 
ñolchoco tiꞌ bucꞌujib alʌcꞌʌl, come 
maꞌanic tsiꞌ taja i yajñib tiꞌ yotlel 
wʌyibʌl.

Tsaꞌ tiliyob ángelob baꞌan 
xcʌnta tiñʌmeꞌob

8
 Ti jini jach bʌ lum an xcʌnta 

tiñʌmeꞌob ti jamil. Woliꞌ cʌntañob 
i tiñʌmeꞌ ti acꞌʌlel. 9 Awilan, tsaꞌ 
tsictiyi i yángel lac Yum baꞌ añob. 
I ñuclel Dios tsiꞌ yʌcꞌʌ i cꞌʌcꞌal 
tiꞌ joytilelob. Tsaꞌ cajiyob ti cabʌl 
bʌqꞌuen. 10 Jini ángel tsiꞌ subeyob: 
Mach mi laꞌ chaꞌlen bʌqꞌuen come 
awilan, tsac chꞌʌmbeyetla tilel wen 
tꞌan chaꞌan pejtelel winicob xꞌixicob, 
muꞌ bʌ caj i yʌqꞌueñetla cabʌl 
i tijicñʌyel laꞌ pusicꞌal. 11 Come 
sajmʌl tiꞌ tejclum David tsiꞌ yila 
pañimil laꞌ waj Coltaya, jiñʌch 
Cristo lac Yum. 12 Mi caj laꞌ cʌn 
cheꞌ bajcheꞌ jini. Mi caj laꞌ taj jini 
alʌl bʌcꞌʌl ti majts, ñolol tiꞌ bucꞌujib 
alʌcꞌʌl, cheꞌen jini ángel.
13

 Ti ora tsaꞌ tsictiyi yicꞌot jini 
ángel wen cabʌlob chꞌoyoloꞌ bʌ ti 
panchan, woli bʌ i subob i ñuclel 
Dios. 14 Tsiꞌ yʌlʌyob: Wen ñuc Dios 
am bʌ ti panchan. Wʌꞌ ti pañimil 
woliꞌ yʌqꞌuentelob i ñʌchꞌtilel i 
pusicꞌal winicob xꞌixicob muꞌ bʌ i 
qꞌuejlelob ti utsꞌat ti Dios, cheꞌob. 
15

 Cheꞌ bʌ tsaꞌ chaꞌ majliyob ángelob 
ti panchan, jini xcʌnta tiñʌmeꞌob 
tsiꞌ subeyob i bʌ: Conixla ti Belén 
chaꞌan mi laj qꞌuel ili tsaꞌ bʌ ujti 
tsaꞌ bʌ subentiyonla chaꞌan lac Yum, 
cheꞌob.
16

 Tsaꞌ majliyob ti ora. Tsiꞌ tajayob 
María yicꞌot José yicꞌot jini alʌl 
ñolol tiꞌ bucꞌujib alʌcꞌʌl. 17 Cheꞌ bʌ 
tsaꞌ ujti i qꞌuelob, tsaꞌ caji i subeñob 
pejtelel winicob xꞌixicob. 18 Pejtelel 
tsaꞌ bʌ i yubiyob jini tꞌan tsaꞌ toj 
sajtiyob i pusicꞌal chaꞌan chuqui 
tac tsaꞌ subentiyob chaꞌan xcʌnta 

tiñʌmeꞌob. 19 Pero María maꞌanic 
chuqui tsiꞌ sube yambʌ. Tsaꞌ jach i 
chʌn ñaꞌta tiꞌ pusicꞌal pejtel chuqui 
tsiꞌ yubi. 20 Tsaꞌ sujtiyob xcʌnta 
tiñʌmeꞌob. Tsiꞌ chʌn tsictesayob i 
ñuclel Dios. Tsiꞌ subuyob i ñuclel 
Dios chaꞌan pejtelel chuqui tsiꞌ 
yubiyob yicꞌot chuqui tsiꞌ qꞌueleyob 
cheꞌ bajcheꞌ tsaꞌ subentiyob.

Tsiꞌ pʌyʌyob majlel alʌ 
Jesús ti Templo

21
 Cheꞌ bʌ tsaꞌ ñumi waxʌcpꞌejl 

qꞌuin cheꞌ bʌ tsaꞌ tsepbenti i 
pʌchʌlel alʌ chꞌiton, tsiꞌ yotsʌbeyob 
i cꞌabaꞌ Jesús. Jiñʌch i cꞌabaꞌ tsaꞌ 
bʌ i wʌn otsʌbe jini ángel cheꞌ 
maxto cʌntʌbilic. 22 Cheꞌ bʌ tsaꞌ 
tsꞌʌctiyi chaꞌcꞌal qꞌuin chaꞌan miꞌ 
sʌqꞌuesañob i bʌ cheꞌ bajcheꞌ miꞌ 
yʌl tiꞌ mandar Moisés, tsiꞌ pʌyʌyob 
majlel alʌl ti Jerusalén chaꞌan miꞌ 
yʌqꞌueñob lac Yum. 23 Cheꞌ bajcheꞌ 
tsꞌijbubil tiꞌ mandar lac Yum: 

“Mux caj laꞌ ñaꞌtan i chaꞌañʌch 
lac Yum pejtelel chꞌiton bʌ yʌx 
alʌlob”. 24 Tsaꞌ majliyob chaꞌan 
miꞌ yʌqꞌueñob Dios i majtan jaꞌel 
cheꞌ bajcheꞌ tsiꞌ yʌcꞌʌ mandar lac 
Yum: “Aqꞌuen chaꞌcojt xmucuy o mi 
chaꞌcojt xꞌujcuts”. Cheꞌʌch tsꞌijbubil.

25
 Yaꞌan winic ti Jerusalén i cꞌabaꞌ 

Simeón, toj bʌ i pusicꞌal, muꞌ bʌ i 
chꞌujutesan Dios. Tsiꞌ pijta jini Mesías 
muꞌ bʌ caj i ñuqꞌuesʌbeñob i pusicꞌal 
israelob. Jini Chꞌujul bʌ Espíritu an tiꞌ 
pusicꞌal. 26 Jini Chꞌujul bʌ Espíritu tsiꞌ 
sube Simeón maꞌanic miꞌ caj ti chʌmel 
jinto cheꞌ qꞌuelbilix i chaꞌan jini 
Yajcʌbil bʌ chaꞌan lac Yum. 27 Ñijcʌbil 
chaꞌan Espíritu tsaꞌ ochi ti Templo*. 
I tat i ñaꞌ Jesús tsiꞌ pʌyʌyob ochel 
jini alʌ Jesús ti Templo chaꞌan miꞌ 

melbeñob bajcheꞌ miꞌ yʌl ti mandar. 
28

 Simeón tsiꞌ meqꞌue jini alʌl. Tsiꞌ 
subu i ñuclel Dios. Tsiꞌ yʌlʌ: 29 C Yum, 
xꞌeꞌtelon a chaꞌan. Laꞌ pʌjyicon majlel 
tiꞌ ñʌchꞌtʌlel c pusicꞌal cheꞌ bajcheꞌ 
tsaꞌ wʌlʌ. 30 Come wʌle tsaꞌix j qꞌuele 
tic wut jini Xcoltaya tsaꞌ bʌ a wʌcꞌʌ, 
31

 chocbil bʌ tilel tiꞌ tojlel pejtelel 
winicob xꞌixicob. 32 Jiñʌch i sʌclel 
pañimil muꞌ bʌ caj i pʌstʌl tiꞌ wut 
gentilob. Jiñʌch i ñuclel a chaꞌañoꞌ bʌ 
ti Israel, cheꞌen Simeón.

33
 Tsaꞌ toj sajtiyob i pusicꞌal José yicꞌot 

María, i ñaꞌ Jesús, cheꞌ bʌ tsiꞌ yubiyob 
jini tꞌan chaꞌan i yalobil. 34 Simeón 
tsiꞌ yʌqꞌueyob i yutslel i tꞌan. Tsiꞌ sube 
María, i ñaꞌ alʌl: Awilan, waꞌchocobilix 
a walobil tiꞌ tojlel cabʌl israelob. 
Lamital mi caj i yajlelob, lamital mi 
caj i xucꞌchocontelob. Cabʌlob mi caj 
i chaꞌleñob tꞌan tiꞌ contra cheꞌ miꞌ pʌs 
i bʌ. 35 Wen chꞌijiyem a pusicꞌal mi caj 
a wubin cheꞌ miꞌ tsictiyel bajcheꞌ woliꞌ 
ñaꞌtañob tiꞌ pusicꞌal cabʌlob, cheꞌen 
Simeón. 36 Yaꞌan xꞌixic bʌ xꞌaltꞌan 
jaꞌel i cꞌabaꞌ Ana (i yalobil Fanuel i 
pꞌolbal Aser). Wen cabʌl i jabilel. Cheꞌ 
xchꞌoc to tsaꞌ chumle yicꞌot i ñoxiꞌal 
wucpꞌejl jab. 37 Cꞌʌlʌl mebaꞌix cheꞌ bʌ 
tsiꞌ taja chʌmpꞌejl i joꞌcꞌal (84) i jabilel. 
Maꞌanic tsiꞌ wis cʌyʌ i bʌ ti Templo baꞌ 
tsiꞌ melbe i yeꞌtel Dios ti qꞌuiñil yicꞌot 
ti acꞌʌlel yicꞌot chꞌajb yicꞌot oración. 
38

 Ti jini jach bʌ ora tsaꞌ tili Ana baꞌan 
alʌl. Tsiꞌ sube wocolix i yʌlʌ Dios. Tsiꞌ 
subeyob i sujmlel jini alʌl tiꞌ tojlel 
pejtel añoꞌ bʌ ti Jerusalén woli bʌ i 
pijtañob i coltʌntel.

Tsaꞌ chaꞌ majliyob ti Nazaret 
(Mt. 2.19‑23)

39
 Cheꞌ bʌ tsaꞌ ujti i melob pejtelel 

chuqui tac miꞌ yʌl i mandar lac 

Yum, tsaꞌ sujtiyob yaꞌ ti Galilea 
María yicꞌot José. Tsaꞌ cꞌotiyob tiꞌ 
tejclum i cꞌabaꞌ Nazaret. 40 Tsaꞌ coli 
jini alʌl. Tsaꞌ pꞌʌta. Tsaꞌ bujtꞌi tiꞌ 
ñaꞌtʌbal. Tsaꞌ qꞌuejli ti utsꞌat tiꞌ wut 
Dios.

Chꞌiton Jesús ti Templo
41

 Ti jujumpꞌejl jab i tat i ñaꞌ 
tsaꞌ majliyob ti Jerusalén chaꞌan 
i qꞌuiñilel Pascua*. 42 Cheꞌ anix 
lajchʌmpꞌejl i jabilel Jesús, tsaꞌ 
majliyob ti qꞌuiñijel cheꞌ bajche 
i tilel. 43 Cheꞌ bʌ tsaꞌ ujti i melob 
qꞌuin, tsaꞌ cajiyob ti sujtel. Yaꞌ tsaꞌ 
cʌle ti Jerusalén jini chꞌiton Jesús. 
Mach yujilobic José yicꞌot i ñaꞌ 
Jesús. 44 Tsiꞌ lon ñaꞌtayob tiꞌ pusicꞌal 
woliꞌ sujtel i yalobil jaꞌel yicꞌot 
motocña bʌ i piꞌʌlob. Tsiꞌ xʌñʌyob 
majlel jumpꞌejl qꞌuin. Tsaꞌ caji i 
sʌclañob baꞌan i piꞌʌlob yicꞌot baꞌan 
i cʌñʌyoꞌ bʌ. 45 Cheꞌ maꞌanic tsiꞌ 
tajayob i yalobil, tsaꞌ chaꞌ majliyob 
ti Jerusalén chaꞌan miꞌ sʌclañob. 
46

 Cheꞌ ñumenix uxpꞌejl qꞌuin tsiꞌ 
tajayob ti Templo buchul tiꞌ tojlel 
jini xcʌntesa mandarob. Woliꞌ 
ñichꞌtʌbeñob i tꞌan. Woliꞌ yotsan i 
cꞌajtibal tac jaꞌel. 47 Tsaꞌ toj sajtiyob 
i pusicꞌal pejtelel jini tsaꞌ bʌ i 
yubibeyob i tꞌan jini chꞌiton, come 
cabʌl i ñaꞌtʌbal. Utsꞌat bajcheꞌ tsiꞌ 
jacꞌbeyob i tꞌan. 48 Tsaꞌ toj sajtiyob 
i pusicꞌal i tat i ñaꞌ cheꞌ bʌ tsiꞌ 
qꞌueleyob. María tsiꞌ sube: Calobil, 
¿chucoch cheꞌ tsaꞌ melbeyon lojon? 
Awilan, jini a tat yicꞌot joñon tiꞌ 
chꞌijiyemlel lojon c pusicꞌal tsac 
sʌclayet lojon, cheꞌen.
49

 Jesús tsiꞌ subeyob: ¿Chucoch tsaꞌ 
laꞌ sʌclayon? ¿Mach ba laꞌ wujilic 
yom mic melben i yeꞌtel c Tat? 

cheꞌen. 50 Maꞌanic tsiꞌ chꞌʌmbeyob 
isujm i tꞌan Jesús tsaꞌ bʌ i subeyob. 
51

 Tsaꞌ jubi majlel Jesús yicꞌotob. Tsaꞌ 
cꞌoti ti Nazaret. Tsiꞌ wen chꞌujbibe 
i tꞌan i tat i ñaꞌ. Jini i ñaꞌ tsiꞌ mucu 
tiꞌ pusicꞌal pejtelel tsaꞌ bʌ ujti. 52 Tsaꞌ 
pꞌojli i ñaꞌtʌbal Jesús. Tsaꞌ chañꞌa. 
Tsaꞌ pꞌojli i yutslel i pusicꞌal tiꞌ wut 
Dios yicꞌot tiꞌ wut winicob.

I subal Juan tsaꞌ bʌ i yʌcꞌʌ chꞌʌmjaꞌ 
(Mt. 3.1‑12; Mr. 1.1‑8; Jn. 1.19‑28)

3  Cheꞌ bʌ tsiꞌ chaꞌle yumʌl 
joꞌlujumpꞌejl jab Tiberio 

César, an i yeꞌtel ti gobernador 
Poncio Pilato yaꞌ ti Judea. Woliꞌ 
yumʌntel Herodes yaꞌ ti Galilea. 
I yijtsꞌin Herodes i cꞌabaꞌ Felipe, 
woliꞌ chaꞌlen yumʌl yaꞌ ti Iturea 
yicꞌot yaꞌ ti Traconite. Lisanias woliꞌ 
chaꞌlen yumʌl yaꞌ ti Abilinia. 2 Jini 
ñuc bʌ motomajob jiñobʌch Anás 
yicꞌot Caifás. Tsaꞌ tili i tꞌan Dios 
baꞌan Juan yaꞌ ti jochol bʌ lum. Jini 
Juan i yalobil Zacarías. 3 Tsaꞌ ñumi 
Juan ti subtꞌan ti pejtelel lum yaꞌ tiꞌ 
joytilel Jordán jaꞌ. Tsiꞌ sube winicob 
xꞌixicob chaꞌan miꞌ chꞌʌmob jaꞌ 
cheꞌ miꞌ cʌyob i mul chaꞌan miꞌ 
ñusʌbentelob i mul, 4 cheꞌ bajcheꞌ 
tsꞌijbubil tiꞌ juñilel i tꞌan jini xꞌaltꞌan 
Isaías. Tsiꞌ yʌlʌ: “I tꞌan juntiquil 
winic muꞌ bʌ i chaꞌlen cꞌam bʌ tꞌan 
ti jochol bʌ lum: Chajpanla i bijlel 
lac Yum. Pʌtʌla majlel mucubij i 
chaꞌan, cheꞌen. 5 Pejtelel jini cꞌomol 
tac bʌ lum miꞌ caj ti bujtꞌintel. 
Pejtelel wits yicꞌot bujbujtʌl miꞌ 
cajel ti jubel. Jini xoyol tac bʌ bij 
mi caj i tojꞌan. Pejtelel jini bulul 
bexel bʌ bij pamacña mi caj i majlel. 
6

 Pejtelel winicob xꞌixicob mi caj i 
yubiñob bajcheꞌ miꞌ coltʌntelob ti 

Dios”. Cheꞌʌch tsꞌijbubil tiꞌ juñilel 
Isaías.
7

 Juan tsaꞌ caji i subeñob winicob 
xꞌixicob tsaꞌ bʌ loqꞌuiyob tilel 
chaꞌan miꞌ chꞌʌmob jaꞌ: I yalobiletla 
xcꞌʌñʌñej. ¿Majqui tsiꞌ subeyetla 
chaꞌan mi laꞌ putsꞌtan jini tojmulil 
muꞌ bʌ i tilel? 8 Melela toj bʌ laꞌ 
melbal mi woli laꞌ cʌy laꞌ mul. 
Mach mi laꞌ wʌl ti laꞌ pusicꞌal: 

“Jiñʌch c tat lojon Abraham”. Mach 
cheꞌic yom mi laꞌ wʌl. Come mic 
subeñetla, Dios mi mejlel i pʌntesan 
jini xajlel tac tiꞌ yalobilob Abraham. 
9

 Wʌle acꞌbil hacha tiꞌ yebal teꞌ. 
Pejtelel jini teꞌ mach bʌ anic miꞌ 
yʌcꞌ wen bʌ i wut miꞌ sejqꞌuel. Miꞌ 
chojquel ti cꞌajc, cheꞌen Juan.
10

 Jini winicob xꞌixicob tsiꞌ 
cꞌajtiyob: ¿Chuqui yom mic mel 
lojon? cheꞌob. 11 Juan tsiꞌ jacꞌʌ: Jini 
am bʌ i chaꞌan chaꞌpꞌejl i bujc laꞌ i 
yʌqꞌuen jumpꞌejl jini mach bʌ anic 
i chaꞌan. Jini am bʌ i weꞌel cheꞌʌch 
yom miꞌ mel jaꞌel, cheꞌen. 12 Tsaꞌ 
tiliyob chaꞌtiquil uxtiquil xchꞌʌm 
tojoñelob jaꞌel chaꞌan miꞌ chꞌʌmob 
jaꞌ. Tsiꞌ cꞌajtibeyob: Maestro, 
¿chuqui yom mic mel lojon? 
cheꞌob. 13 Juan tsiꞌ subeyob: Mach 
yomic mi laꞌ cꞌajtin tojoñel ñumen 
bajche tsaꞌ subentiyetla, cheꞌen. 
14

 Chaꞌtiquil uxtiquil soldadojob 
jaꞌel tsiꞌ cꞌajtibeyob: Jixcu joñon 
lojon, ¿chuqui yom mic mel lojon? 
cheꞌob. Juan tsiꞌ subeyob: Mach 
mi laꞌ chilben i taqꞌuin winic mi 
juntiquilic. Mach mi laꞌ pʌcꞌ ti mulil 
mi juntiquilic. Yom contentojetla 
yicꞌot i tojol laꞌ weꞌtel, cheꞌen.
15

 Cheꞌ woliyob to ti pijt, pejtelel 
winicob xꞌixicob woliꞌ pejcañob i 
bʌ: ¿Jim ba Cristo jini Juan? cheꞌob. 

LUCAS 2 ,  3



99

16
 Juan tsiꞌ subeyob ti pejtelelob: 

Joñon ti isujm mi cʌqꞌueñetla 
chꞌʌmjaꞌ, pero tal jini ñumen 
pꞌʌtʌl bʌ bajcheꞌon. Mach ñuconic 
chaꞌan mic ticben i chꞌajñal i xʌñʌb. 
Jiñʌch muꞌ bʌ caj i yʌqꞌueñetla laꞌ 
chꞌʌm Chꞌujul bʌ Espíritu yicꞌot 
cꞌajc. 17 An i wejlʌjib tiꞌ cꞌʌb. Mi 
caj i wen wejlan i yajñib trigo. Mi 
caj i lot jini trigo tiꞌ yotlel. Mi caj 
i pulben i sujl ti cꞌajc mach bʌ 
yujilic yajpel ti pejtelel ora. Cheꞌ tsiꞌ 
yʌlʌ Juan. 18 Cheꞌ bʌ tsiꞌ subeyob 
winicob xꞌixicob jini wen tꞌan, tsiꞌ 
xiqꞌuiyob chaꞌan miꞌ jacꞌob. 19 Juan 
tsiꞌ sube i mul jini Herodes am bʌ 
i yeꞌtel ti yumʌl. Come Herodes 
tsiꞌ pʌyʌ Herodías i yijñam Felipe 
i yijtsꞌin. Juan tsiꞌ sube pejtelel i 
jontolil tsaꞌ bʌ i chaꞌle Herodes. 
20

 An to yambʌ jontolil tsaꞌ bʌ i 
mele Herodes. Tsiꞌ mʌcʌ Juan ti 
mʌjquibʌl.

Tsiꞌ chꞌʌmʌ jaꞌ Jesús 
(Mt. 3.13‑17; Mr. 1.9‑11)

21
 Cheꞌ bʌ tsiꞌ chꞌʌmʌyob jaꞌ 

pejtelel winicob xꞌixicob, tsiꞌ chꞌʌmʌ 
jaꞌ jaꞌel Jesús. Cheꞌ woliꞌ pejcan 
Dios ti oración, tsaꞌ cajli panchan. 
22

 Tsaꞌ jubi tilel jini Chꞌujul bʌ 
Espíritu baꞌan Jesús. Cheꞌ yilal cheꞌ 
bajcheꞌ xꞌujcuts. Tsaꞌ tili tꞌan chꞌoyol 
bʌ ti panchan. Tsiꞌ subu: Jatet 
Calobilet muꞌ bʌ j cꞌuxbin. Wen 
utsꞌat mij qꞌuelet, cheꞌen.

I cꞌabaꞌ tac i ñojteꞌel Jesús 
(Mt. 1.1‑17)

23
 An cheꞌ bajcheꞌ lujumpꞌejl i 

chaꞌcꞌal i jabilel Jesús cheꞌ bʌ tsiꞌ 
teche i yeꞌtel. Jini Jesús i yalobilʌch 
José, cheꞌ miꞌ lon alob winicob. 

José i ñijꞌal Elí. 24 I tat Elí jiñʌch 
Matat, i tat Matat jiñʌch Leví, i tat 
Leví jiñʌch Melqui, i tat Melqui 
jiñʌch Jana, i tat Jana jiñʌch José, 
25

 i tat José jiñʌch Matatías, i tat 
Matatías jiñʌch Amós, i tat Amós 
jiñʌch Nahum, i tat Nahum jiñʌch 
Esli, i tat Esli jiñʌch Nagai, 26 i tat 
Nagai jiñʌch Maat, i tat Maat jiñʌch 
Matatías, i tat Matatías jiñʌch 
Semei, i tat Semei jiñʌch José, i 
tat José jiñʌch Judá, 27 i tat Judá 
jiñʌch Joana, i tat Joana jiñʌch 
Resa, i tat Resa jiñʌch Zorobabel, 
i tat Zorobabel jiñʌch Salatiel, i 
tat Salatiel jiñʌch Neri, 28 i tat 
Neri jiñʌch Melqui, i tat Melqui 
jiñʌch Adi, i tat Adi jiñʌch Cosam, 
i tat Cosam jiñʌch Elmodam, i 
tat Elmodam jiñʌch Er, 29 i tat Er 
jiñʌch Josué, i tat Josué jiñʌch 
Eliezer, i tat Eliezer jiñʌch Jorim, i 
tat Jorim jiñʌch Matat, 30 i tat Matat 
jiñʌch Leví, i tat Leví jiñʌch Simeón 
i tat Simeón jiñʌch Judá, i tat Judá 
jiñʌch José, i tat José jiñʌch Jonán, 
i tat Jonán jiñʌch Eliaquim, 31 i tat 
Eliaquim jiñʌch Melea, i tat Melea 
jiñʌch Mainán, i tat Mainán jiñʌch 
Matata, i tat Matata jiñʌch Natán, 
32

 i tat Natán jiñʌch David, i tat 
David jiñʌch Isaí, i tat Isaí jiñʌch 
Obed, i tat Obed jiñʌch Booz, i tat 
Booz jiñʌch Salmón, i tat Salmón 
jiñʌch Naasón, 33 i tat Naasón 
jiñʌch Aminadab, i tat Aminadab 
jiñʌch Aram, i tat Aram jiñʌch 
Esrom, i tat Esrom jiñʌch Fares, i 
tat Fares jiñʌch Judá, 34 i tat Judá 
jiñʌch Jacob, i tat Jacob jiñʌch 
Isaac, i tat Isaac jiñʌch Abraham, i 
tat Abraham jiñʌch Taré, i tat Taré 
jiñʌch Nacor, 35 i tat Nacor jiñʌch 

Serug, i tat Serug jiñʌch Ragau, i 
tat Ragau jiñʌch Peleg, i tat Peleg 
jiñʌch Heber, i tat Heber jiñʌch 
Sala, 36 i tat Sala jiñʌch Cainán, i 
tat Cainán jiñʌch Arfaxad, i tat 
Arfaxad jiñʌch Sem, i tat Sem 
jiñʌch Noé, i tat Noé jiñʌch Lamec, 
37

 i tat Lamec jiñʌch Matusalén, i 
tat Matusalén jiñʌch Enoc, i tat 
Enoc jiñʌch Jared, i tat Jared 
jiñʌch Mahalaleel, i tat Mahalaleel 
jiñʌch Cainán, 38 i tat Cainán jiñʌch 
Enós, i tat Enós jiñʌch Set, i tat Set 
jiñʌch Adán, Adán jiñʌch i yalobil 
Dios.

I yilʌbentel i pusicꞌal Jesús 
(Mt. 4.1‑11; Mr. 1.12‑13)

4  Jesús, butꞌul ti jini Chꞌujul 
bʌ Espíritu, tsiꞌ cʌyʌ Jordán 

jaꞌ. Tsaꞌ pʌjyi majlel chaꞌan Espíritu 
cꞌʌlʌl ti colem bʌ i tiquiñal lum. 
2

 Chaꞌcꞌal qꞌuin yaꞌan. Tsaꞌ ilʌbenti i 
pusicꞌal chaꞌan xiba. Chaꞌcꞌal qꞌuin 
maꞌanic chuqui tsiꞌ wis cꞌuxu. Cheꞌ 
ñumenix, an i wiꞌñal Jesús. 3 Jini 
xiba tsiꞌ sube Jesús: Mi i Yalobilet 
Dios suben ili xajlel chaꞌan miꞌ 
pʌntʌyel ti waj, cheꞌen. 4 Jesús tsiꞌ 
sube: Tsꞌijbubil: “Mach ti wajic jach 
cuxulob winicob xꞌixicob, pero 
ti pejtelel tꞌan chꞌoyol bʌ ti Dios”, 
cheꞌen. 5 Jini xiba tsiꞌ pʌyʌ majlel ti 
chan bʌ wits. Ti poj jumucꞌ jach tsiꞌ 
laj pʌsbe Jesús i yumʌntel tac jini 
yumʌlob ti pañimil. 6 Jini xiba tsiꞌ 
sube Jesús: Mi caj cʌqꞌueñet pejtel 
iliyi yicꞌot i pꞌʌtʌlel yicꞌot i ñuclel, 
come laj aqꞌuebilon tic wenta. Mi 
cʌqꞌuen majqui com. 7 Muqꞌuic a 
ñocchocon a bʌ a chꞌujutesañon, 
a chaꞌañʌch miꞌ majlel ti pejtelel, 
cheꞌen jini xiba. 8 Jesús tsiꞌ sube: 

Cucu ti loqꞌuel wʌꞌ baꞌ añon, 
Satanás, come tsꞌijbubil: “Yom maꞌ 
chꞌujutesan a Yum Dios. Cojach jini 
yom maꞌ yuman”, cheꞌen.

9
 Jini xiba tsiꞌ pʌyʌ majlel Jesús 

yaꞌ ti Jerusalén. Yaꞌ tsiꞌ pʌyʌ majlel 
ti waꞌtʌl tiꞌ pam i jol Templo. Tsiꞌ 
sube: Mi i Yalobilet Dios, choco 
jubel a bʌ. 10 Come tsꞌijbubil: “Mi 
caj i subeñob i yángelob chaꞌan miꞌ 
cʌntañet. 11 Mi caj i chuquet tiꞌ cꞌʌb, 
ame a jatsꞌ a woc ti xajlel”, cheꞌen 
xiba. 12 Jesús tsiꞌ sube: Albilix jini 
tꞌan: “Mach yomic maꞌ wilʌben i 
pusicꞌal a Yum Dios”, cheꞌen. 13 Cheꞌ 
bʌ tsaꞌ ujti i yilʌben i pusicꞌal Jesús, 
jini xiba tsiꞌ cʌyʌ chaꞌpꞌejl uxpꞌejl 
qꞌuin.

I techibal i yeꞌtel Jesús wʌꞌ ti 
pañimil 

(Mt. 4.12‑17; Mr. 1.14‑15)
14

 Jesús tsaꞌ chaꞌ majli ti Galilea. 
An i pꞌʌtʌlel jini Espíritu yicꞌot. 
Tsaꞌ pujqui tꞌan ti pejtelel lum 
tiꞌ joytilel Galilea chaꞌan ñuc bʌ i 
melbal Jesús. 15 Jesús tsiꞌ chaꞌle 
cʌntesa ti sinagoga tac i chaꞌan 
judíojob. Pejtelel winicob xꞌixicob 
tsiꞌ tsictesayob i ñuclel Jesús.

Tsaꞌ tsꞌaꞌlenti Jesús yaꞌ ti Nazaret 
(Mt. 13.53‑58; Mr. 6.1‑6)

16
 Tsaꞌ majli Jesús yaꞌ ti Nazaret 

baꞌ tsaꞌ coli. Tsaꞌ ochi ti sinagoga 
tiꞌ qꞌuiñilel cꞌaj o cheꞌ bajcheꞌ i 
tilel. Tsaꞌ waꞌle chaꞌan miꞌ qꞌuel jun. 
17

 Tsaꞌ aqꞌuenti i jun jini xꞌaltꞌan 
Isaías. Cheꞌ bʌ tsiꞌ tili jini bʌlbil 
bʌ jun tsiꞌ taja baꞌ tsꞌijbubil ili 
tꞌan: 18 “An i yEspíritu lac Yum tic 
pusicꞌal. Tsiꞌ yajcayon chaꞌan mic 
subeñob jini wen tꞌan pꞌumpuñoꞌ 

bʌ. Tsiꞌ chocoyon tilel chaꞌan mic 
lajmesʌbeñob i chꞌijiyemlel jini 
chꞌijiyemoꞌ bʌ, chaꞌan mic subeñob 
loqꞌuel jini ñupꞌuloꞌ bʌ, chaꞌan mij 
cꞌoqꞌuesʌbeñob i wut jini xpotsꞌob, 
chaꞌan mi cʌcꞌ ti colel jini ticꞌlʌbiloꞌ 
bʌ. 19 Tsiꞌ chocoyon tilel chaꞌan 
mic sub jiñʌch i jabilel i yutslel 
i pusicꞌal lac Yum”. Cheꞌʌch tsiꞌ 
pejcʌbeyob i Tsꞌijbujel Dios jini 
Jesús.

20
 Tsiꞌ chaꞌ bʌlʌ jini jun Jesús. 

Tsiꞌ chaꞌ aqꞌue jini am bʌ i yeꞌtel 
ti sinagoga. Tsaꞌ buchle. Pejtelel 
añoꞌ bʌ ti sinagoga tsiꞌ chꞌujchꞌuj 
qꞌueleyob Jesús. 21 Jesús tsaꞌ caji 
i subeñob: Tsꞌʌctiyemix wʌle i 
tsꞌijbujel Dios, tsaꞌ bʌ laꞌ wubi, 
cheꞌen. 22 Ti pejtelelob utsꞌat 
tsiꞌ tajayob ti tꞌan Jesús. Tsaꞌ toj 
sajtiyob i pusicꞌal chaꞌan utsꞌat i tꞌan 
Jesús. Tsiꞌ yʌlʌyob: ¿Mach ba jinic 
i yalobil José? cheꞌob. 23 Jesús tsiꞌ 
subeyob: Isujm mi caj laꞌ subeñon 
jini tꞌan muꞌ bʌ i cꞌʌñob ti lajiya: 

“Stsꞌʌcaya, tsꞌʌcan a bʌ”, cheꞌen. Mi 
caj laꞌ subeñon c mel wʌꞌ tic lumal 
chuqui tsac mele yaꞌ ti Capernaum 
cheꞌ bajcheꞌ tsaꞌix laꞌ wubi. cheꞌen. 
24

 Jesús tsiꞌ yʌlʌ jaꞌel: Ti isujm mic 
subeñetla, maꞌanic xꞌaltꞌan muꞌ bʌ i 
qꞌuejlel ti ñuc tiꞌ lumal.
25

 Ti isujm mic subeñetla an cabʌl 
mebaꞌ xꞌixicob ti Israel tiꞌ qꞌuiñilel 
Elías cheꞌ wen jamʌl pañimil ojlil i 
chʌmpꞌejl jab, cheꞌ bʌ tsaꞌ tili cabʌl 
wiꞌñal ti pejtelel lum. 26 Maꞌanic 
tsaꞌ chojqui majlel Elías baꞌ añob. 
Tsaꞌ jach chojqui majlel ti Sarepta 
yaꞌ ti Sidón baꞌan juntiquil mebaꞌ 
xꞌixic. 27 An jaꞌel cabʌl israelob añoꞌ 
bʌ leco bʌ i tsoy cheꞌ tiꞌ yorajlel 
jini xꞌaltꞌan Eliseo. Maꞌanic majqui 

tsaꞌ lajmesʌnti, jini jach Naamán, 
chꞌoyol bʌ ti Siria. Cheꞌ tsiꞌ yʌlʌ 
Jesús. 28 Cheꞌ bʌ tsiꞌ yubiyob ili 
tꞌan, tsaꞌ laj cajiyob ti michꞌajel yaꞌ 
ti sinagoga. 29 Tsaꞌ waꞌleyob. Tsiꞌ 
pʌyʌyob loqꞌuel Jesús tiꞌ tiꞌ tejclum 
waꞌchocobil bʌ ti wits. Tsiꞌ pʌyʌyob 
majlel baꞌ jʌmʌl wits chaꞌan miꞌ xit 
chocob jubel. 30 Jesús tsaꞌ ñumi ti 
ojlil baꞌ añob. Tsaꞌ majli.

Winic am bʌ i xibʌjlel 
(Mr. 1.21‑28)

31
 Tsaꞌ jubi majlel Jesús ti jumpꞌejl 

tejclum yaꞌ ti Galilea i cꞌabaꞌ 
Capernaum. Tsiꞌ cʌntesayob tiꞌ qꞌuiñilel 
tac cꞌaj o. 32 Tsaꞌ toj sajtiyob i pusicꞌal 
chaꞌan i cʌntesa come tsiꞌ chaꞌle tꞌan 
Jesús yicꞌot i pꞌʌtʌlel i yeꞌtel. 33 Yaꞌ ti 
sinagoga an winic am bʌ i xibʌjlel. 
Cꞌam tsiꞌ chaꞌle tꞌan. 34 Tsiꞌ yʌlʌ: 
Cʌyʌyon lojon. ¿Chuqui i yeꞌtel tsaꞌ 
tiliyet baꞌ añon lojon, Jesús chꞌoyolet bʌ 
ti Nazaret? ¿Tsaꞌ ba tiliyet chaꞌan maꞌ 
jisañon lojon? Cujil majquiyet. Jatet jini 
Chꞌujulet Bʌ chꞌoyol bʌ ti Dios, cheꞌob. 
35

 Jesús tsiꞌ tiqꞌui. Tsiꞌ sube: Chꞌʌbix. 
Loqꞌuen tiꞌ pusicꞌal, cheꞌen. Jini xiba 
tsiꞌ choco jini winic ti lum tiꞌ yojlilob. 
Tsaꞌ loqꞌui xiba. Maꞌanic tsiꞌ wis lowo 
jini winic. 36 Tsaꞌ toj sajtiyob i pusicꞌal 
ti pejtelelob. Tsaꞌ caji i pejcañob i 
bʌ. Tsiꞌ yʌlʌyob: ¿Baqui tilem i tꞌan? 
Come tiꞌ pꞌʌtʌlel yicꞌot i yeꞌtel miꞌ choc 
loqꞌuel i xibʌjlel winic. Miꞌ loqꞌuelob, 
cheꞌob. 37 Tsaꞌ pujqui tꞌan ti pejtelel jini 
lum yicꞌot ti yan tac bʌ lum tiꞌ joytilel 
chaꞌan ñuc bʌ i melbal Jesús.

Jesús tsiꞌ lajmesa cabʌlob 
(Mt. 8.14‑17; Mr. 1.29‑34)

38
 Tsaꞌ waꞌle Jesús. Tsaꞌ loqꞌui ti 

sinagoga. Tsaꞌ ochi tiꞌ yotot Simón 

baꞌ woliꞌ wen ubin cꞌajc xꞌixic bʌ i 
ñijꞌal Simón. Tsiꞌ cꞌajtibeyob Jesús 
ti wocol tꞌan chaꞌan miꞌ lajmesan. 
39

 Ñuc waꞌal Jesús tiꞌ tꞌejl xꞌixic, 
tsiꞌ tiqꞌui jini cꞌajc. Jini xꞌixic tsaꞌ 
lajmi. Tsaꞌ chꞌojyi ti ora. Tsaꞌ caji 
i weꞌsañob. 40 Cheꞌ woli ti bʌjlel 
qꞌuin tsiꞌ pʌyʌyob majlel baꞌan 
Jesús pejtel xcꞌamʌjelob leco tac 
bʌ i chʌmel. Jesús tsiꞌ yʌcꞌʌ i cꞌʌb 
ti junjuntiquilob. Tsiꞌ lajmesayob. 
41

 Tsaꞌ loqꞌuiyob xibajob tiꞌ pusicꞌal 
cabʌlob. Tsiꞌ chaꞌleyob cꞌam bʌ tꞌan. 
Tsiꞌ yʌlʌyob: Jatet i Yalobilet Dios, 
cheꞌob. Jesús tsiꞌ tiqꞌuiyob. Maꞌanic 
tsiꞌ yʌqꞌueyob i chaꞌlen tꞌan, come 
cʌñʌl i chaꞌañob jiñʌch Cristo.

Jesús tsiꞌ chaꞌle subtꞌan ti Galilea 
(Mr. 1.35‑39)

42
 Cheꞌ bʌ tsaꞌ sʌcꞌa pañimil tsaꞌ 

loqꞌui majlel Jesús. Tsaꞌ majli ti 
jochol bʌ lum. Winicob xꞌixicob tsiꞌ 
sʌclayob. Tsaꞌ majliyob baꞌan. Tsiꞌ 
ñopoyob i jalitesan Jesús chaꞌan 
ya jach miꞌ cʌytʌl yicꞌotob. 43 Jesús 
tsiꞌ subeyob: Wersa mic sub jini 
wen tꞌan chaꞌan i yumʌntel Dios ti 
yambʌ tejclum tac jaꞌel, come jini 
chaꞌan chocbilon tilel, cheꞌen. 44 Tsiꞌ 
chaꞌle subtꞌan ti sinagoga tac yaꞌ ti 
Judea.

Tsiꞌ chucuyob cabʌl chʌy 
(Mt. 4.18‑22; Mr. 1.16‑20)

5  Cheꞌ yaꞌan Jesús tiꞌ tꞌejl 
ñajb i cꞌabaꞌ Genesaret, jini 

winicob xꞌixicob tsiꞌ jom ñetꞌeyob 
i bʌ baꞌ waꞌal Jesús chaꞌan miꞌ 
ñichꞌtañob i tꞌan Dios. 2 Tsiꞌ qꞌuele 
chaꞌpꞌejl barco lʌcꞌʌl tiꞌ tiꞌ jini ñajb. 
Loqꞌuemobix ti barco jini xchuc 
chʌyob, woliꞌ sʌcꞌob i chimoꞌchʌy. 

3
 Tsaꞌ ochi Jesús ti jumpꞌejl barco 

i chaꞌan Simón. Tsiꞌ sube Simón 
chaꞌan miꞌ tsꞌitaꞌ ñijcan majlel jini 
barco yaꞌ tiꞌ tiꞌ jaꞌ. Tsaꞌ buchle Jesús 
ti barco. Yaꞌ tsaꞌ caji i cʌntesan jini 
tempʌbiloꞌ bʌ. 4 Cheꞌ bʌ tsaꞌ ujti ti 
tꞌan, Jesús tsiꞌ sube Simón: Ñijcan 
majlel jini barco baꞌ tam jini ñajb. 
Choco ochel a chimoꞌchʌy, cheꞌen. 
5

 Simón tsiꞌ jacꞌʌ: Maestro, tsaꞌix c 
chaꞌle lojon eꞌtel ti pejtelel acꞌʌlel. 
Maꞌanic chuqui tsac chucu lojon. 
Pero chaꞌan ti a tꞌan mic choc ochel 
chimoꞌchʌy, cheꞌen. 6 Cheꞌ bʌ tsiꞌ 
yotsayob tsiꞌ chucuyob cabʌl chʌy. 
Tsaꞌ caji ti tsꞌojquel jini chimoꞌchʌy. 
7

 Tsiꞌ pʌyʌyob tiꞌ cꞌʌb i piꞌʌlob añoꞌ 
bʌ ti yambʌ barco chaꞌan miꞌ tilelob 
i coltan. Tsaꞌ tiliyob. Tsiꞌ butꞌuyob 
jini chaꞌpꞌejl barco jinto cheꞌ yomix 
junyajlel ochel ti jaꞌ jini barco tac.

8
 Cheꞌ bʌ tsiꞌ qꞌuele Simón Pedro, 

tsiꞌ ñocchoco i bʌ baꞌan Jesús. Tsiꞌ 
sube: Loqꞌuen tic tojlel c Yum, 
come xmulilon, cheꞌen. 9 Come tsaꞌ 
wen caji ti bʌqꞌuen Pedro yicꞌot 
pejtelel yaꞌ bʌ añob, come oñatax 
tsiꞌ chucuyob chʌy. 10 Cheꞌ jaꞌel, tsaꞌ 
cajiyob ti bʌqꞌuen Jacobo yicꞌot Juan, 
i yalobilob Zebedeo, i piꞌʌlobʌch 
Simón ti eꞌtel. Jesús tsiꞌ sube Simón: 
Mach a chaꞌlen bʌqꞌuen. Wʌle, 
mux a wochel ti xchuc winicob, 
cheꞌen. 11 Cheꞌ bʌ tsaꞌ ujti i ñijcañob 
majlel barco tac tiꞌ tiꞌ ñajb, jini 
xchuc chʌyob tsiꞌ cʌyʌyob pejtelel i 
chubʌꞌan. Tsiꞌ tsajcayob majlel Jesús.

Jesús tsiꞌ lajmesa jini am bʌ leco bʌ 
i tsoy 

(Mt. 8.1‑4; Mr. 1.40‑45)
12

 Cheꞌ yaꞌan Jesús ti jumpꞌejl 
tejclum, awilan, tsaꞌ tili winic 

wen pacal leco bʌ i tsoy. Cheꞌ bʌ 
tsiꞌ qꞌuele Jesús, tsiꞌ pʌcchoco i 
bʌ ti lum. Tsiꞌ cꞌajtibe ti wocol 
tꞌan: C Yum, mi a wom mi mejlel 
a lajmesañon, cheꞌen. 13 Jesús tsiꞌ 
sʌtsꞌʌ i cꞌʌb. Tsiꞌ tʌlʌ. Tsiꞌ yʌlʌ: 
Com cu. Laꞌ lajmiquet, cheꞌen. Tsaꞌ 
bʌcꞌ lajmi leco bʌ i tsoy. 14 Jesús 
tsiꞌ tiqꞌui chaꞌan maꞌanic miꞌ suben 
mi juntiquilic. Cucu, cheꞌen, pʌsʌ 
a bʌ baꞌan motomaj. Acꞌʌ chuqui 
tsiꞌ subu Moisés ti mandar chaꞌan 
miꞌ ñaꞌtañob winicob xꞌixicob 
sʌqꞌuesʌbilet, cheꞌen Jesús. 
15

 Ñumen cabʌl tsaꞌ pujqui tꞌan 
chaꞌan ñuc bʌ i melbal Jesús. Tsiꞌ 
tempayob i bʌ bajcꞌʌlob chaꞌan 
miꞌ ñichꞌtʌbeñob i tꞌan Jesús yicꞌot 
chaꞌan miꞌ lajmelob ti pejtelel i 
chʌmel. 16 Jesús tsiꞌ cʌyʌyob. Tsaꞌ 
majli ti jochol bʌ lum. Tsiꞌ pejca 
Dios.

Jesús tsiꞌ lajmesa winic mach bʌ anic 
i cꞌʌjñibal i yoc i cꞌʌb 

(Mt. 9.1‑8; Mr. 2.1‑12)
17

 Ti jumpꞌejl qꞌuin cheꞌ woli 
ti cʌntesa Jesús, yaꞌ buchulob 
fariseojob yicꞌot xcʌntesa mandarob 
chꞌoyoloꞌ bʌ ti pejtelel tejclum 
ti Galilea yicꞌot ti Judea yicꞌot ti 
Jerusalén. An i pꞌʌtʌlel lac Yum 
yicꞌot Jesús chaꞌan miꞌ lajmesañob. 
18

 Awilan, chaꞌtiquil uxtiquil 
winicob tsiꞌ pʌyʌyob tilel winic 
mach bʌ anic i cꞌʌjñibal i yoc i 
cꞌʌb, ñolol tiꞌ wʌyib. Tsiꞌ ñopoyob i 
yotsan ti otot chaꞌan miꞌ yʌcꞌob tiꞌ 
tojel Jesús. 19 Maꞌanic baꞌ tsaꞌ mejli 
i yotsañob, come teñecña winicob 
xꞌixicob. Tsaꞌ letsiyob tiꞌ jol otot baꞌ 
tsiꞌ toc jamʌyob teja. Tsiꞌ juꞌsayob 
tiꞌ wʌyib ti yojlil baꞌan Jesús. 20 Cheꞌ 

bʌ tsiꞌ ñaꞌta Jesús woliꞌ ñopob jini 
winicob, tsiꞌ sube jini cꞌam bʌ: 
Winic ñusʌbilix a mul, cheꞌen.

21
 Jini fariseojob yicꞌot 

stsꞌijbayajob tsaꞌ caji i yʌlob tiꞌ 
pusicꞌal: ¿Chuqui i yeꞌtel jini winic 
muꞌ bʌ i pꞌaj Dios? ¿Majqui mi 
mejlel i ñusan mulil? ¿Mach ba 
cojic jach Dios? cheꞌob. 22 Ñaꞌtʌbil 
i chaꞌan Jesús chuqui woliꞌ yʌlob 
tiꞌ pusicꞌal. Tsiꞌ subeyob: ¿Chucoch 
woli laꞌ chaꞌlen tꞌan ti laꞌ pusicꞌal? 
23

 ¿Baqui bʌ ñumen wocol? ¿Wocol 
ba cheꞌ mic suben: “Ñusʌbilix a 
mul”, o jimba wocol cheꞌ mic suben: 

“Chꞌoyen, chaꞌlen xʌmbal”? 24 Pero 
chaꞌan mi laꞌ ñaꞌtan an i pꞌʌtʌlel 

*i Yalobil Winic ilayi ti pañimil 
chaꞌan miꞌ ñusan mulil, (tsiꞌ sube 
jini mach bʌ anic i cꞌʌjñibal i yoc i 
cꞌʌb): Mic subeñet chꞌojyen, teche 
a wʌyib, cucu ti a wotot, cheꞌen 
Jesús. 25 Ti ora tsaꞌ chꞌojyi jini winic 
tiꞌ tojel i wutob. Tsiꞌ teche i wʌyib 
baꞌ tsaꞌ ñole. Tsaꞌ majli tiꞌ yotot. 
Tsiꞌ tsictesa i ñuclel Dios. 26 Tsaꞌ toj 
sajtiyob i pusicꞌal ti pejtelelob. Tsiꞌ 
tsictesʌbeyob i ñuclel Dios. Tsiꞌ wen 
chaꞌleyob bʌqꞌuen. Tsiꞌ yʌlʌyob: 
Tsaꞌix laj qꞌuele bʌbʌqꞌuen tac bʌ, 
cheꞌob.

Tsaꞌ pʌjyi Leví 
(Mt. 9.9‑13; Mr. 2.13‑17)

27
 Ti wiꞌil tsaꞌ loqꞌui majlel Jesús. 

Tsiꞌ qꞌuele xchꞌʌm tojoñel, i cꞌabaꞌ 
Leví, yaꞌ buchul baꞌ miꞌ chꞌʌjmel 
tojoñel. Jesús tsiꞌ sube: Tsajcañon, 
cheꞌen. 28 Leví tsiꞌ cʌyʌ pejtelel 
i chubʌꞌan. Tsaꞌ waꞌle. Tsaꞌ caji i 
tsajcan majlel Jesús. 29 Leví tsiꞌ mele 
qꞌuin tiꞌ yotot. Yaꞌ tem buchulob 
cabʌl xchꞌʌm tojoñelob yicꞌot 

yañoꞌ bʌ. 30 Jini stsꞌijbayajob yicꞌot 
fariseojob tsaꞌ cajiyob ti wʌlwʌl tꞌan 
tiꞌ contra jini xcʌntꞌañob i chaꞌan 
Jesús. Tsiꞌ subeyob: ¿Chucoch woli 
laꞌ piꞌlen ti weꞌel uchꞌel jini xchꞌʌm 
tojoñelob yicꞌot xmulilob? cheꞌob. 
31

 Jesús tsiꞌ jacꞌbeyob: Jini cꞌocꞌoꞌ 
bʌ mach yomobic tsꞌʌcʌntel, cojach 
jini cꞌamoꞌ bʌ. 32 Maꞌanic tsaꞌ tili c 
pʌy jini tojoꞌ bʌ, jini jach xmulilob, 
chaꞌan miꞌ cʌyob i mul, cheꞌen.

Cꞌajtibal chaꞌan chꞌajb 
(Mt. 9.14‑17; Mr. 2.18‑22)

33
 Winicob tsaꞌ caji i subeñob: 

Cabʌl miꞌ chaꞌleñob chꞌajb yicꞌot 
oración jini xcʌntꞌañob i chaꞌan 
Juan. Cheꞌʌch miꞌ melob jaꞌel jini 
xcʌntꞌañob i chaꞌan fariseojob. 
Pero jini xcʌntꞌañob a chaꞌan miꞌ 
chaꞌleñob weꞌel uchꞌel, cheꞌob. 
34

 Jesús tsiꞌ subeyob: ¿Mejl ba laꞌ 
suben jini xmel qꞌuiñob wersa miꞌ 
chaꞌleñob chꞌajb cheꞌ yaꞌto an jini 
xñujpuñijel yicꞌotob? 35 Pero tal i 
yorajlel cheꞌ mi caj i pʌjyel majlel 
jini woli bʌ ti ñujpuñijel. Ti jini 
qꞌuin tac miꞌ cajelob ti chꞌajb xmel 
qꞌuiñob, cheꞌen.

36
 Tsiꞌ subeyob jaꞌel jini lajiya: 

Maꞌanic majch miꞌ cꞌʌn tsijib pisil 
chaꞌan miꞌ lʌw tsucul bʌ i pislel. Mi 
cheꞌʌch miꞌ mel, miꞌ tsijlel majlel 
tsucul bʌ pisil baꞌan jini tsijiꞌ bʌ i 
lʌjwil. Mach i tꞌojolic tsijiꞌ bʌ pisil 
yicꞌot tsucul bʌ pisil. 37 Cheꞌ jaꞌel, 
maꞌanic majch miꞌ yotsan tsijiꞌ bʌ 
vino ti tsucul bʌ i yajñib melbil bʌ 
ti pʌchi. Mi tsiꞌ yotsa jini vino miꞌ 
tojmel. Miꞌ bejqꞌuel vino. Miꞌ jilel i 
yajñib. 38 Pero miꞌ yotsañob tsijiꞌ bʌ 
vino ti tsijiꞌ bʌ i yajñib. Cheꞌ jini miꞌ 
jalijel jini pʌchi yicꞌot jini vino jaꞌel. 

39
 Jini muꞌ bʌ i jap wajalix bʌ vino 

maꞌanic miꞌ mulan i jap jini tsijiꞌ bʌ 
ti wiꞌil, come miꞌ yʌl ñumen utsꞌat 
jini wajalix bʌ. Cheꞌ tsiꞌ yʌlʌ Jesús.

Xcʌntꞌañob tsiꞌ tucꞌuyob i wut jam tiꞌ 
qꞌuiñilel cꞌaj o 

(Mt. 12.1‑8; Mr. 2.23‑28)

6  Tiꞌ qꞌuiñilel cꞌaj o Jesús tsaꞌ 
ñumi ti jamil. Jini xcʌntꞌañob 

i chaꞌan tsiꞌ tucꞌuyob majlel jini 
cꞌuxbil bʌ i wut jam. Tsiꞌ biltꞌuyob 
tiꞌ cꞌʌb. Tsiꞌ cꞌuxuyob. 2 Chaꞌtiquil 
uxtiquil fariseojob tsiꞌ cꞌajtibeyob: 
¿Chucoch mi laꞌ chaꞌlen chuqui 
ticꞌbil tiꞌ qꞌuiñilel cꞌaj o? cheꞌob. 
3

 Jesús tsiꞌ subeyob: ¿Mach ba 
anic tsaꞌ laꞌ qꞌuele ti jun chuqui tsiꞌ 
chaꞌle David cheꞌ bʌ tsiꞌ yubi wiꞌñal 
yicꞌot i piꞌʌlob? 4 Tsaꞌ ochi tiꞌ yotot 
Dios. Tsiꞌ chꞌʌmʌ jini waj tsaꞌ bʌ 
ajqꞌui ti mesa. Tsiꞌ cꞌuxu. Tsiꞌ yʌqꞌue 
i piꞌʌlob jaꞌel. Ticꞌbil ti mandar miꞌ 
cꞌuxob winicob. Cojach motomajob 
mi mejlel i cꞌux jini waj, cheꞌen 
Jesús. 5 Jesús tsiꞌ subeyob: I Yalobil 
Winic i Yumʌch jini qꞌuin cheꞌ mi 
laj cꞌaj la co, cheꞌen.

Winic am bʌ tiquin bʌ i cꞌʌb 
(Mt. 12.9‑14; Mr. 3.1‑6)

6
 Ti yambʌ i qꞌuiñilel cꞌaj o tsaꞌ 

ochi Jesús ti sinagoga. Tsaꞌ caji ti 
cʌntesa. Yaꞌan winic tiquin bʌ ñoj 
bʌ i cꞌʌb. 7 Jini stsꞌijbayajob yicꞌot 
fariseojob tsiꞌ wen qꞌueleyob Jesús 
chaꞌan miꞌ jopꞌbeñob i mul mi tsiꞌ 
lajmesa jini winic cheꞌ tiꞌ yorajlel 
cꞌaj o. 8 Yujil Jesús chuqui woliꞌ 
yʌlob tiꞌ pusicꞌal. Tsiꞌ sube jini 
winic tiquim bʌ i cꞌʌb: Chꞌojyen. 
Waꞌiꞌ ti ojlil, cheꞌen. Tsaꞌ chꞌojyi 
jini winic. Tsaꞌ waꞌle. 9 Jesús tsiꞌ 

subeyob: Jini jach mij cꞌajtibeñetla: 
¿Baqui bʌ ticꞌbil ti melol ti jini 
qꞌuin cheꞌ mi laj cꞌaj la co? ¿Ticꞌbil 
ba chuqui utsꞌat o jim ba chuqui 
jontol? ¿Ticꞌbil ba coltaya o ticꞌbil 
ba tsʌnsa? cheꞌen. 10 Jesús tsiꞌ joy 
qꞌueleyob ti pejtelel. Tsiꞌ sube jini 
winic: Sʌtsꞌʌ a cꞌʌb, cheꞌen. Tsiꞌ 
sʌtsꞌʌ. Jini i cꞌʌb tsaꞌ chaꞌ wenꞌa. 
11

 Cabʌl tsaꞌ michꞌayob. Tsaꞌ caji i 
pejcañob i bʌ chaꞌan miꞌ ñaꞌtañob 
chuqui mi caj i tumbeñob Jesús.

Tsiꞌ yajca lajchʌntiquil 
(Mt. 10.1‑4; Mr. 3.13‑19)

12
 Ti ili qꞌuin tac tsaꞌ letsi majlel 

Jesús ti wits chaꞌan miꞌ mel oración. 
Ti pejtelel acꞌʌlel tsiꞌ pejca Dios. 
13

 Cheꞌ bʌ tsaꞌ sʌcꞌa, Jesús tsiꞌ pʌyʌ 
tilel xcʌntꞌañob i chaꞌan. Tsiꞌ yajca 
lajchʌntiquil. Tsiꞌ yotsʌbeyob i 
cꞌabaꞌ ti apóstolob. 14 Tsiꞌ yajca 
Simón jini am bʌ i chaꞌchajplel i 
cꞌabaꞌ Pedro, yicꞌot Andrés i yijtsꞌin 
Pedro; Jacobo yicꞌot Juan, Felipe 
yicꞌot Bartolomé, 15 Mateo yicꞌot 
Tomás, Jacobo i yalobil Alfeo; yicꞌot 
Simón jini Zelote; 16 Judas i yijtsꞌin 
Jacobo; yicꞌot Judas Iscariote tsaꞌ bʌ 
i yʌcꞌʌ Jesús tiꞌ cꞌʌb i contra.

I cʌntesa Jesús ti bujtʌl 
(Mt. 4.23‑25)

17
 Jesús tsaꞌ jubi majlel yicꞌot jini 

xcʌntꞌañob. Tsaꞌ waꞌle yaꞌ ti joctʌl 
yicꞌot xcʌntꞌañob i chaꞌan yicꞌot 
bajcꞌʌl winicob xꞌixicob chꞌoyoloꞌ 
bʌ ti pejtelel Judea, ti Jerusalén, 
yicꞌot tiꞌ tiꞌ ñajb yaꞌ ti Tiro yicꞌot 
ti Sidón. Tsaꞌ tiliyob chaꞌan miꞌ 
yubibeñob i tꞌan Jesús yicꞌot chaꞌan 
miꞌ lajmesʌbentelob i chʌmel. 
18

 Jini ticꞌlʌbiloꞌ bʌ chaꞌan xibajob 

tsaꞌ lajmesʌntiyob. 19 Ti pejtelel 
winicob xꞌixicob yomob i tʌl Jesús 
come tsaꞌ tsictiyi i pꞌʌtʌlel chaꞌan 
miꞌ cꞌoqꞌuesañob ti pejtelel.

Jini am bʌ i tijicñʌyel 
(Mt. 5.1‑12)

20
 Jesús tsaꞌ caji i qꞌuel xcʌntꞌañob 

i chaꞌan. Tsiꞌ yʌlʌ:
Tijicñayetla mach bʌ anic laꞌ 
chubʌꞌan, come laꞌ chaꞌañʌch i 
yumʌntel Dios.
21

 Tijicñayetla muꞌ bʌ laꞌ wubin 
wiꞌñal wʌle, come mi caj laꞌ ñajꞌan. 
Tijicñayetla muꞌ bʌ laꞌ chaꞌlen uqꞌuel, 
come mi caj laꞌ chaꞌlen tseꞌñal.
22

 Tijicñayetla cheꞌ miꞌ tsꞌaꞌleñetla 
winicob, cheꞌ miꞌ choquetla, cheꞌ mi 
wajleñetla, cheꞌ miꞌ pꞌajob laꞌ cꞌabaꞌ 
chaꞌan tsaꞌ laꞌ ñopo i Yalobil Winic.
23

 Ti jimbʌ ora laꞌ ñucꞌac laꞌ pusicꞌal. 
Yom tijicñayetla come awilan, ñuc 
laꞌ chobejtʌbal yaꞌ ti panchan, come 
laꞌ ñojteꞌelob lajal tsiꞌ ticꞌlayob 
xꞌaltꞌañob ti oñiyi.
24

 Mi caj laꞌ taj wocol wen chumulet 
bʌ la, come tsaꞌix laꞌ taja laꞌ 
chobejtʌbal.
25

 Mi caj laꞌ taj wocol ñajetix bʌ la, 
come mi caj laꞌ wubin wiꞌñal.
Mi caj laꞌ taj wocol muꞌ bʌ laꞌ chaꞌlen 
tseꞌñal wʌle, come mi caj laꞌ tsic laꞌ 
pusicꞌal. Mi caj laꞌ chaꞌlen uqꞌuel.
26

 Mi caj laꞌ taj wocol cheꞌ utsꞌat 
miꞌ tajetla ti tꞌan pejtelel winicob 
xꞌixicob, come cheꞌʌch tsiꞌ tajayob ti 
tꞌan jini lot bʌ xꞌaltꞌañob ti oñiyi.

I cʌntesa Jesús chaꞌan i qꞌuextʌntel 
jontolil 

(Mt. 5.38‑42; 7.12)
27

 Pero mic subeñetla muꞌ bʌ laꞌ 
wubin c tan: Cꞌuxbin laꞌ contrajob, 

melbenla chuqui utsꞌat jini muꞌ bʌ 
i tsꞌaꞌleñetla. 28 Aqꞌueñob i yutslel 
laꞌ tꞌan jini muꞌ bʌ i pꞌajetla. Tajala 
ti oración jini muꞌ bʌ i ticꞌlañetla. 
29

 Jini muꞌ bʌ i jatsꞌet ti junwejl a 
choj, pʌsben yambʌ a choj. Jini 
muꞌ bʌ i chilbeñet a chaqueta laꞌ i 
chꞌʌm a bujc jaꞌel. 30 Maqui jach 
miꞌ cꞌajtibeñet, aqꞌuen chuqui yom. 
Mach a chʌn cꞌajtiben. 31 Melbenla 
chuqui utsꞌat winicob xꞌixicob cheꞌ 
bajcheꞌ laꞌ wom miꞌ melbeñetla. 
Mi laꞌ yom miꞌ melbeñetob chuqui 
utsꞌat winicob xꞌixicob, cheꞌ yom mi 
laꞌ melbeñob jaꞌel.

Mi laj cꞌuxbin laj contrajob 
(Mt. 5.43‑48)

32
 Mi jini jach mi laꞌ cꞌuxbin jini 

cꞌux bʌ miꞌ yubiñetla, ¿utsꞌat ba mi 
laꞌ qꞌuejlel cheꞌ jini? Come xmulilob 
jaꞌel yujilob cꞌuxbiya cheꞌ cꞌuxbibilob. 
33

 Mi jini jach mi laꞌ coltan jini muꞌ 
bʌ i coltañetla, ¿utsꞌat ba mi laꞌ 
qꞌuejlel, cheꞌ jini? Maꞌanic. Come 
cheꞌʌch miꞌ melob xmulilob jaꞌel. 
34

 Mi jini jach mi laꞌ wʌqꞌueñob ti 
majan jini muꞌ bʌ caj i sutqꞌuibeñetla 
i qꞌuexol, ¿utsꞌat ba mi laꞌ qꞌuejlel 
cheꞌ jini? Jini xmulilob mi yʌqꞌueñob 
ti majan yambʌ xmulilob chaꞌan 
miꞌ sutqꞌuibentelob yicꞌot i ñumel. 
35

 Pero cꞌuxbinla laꞌ contrajob. 
Melela chuqui wen. Aqꞌuenla ti 
majan. Mach mi laꞌ chaꞌlen pensar 
chaꞌan mi laꞌ chaꞌ sutqꞌuibentel. Cheꞌ 
jini mi caj laꞌ chꞌʌm laꞌ chobejtʌbal. 
Cheꞌ jini tsiquil i yalobiletla jini Cꞌax 
Ñuc Bʌ, come miꞌ cꞌuxbin jini mach 
bʌ añobic i yutslel i pusicꞌal yicꞌot 
jini jontoloꞌ bʌ. 36 Pꞌuntan laꞌ piꞌʌlob 
cheꞌ bajcheꞌ miꞌ pꞌuntañetla laꞌ Tat 
jaꞌel.

Cheꞌ an majch miꞌ lon al tiꞌ pusicꞌal 
mi an i mul i piꞌʌlob 

(Mt. 7.1‑5)
37

 Mach mi laꞌ wʌl ti laꞌ pusicꞌal 
an i mul laꞌ piꞌʌlob. Cheꞌ jini, 
maꞌanic mi caj i yʌlob tiꞌ pusicꞌal an 
laꞌ mul. Mach mi laꞌ sub ti xmulil 
laꞌ piꞌʌlob. Cheꞌ jini, maꞌanic mi laꞌ 
sujbel ti xmulil. Ñusʌbenla i mul laꞌ 
piꞌʌlob. Cheꞌ jini, mi caj i ñusʌntel 
laꞌ mul. 38 Aqꞌuenla. Cheꞌ jini, mi 
caj laꞌ wʌqꞌuentel wen bʌ i pꞌisol, 
tsʌts tejñʌbil, chejpʌbil, cheꞌ wolix 
ti wejtuyel. Come cheꞌ bajcheꞌ mi 
laꞌ pꞌisben winicob cheꞌʌch mi caj 
laꞌ wʌqꞌuentel. 39 Jesús tsiꞌ subeyob 
lajiya: Jini xpotsꞌ ¿mejl ba i tojꞌesan 
majlel yambʌ xpotsꞌ? ¿Mach 
ba muqꞌuic i yajlelob ti chꞌen ti 
chaꞌticlel? 40 Mach ñuquic xcʌntꞌan 
bajcheꞌ i maestro. Cheꞌ tsaꞌix i 
laj ñopo, lajal mi yajñel bajcheꞌ i 
maestro.
41

 ¿Chucoch maꞌ qꞌuel cheꞌ bʌ ya 
wistʌl sajteꞌ am bʌ tiꞌ wut a piꞌʌl 
pero maꞌanic maꞌ qꞌuel cucujl am 
bʌ ti a wut? 42 ¿Bajcheꞌ mi mejlel 
a suben a piꞌʌl: “C piꞌʌl, laꞌ to c 
locꞌsan sajteꞌ ti a wut”, cheꞌet, pero 
maꞌanic maꞌ qꞌuel jini cucujl am bʌ 
ti a wut? Jatet, chaꞌchajp jax bʌ a 
pusicꞌal, ñaxan locꞌsan jini cucujl 
am bʌ ti a wut. Ti wiꞌil mi mejlel 
a wen qꞌuel chaꞌan maꞌ locꞌsan jini 
sajteꞌ am bʌ tiꞌ wut a piꞌʌl.

Tiꞌ wut miꞌ cʌjñel teꞌ 
(Mt. 7.15‑20; 12.34‑35)

43
 Mach wenic jini teꞌ muꞌ bʌ i 

yʌcꞌ leco bʌ i wut. Mach lecojic 
jini teꞌ muꞌ bʌ i yʌcꞌ utsꞌat bʌ i 
wut. 44 Jujuntejc teꞌ miꞌ cʌjñel tiꞌ 

wut. Maꞌanic mi lac tucꞌ higo ti 
tsꞌʌbabol. Cheꞌ jaꞌel, maꞌanic mi 
lac tucꞌ tsꞌusub ti chꞌixol. 45 Jini 
utsꞌat bʌ winic miꞌ locꞌsan utsꞌat 
tac bʌ ti utsꞌat bʌ i pusicꞌal. Jini 
jontol bʌ winic miꞌ locꞌsan jontol 
tac bʌ ti jontol bʌ i pusicꞌal. Come 
chuqui jach butꞌul ti lac pusicꞌal miꞌ 
tsictiyel cheꞌ mi lac chaꞌlen tꞌan.

Chaꞌpꞌejl i cꞌʌclib otot 
(Mt. 7.24‑27)

46
 ¿Chucoch mi laꞌ pejcañon ti 

laꞌ Yum cheꞌ maꞌanic mi laꞌ mel 
chuqui mic subeñetla? 47 Mi 
caj j cʌntesañetla bajcheꞌ yilal 
jujuntiquil muꞌ bʌ i tilel baꞌ añon, 
muꞌ bʌ i yubibeñon c tꞌan, muꞌ bʌ i 
jacꞌbeñon. 48 Lajalʌch bajcheꞌ winic 
tsaꞌ bʌ i mele otot. Tam tsiꞌ topꞌo 
lum. Tsiꞌ waꞌchoco i cꞌʌclib otot ti 
pam xajlel. Tsaꞌ tili butꞌjaꞌ. Tsʌts tsiꞌ 
jatsꞌʌ jini otot. Maꞌanic tsaꞌ mejli 
i ñijcan, come wen waꞌchocobil 
jini otot. 49 Pero jini muꞌ bʌ i 
yubibeñon c tꞌan cheꞌ maꞌanic miꞌ 
jacꞌbeñon lajalʌch bajcheꞌ winic tsaꞌ 
bʌ i waꞌchoco i yotot ti pam lum. 
Maꞌanic tsiꞌ mele i cꞌʌclib. Tsʌts tsaꞌ 
tili butꞌjaꞌ i jatsꞌ jini otot. Ti ora tsaꞌ 
bujchi. Tsaꞌ luꞌ jejmi jini otot. Cheꞌ 
tsiꞌ yʌlʌ Jesús.

Jesús tsiꞌ lajmesa xꞌeꞌtel i chaꞌan jini 
am bʌ i yeꞌtel 

(Mt. 8.5‑13; Jn. 4.43‑54)

7  Cheꞌ bʌ tsaꞌ ujti i sub pejtelel 
jini tꞌan tsaꞌ bʌ i yubiyob 

winicob xꞌixicob, tsaꞌ ochi Jesús ti 
Capernaum. 2 Woli ti cꞌamʌjel xꞌeꞌtel 
i chaꞌan juntiquil i yaj capitán jocꞌal 
soldadojob. Wen cꞌux miꞌ yubin jini 
xꞌeꞌtel. Yomix chʌmel. 3 Cheꞌ bʌ tsiꞌ 

yubi jini capitán yaꞌʌch an Jesús, 
tsiꞌ choco majlel baꞌan Jesús jini 
xñoxob chaꞌan judíojob chaꞌan miꞌ 
subeñob ti wocol tꞌan, chaꞌan miꞌ 
tilel i lajmesan jini xꞌeꞌtel i chaꞌan. 
4

 Cheꞌ bʌ tsaꞌ tiliyob baꞌan Jesús tsiꞌ 
xiqꞌuiyob ti wocol tꞌan. Tsiꞌ yʌlʌyob: 
Utsꞌat i pusicꞌal jini capitán. Yom 
maꞌ melben jini woli bʌ i cꞌajtibeñet. 
5

 Come cꞌux miꞌ yubin lac lumal. 
Tsiꞌ waꞌchocobeyon lojon sinagoga, 
cheꞌob.

6
 Tsaꞌ majli Jesús yicꞌotob. Cheꞌ 

mach ñajtix añob tiꞌ yotot, jini 
capitán tsiꞌ choco majlel i piꞌʌlob 
baꞌan Jesús. Tsiꞌ sube: C Yum, 
mach maꞌ ticꞌlan a bʌ, come mach 
utsꞌaticon chaꞌan maꞌ wochel ti 
cotot. 7 Jini chaꞌan tsac ñaꞌta mach 
utsꞌaticon chaꞌan mic tilel baꞌ añet. 
Cojach yom maꞌ wʌcꞌ a tꞌan. Cheꞌ 
jini, miꞌ caj ti lajmel xꞌeꞌtel c chaꞌan. 
8

 Come joñon jaꞌel añon tiꞌ wenta 
yambʌ winic. An tic wenta cabʌl 
soldadojob. Mic suben juntiquil: 

“Cucu”. Miꞌ majlel. Yambʌ mic 
suben: “Laꞌ”. Miꞌ tilel. Mic suben 
c winic: “Chaꞌlen jini”. Miꞌ mel, 
cheꞌen. 9 Jesús utsꞌat tsiꞌ yubibe i 
tꞌan jini capitán. Tsiꞌ sutqꞌui i bʌ. 
Tsiꞌ subeyob jini woli bʌ i tsajcañob 
majlel: Mic subeñetla, maꞌanic baꞌ 
tsac taja ti pejtelel Israel winic muꞌ 
bʌ i ñopon bajcheꞌ jini, cheꞌen Jesús. 
10

 Cheꞌ bʌ tsaꞌ sujtiyob tiꞌ yotot jini 
capitán, cꞌoqꞌuix tsiꞌ tajayob jini 
xꞌeꞌtel tsaꞌ bʌ i chaꞌle cꞌamʌjel.

Jesús tsiꞌ teche chꞌojyel chʌmen 
bʌ i yalobil mebaꞌ xꞌixic

11
 Ti wiꞌil tsaꞌ majli Jesús ti 

tejclum i cꞌabaꞌ Naín. Tsiꞌ piꞌleyob 
majlel cabʌl xcʌntꞌañob i chaꞌan 

yicꞌot cabʌl winicob xꞌixicob. 12 Cheꞌ 
lʌcꞌʌlix an tiꞌ tiꞌ tejclum, awilan, 
woliꞌ chꞌʌmob majlel chꞌujlelʌl 
chaꞌan miꞌ mucob. Jini winic tsaꞌ 
bʌ chʌmi cojachix bʌ i yalobil i ñaꞌ. 
Mebaꞌix i ñaꞌ. Tsiꞌ piꞌleyob majlel 
cabʌl winicob xꞌixicob loqꞌuemoꞌ bʌ 
ti jini tejclum. 13 Cheꞌ bʌ tsiꞌ qꞌuele 
lac Yum, tsiꞌ pꞌunta jini mebaꞌ xꞌixic. 
Tsiꞌ sube: Mach maꞌ chaꞌlen uqꞌuel, 
cheꞌen. 14 Cheꞌ bʌ tsaꞌ tili Jesús baꞌ 
añob, tsiꞌ tʌlʌ i cꞌʌclib chꞌujlelʌl. 
Tsiꞌ cʌyʌyob i xʌmbal jini woli 
bʌ i qꞌuech majlel. Jesús tsiꞌ yʌlʌ: 
Chꞌiton, chꞌojyen, cheꞌen. 15 Jini tsaꞌ 
bʌ chʌmi tsaꞌ buchle. Tsaꞌ caji ti 
tꞌan. Jesús tsiꞌ chaꞌ aqꞌue i yalobil 
jini xꞌixic. 16 Tsaꞌ cajiyob ti bʌqꞌuen 
ti pejtelelob. Tsiꞌ tsictesayob i ñuclel 
Dios. Tsiꞌ yʌlʌyob: Tsaꞌix tili ñuc 
bʌ xꞌaltꞌan baꞌ añonla. Dios tsaꞌix 
i julaꞌta winicob xꞌixicob i chaꞌan, 
cheꞌob. 17 Tsaꞌ pujqui tꞌan chaꞌan ñuc 
bʌ i melbal Jesús ti pejtelel Judea 
yicꞌot ti pejtelel lum tiꞌ joytilel.

Jini winicob chocbiloꞌ bʌ tilel i 
chaꞌan Juan 
(Mt. 11.2‑19)

18
 Jini xcʌntꞌañob i chaꞌan Juan 

tsiꞌ subeyob Juan pejtelel tsaꞌ bʌ 
ujti. Juan tsiꞌ pʌyʌ chaꞌtiquil. 19 Tsiꞌ 
chocoyob majlel baꞌan lac Yum 
chaꞌan miꞌ cꞌajtibeñob: ¿Jatet ba 
woli bʌ c pijtan lojon, o woli ba c 
pijtan lojon yambʌ? cheꞌob. 20 Cheꞌ 
bʌ tsaꞌ tiliyob jini winicob baꞌan 
Jesús, tsiꞌ subeyob: Tsiꞌ chocoyon 
lojon tilel jini Juan tsaꞌ bʌ i yʌcꞌʌ 
chꞌʌmjaꞌ. Juan woliꞌ cꞌajtin: “¿Jatet 
ba jini muꞌ bʌ i tilel o yom ba 
mic pijtan lojon yambʌ?” cheꞌob. 
21

 Ti jim bʌ ora Jesús tsiꞌ lajmesa 

cabʌl xcꞌamʌjelob añoꞌ bʌ leco tac 
bʌ i chʌmel, yicꞌot jini añoꞌ bʌ i 
xibʌjlel. Tsiꞌ cambeyob i wut cabʌl 
xpotsꞌob. 22 Jesús tsiꞌ subeyob: 
Cucula. Subenla Juan chuqui tsaꞌ 
laꞌ qꞌuele yicꞌot chuqui tsaꞌ laꞌ wubi, 
cheꞌen. Wolix ti chaꞌ cꞌotelob i wut 
jini xpotsꞌob. Woliyobix ti xʌmbal 
jini mach bʌ añobic i cꞌʌjñibal i yoc. 
Lajmesʌbilobix jini añoꞌ bʌ leco bʌ 
i tsoy. Jini xcojcob wolix i yubiñob 
tꞌan. Woliꞌ chaꞌ tejchelob chꞌojyel 
jini chʌmeñoꞌ bʌ. Jini pꞌumpuñoꞌ 
bʌ woliꞌ yubiñob jini wen tꞌan. 
23

 Tijicña jini mach bʌ anic miꞌ lon 
tejchel tile bixel bʌ i pusicꞌal chaꞌan 
c melbal, cheꞌen Jesús.
24

 Cheꞌ bʌ tsaꞌ majliyob jini 
winicob chocbiloꞌ bʌ tilel chaꞌan 
Juan, Jesús tsaꞌ cajiꞌ suben jini 
tempʌbiloꞌ bʌ bajcheꞌ yilal Juan: 
¿Chuqui tsajni laꞌ qꞌuel ti jochol 
bʌ lum? ¿Jim ba chiquib jam woli 
bʌ i yujcun icꞌ? 25 ¿Chuqui tsajni 
laꞌ qꞌuel? ¿Jim ba juntiquil winic 
wen i tꞌojol bʌ i pislel? Laꞌ wilan 
jini wen chumuloꞌ bʌ muꞌ bʌ i 
lʌpob weñatax bʌ pisil añob tiꞌ 
yototob reyob. 26 ¿Chuqui tsajni laꞌ 
qꞌuel? ¿Tsajni ba laꞌ qꞌuel juntiquil 
xꞌaltꞌan? Isujm, mic subeñetla, 
ñumen ñuc jini Juan bajcheꞌ 
xꞌaltꞌan. 27 Come tsaꞌ ñaꞌtʌnti Juan 
ti jini tꞌan tsaꞌ bʌ tsꞌijbunti: “Awilan, 
mic ñaxan choc majlel subtꞌan 
muꞌ bʌ i chajpan a bijlel”, cheꞌʌch 
tsꞌijbubil. 28 Mic subeñetla: Ti 
pejtelel i yalobilob xꞌixicob maꞌanic 
yambʌ ñuc bʌ xꞌaltꞌan bajcheꞌ jini 
Juan tsaꞌ bʌ i yʌcꞌʌ chꞌʌmjaꞌ. Pero 
jini cꞌax chꞌoꞌchꞌoc bʌ tiꞌ yumʌntel 
Dios ñumen an i ñuclel bajcheꞌ 
Juan. Cheꞌ tsi yʌlʌ Jesús.

29
 Pejtel winicob xꞌixicob yicꞌot 

xchꞌʌm tojoñelob tsiꞌ ñaꞌtayob 
tojʌch Dios cheꞌ bʌ tsiꞌ yubibeyob i 
tꞌan Juan. Tsiꞌ chꞌʌmʌyob jaꞌ tiꞌ cꞌʌb 
Juan. 30 Pero jini fariseojob yicꞌot 
xcʌntesa mandarob tsiꞌ ñusayob 
i pʌyol ti Dios yicꞌot i coltʌntel. 
Come maꞌanic tsiꞌ chꞌʌmʌyob jaꞌ tiꞌ 
cꞌʌb Juan.

31
 ¿Bajcheꞌ mic lajin jini winicob 

xꞌixicob añoꞌ bʌ ti pañimil wʌle? 
¿Bajcheꞌ yilalob? 32 Lajalob 
bajcheꞌ alobob buchuloꞌ bʌ baꞌan 
choñoñibʌl woli bʌ i pʌyob i piꞌʌlob. 
Miꞌ yʌlob: “Tsac wusu lojon amʌy, 
maꞌanic tsaꞌ laꞌ chaꞌle son. Tsa 
cucꞌtʌbeyet lojon chꞌujlelʌl, maꞌanic 
tsaꞌ laꞌ chaꞌle uqꞌuel”, cheꞌob. 
33

 Come Juan tsaꞌ bʌ i yʌcꞌʌ chꞌʌm 
jaꞌ tsaꞌ tili. Maꞌanic tsiꞌ cꞌuxu waj, 
maꞌanic tsiꞌ japʌ vino. Mi laꞌ wʌl: 

“An i xibʌjlel”. 34 I Yalobil Winic tsaꞌ 
tili. An chuqui miꞌ cꞌux. An chuqui 
miꞌ jap. Woli laꞌ wʌl: “Awilan, 
xwoꞌlel, jini xjap vino. Miꞌ piꞌleñob 
ti xʌmbal jini xchꞌʌm tojoñelob 
yicꞌot xmulilob”, cheꞌetla. 35 I 
ñaꞌtʌbal Dios miꞌ tsictiyel ti utsꞌat ti 
pejtel i yalobilob, cheꞌen Jesús.

Jesús tsaꞌ majli tiꞌ yotot 
juntiquil fariseo

36
 Juntiquil fariseo tsiꞌ sube Jesús 

ti wocol tꞌan chaꞌan miꞌ chaꞌlen 
weꞌel yicꞌot. Tsaꞌ ochi Jesús tiꞌ yotot 
jini fariseo. Tsaꞌ buchle tiꞌ tꞌejl 
mesa. 37 Awilan, juntiquil xꞌixic 
ti tejclum tsaꞌ bʌ i chaꞌle mulil, 
cheꞌ bʌ tsiꞌ ñaꞌta yaꞌan Jesús tiꞌ 
tꞌejl mesa tiꞌ yotot jini fariseo, tsiꞌ 
chꞌʌmʌ tilel jumpꞌejl alʌ limetej 
melbil bʌ ti xajlel butꞌul ti xojocña 
bʌ tsꞌac. 38 Cheꞌ yaꞌ waꞌal jini xꞌixic 

tiꞌ pat Jesús, tsaꞌ caji ti uqꞌuel. Tsaꞌ 
chʌjqꞌui jubel i yaꞌlel i wut tiꞌ yoc 
Jesús. Tsiꞌ sujcube tiꞌ tsutsel i jol. 
Tsiꞌ tsꞌujtsꞌube i yoc. Tsiꞌ boño ti jini 
xojocña bʌ tsꞌac.

39
 Jini fariseo tsaꞌ bʌ i pʌyʌ tilel 

Jesús ti weꞌel tsiꞌ qꞌuele. Tsiꞌ ñaꞌta tiꞌ 
pusicꞌal: Xꞌaltꞌanic jini winic, tsaꞌix 
i cʌñʌ ili xꞌixic woli bʌ i tʌl. Tsaꞌix 
i cʌmbe i melbal, come xmulilʌch 
jini xꞌixic, cheꞌen. 40 Jesús tsiꞌ sube 
Simón: Simón, an chuqui mi caj c 
subeñet, cheꞌen. Simón tsiꞌ yʌlʌ: 
Subeñon, Maestro, cheꞌen. 41 Tsaꞌ 
cajiꞌ yʌl Jesús: Juntiquil winic tsiꞌ 
yʌqꞌueyob taqꞌuin ti bet chaꞌtiquil 
xbetob. Juntiquil an i bet joꞌcꞌal 
i chaꞌbajcꞌ denario. Yambʌ an i 
bet lujumpꞌejl i yuxcꞌal denario*. 
42

 Maꞌañobic i chubʌꞌan ili xbetob 
chaꞌan miꞌ tojob i bet. Jini winic 
tsiꞌ ñusʌbeyob i bet ti chaꞌticlelob. 
Ti chaꞌticlel mi caj i cꞌuxbiñob jini 
winic tsaꞌ bʌ i ñusʌbeyob i bet. Alʌ, 
cheꞌ jini ¿majqui mi caj i ñumen 
cꞌuxbin? cheꞌen Jesús. 43 Tsiꞌ yʌlʌ 
Simón: Mi cʌl jini tsaꞌ bʌ ñusʌbenti 
ñumen on bʌ i bet, cheꞌen. Jesús tsiꞌ 
chaꞌ sube: Isujm bajcheꞌ tsaꞌ ñaꞌta, 
cheꞌen.
44

 Jesús tsiꞌ sutqꞌui i bʌ i qꞌuel 
jini xꞌixic. Tsiꞌ sube Simón: 
¿Woli ba a qꞌuel jini xꞌixic? Tsaꞌ 
ochiyon ti a wotot. Maꞌanic tsaꞌ 
wʌqꞌueyon jaꞌ chaꞌan coc. Ili xꞌixic 
tsaꞌ chʌjqꞌui jubel i yaꞌlel i wut 
ti coc. Tsiꞌ sujcubeyon tiꞌ tsutsel 
i jol. 45 Maꞌanic tsaꞌ tsꞌujtsꞌuyon. 
Pero ili xꞌixic maꞌanic tsiꞌ cʌyʌ i 
tsꞌujtsꞌubeñon coc cꞌʌlʌl cheꞌ bʌ tsaꞌ 
ochiyon. 46 Maꞌanic tsaꞌ boño c jol 
ti aceite. Pero ili xꞌixic tsiꞌ boño coc 
ti xojocña bʌ tsꞌac. 47 Jini chaꞌan 

mic subeñet, anquese cabʌl i mul 
ñusʌbilix ti pejtelel. Jini chaꞌan 
cabʌl miꞌ cꞌuxbiñon. Majqui miꞌ 
ñusʌbentel tsꞌitaꞌ i mul tsꞌitaꞌ jach 
miꞌ chaꞌlen cꞌuxbiya, cheꞌen Jesús. 
48

 Tsiꞌ sube xꞌixic: Ñusʌbilix a mul, 
cheꞌen. 49 Jini buchuloꞌ bʌ yicꞌot 
Jesús tiꞌ tꞌejl mesa tsaꞌ caji i yʌlob tiꞌ 
pusicꞌal: ¿Ñuc ba jini winic chaꞌan 
miꞌ ñusan mulil? cheꞌob. 50 Jesús 
tsiꞌ sube xꞌixic: Coltʌbilet chaꞌan tsaꞌ 
ñopo. Cucu tiꞌ ñʌchꞌtilel a pusicꞌal, 
cheꞌen.

Xꞌixicob tsaꞌ bʌ i coltayob Jesús

8  Ti wiꞌil Jesús tsaꞌ ñumi majlel 
ti pejtelel tejclum yicꞌot ti 

pejtelel xchumtʌl. Tsiꞌ subu jini wen 
tꞌan chaꞌan i yumʌntel Dios. Jini 
lajchʌntiquil xcʌntꞌañob i chaꞌan tsiꞌ 
piꞌleyob majlel. 2 Tsiꞌ piꞌleyob majlel 
jaꞌel chaꞌtiquil uxtiquil xꞌixicob tsaꞌ 
bʌ lajmesʌntiyob chaꞌan i xibʌjlel 
yicꞌot i chʌmel. Juntiquil xꞌixic i 
cꞌabaꞌ María, chꞌoyol bʌ ti Magdala. 
Tsaꞌ loqꞌuiyob wuctiquil xibajob tiꞌ 
pusicꞌal. 3 Yaꞌan jaꞌel Juana, i yijñam 
Chuza. Jini Chuza xqꞌuel eꞌtel i 
chaꞌan Herodes. Yaꞌ an jaꞌel Susana, 
yicꞌot cabʌl yañoꞌ bʌ xꞌixicob tsaꞌ 
bʌ i cꞌʌñʌyob i chubʌꞌan chaꞌan miꞌ 
weꞌsañob.

Lajiya chaꞌan xwejchꞌuya pacꞌ 
(Mt. 13.1‑15, 18‑23; Mr. 4.1‑20)

4
 Tsiꞌ tempayob i bʌ bajcꞌʌl 

winicob xꞌixicob. Tsaꞌ tiliyob baꞌan 
Jesús loqꞌuemoꞌ bʌ ti cabʌl tejclum 
tac. Jesús tsiꞌ pejcayob ti lajiya. 5 Tsiꞌ 
yʌlʌ: Tsaꞌ majli winic ti wejchꞌuya 
pacꞌ. Cheꞌ woliꞌ wejchꞌun majlel, tsaꞌ 
yajli tsꞌitaꞌ tiꞌ tiꞌ bij. Tsiꞌ tꞌuchtayob 
winicob. Tsiꞌ cꞌuxuyob teꞌlemut. 

6
 Yambʌ tsaꞌ yajli ti xajlelol. Cheꞌ bʌ 

tsaꞌ coli, tsaꞌ tiqui, come maꞌanic 
achꞌ. 7 Yambʌ tsaꞌ yajli ti chꞌixol. 
Temel tsaꞌ coli yicꞌot jini chꞌix. Jini 
chꞌix tsiꞌ tsʌnsa. 8 Yambʌ tsaꞌ yajli 
ti wen bʌ lum. Cheꞌ bʌ tsaꞌ coli, tsiꞌ 
yʌcꞌʌ i wut joꞌjoꞌcꞌal ti jujumpꞌejl. 
Cheꞌ tsiꞌ yʌlʌ Jesús. Cheꞌ bʌ tsaꞌ ujti 
i sub ili tꞌan, tsiꞌ yʌlʌ ti cꞌam bʌ 
tꞌan: Jini am bʌ i chiquin chaꞌan miꞌ 
yubin, laꞌ i yubin, cheꞌen.

9
 Jini xcʌntꞌañob i chaꞌan tsiꞌ 

cꞌajtibeyob Jesús: ¿Chuqui i sujmlel 
jini lajiya? cheꞌob. 10 Jesús tsiꞌ yʌlʌ: 
Aqꞌuebiletla chaꞌan mi laꞌ cʌmben 
i sujmlel i yumʌntel Dios mach 
bʌ tsictiyemic ti yambʌ ora. Pero 
jini yañoꞌ bʌ mic pejcañob ti lajiya 
chaꞌan miꞌ qꞌuelob, pero maꞌanic miꞌ 
cꞌotelob i wut. Miꞌ yubiñob, pero 
maꞌanic miꞌ chꞌʌmbeñob isujm.
11

 Jiñʌch i sujmlel jini lajiya: 
Jini pacꞌ jiñʌch i tꞌan Dios. 12 Jini 
am bʌ tiꞌ tiꞌ bij jiñobʌch muꞌ bʌ 
i yubiñob tꞌan. Miꞌ tilel xiba. Miꞌ 
chilben loqꞌuel jini tꞌan tiꞌ pusicꞌal 
chaꞌan maꞌanic miꞌ ñopob ame 
miꞌ coltʌntelob. 13 Jini añoꞌ bʌ ti 
xajlelol, jiñobʌch muꞌ bʌ i yubiñob 
jini tꞌan. Tiꞌ tijicñʌyel i pusicꞌal miꞌ 
bʌcꞌ jacꞌob, pero maꞌanic i wiꞌ tiꞌ 
pusicꞌal. Miꞌ poj ñopob, pero cheꞌ 
miꞌ yilʌbentelob i pusicꞌal miꞌ chaꞌ 
cʌyob. 14 Jini tsaꞌ bʌ yajli ti chꞌixol 
jiñʌch tsaꞌ bʌ i yubiyob jini tꞌan. 
Cheꞌ miꞌ majlelob, cabʌl i cꞌojoꞌol 
chaꞌan pañimil yicꞌot chubʌꞌañʌl 
yicꞌot paxyal. Miꞌ cꞌunteꞌ jisan 
jini am bʌ tiꞌ pusicꞌal. Maꞌanic 
miꞌ yʌcꞌob i wut. 15 Jini tsaꞌ bʌ 
yajli ti wen bʌ lum jiñʌch muꞌ bʌ 
i yubiñob jini tꞌan. Toj i pusicꞌal. 
Utsꞌat i pusicꞌal. Miꞌ lotob jini tꞌan 

tsaꞌ bʌ i yubiyob. Miꞌ yʌcꞌob i wut tiꞌ 
xucꞌtilel i pusicꞌal.

Candil tiꞌ yebal chiquib 
(Mr. 4.21‑25)

16
 Jini muꞌ bʌ i tsucꞌ candil 

maꞌanic miꞌ mʌc ti pꞌejt. Maꞌanic miꞌ 
yʌcꞌ ti yebal chꞌac. Miꞌ jocꞌchocon tiꞌ 
jocꞌlib chaꞌan miꞌ pʌsbeñob i sʌclel 
jini muꞌ bʌ i yochelob. 17 Maꞌanic 
mucul tac bʌ mach bʌ anic miꞌ caj 
ti pʌstʌl. Maꞌanic mucul tac bʌ 
mach bʌ anic miꞌ caj ti cʌjñel, come 
miꞌ caj ti tsictiyel tiꞌ sʌclel pañimil. 
18

 Chʌcʌ qꞌuele laꞌ bʌ chaꞌan mi laꞌ 
wen ubin jini tꞌan, come majqui 
jach an i chaꞌan mi caj i yʌqꞌuentel 
yambʌ. Majqui jach maꞌanic i 
chaꞌan mi caj i luꞌ chilbentel chuqui 
tac an i chaꞌan, cheꞌen Jesús.

I ñaꞌ, i yijtsꞌiñob Jesús 
(Mt. 12.46‑50; Mr. 3.31‑35)

19
 Tsaꞌ tiliyob baꞌan Jesús i 

ñaꞌ yicꞌot i yerañob. Maꞌanic tsaꞌ 
mejliyob ti ochel baꞌan Jesús chaꞌan 
cabʌl winicob xꞌixicob. 20 Tsaꞌ 
subenti Jesús: Yaꞌ waꞌalob a ñaꞌ a 
wijtsꞌiñob tiꞌ pat otot. Yomob i 
qꞌuelet, cheꞌob. 21 Jesús tsiꞌ subeyob: 
Jini muꞌ bʌ i yubiñob i tꞌan Dios 
muꞌ bʌ i jacꞌob jiñobʌch c ñaꞌ yicꞌot 
quijtsꞌiñob, cheꞌen.

Jesús tsiꞌ tiqꞌui pꞌʌtʌl bʌ icꞌ 
(Mt. 3.23‑27; Mr. 4.35‑41)

22
 Ti yambʌ qꞌuin Jesús tsaꞌ ochi 

ti barco yicꞌot jini xcʌntꞌañob i 
chaꞌan. Tsiꞌ subeyob: Laꞌ cꞌaxiconla 
ti junwejl ñajb, cheꞌen. Tsaꞌ cajiyob 
ti majlel. 23 Cheꞌ woliyob ti xʌmbal 
majlel ti jaꞌ, tsaꞌ caji ti wʌyel Jesús. 
Tsaꞌ tili pꞌʌtʌl bʌ icꞌ ti ñajb. Yom 

bujtꞌel ti jaꞌ barco. Bʌbʌqꞌuen miꞌ 
chʌmelob. 24 Tsaꞌ tiliyob baꞌan Jesús. 
Tsiꞌ ñijcayob chꞌojyel. Tsiꞌ subeyob: 
Maestro, Maestro, wolic jilel lojon, 
cheꞌob. Tsaꞌ chꞌojyi Jesús. Tsiꞌ tiqꞌui 
jini icꞌ yicꞌot jini wamlaw chꞌinlaw 
bʌ jaꞌ. Ñʌchꞌʌcña pañimil. 25 Jesús 
tsiꞌ subeyob: ¿Bacan mi laꞌ ñop? 
cheꞌen. Tsiꞌ chaꞌleyob bʌqꞌuen. Tsaꞌ 
toj sajtiyob i pusicꞌal. Tsiꞌ subeyob i 
bʌ: ¿Majqui jini? come jini icꞌ yicꞌot 
ñajb miꞌ jacꞌben i mandar, cheꞌob.

Jini am bʌ i xibʌjlel tiꞌ lumal 
geraseñob 

(Mt. 8.28‑34; Mr. 5.1‑20)
26

 Tsiꞌ ñijcayob majlel barco cꞌʌlʌl 
tiꞌ lumal geraseñob yaꞌ ti junwejl 
Galilea. 27 Cheꞌ bʌ tsaꞌ cꞌoti ti lum 
Jesús, tsaꞌ tili winic chꞌoyol bʌ 
ti tejclum. Anix ora an i xibʌjlel. 
Maꞌanic i pislel. Maꞌanic miꞌ 
yajñel ti otot. Ya jach an tiꞌ yotlel 
chꞌujlelʌl. 28 Jini winic tsiꞌ chaꞌle 
oñel cheꞌ bʌ tsiꞌ qꞌuele Jesús. Tsiꞌ 
yʌlʌ: ¿Chuqui i yeꞌtel maꞌ tilel baꞌ 
añon, Jesús, i Yalobilet bʌ Dios, jini 
Cꞌax Ñuc bʌ? Mic subeñet awocolic 
mach maꞌ ticꞌlañon, cheꞌen. 29 Come 
Jesús tsiꞌ sube loqꞌuel jini xiba tiꞌ 
pusicꞌal winic. Anix ora chucul i 
chaꞌan. Tsiꞌ cʌntayob ti cárcel jini 
winic. Tsiꞌ cʌchʌyob ti cadena yicꞌot 
tiꞌ ñejtꞌil i cꞌʌb i yoc. Pero jini winic 
tsiꞌ tsꞌoco jini cadena tac. Jini xiba 
tsiꞌ wersa ñijca majlel ti jochol bʌ 
lum. 30 Jesús tsiꞌ cꞌajtibe: ¿Chuqui 
a cꞌabaꞌ? cheꞌen. Tsiꞌ yʌlʌ: J cꞌabaꞌ 
Legión, cheꞌen, come tsaꞌ ochiyob 
cabʌl xibajob tiꞌ pusicꞌal jini winic. 
31

 Tsiꞌ cꞌajtibeyob ti wocol tꞌan 
chaꞌan maꞌanic miꞌ chocob jubel ti 
chꞌen mach bʌ anic i yebal.

32
 Yaꞌan bajcꞌʌl chitam. Woli ti 

bucꞌbal yaꞌ ti wits. Jini xibajob tsiꞌ 
cꞌajtibeyob Jesús ti wocol tꞌan chaꞌan 
miꞌ yʌcꞌob ti ochel ti chitam. Jesús 
tsiꞌ yʌcꞌʌ i tꞌan. 33 Jini xibajob tsaꞌ 
loqꞌuiyob ti jini winic. Tsaꞌ ochiyob 
ti chitam. Ti ajñel tsaꞌ laj jubi chitam 
ti xitil bʌ wits. Tsaꞌ ochi ti colem 
ñajb. Tsaꞌ laj chʌmi ti jaꞌ. 34 Cheꞌ bʌ 
tsiꞌ qꞌueleyob chuqui tsaꞌ ujti, ti ajñel 
tsaꞌ majliyob jini xcʌnta chitamob. 
Yaꞌ ti tejclum yicꞌot ti xchumtʌl tac 
tsiꞌ subuyob chuqui tsaꞌ ujti. 35 Tsaꞌ 
loqꞌuiyob tilel winicob xꞌixicob 
chaꞌan miꞌ qꞌuelob jini winic. Tsaꞌ 
tiliyob baꞌan Jesús. Yaꞌ tsiꞌ tajayob 
jini winic tsaꞌ bʌ loqꞌui i xibʌjlel, 
buchul tiꞌ tojlel Jesús. Lʌpʌl i bujc. 
Anix i pusicꞌal. Tsiꞌ chaꞌleyob bʌqꞌuen. 
36

 Jini tsaꞌ bʌ i qꞌueleyob tsiꞌ subuyob 
bajcheꞌ tsaꞌ coltʌnti jini winic am bʌ 
i xibʌjlel. 37 Pejtelel winicob xꞌixicob 
chꞌoyoloꞌ bʌ tiꞌ joytilel i lumal 
geraseñob tsiꞌ subeyob Jesús ti wocol 
tꞌan chaꞌan miꞌ loqꞌuel majlel yaꞌ 
baꞌ añob. Come tsiꞌ chaꞌleyob cabʌl 
bʌqꞌuen. Tsaꞌ chaꞌ ochi Jesús ti barco. 
Tsaꞌ chaꞌ majli. 38 Jini winic tsaꞌ bʌ 
chojqui loqꞌuel i xibʌjlel tsiꞌ cꞌajtibe 
Jesús ti wocol tꞌan chaꞌan miꞌ yʌcꞌ i 
tꞌan chaꞌan mi yajñel yicꞌot. Jesús tsiꞌ 
choco majlel. 39 Tsiꞌ sube: Sujten ti 
a wotot. Suben a piꞌʌlob chuqui tac 
ñuc tsiꞌ melbeyet Dios, cheꞌen. Tsaꞌ 
majli jini winic. Tsaꞌ caji i puc tꞌan 
ti pejtelel tejclum chaꞌan chuqui tac 
ñuc tsiꞌ melbe Jesús.

I yalobil Jairo yicꞌot jini xꞌixic tsaꞌ bʌ 
i tʌlʌ i bujc Jesús 

(Mt. 9.18‑26; Mr. 5.21‑43)
40

 Cheꞌ bʌ tsaꞌ chaꞌ tili Jesús, 
tijicñayob tsiꞌ qꞌueleyob come tsiꞌ 

pijtayob ti pejtelelob. 41 Awilan, 
tsaꞌ tili winic i cꞌabaꞌ Jairo, i yum 
sinagoga. Tsiꞌ ñocchoco i bʌ baꞌan 
Jesús. Tsiꞌ cꞌajtibe ti wocol tꞌan 
chaꞌan miꞌ yochel Jesús tiꞌ yotot. 
42

 Come an jach juntiquil xchꞌoc bʌ 
i yalobil, yomix i taj lajchʌmpꞌejl i 
jabilel. Wolix ti chʌmel. Cheꞌ bʌ tsaꞌ 
majli Jesús, cabʌl winicob xꞌixicob 
tsiꞌ joy ñetꞌeyob. 43 An juntiquil 
xꞌixic mach bʌ anic tsaꞌ wis tijqꞌui i 
becꞌ i chꞌichꞌel lajchʌmpꞌejl jab. Tsiꞌ 
laj jisa pejtelel i chubʌꞌan chaꞌan i 
tojol i tsꞌʌcʌntel. Maꞌanic majch tsaꞌ 
mejli i lajmesan. 44 Lʌcꞌʌl tsaꞌ tili 
tiꞌ pat Jesús. Tsiꞌ tʌlbe i yoc i pislel. 
Ti ora tsaꞌ tijqꞌui i becꞌ i chꞌichꞌel. 
45

 Jesús tsaꞌ cajiꞌ yʌl: ¿Majqui tsiꞌ 
tʌlʌyon? cheꞌen. Ti pejtelelob tsiꞌ 
yʌlʌyob maꞌanic tsiꞌ tʌlʌyob. Pedro 
tsiꞌ sube: Maestro, an cabʌl winicob 
xꞌixicob ti a joytilel. Miꞌ ñetꞌetob, 
cheꞌen.
46

 Pero Jesús tsiꞌ yʌlʌ: An majqui 
tsiꞌ tʌlʌyon. Ñaꞌtʌbil c chaꞌan tsaꞌ 
cꞌʌjni c pꞌʌtʌlel, cheꞌen. 47 Cheꞌ 
yujilix jini xꞌixic mach mejlix i 
muc i bʌ, tsiltsilña tsaꞌ tili. Tsiꞌ 
pʌcchoco i bʌ tiꞌ tojlel i yoc Jesús. 
Tsiꞌ subu tiꞌ tojlel pejtelel winicob 
xꞌixicob chucoch tsiꞌ tʌlʌ. Cheꞌ bʌ 
tsiꞌ tʌlʌ, tsaꞌ lajmi ti ora. 48 Jesús tsiꞌ 
sube: Calobil, tsaꞌ lajmiyet chaꞌan 
tsaꞌ ñopoyon. Cucu tiꞌ ñʌchꞌtilel a 
pusicꞌal, cheꞌen.
49

 Cheꞌ bʌ woli to ti tꞌan, tsaꞌ tili 
winic loqꞌuem bʌ tiꞌ yotot i yum 
sinagoga. Tsiꞌ yʌlʌ: Chʌmenix a 
walobil. Mach a chʌn mʌcben qꞌuin 
jini Maestro, cheꞌen. 50 Cheꞌ bʌ tsiꞌ 
yubi jini tꞌan, Jesús tsiꞌ sube jini 
yumʌl: Mach a chaꞌlen bʌqꞌuen. 
Chʌn ñopo ti a pusicꞌal. Cheꞌ jini, 

miꞌ caj i coltʌntel jini xchꞌoc, cheꞌen. 
51

 Cheꞌ bʌ tsaꞌ ochi Jesús tiꞌ yotot 
jini yumʌl, maꞌanic tsiꞌ yʌcꞌʌ ti 
ochel yañoꞌ bʌ, jini jach Pedro 
yicꞌot Jacobo yicꞌot Juan yicꞌot i 
tat i ñaꞌ jini xchꞌoc. 52 Woliyob ti 
uqꞌuel pejtelel winicob xꞌixicob. 
Woliꞌ yucꞌtañob jini xchꞌoc. Jesús 
tsiꞌ yʌlʌ: Cʌyʌx laꞌ wuqꞌuel. Mach 
chʌmenic. Woli jach ti wʌyel, 
cheꞌen. 53 Tsiꞌ wajleyob come yujilob 
chʌmenix jini xchꞌoc. 54 Jesús tsiꞌ 
chucbe i cꞌʌb jini xchꞌoc. Tsiꞌ yʌlʌ 
ti cꞌam bʌ tꞌan: Xchꞌoc, chꞌojyen, 
cheꞌen. 55 Tsaꞌ chaꞌ ochi i chꞌujlel. 
Tsaꞌ chꞌojyi ti ora. Jesús tsiꞌ subeyob 
chaꞌan miꞌ weꞌsañob. 56 Tsaꞌ toj 
sajtiyob i pusicꞌal i tat i ñaꞌ jini 
xchꞌoc. Jesús tsiꞌ subeyob mach 
yomic miꞌ subeñob i piꞌʌlob chuqui 
tsaꞌ ujti.

Tsaꞌ aqꞌuentiyob i yeꞌtel jini 
lajchʌntiquil 

(Mt. 10.5‑16; Mr. 6.7‑13)

9  Jesús tsiꞌ pʌyʌ tilel jini 
lajchʌntiquil xcʌntꞌañob i 

chaꞌan. Tsiꞌ yʌqꞌueyob i yeꞌtel yicꞌot 
i pꞌʌtʌlel tiꞌ contra xibajob, yicꞌot 
tiꞌ contra pejtel cꞌamʌjel. 2 Tsiꞌ 
chocoyob majlel chaꞌan miꞌ subob 
jini wen tꞌan chaꞌan i yumʌntel 
Dios, chaꞌan miꞌ lajmesañob jini 
xcꞌamʌjelob. 3 Jesús tsiꞌ subeyob: 
Mach yomic chuqui mi laꞌ chꞌʌm 
majlel ti bij, mi teꞌ chaꞌan xʌmbal, 
mi chim, mi waj, mi taqꞌuin. Mach 
mi laꞌ lʌp chaꞌpꞌejl laꞌ bujc. 4 Baqui 
jach bʌ otot mi laꞌ wochel, yaꞌ yom 
mi laꞌ jijlel cꞌʌlʌl mi laꞌ loqꞌuel 
majlel ti jini tejclum. 5 Cheꞌ mi 
laꞌ loqꞌuel ti tejclum baꞌ maꞌanic 
miꞌ pʌyetla ochel tiꞌ yotot, tijcanla 

loqꞌuel i tsꞌubeñal laꞌ woc chaꞌan 
miꞌ qꞌuelob, come mach wenic 
bajcheꞌ tsiꞌ meleyob. Cheꞌ tsiꞌ yʌlʌ 
Jesús. 6 Tsaꞌ loqꞌuiyob majlel jini 
xcʌntꞌañob. Tsiꞌ pucuyob i bʌ ti 
pejtelel xchumtʌl tac. Tsiꞌ subuyob 
jini wen tꞌan. Tsiꞌ chaꞌleyob 
lajmesaya ti pejtelel lum.

Tsaꞌ tsʌnsʌnti Juan tsaꞌ bʌ i yʌcꞌʌ 
chꞌʌmjaꞌ 

(Mt. 14.1‑12; Mr. 6.14‑29)
7

 Tsaꞌ cajiꞌ yubin jini yumʌl 
Herodes pejtelel chuqui tac tsiꞌ 
mele Jesús. Cabʌl tsiꞌ chaꞌle tsic 
pusicꞌal, come chaꞌtiquil uxtiquil 
tsiꞌ yʌlʌyob tsaꞌix tejchi chꞌojyel 
Juan baꞌan chʌmeñoꞌ bʌ. 8 Yañoꞌ 
bʌ tsiꞌ yʌlʌyob tsaꞌix chaꞌ tsictiyi 
Elías. Yañoꞌ bʌ tsiꞌ yʌlʌyob tsaꞌix 
chaꞌ chꞌojyi juntiquil oñiyi bʌ 
xꞌaltꞌan. 9 Tsiꞌ yʌlʌ Herodes: Joñon 
tsaꞌix c setꞌ tꞌojbe loqꞌuel i bicꞌ Juan. 
¿Majqui jini woli bʌ i mel ñuc bʌ i 
yeꞌtel? cheꞌen. Yom i qꞌuel.

Tsaꞌ weꞌsʌntiyob joꞌpꞌejl mil 
(Mt. 14.13‑21; Mr. 6.30‑44; Jn. 6.1‑14)

10
 Cheꞌ bʌ tsaꞌ chaꞌ tiliyob jini 

chocbiloꞌ bʌ majlel, tsiꞌ subeyob 
Jesús pejtel chuqui tac tsiꞌ chaꞌleyob. 
Jesús tsiꞌ bajñel pʌyʌyob majlel ti 
colem bʌ i tiquiñal lum tiꞌ tojel jini 
tejclum i cꞌabaꞌ Betsaida. 11 Cheꞌ bʌ 
tsiꞌ ñaꞌtayob jini winicob xꞌixicob, 
tsiꞌ tsajcayob majlel. Jesús tsiꞌ wen 
pejcayob. Tsiꞌ subeyob tꞌan chaꞌan i 
yumʌntel Dios. Tsiꞌ lajmesa jini añoꞌ 
bʌ i chʌmel.
12

 Cheꞌ wolix ti bʌjlel qꞌuin, tsaꞌ 
tiliyob baꞌan Jesús jini lajchʌntiquil. 
Tsiꞌ subeyob: Subeñobix majlel ti 
xchumtʌl tac yicꞌot ti tejclum chaꞌan 

miꞌ jijlelob baꞌ miꞌ tajob i bʌl i ñʌcꞌ, 
come wʌꞌ añonla ti jochol bʌ lum, 
cheꞌob. 13 Jesús tsiꞌ subeyob: Aqꞌueñob 
jatetla chuqui tac miꞌ cꞌuxob, cheꞌen. 
Tsiꞌ subeyob: Cojach an c chaꞌan 
lojon joꞌqꞌuejl waj yicꞌot chaꞌcojt chʌy. 
Mach jastʌyic. Yom mic majlel lojon 
c mʌn i bʌl ñʌcꞌʌl, cheꞌob. 14 Yaꞌ añob 
joꞌpꞌejl mil winicob. Jesús tsiꞌ sube 
xcʌntꞌañob: Subeñob buchtʌl ti mojt ti 
mojt, cheꞌ bajcheꞌ lujuntiquil i yuxcꞌal 
ti jujunmojt, cheꞌen. 15 Cheꞌʌch tsiꞌ 
meleyob bajcheꞌ tsiꞌ yʌlʌ. Tsiꞌ subeyob 
buchtʌl ti pejtelelob. 16 Jesús tsiꞌ 
chꞌʌmʌ jini joꞌqꞌuejl waj yicꞌot chaꞌcojt 
chʌy. Tsiꞌ letsa i wut ti panchan. Tsiꞌ 
chaꞌle oración. Tsiꞌ xetꞌe waj. Tsiꞌ 
yʌqꞌue xcʌntꞌañob i chaꞌan chaꞌan miꞌ 
pucbeñob. 17 Tsiꞌ cꞌuxuyob ti pejtelelob. 
Tsaꞌ ñajꞌayob. Tsiꞌ lotoyob lajchʌmpꞌejl 
chiquib i xujtꞌil tac.

Pedro tsiꞌ yʌlʌ: Jatet Cristojet 
(Mt. 16.13‑20; Mr. 8.27‑30)

18
 Ti yambʌ qꞌuin cheꞌ bʌ tsiꞌ bajñel 

pejca Dios Jesús, yaꞌ añob xcʌntꞌañob 
yicꞌot. Jesús tsiꞌ cꞌajtibeyob: 
¿Majquiyon miꞌ yʌlob? cheꞌen. 19 Jini 
xcʌntꞌañob tsiꞌ subeyob: Chaꞌtiquil 
uxtiquil miꞌ yʌlob jatet Juanet, jini 
xꞌacꞌ chꞌʌmjaꞌ. Yañoꞌ bʌ miꞌ yʌlob 
Elíaset. Yañoꞌ bʌ miꞌ yʌlob juntiquil 
oñiyi bʌ xꞌaltꞌañet tsaꞌ bʌ chaꞌ chꞌojyi, 
cheꞌob. 20 Jesús tsiꞌ cꞌajtibeyob: Jixcu 
jatetla, ¿majquiyon mi laꞌ wʌl? 
cheꞌen. Pedro tsiꞌ jacꞌʌ: Jatet Cristojet, 
yajcʌbil bʌ i chaꞌan Dios, cheꞌen.

Jesús tsiꞌ subu bajcheꞌ mi caj i 
chʌmel 

(Mt. 16.21‑23; Mr. 8.31‑33)
21

 Jesús tsiꞌ tiqꞌuiyob. Tsiꞌ 
yʌqꞌueyob mandar chaꞌan maꞌanic 

miꞌ subeñob yambʌ mi juntiquilic. 
22

 Tsiꞌ yʌlʌ: Wersa miꞌ yubin cabʌl 
wocol i Yalobil Winic. Wersa miꞌ 
tsꞌaꞌlentel chaꞌan xñoxob añoꞌ bʌ 
i yeꞌtel yicꞌot ñuc bʌ motomajob 
yicꞌot stsꞌijbayajob. Mi caj i 
tsʌnsʌntel. Mi caj i chaꞌ chꞌojyel ti 
yuxpꞌejlel qꞌuin, cheꞌen.

Bajcheꞌ yom mi lac tsajcan majlel 
Jesús 

(Mt. 16.24‑28; Mr. 8.34―9.1)
23

 Jesús tsiꞌ subeyob ti pejtelelob: 
Mi an majqui yom i tsajcañon, laꞌ 
i len cʌy chuqui yom tiꞌ bajñel 
pusicꞌal, laꞌ i chꞌʌm i cruz ti 
jujumpꞌejl qꞌuin, laꞌ i tsajcañon. 
24

 Majqui jach yom i bajñel cʌntan 
i cuxtʌlel mi caj i sʌt. Jini muꞌ bʌ 
i yʌcꞌ i cuxtʌlel chaꞌañon mi caj 
i cʌntan. 25 ¿Come chuqui miꞌ taj 
winic mi tsiꞌ lon chꞌʌmʌ pejtelel 
pañimil, mi tsaꞌ sajti i chꞌujlel, mi 
tsiꞌ jisa i bʌ? 26 Majqui jach miꞌ 
quisniñon yicꞌot c tꞌan, i Yalobil 
Winic jaꞌel mi caj i quisnin jini 
winic cheꞌ miꞌ tilel tiꞌ ñuclel yicꞌot 
i ñuclel i Tat yicꞌot i ñuclel jini 
chꞌujul bʌ ángelob. 27 Ti isujm mic 
subeñetla, lamital ili waꞌaloꞌ bʌ 
maꞌanic mi caj i chʌmelob jinto cheꞌ 
miꞌ qꞌuelob i yumʌntel Dios, cheꞌen 
Jesús.

Tsaꞌ yʌjñi Jesús 
(Mt. 17.1‑8; Mr. 9.2‑8)

28
 Cheꞌ bʌ tsaꞌ ñumi cheꞌ bajcheꞌ 

waxʌcpꞌejl qꞌuin cheꞌ ajlemix jini 
tꞌan, Jesús tsiꞌ pʌyʌ majlel Pedro 
yicꞌot Juan yicꞌot Jacobo. Tsaꞌ letsi 
majlel yicꞌotob ti wits chaꞌan miꞌ 
pejcan Dios. 29 Cheꞌ woli ti oración, 
tsaꞌ yʌjñi i wut Jesús. Tsaꞌ sʌcꞌa i 

pislel. Tsꞌʌylaw i sʌclel. 30 Awilan, 
chaꞌtiquil winicob tsiꞌ pejcayob 
Jesús. Jiñobʌch Moisés yicꞌot Elías. 
31

 Tsaꞌ tsictiyiyob yicꞌot i ñuclel. 
Tsaꞌ caji i subob bajcheꞌ mi caj i 
cʌy pañimil Jesús cheꞌ miꞌ yujtesan 
chuqui mi caj i mel yaꞌ ti Jerusalén. 
32

 Sutsꞌatax i wut Pedro yicꞌot i 
piꞌʌlob chaꞌan yomob wʌyel. Cheꞌ 
cañal i wut tsiꞌ qꞌueleyob i ñuclel 
Jesús yicꞌot jini chaꞌtiquil winicob 
yaꞌ bʌ añob. 33 Cheꞌ bʌ tsaꞌ cajiyob 
ti majlel jini chaꞌtiquil, Pedro tsiꞌ 
sube Jesús: Maestro, utsꞌat mi laj 
cʌytʌl ilayi. Laꞌ c mel lojon uxpꞌejl 
lejchempat, jumpꞌejl chaꞌañet, 
jumpꞌejl chaꞌan Moisés, jumpꞌejl 
chaꞌan Elías, cheꞌen. Maꞌanic tsiꞌ 
ñaꞌta Pedro chuqui woli yʌl.
34

 Cheꞌ woli to i yʌl jini tꞌan tsaꞌ 
tili jumpꞌejl tocal. Tsiꞌ mosoyob. Tsiꞌ 
chaꞌleyob bʌqꞌuen jini xcʌntꞌañob 
cheꞌ bʌ tsaꞌ mosleyob ti tocal. 35 Tsaꞌ 
loqꞌui tꞌan ti tocal. Tsiꞌ yʌlʌ: Jiñʌch 
Calobil tsaꞌ bʌ c yajca. Ubinla i 
tꞌan, cheꞌen. 36 Cheꞌ bʌ tsaꞌ ujti jini 
tꞌan, yaꞌʌch an Jesús tiꞌ bajñelil. 
Jini xcʌntꞌañob ñʌchꞌʌl tsaꞌ cʌleyob. 
Cabʌl qꞌuin maꞌanic tsiꞌ wis subeyob 
yañoꞌ bʌ chuqui tac tsiꞌ qꞌueleyob.

Jesús tsiꞌ lajmesa chꞌiton am bʌ i 
juquin chʌmel 

(Mt. 17.14‑21; Mr. 9.14‑29)
37

 Ti yijcꞌʌlal cheꞌ bʌ tsaꞌ jubiyob 
ti wits, cabʌl winicob xꞌixicob 
tsaꞌ tiliyob i taj Jesús. 38 Awilan, 
juntiquil tsaꞌ bʌ tili tsiꞌ yʌlʌ ti cꞌam 
bʌ tꞌan: Maestro, mij cꞌajtibeñet 
awocolic qꞌuele calobil, come 
jiñʌch cojach bʌ calobil. 39 Awilan, 
jini xiba miꞌ choc. Miꞌ bʌcꞌ cajel 
ti oñel. Jini xiba miꞌ yʌcꞌ ti juquin 

chʌmel jinto miꞌ loqꞌuel i lojc i yej. 
Miꞌ chʌn ticꞌlan. Wocol miꞌ poj cʌy. 
40

 Tsaj cꞌajtibe xcʌntꞌañob a chaꞌan 
ti wocol tꞌan chaꞌan miꞌ chocob 
loqꞌuel. Maꞌanic tsaꞌ mejliyob, 
cheꞌen. 41 Jesús tsiꞌ jacꞌʌ: Winicob 
xꞌixicob añoꞌ bʌ wʌle mach bʌ anic 
mi laꞌ ñop, sojquemetla. ¿Jaypꞌejl 
to qꞌuin wʌꞌ añon laꞌ wicꞌot? 
¿Jaypꞌejl to qꞌuin mij cuchbeñetla laꞌ 
sajtemal? Pʌyʌ tilel a walobil wʌꞌ baꞌ 
añon, cheꞌen. 42 Cheꞌ woli to i tilel 
i tat jini chꞌiton, jini xiba tsiꞌ wersa 
ñijca jini chꞌiton. Tsiꞌ yʌcꞌʌ ti juquin 
chʌmel. Jesús tsiꞌ tiqꞌui jini xiba. 
Tsiꞌ lajmesa jini chꞌiton. Tsiꞌ chaꞌ 
acꞌʌ tiꞌ wenta i tat.

Jesús tsiꞌ chaꞌ subu bajcheꞌ mi caj i 
chʌmel 

(Mt. 17.22‑23; Mr. 9.30‑32)
43

 Tsaꞌ toj sajtiyob i pusicꞌal ti 
pejtelelob cheꞌ bʌ tsiꞌ qꞌueleyob i 
ñuclel i pꞌʌtʌlel Dios. Cheꞌ bʌ tsaꞌ 
toj sajtiyob i pusicꞌal chaꞌan chuqui 
tac tsiꞌ chaꞌle Jesús, tsaꞌ caji i suben 
xcʌntꞌañob i chaꞌan: 44 Laꞌ ochic 
ti laꞌ chiquin jini c tꞌan, come i 
Yalobil Winic mi caj i yʌjqꞌuel tiꞌ 
cꞌʌb winicob, cheꞌen Jesús. 45 Pero 
maꞌanic tsiꞌ chꞌʌmbeyob isujm jini 
tꞌan, come mucbil i sujmlel i tꞌan 
chaꞌan maꞌanic miꞌ chꞌʌmbeñob 
isujm. Maꞌanic tsiꞌ cꞌajtiyob i sujmlel 
come woliyob ti bʌqꞌuen.

¿Majqui ñumen ñuc tiꞌ yumʌntel 
Dios? 

(Mt. 18.1‑5; Mr. 9.33‑37)
46

 Tsaꞌ caji i cʌlʌx pejcañob i bʌ 
chaꞌan miꞌ bajñel yajcañob majqui 
ñumen ñuc tiꞌ tojlelob. 47 Jesús tsiꞌ 
ñaꞌta chuqui woliꞌ yʌlob tiꞌ pusicꞌal. 

LUCAS 9



116

Tsiꞌ pʌyʌ tilel juntiquil alob. Tsiꞌ 
yʌcꞌʌ tiꞌ tꞌejl. 48 Tsiꞌ subeyob: Majqui 
jach miꞌ cꞌuxbin jini alob tij cꞌabaꞌ 
miꞌ cꞌuxbiñon. Majqui jach miꞌ 
cꞌuxbiñon miꞌ cꞌuxbin c Tat tsaꞌ bʌ 
i chocoyon tilel. Come jini ñumen 
chꞌoꞌchꞌoc bʌ ti laꞌ tojlel jiñʌch 
ñumen ñuc bʌ.

Jini mach bʌ anic miꞌ contrajiñonla 
woliꞌ coltañonla 

(Mr. 9.38‑40)
49

 Juan tsiꞌ sube: Maestro, tsaj 
qꞌuele lojon juntiquil muꞌ bʌ i choc 
loqꞌuel xibajob ti a cꞌabaꞌ. Tsac tiqꞌui 
lojon come maꞌanic miꞌ tsajcañon 
lojon, cheꞌen. 50 Jesús tsiꞌ sube: 
Mach mi laꞌ ticꞌ, come jini mach 
bʌ anic miꞌ contrajiñonla woliꞌ 
coltañonla, cheꞌen.

Jesús tsiꞌ tiqꞌui Jacobo yicꞌot Juan
51

 Cheꞌ i yorajlelix cheꞌ mux caj i 
pʌjyel majlel ti panchan, ti jumpꞌejl 
jach i pusicꞌal tsaꞌ caji ti majlel 
ti Jerusalén. 52 Tsiꞌ choco majlel 
winicob tiꞌ tojel i wut. Tsaꞌ ochiyob 
ti jumpꞌejl i tejclum samaritanojob 
chaꞌan miꞌ chajpʌbeñob baꞌ miꞌ 
jijlel Jesús. 53 Pero jini winicob 
xꞌixicob maꞌanic tsiꞌ pʌyʌyob 
ochel come tsiquil wersa yom 
majlel ti Jerusalén. 54-55 Cheꞌ bʌ 
tsiꞌ ñaꞌtayob Jacobo yicꞌot Juan, 
xcʌntꞌañob i chaꞌan, tsiꞌ subeyob: 
C Yum, ¿a wom ba mic chaꞌlen 
lojon mandar chaꞌan miꞌ jubel tilel 
cꞌajc ti panchan chaꞌan mic jisañob 
cheꞌ bajcheꞌ tsiꞌ mele Elías? cheꞌob. 
Jesús tsiꞌ sutqꞌui i bʌ i qꞌuelob. 
Tsiꞌ tiqꞌuiyob: 56 Maꞌanic tsaꞌ tili 
i Yalobil Winic chaꞌan miꞌ jisan 
winicob xꞌixicob, pero chaꞌan miꞌ 

coltañob, cheꞌen. Tsaꞌ majliyob ti 
yambʌ xchumtʌl.

Jini yomoꞌ bʌ i tsajcañob Jesús 
(Mt. 8.18‑22)

57
 Cheꞌ woliꞌ majlelob ti bij, 

juntiquil winic tsiꞌ sube Jesús: C 
Yum, mi caj c tsajcañet baqui jach 
maꞌ majlel, cheꞌen. 58 Jesús tsiꞌ sube: 
An i met wax. An i cꞌuꞌ teꞌlemut, 
pero maꞌanic i yajñib baꞌ miꞌ cꞌaj i 
yo i Yalobil Winic cheꞌen. 59 Jesús 
tsiꞌ sube yambʌ winic: Tsajcañon, 
cheꞌen. Jini winic tsiꞌ sube: C 
Yum, laꞌ ñaxan majlicon c muc c 
tat, cheꞌen. 60 Jesús tsiꞌ sube: Laꞌ i 
mucob chʌmeñoꞌ bʌ jini chʌmeñoꞌ 
bʌ i piꞌʌlob. Pero jatet, cucu, subu 
i yumʌntel Dios, cheꞌen. 61 Yambʌ 
winic tsiꞌ sube Jesús: Mi caj c 
tsajcañet, c Yum. Pero laꞌ ñaxan 
majlicon c subeñob jini añoꞌ bʌ ti 
cotot, cheꞌen. 62 Jesús tsiꞌ sube: Jini 
muꞌ bʌ i qꞌuel i pat cheꞌ woliꞌ topꞌ 
lum, maꞌanic i cꞌʌjñibal tiꞌ yumʌntel 
Dios, cheꞌen.

I yeꞌtel lujuntiquil i chʌncꞌal 
(Mt. 11.20‑27; 13.16‑17)

10  Cheꞌ ujtemix iliyi, lac Yum 
tsiꞌ yʌqꞌueyob i yeꞌtel yambʌ 

lajchʌntiquil i chʌncꞌal (72). Tsiꞌ 
chocoyob majlel ti chaꞌchaꞌtiquil 
chaꞌan miꞌ majlelob ti ñaxan ti 
pejtelel tejclum yicꞌot xchumtʌl 
baꞌ mi caj i majlel Jesús. 2 Tsiꞌ 
subeyob: Isujm, cabʌl jini cꞌajbal 
pero maꞌanic jaytiquil xꞌeꞌtelob. Jini 
chaꞌan cꞌajtibenla i yum cꞌajbal 
chaꞌan miꞌ choc majlel xꞌeꞌtelob 
ti cꞌajbal. 3 Cucula. Awilan, mic 
choquetla majlel cheꞌ bajcheꞌ 
tiñʌmeꞌ joyol bʌ ti bʌteꞌel tsꞌiꞌ. 

4
 Mach mi laꞌ chꞌʌm majlel i yajñib 

taqꞌuin, mi chim, mi xʌñʌbʌl. 
Mach mi laꞌ wʌqꞌueñob cortesía 
jini xñumelob ti bij. 5 Baqui jach 
mi laꞌ wochel ti otot ñaxan subula: 
Laꞌ tilic i ñʌchꞌtilel i pusicꞌal jini 
añoꞌ bʌ ti jini otot. Cheꞌ yom mi laꞌ 
sub. 6 Mi yaꞌan juntiquil yom bʌ i 
taj i ñʌchꞌtilel i pusicꞌal, aqꞌuenla 
i yutslel laꞌ tꞌan chaꞌan miꞌ taj 
i ñʌchꞌtilel i pusicꞌal. Mi mach 
yomic, maꞌanic mi caj i taj. 7 Yaꞌ 
yom mi laꞌ jijlel ti jini jach bʌ otot 
baꞌ pʌybilet. Cꞌuxula, japʌla chuqui 
mi laꞌ wʌqꞌuentel. Come utsꞌat miꞌ 
yʌqꞌuentelob i tojol xꞌeꞌtelob. Mach 
mi laꞌ cꞌaxel ti jujumpꞌejl otot.

8
 Cheꞌ mi laꞌ wochel ti colem 

tejclum baꞌ utsꞌat miꞌ pʌyetla ochel, 
cꞌuxula chuqui jach miꞌ yʌqꞌueñetla. 
9

 Mi an xcꞌamʌjelob yaꞌ baꞌ mi laꞌ 
wochel, cꞌoqꞌuesañob. Subeñob: 

“Tsaꞌix juli i yumʌntel Dios wʌꞌ 
baꞌ añetla”, cheꞌetla. 10 Cheꞌ mi laꞌ 
wochel ti colem tejclum baꞌ maꞌanic 
miꞌ pʌyetla ochel, ñumenla ti calle 
tac. Subula jini tꞌan: 11 “Jini tsꞌubejn 
tsaꞌ bʌ i toybeyon lojon coc ti laꞌ 
tejclum mic tijcan loqꞌuel chaꞌan 
i yejtal laꞌ contrajintel. Ñaꞌtanla 
lʌcꞌʌlix i yumʌntel Dios”. Cheꞌ yom 
mi laꞌ sub. 12 Mic subeñetla: Ñumen 
wocol mi caj i yubiñob ti jini 
tejclum bajcheꞌ jini chꞌoyoloꞌ bʌ ti 
Sodoma cheꞌ tiꞌ qꞌuiñilel tojmulil.
13

 Mi caj laꞌ taj wocol añet bʌ la 
ti Corazín. Mi caj laꞌ taj wocol añet 
bʌ la ti Betsaida. Come tsaꞌic mejli 
ñuc bʌ eꞌtel ti Tiro yicꞌot Sidón 
cheꞌ bajcheꞌ tsaꞌ mejli baꞌ añetla 
tsiꞌ cʌyʌyob i mul. Tsaꞌ buchleyob, 
tsiꞌ xojoyob i tsutsel chivo. Tsiꞌ 
mujlayob i bʌ yicꞌot i tʌñil cꞌajc. 

14
 Jini chaꞌan, ñumen wocol mi caj 

i yubiñob tiꞌ qꞌuiñilel tojmulil jini 
chumuloꞌ bʌ ti jini tejclum bajcheꞌ 
jini chꞌoyoloꞌ bʌ ti Tiro yicꞌot Sidón. 
15

 Jixcu jatet Capernaum, muꞌ bʌ 
a qꞌuel a bʌ ti ñuc cheꞌ bajcheꞌ i 
ñuclel panchan, mi caj a chojquel 
jubel ti cꞌajc. 16 Jini cꞌux bʌ mi 
yubiñetla cꞌux miꞌ yubiñon. Jini 
muꞌ bʌ i tsꞌaꞌleñetla, miꞌ tsꞌaꞌleñon. 
Jini muꞌ bʌ i tsꞌaꞌleñon miꞌ tsꞌaꞌlen 
jini tsaꞌ bʌ i chocoyon tilel. Cheꞌ tsiꞌ 
yʌlʌ Jesús.
17

 Tsaꞌ chaꞌ tiliyob jini 
lajchʌntiquil i chʌncꞌal. Tijicñayob, 
tsiꞌ subeyob: C Yum, jini xibajob 
miꞌ loqꞌuelob cheꞌ mic subeñob 
loqꞌuel ti a cꞌabaꞌ, cheꞌob. 18 Jesús 
tsiꞌ subeyob: Tsaj qꞌuele Satanás 
cheꞌ bʌ tsaꞌ yajli ti panchan cheꞌ 
bajcheꞌ i xuꞌil chajc. 19 Laꞌ wilan, 
mi cʌqꞌueñetla laꞌ pꞌʌtʌlel chaꞌan 
mi laꞌ tꞌuchtan lucum yicꞌot siñan 
yicꞌot pejtelel i pꞌʌtʌlel laꞌ contra. 
Maꞌanic chuqui mi caj i tumbeñetla. 
20

 Mach yomic tijicñayetla chaꞌan 
woliꞌ loqꞌuelob xibajob chaꞌan ti laꞌ 
tꞌan. Pero yom tijicñayetla chaꞌan 
tsꞌijbubil laꞌ cꞌabaꞌ ti panchan, 
cheꞌen Jesús.
21

 Ti jim bʌ ora tijicña i pusicꞌal 
Jesús chaꞌan jini Espíritu. Tsiꞌ yʌlʌ: 
Mic subeñet a ñuclel, c Tat, i Yumet 
panchan yicꞌot pañimil. Come 
tsaꞌ mucbeyob a tꞌan jini añoꞌ bʌ 
cabʌl i ñaꞌtʌbal yicꞌot jini pꞌipꞌoꞌ 
bʌ i pusicꞌal, pero tsaꞌ wʌqꞌueyob i 
chꞌʌmbeñob isujm alʌlob. Utsꞌatʌch, 
c Tat, come cheꞌʌch yom a pusicꞌal. 
22

 Pejtelel chuqui tac an, aqꞌuebilon 
i chaꞌan c Tat. Maꞌanic majqui 
miꞌ cʌñon cojach c Tat. Cheꞌ jaꞌel, 
maꞌanic majqui miꞌ cʌn c Tat 

cojach joñon come i Yalobilon. Miꞌ 
cʌñob c Tat jaꞌel majqui jach mi 
cʌqꞌuen i cʌn. Cheꞌ tsiꞌ yʌlʌ Jesús. 
23

 Tsaꞌ caji i suben xcʌntꞌañob 
cheꞌ i bajñel añob: Tijicñayob jini 
muꞌ bʌ i qꞌuelob chuqui tac mi laꞌ 
qꞌuel. 24 Come mic subeñetla, cabʌl 
xꞌaltꞌañob yicꞌot reyob wersa yomob 
i qꞌuel jini woli bʌ laꞌ qꞌuel pero 
maꞌanic tsiꞌ qꞌueleyob. Yomob i 
yubiñob jini woli bʌ laꞌ wubin pero 
maꞌanic tsiꞌ yubiyob, cheꞌen.

Utsꞌat bʌ samaritano
25

 Awilan, tsaꞌ waꞌle juntiquil 
xcʌntesa mandar chaꞌan miꞌ yilʌben 
i pusicꞌal Jesús. Tsaꞌ caji i cꞌajtiben: 
Maestro, ¿chuqui yom mic chaꞌlen 
chaꞌan mic taj j cuxtilel mach bʌ 
anic miꞌ jilel? cheꞌen. 26 Jesús tsiꞌ 
sube: ¿Chuqui tsꞌijbubil ti mandar? 
¿Chuqui maꞌ qꞌuel ti jun? cheꞌen. 
27

 Tsiꞌ jacꞌʌ: “Cꞌuxbin a Yum Dios 
ti pejtelel a pusicꞌal, ti pejtelel a 
chꞌujlel, ti pejtelel a pꞌʌtʌlel, ti 
pejtelel a ñaꞌtʌbal. Cꞌuxbin a piꞌʌlob 
cheꞌ bajcheꞌ maꞌ bajñel cꞌuxbin 
a bʌ”, cheꞌen. 28 Jesús tsiꞌ sube: 
Weñʌch bajcheꞌ tsaꞌ jacꞌʌ. Cheꞌʌch 
yom maꞌ mel. Cheꞌ jini, mi caj a taj 
a cuxtʌlel, cheꞌen.
29

 Jini winic yom i qꞌuel i bʌ ti 
toj, jini chaꞌan tsiꞌ sube: ¿Majqui 
c piꞌʌlob? cheꞌen. 30 Jesús tsiꞌ 
jacꞌʌ: Juntiquil winic tsaꞌ loqꞌui ti 
Jerusalén chaꞌan miꞌ majlel ti Jericó. 
Tsiꞌ chucuyob xujchꞌob. Tsiꞌ luꞌ 
chilbeyob i chubʌꞌan yicꞌot i pislel. 
Tsiꞌ lowoyob. Tsaꞌ majliyob. Tsꞌita 
jax yom chʌmel cheꞌ bʌ tsiꞌ cʌyʌyob. 
31

 Tsaꞌ tili juntiquil motomaj yaꞌ 
ti jini bij. Cheꞌ bʌ tsiꞌ qꞌuele jini 
lojwem bʌ, tsaꞌ ñumi ti junwejl i 

tiꞌ bij. 32 Cheꞌʌch tsiꞌ mele juntiquil 
leví jaꞌel cheꞌ bʌ tsaꞌ tili baꞌan. Tsa 
jach i qꞌuele. Tsaꞌ ñumi ti junwejl i 
tiꞌ bij. 33 Pero juntiquil samaritano, 
cheꞌ woli ti xʌmbal ti bij, tsaꞌ cꞌoti 
baꞌan jini lojwem bʌ. Cheꞌ bʌ tsiꞌ 
qꞌuele tsiꞌ pꞌunta. 34 Tsaꞌ tili i pixben 
i lojwel. Tsiꞌ yotsʌbe aceite yicꞌot 
vino. Tsiꞌ cꞌʌchchoco tiꞌ cꞌʌchlib. 
Tsiꞌ pʌyʌ majlel tiꞌ yotlel wʌyibʌl 
baꞌ tsiꞌ cʌnta. 35 Ti yijcꞌʌlal cheꞌ 
yomix majlel, tsiꞌ locꞌsa chaꞌpꞌejl 
denario. Tsiꞌ yʌqꞌue i yum otot. Tsiꞌ 
sube. “Cʌntʌbeñon jini winic. Mi 
ñumen maꞌ jisan taqꞌuin muꞌ to c 
tojbeñet cheꞌ mic chaꞌ tilel”, cheꞌen. 
36

 ¿Bajcheꞌ maꞌ wʌl? cheꞌen Jesús. 
Tsaꞌ ñumiyob uxtiquil winicob. 
¿Majqui tsiꞌ pʌsʌ i bʌ tiꞌ piꞌʌl jini tsaꞌ 
bʌ chujqui chaꞌan xujchꞌob? cheꞌen 
Jesús. 37 Jini winic tsiꞌ yʌlʌ: Jini tsaꞌ 
bʌ i pꞌunta, cheꞌen. Jesús tsiꞌ sube: 
Cucu. Cheꞌʌch yom maꞌ mel jaꞌel, 
cheꞌen.

Jesús tiꞌ yotot Marta yicꞌot María
38

 Cheꞌ bʌ tsaꞌ majli ti bij, Jesús tsaꞌ 
cꞌoti ti xchumtʌl. Juntiquil xꞌixic i 
cꞌabaꞌ Marta tsiꞌ pʌyʌ ochel tiꞌ yotot. 
39

 An i yijtsꞌin jini Marta, i cꞌabaꞌ 
María. María tsaꞌ buchle tiꞌ tojel 
Jesús. Tsiꞌ ñichꞌtʌbe i tꞌan. 40 Marta 
tsaꞌ caji i mel i pusicꞌal, come cabʌl i 
yeꞌtel. Tsaꞌ tili baꞌan Jesús. Tsiꞌ yʌlʌ: 
C Yum, ¿mach ba anic maꞌ qꞌuel 
bajcheꞌ miꞌ cʌyon quijtsꞌin chaꞌan mic 
bajñel chaꞌlen eꞌtel? Suben chaꞌan 
miꞌ coltañon, cheꞌen. 41 Pero Jesús tsiꞌ 
sube: Marta, Marta, cabʌl maꞌ tsic 
a pusicꞌal, cabʌl maꞌ mel a pusicꞌal 
chaꞌan a weꞌtel. 42 Junchajp jach yom. 
María tsiꞌ yajca jini wem bʌ. Maꞌanic 
mi caj i chilbentel, cheꞌen.

I cʌntesa Jesús chaꞌan oración 
(Mt. 6.9‑15; 7.7‑11)

11  Tsaꞌ majli Jesús baꞌ tsiꞌ 
pejca Dios. Cheꞌ bʌ tsaꞌ 

ujti ti oración, juntiquil xcʌntꞌan i 
chaꞌan tsiꞌ sube: C Yum, cʌntesañon 
lojon bajcheꞌ yom mic pejcan lojon 
Dios, cheꞌ bajcheꞌ Juan tsiꞌ cʌntesa 
xcʌntꞌañob i chaꞌan jaꞌel, cheꞌen. 
2

 Jesús tsiꞌ subeyob: Cheꞌ mi laꞌ 
pejcan Dios, yom mi laꞌ wʌl: C 
Tat lojon añet bʌ ti panchan, laꞌ 
chꞌujutesʌntic a cꞌabaꞌ, laꞌ tilic a 
yumʌntel, laꞌ mejlic chuqui a wom 
ti pañimil cheꞌ bajcheꞌ ti panchan. 
3

 Aqꞌueñon lojon wʌle c waj chaꞌan 
ili qꞌuin. 4 Ñusʌbeñon lojon c mul 
cheꞌ bajcheꞌ mic ñusʌbeñob i mul 
c piꞌʌlob lojon. Mach maꞌ wʌcꞌon 
lojon baꞌ mic pʌjyel lojon ti mulil. 
Cʌntañon lojon ame yajlicon lojon 
ti jontolil.

5
 Jesús tsiꞌ subeyob jaꞌel: Mi an 

a cʌñʌ bʌ, ¿mach ba muqꞌuic a 
majlel ti ojlil acꞌʌlel a suben: “C 
piꞌʌl, laꞌ c majñan uxqꞌuejl a waj? 
6

 Come juntiquil c piꞌʌl tsaꞌ tili 
i julaꞌtañon. Maꞌanic chuqui mi 
cʌqꞌuen i cꞌux”, cheꞌet. 7 Jini am 
bʌ tiꞌ mal otot miꞌ subeñet: “Mach 
a ticꞌlañon. Ñupꞌulix i tiꞌ cotot. 
Wʌyʌlonix quicꞌot calobilob. Mach 
mejlicon ti chꞌojyel chaꞌan mi 
cʌqꞌueñet”, cheꞌen. 8 Mic subeñetla: 
Anquese cʌñʌlet i chaꞌan, mach 
yomic chꞌojyel i yʌqꞌueñet jini waj, 
pero cheꞌ maꞌ chʌn cꞌajtiben mi caj 
i chꞌojyel i yʌqꞌueñet chuqui yom. 
9

 Joñon mic subeñetla: Cꞌajtinla, mi 
caj laꞌ wʌqꞌuentel. Sajcanla, mi caj 
laꞌ taj. Pejcanla i yum otot, mi caj 
laꞌ jambentel. 10 Come jujuntiquil 

muꞌ bʌ i cꞌajtin miꞌ yʌqꞌuentel. Jini 
muꞌ bʌ i sajcan miꞌ taj. Jini muꞌ 
bʌ i pejcan i yum otot mi caj i 
jambentel. 11 ¿Am ba juntiquil muꞌ 
bʌ i yʌqꞌuen xajlel i yalobil cheꞌ miꞌ 
cꞌajtiben waj? ¿Muꞌ ba a wʌqꞌuen 
lucum cheꞌ miꞌ cꞌajtibeñet chʌy? 
12

 ¿Muꞌ ba a wʌqꞌuen siñan cheꞌ miꞌ 
cꞌajtibeñet tumut? 13 Jatetla jontolet 
bʌ la, laꞌ wujil laꞌ wʌqꞌuen laꞌ 
walobil chuqui utsꞌat. Laꞌ Tat am bʌ 
ti panchan, ¿mach ba ñumen yujilic 
i yʌqꞌueñob jini Chꞌujul bʌ Espíritu 
jini muꞌ bʌ i cꞌajtibeñob? Cheꞌ tsiꞌ 
yʌlʌ Jesús.

Tsiꞌ yʌlʌyob miꞌ chaꞌlen i yeꞌtel tiꞌ 
pꞌʌtʌlel Satanás 

(Mt. 12.22‑30, 43‑45; Mr. 3.19‑27)
14

 Tsaꞌ caji i choc loqꞌuel ti 
winic juntiquil xiba tsaꞌ bʌ i 
yotsa winic ti xꞌumaꞌ. Cheꞌ bʌ 
tsaꞌix chojqui loqꞌuel i xibʌjlel 
tsaꞌ caji ti tꞌan jini xꞌumaꞌ. Tsaꞌ toj 
sajtiyob i pusicꞌal winicob xꞌixicob. 
15

 Chaꞌtiquil uxtiquil tsiꞌ yʌlʌyob: 
Tiꞌ pꞌʌtʌlel Satanás, i yum xibajob, 
miꞌ choc loqꞌuel xibajob, cheꞌob. 
16

 Yañoꞌ bʌ tsiꞌ cꞌajtibeyob chaꞌan 
miꞌ pʌsbeñob i yejtal i pꞌʌtʌlel ti 
panchan, chaꞌan miꞌ yilʌbeñob i 
pusicꞌal. 17 Yujil Jesús chuqui woliꞌ 
yʌlob tiꞌ pusicꞌal. Tsiꞌ subeyob: 
Mi tsiꞌ tꞌoxoyob i bʌ ti leto i 
winicob juntiquil yumʌl, miꞌ jilel 
i yumʌntel. Miꞌ jilel jumpꞌejl otot 
baꞌ miꞌ tꞌoxob i bʌ ti leto. 18 Cheꞌ 
jaꞌel, mi woliꞌ bajñel contrajin i 
bʌ Satanás, ¿bajcheꞌ miꞌ mejlel 
ti jalijel i yumʌntel? Come mi 
laꞌ wʌl wolic choc loqꞌuel xibajob 
tiꞌ pꞌʌtʌlel Satanás. 19 Mi wolic 
choc loqꞌuel xibajob tiꞌ pꞌʌtʌlel 

Satanás, ¿baqui miꞌ tajob i pꞌʌtʌlel 
laꞌ walobilob chaꞌan miꞌ chocob 
loqꞌuel? Jini chaꞌan laꞌ walobilob 
mi caj i tsictesañob laꞌ mul. 20 Mi 
wolic choc loqꞌuel xibajob tiꞌ 
pꞌʌtʌlel i cꞌʌb Dios, isujm tsaꞌix 
juli i yumʌntel Dios baꞌ añetla.
21

 Cheꞌ pꞌʌtʌl i yum otot cheꞌ 
chajpʌbil yicꞌot juloñib, maꞌanic 
miꞌ ticꞌlʌbentel i chubʌꞌan. 
22

 Cheꞌ miꞌ tilel ñumen pꞌʌtʌl 
bʌ i chuc i yum otot, miꞌ mʌjlel 
i chaꞌan. Miꞌ chilben i juloñib 
tsaꞌ bʌ i lon ñaꞌta i cꞌʌn i coltan 
i bʌ. Miꞌ puc jini tsaꞌ bʌ i chili. 
23

 Jini mach bʌ anic quicꞌot woliꞌ 
contrajiñon. Jini mach bʌ anic 
miꞌ pʌy tilel tiñʌmeꞌ baꞌ añon 
woli jach i pam puc. 24 Cheꞌ miꞌ 
loqꞌuel i xibʌjlel tiꞌ pusicꞌal winic, 
miꞌ chaꞌlen xʌmbal baꞌ tiquin 
pañimil. Miꞌ sajcan baꞌ miꞌ cꞌaj 
i yo. Cheꞌ maꞌanic miꞌ taj, miꞌ 
yʌl: “Muqꞌuix c chaꞌ majlel ti 
cotot baꞌ tsaꞌ loqꞌuiyon”, cheꞌen. 
25

 Cheꞌ miꞌ cꞌotel, misubil miꞌ taj, 
chajpʌbilix. 26 Miꞌ majlel i pʌy 
tilel yambʌ wuctiquil espíritujob 
ñumen jontoloꞌ bʌ. Miꞌ yochelob 
ti chumtʌl. Ñumen leco miꞌ caj ti 
ajñel jini winic ti wiꞌil bajcheꞌ ti 
ñaxan.

Jini mero tijicñayoꞌ bʌ
27

 Cheꞌ bʌ tsaꞌ ujti i sub ili tꞌan 
Jesús, juntiquil xꞌixic yaꞌ tiꞌ yojlil 
winicob xꞌixicob tsiꞌ chaꞌle cꞌam 
bʌ tꞌan. Tsiꞌ yʌlʌ: Tijicña jini xꞌixic 
tsaꞌ bʌ i cʌntayet, tijicña jini tsaꞌ 
bʌ i tsuꞌsayet, cheꞌen. 28 Jesús tsiꞌ 
sube: Ñumen tijicñayob muꞌ bʌ 
i yubibeñob i tꞌan Dios muꞌ bʌ i 
jacꞌob, cheꞌen.

Yomob i qꞌuel i yejtal i pꞌʌtʌlel Jesús 
(Mt. 12.38‑42; Mr. 8.12)

29
 Cheꞌ bʌ tsiꞌ tempayob i bʌ 

baꞌan Jesús tsaꞌ caji i yʌl: Jontolob 
jini winicob xꞌixicob añoꞌ bʌ wʌle. 
Woliꞌ sʌclañob i yejtal c pꞌʌtʌlel. 
Maꞌanic mi caj i yʌqꞌuentelob i 
qꞌuel, jini jach i yejtal c pꞌʌtʌlel 
tsaꞌ bʌ pʌsle ti Jonás. 30 Cheꞌ bajcheꞌ 
tsaꞌ pʌsbentiyob nínivejob i yejtal 
c pꞌʌtʌlel ti Jonás, cheꞌ jaꞌel mi 
caj i pʌstʌl i Yalobil Winic chaꞌan 
miꞌ ñopob añoꞌ bʌ ti pañimil wʌle. 
31

 Jini xꞌixic tsaꞌ bʌ i chaꞌle yumʌl 
yaꞌ ti Sur mi caj i waꞌtʌl tiꞌ qꞌuiñilel 
meloꞌmulil yicꞌot jini winicob añoꞌ 
bʌ ti pañimil wʌle. Mi caj i subeñob 
i mul. Come jini xꞌixic tsaꞌ tili ti 
ñajtʌl chaꞌan miꞌ cʌmben i ñaꞌtʌbal 
Salomón. Awilan, wʌꞌan ñumen ñuc 
bʌ bajcheꞌ Salomón. 32 Jini winicob 
chꞌoyoloꞌ bʌ ti Nínive, mi caj i 
waꞌtʌlob tiꞌ qꞌuiñilel meloꞌmulil 
yicꞌot jini añoꞌ bʌ ti pañimil wʌle. 
Mi caj i subeñob i mul. Come tsiꞌ 
cʌyʌyob i mul cheꞌ bʌ tsiꞌ chaꞌle 
subtꞌan Jonás. Awilan, wʌꞌan 
ñumen ñuc bʌ bajcheꞌ Jonás.

Lámpara chaꞌan lac bʌcꞌtal 
(Mt. 5.15; 6.22‑23)

33
 Maꞌanic majqui miꞌ muc candil 

cheꞌ tsucꞌbilix. Maꞌanic miꞌ ñupꞌ ti 
chiquib. Miꞌ jocꞌchocon tiꞌ jocꞌlib 
chaꞌan miꞌ pʌsbeñob i cꞌʌcꞌal jini 
muꞌ bʌ i yochelob. 34 Jini a wut 
lámparajʌch chaꞌan a bʌcꞌtal. Mi 
weñʌch a wut maꞌ wen qꞌuel i 
sʌclel pañimil. Mi mach wenic a 
wut añet ti acꞌʌlel. 35 Qꞌuele cheꞌ 
jini, ame iꞌicꞌic maꞌ qꞌuel i sʌclel 
pañimil. 36 Mi añet tiꞌ sʌclel pañimil 

mi mach i chaꞌañetic acꞌʌlel, puro i 
sʌclel pañimil maꞌ pʌs cheꞌ bajcheꞌ 
lámpara. Cheꞌ tsiꞌ yʌlʌ Jesús.

Jesús tsiꞌ tiqꞌui fariseojob yicꞌot 
stsꞌijbayajob 

(Mt. 23.1‑36; Mr. 12.38‑40; Lc. 20.45‑47)
37

 Cheꞌ bʌ tsiꞌ chaꞌle tꞌan Jesús, 
juntiquil fariseo tsiꞌ pʌyʌ chaꞌan miꞌ 
chaꞌlen weꞌel yicꞌot. Tsaꞌ ochi Jesús. 
Tsaꞌ buchle tiꞌ tꞌejl mesa. 38 Jini 
fariseo leco tsiꞌ qꞌuele Jesús come 
maꞌanic tsiꞌ ñaxan poco i cꞌʌb cheꞌ 
bʌ tsaꞌ caji ti weꞌel. 39 Lac Yum tsiꞌ 
sube: Jatetla, fariseojet bʌ la, mi 
laꞌ wen pocben i pat jini vaso yicꞌot 
latu, pero butꞌul laꞌ pusicꞌal ti xujchꞌ 
yicꞌot cabʌl jontolil. 40 Tontojetla. 
Jini tsaꞌ bʌ i mele laꞌ bʌcꞌtal, ¿mach 
ba anic tsiꞌ mele laꞌ pusicꞌal jaꞌel? 
41

 Aqꞌueñob pꞌumpꞌuñoꞌ bʌ chuqui 
an laꞌ chaꞌan, cheꞌ jini, sʌc pejtelel 
chuqui mi caj a qꞌuel. 42 ¡Mi caj laꞌ 
taj wocol, fariseojob! Mi laꞌ wʌqꞌuen 
Dios i diezmojlel jini pimel i cꞌabaꞌ 
menta, yicꞌot ruda, yicꞌot jujunchajp 
pimel, pero mi laꞌ junyajlel ñusan 
toj bʌ meloñel yicꞌot i cꞌuxbiya Dios. 
Mach yomic mi laꞌ cʌy laꞌ wʌqꞌuen 
i diezmojlel tac laꞌ chubʌꞌan, pero 
yom mi laꞌ pꞌis ti wenta ili ñuc 
tac bʌ. 43 ¡Mi caj laꞌ taj wocol 
fariseojob! come mi laꞌ mulan 
ñaxan bʌ buchlibʌl ti sinagoga. 
Mi laꞌ mulan laꞌ wʌqꞌuentel cabʌl 
cortesía baꞌan choñoñibʌl. 44 ¡Mi caj 
laꞌ taj wocol stsꞌijbayajob, fariseojob, 
chaꞌpꞌejl jach laꞌ pusicꞌal! Lajaletla 
bajcheꞌ mucoñibʌl mach bʌ tsiquilic. 
Winicob miꞌ chaꞌleñob xʌmbal tiꞌ 
pam cheꞌ mach yujilobic, cheꞌen.
45

 Juntiquil xcʌntesa mandar 
tsiꞌ sube Jesús: Maestro, cheꞌ maꞌ 

chaꞌlen tꞌan bajcheꞌ jini wolix a 
wʌꞌleñon lojon jaꞌel, cheꞌen. 46 Jesús 
tsiꞌ yʌlʌ: ¡Mi caj laꞌ taj wocol jaꞌel, 
xcʌntesa mandaret bʌla! Mi laꞌ 
wʌqꞌueñob winicob al bʌ i cuch 
mach bʌ mejlic i lʌtꞌob. Pero jatetla, 
maꞌanic mi laꞌ tʌl jini cuchʌl mi ti 
juntsꞌijtic i yal laꞌ cꞌʌb. 47 ¡Mi caj laꞌ 
taj wocol! Come mi laꞌ melbeñob 
i yotlel chꞌujlelʌl jini xꞌaltꞌañob 
tsʌnsʌbiloꞌ bʌ i chaꞌan laꞌ ñojteꞌel. 
48

 Woli laꞌ tsictesan laꞌ bʌ. Woli laꞌ 
lon ñaꞌtan utsꞌat bajcheꞌ tsiꞌ meleyob 
laꞌ ñojteꞌel. Come isujm laꞌ ñojteꞌel 
tsiꞌ tsʌnsayob xꞌaltꞌañob. Jatetla 
mi laꞌ melbeñob jini xꞌaltꞌañob i 
yotlel chꞌujlelʌl. 49 Jini chaꞌan, Dios 
jaꞌel tsaꞌix i yʌlʌ tiꞌ ñaꞌtʌbal: “Mi 
caj c chocbeñetla majlel xꞌaltꞌañob 
yicꞌot apóstolob. Ojlil mi caj laꞌ 
tsʌnsañob. Ojlil mi caj laꞌ ticꞌlañob”, 
cheꞌen. 50-51 Jini chaꞌan jini añoꞌ bʌ 
ti pañimil wʌle mi caj i tojbeñob 
i mul jini tsaꞌ bʌ i tsʌnsayob 
xꞌaltꞌañob cꞌʌlʌl tiꞌ cajibal pañimil 
cheꞌ bʌ tsaꞌ tsʌnsʌnti Abel, cꞌʌlʌl 
tsaꞌ tsʌnsʌnti Zacarías. Zacarías 
tsaꞌ tsʌnsʌnti yaꞌ tiꞌ tojel Templo 
ti junwejl jini pulʌntib. Isujm mic 
subeñetla, jini añoꞌ bʌ ti pañimil 
wʌle mi caj i tojob. 52 ¡Mi caj laꞌ taj 
wocol, xcʌntesa mandarob! Come 
mach laꞌ womic laꞌ wʌqꞌueñob i 
tajob i ñaꞌtʌbal. Jatetla, maꞌanic 
tsaꞌ ochiyetla. Cheꞌ jaꞌel, tsaꞌ laꞌ 
mʌcta jini woliyoꞌ bʌ ti ochel. Cheꞌ 
tsiꞌ yʌlʌ Jesús. 53 Cheꞌ bʌ tsaꞌ ujti ti 
tꞌan Jesús, jini stsꞌijbayajob yicꞌot 
fariseojob, maña jax tsiꞌ pejcayob. 
Cabʌl chuqui tsaꞌ caji i cꞌajtibeñob 
Jesús chaꞌan miꞌ yʌquiñob tiꞌ tꞌan. 
54

 Tsiꞌ chʌcʌ ñichꞌtʌbeyob i tꞌan 
chaꞌan miꞌ jopꞌbeñob i mul.

I levadura fariseojob

12  Ti jim bʌ ora tsiꞌ tempayob 
i bʌ wen cabʌl winicob 

xꞌixicob jinto cheꞌ wolix i 
tꞌuchtʌbeñob i bʌ i yoc. Jesús tsaꞌ 
caji i ñaxan pejcan xcʌntꞌañob 
i chaꞌan. Tsiꞌ yʌlʌ: Chʌcʌ qꞌuele 
laꞌ bʌ chaꞌan i levadura fariseojob, 
jiñʌch i chaꞌpꞌejlel i pusicꞌal. 2 Come 
maꞌanic mosol tac bʌ mach bʌ anic 
miꞌ caj ti pʌstʌl. Maꞌanic mucul tac 
bʌ mach bʌ anic miꞌ caj ti ñaꞌtʌntel. 
3

 Mi caj i yubintel ti jamʌl chuqui 
tac tsaꞌ laꞌ subu ti mucul. Chuqui 
tac tsaꞌ laꞌ wʌlʌ miꞌ caj ti sujbel ti 
pejtelel otot.

¿Majqui yom mi lac bʌcꞌñan? 
(Mt. 10.26‑31)

4
 Mic subeñetla, c piꞌʌlob, mach mi 

laꞌ bʌcꞌñan jini muꞌ bʌ i tsʌnsan laꞌ 
bʌcꞌtal pero ti wiꞌil maꞌanix chuqui 
mi mejlel i tumbeñetla. 5 Mi caj c 
wʌn subeñetla majqui yom mi laꞌ 
bʌcꞌñan. Yom mi laꞌ bʌcꞌñan jini am 
bʌ i pꞌʌtʌlel chaꞌan miꞌ choquetla 
ochel ti cꞌajc cheꞌ miꞌ yʌqꞌuetla ti 
chʌmel. Isujm mic subeñetla, jini 
jach yom mi laꞌ bʌcꞌñan. 6 ¿Mach 
ba miꞌ chojñel joꞌcojt xpuruwoc ti 
chaꞌpꞌejl taqꞌuin? Mach ñajʌyemic 
mi juncojtic tiꞌ pusicꞌal Dios. 7 Cheꞌ 
jaꞌel, tsicbil i tsutsel laꞌ jol. Jini 
chaꞌan mach mi laꞌ chaꞌlen bʌqꞌuen. 
Come jatetla, ñumen an laꞌ cꞌʌjñibal 
bajcheꞌ cabʌl xpuruwoc.

Yom mi lac subeñob winicob mi tsaꞌ 
lac ñopo Jesús 

(Mt. 10.19‑20, 32‑33; 12.31‑32)
8

 Mic subeñetla: Majqui jach miꞌ 
sub i bʌ tiꞌ tojlel winicob xꞌixicob 

chaꞌan i cʌñʌyʌch i Yalobil Winic 
joñon jaꞌel mi caj c sub yaꞌ tiꞌ tojlel 
i yángel Dios j cʌñʌyʌch jini winic 
jaꞌel. 9 Majqui jach miꞌ subeñob 
winicob xꞌixicob mach i cʌñʌyonic, 
miꞌ caj ti sujbel yaꞌ tiꞌ tojlel i 
yángelob Dios chaꞌan mach cʌñʌlic 
jini winic jaꞌel. 10 Majqui jach miꞌ 
chaꞌlen tꞌan tiꞌ contra i Yalobil 
Winic mi caj i ñusʌbentel i mul. 
Majqui jach miꞌ chaꞌlen pꞌajoñel 
tiꞌ contra jini Chꞌujul bʌ Espíritu 
maꞌanic mi caj i ñusʌbentel i mul. 
11

 Cheꞌ miꞌ pʌyetla majlel ti sinagoga 
tac tiꞌ tojlel yumʌlob yicꞌot añoꞌ bʌ 
i yeꞌtel, mach laꞌ mel laꞌ pusicꞌal 
chaꞌan bajcheꞌ miꞌ caj ti loqꞌuel laꞌ 
tꞌan yicꞌot bajcheꞌ mi caj laꞌ jacꞌ, 
yicꞌot chuqui mi caj laꞌ sub. 12 Come 
jini Chꞌujul bʌ Espíritu mi caj i 
cʌntesañetla ti jim bʌ ora chuqui 
yom mi laꞌ sub. Cheꞌ tsiꞌ yʌlʌ Jesús.

Lajiya chaꞌan wen chumul bʌ winic
13

 Cheꞌ motocñayob winicob 
xꞌixicob juntiquil tsiꞌ sube Jesús: 
Maestro, suben jini cʌscun chaꞌan 
miꞌ tꞌoxbeñon i chubʌꞌan c tat, 
cheꞌen. 14 Jesús tsiꞌ sube jini winic: 
¿Am ba queꞌtel ti meloñel chaꞌan 
mic tꞌoxbeñetla laꞌ chubʌꞌan? cheꞌen. 
15

 Tsiꞌ subeyob: Chʌcʌ qꞌuele laꞌ bʌ 
chaꞌan maꞌanic chuqui tac mi laꞌ 
tsʌjyun. Mach cuxulobic winicob 
chaꞌan ti cabʌl i chubʌꞌan, cheꞌen. 
16

 Jesús tsiꞌ subeyob jaꞌel jini lajiya. 
Tsiꞌ yʌlʌ: Awilan, tsiꞌ wen acꞌʌ i 
wut pejtelel chuqui tsiꞌ pʌcꞌʌ ti lum 
juntiquil wen chumul bʌ winic. 
17

 Jini winic tsaꞌ caji i bajñel ñaꞌtan 
tiꞌ pusicꞌal: “¿Chuqui mi caj c mel? 
Come maꞌanix i yotlel baꞌ mic lot 
i wut c pʌcꞌʌb. 18 An chuqui mi 

caj c mel. Mi caj c jem i yotlel tac. 
Mi caj c chaꞌ mel ñumen colem 
bʌ. Yaꞌ mi caj c lot pejtelel i wut c 
pʌcꞌʌb yicꞌot c chubʌꞌan. 19 Mi caj 
c bajñel ñaꞌtan tic pusicꞌal: Cabʌl 
jax c chubʌꞌan lotbil chaꞌan mij 
cꞌʌn ti cabʌl jab. Laꞌ j cꞌaj co. Laꞌ j 
cꞌux c waj. Laꞌ c jap chuqui com. Laꞌ 
cubin i tijicñʌyel c pusicꞌal”. Cheꞌ 
tsiꞌ yʌlʌ jini winic. 20 Dios tsiꞌ sube 
jini winic: “Tontojet, ti jini jach bʌ 
acꞌʌlel talob i pʌy majlel a chꞌujlel. 
Cheꞌ jini, ¿majqui i chaꞌan pejtelel 
a chubʌꞌan tsaꞌ bʌ a tempa?” cheꞌen. 
21

 Junlajal jini muꞌ bʌ i pꞌojlesan 
cabʌl i chubʌꞌan chaꞌan miꞌ bajñel 
cꞌʌn, pero maꞌanic chuqui miꞌ taj ti 
Dios, cheꞌen Jesús.

Mel pusicꞌal yicꞌot tsic pusicꞌal 
(Mt. 6.19‑21, 25‑34)

22
 Jesús tsiꞌ sube xcʌntꞌañob i 

chaꞌan: Jini chaꞌan mic subeñetla, 
mach mi laꞌ mel laꞌ pusicꞌal chaꞌan 
laꞌ cuxtʌlel wʌꞌ ti pañimil, mi 
chaꞌan chuqui mi laꞌ cꞌux, mi 
chaꞌan chuqui mi laꞌ xoj. 23 Ñumen i 
cꞌʌjñibal laꞌ bʌcꞌtal bajcheꞌ laꞌ pislel. 
24

 Ñaꞌtanla jini xwachin. Maꞌanic 
miꞌ chaꞌlen pacꞌ mi cꞌajbal. Maꞌanic 
i yotlel baꞌ miꞌ tempan i bucꞌbal. 
Dios mi yʌqꞌuen i bucꞌbal. ¿Mach 
ba ñumen cꞌuxbibiletic la bajcheꞌ 
teꞌlemut? 25 ¿Am ba majch mi mejlel 
i ñumen chanꞌan chaꞌan ti cabʌl 
mel pusicꞌal? Maꞌanic. 26 Mach 
mejlic laꞌ mel chuqui tac mach 
ñuquic tiꞌ melol. ¿Chucoch cheꞌ jini, 
mi laꞌ mel laꞌ pusicꞌal chaꞌan jini 
yan tac bʌ?

27
 Ñaꞌtanla bajcheꞌ miꞌ colel jini 

sʌsʌc bʌ i nich pimel. Maꞌanic miꞌ 
chaꞌlen eꞌtel, mi ñoqꞌuijel. Pero mic 

subeñetla, mach yoque i tꞌojolic i 
pislel Salomón ti pejtelel i ñuclel 
bajcheꞌ i nich jini pimel. 28 I tꞌojol 
jax miꞌ mel pimel Dios, jini pimel 
cuxul bʌ wʌle ti jamil muꞌ bʌ caj 
i chojquel ti cꞌajc ti yijcꞌʌlal. Mi 
cheꞌ miꞌ mel, ¿mach ba muqꞌuic 
i yʌqꞌueñetla chuqui mi laꞌ xoj 
jatetla mach bʌ anic mi laꞌ ñop ti 
pejtelel laꞌ pusicꞌal? 29 Mach laꞌ mel 
laꞌ pusicꞌal chaꞌan chuqui mi caj 
laꞌ cuꞌx mi chuqui mi caj laꞌ jap. 
Mach mi laꞌ tsic laꞌ pusicꞌal. 30 Come 
pejtelel ili tac miꞌ sʌclañob ti 
pañimil. Yujil laꞌ Tat pejtelel chuqui 
tac yom laꞌ chaꞌan. 31 Jini chaꞌan 
sajcanla i yumʌntel Dios. Cheꞌ jini 
mi caj laꞌ wʌqꞌuentel pejtelel chuqui 
tac yom.
32

 Mach mi laꞌ chaꞌlen bʌqꞌuen 
anquese mach cabʌleticla come laꞌ 
Tat tsiꞌ pʌyʌyetla tiꞌ yumʌntel, come 
cheꞌʌch yom i pusicꞌal. 33 Choño 
laꞌ chubʌꞌan. Aqꞌuen laꞌ chubʌꞌan 
pꞌumpuñoꞌ bʌ. Melela i yajñib laꞌ 
taqꞌuin mach bʌ anic miꞌ ñoxꞌan. 
Tempan laꞌ chubʌꞌan ti panchan 
baꞌ maꞌanic miꞌ jilel, baꞌ maꞌanic 
miꞌ yochelob xujchꞌ, baꞌ maꞌanic miꞌ 
jisan motsoꞌ. 34 Baqui jach tempʌbil 
laꞌ chubʌꞌan yaꞌ mi laꞌ teñe acꞌ laꞌ 
pusicꞌal.

Xucꞌul bʌ xꞌeꞌtel
35

 Yom chajpʌbiletla. Yom tsucꞌbil 
laꞌ lámpara. 36 Ajñenla bajcheꞌ 
miꞌ yajñelob xꞌeꞌtelob woli bʌ i 
pijtañob i yum muꞌ bʌ i chaꞌ tilel 
tiꞌ yotot cheꞌ miꞌ yujtel i qꞌuiñilel 
ñujpuñijel. Cheꞌ jini, cheꞌ miꞌ cꞌotel 
i pejcañob tiꞌ yotot, miꞌ jambeñob 
ti ora. 37 Tijicñayob jini xꞌeꞌtelob 
woli bʌ i pijtañob i yum cheꞌ miꞌ 

tilel. Isujm mic subeñetla, i yum 
mi caj i chajpan i bʌ. Mi caj i 
subeñob buchtʌl ti cꞌux waj jini 
xꞌeꞌtelob i chaꞌan. Mi caj i tilel i 
yʌqꞌueñob i bʌl i ñʌcꞌ. 38 Mi tsaꞌ tili 
i yum cheꞌ yomix i taj ojlil acꞌʌlel 
o mi cheꞌ ñumenix ti ojlil acꞌʌlel, 
tijicñayob jini xꞌeꞌtelob muꞌ bʌ i 
tajtʌlob cheꞌ woliyob ti pijt. 39 Pero 
ñaꞌtanla yom yʌxʌl laꞌ wo. Tsaꞌic i 
ñaꞌta i yum otot baqui ora miꞌ tilel 
xujchꞌ, isujm tsiꞌ chʌcʌ qꞌuele i 
yotot chaꞌan maꞌanic miꞌ jambentel. 
40

 Yom chajpʌbiletla jaꞌel, come tal i 
Yalobil Winic tiꞌ yorajlel cheꞌ mach 
yʌxʌlic laꞌ wo.

Jontol bʌ xeꞌtel 
(Mt. 24.45‑51)

41
 Pedro tsaꞌ caji i cꞌajtiben: C 

Yum, jini tꞌan muꞌ bʌ a sub ti lajiya, 
¿woli ba a subeñon lojon, o woli ba 
a suben pejtelel winicob xꞌixicob? 
cheꞌen. 42 Lac Yum tsiꞌ yʌlʌ: ¿Majqui 
jini xucꞌul bʌ xqꞌuel eꞌtel am bʌ 
cabʌl i ñaꞌtʌbal? Jini xqꞌuel eꞌtel tsaꞌ 
aqꞌuenti i yeꞌtel tiꞌ yum chaꞌan miꞌ 
yʌqꞌueñob i bʌl i ñʌcꞌ jini añoꞌ bʌ tiꞌ 
yotot cheꞌ tiꞌ yorajlel. 43 Tijicña jini 
xꞌeꞌtel utsꞌat bʌ woliꞌ mel cheꞌ miꞌ 
sujtel i yum. 44 Isujm mic subeñetla, 
i yum mi caj i yʌqꞌuen tiꞌ wenta 
pejtelel i chubʌꞌan. 45 Mi tsiꞌ yʌlʌ 
tiꞌ pusicꞌal jini xꞌeꞌtel: “Jal to tal c 
yum”, mi cheꞌen, mi tsaꞌ caji i jatsꞌ 
jini xꞌeꞌtelob, winicob yicꞌot xꞌixicob, 
mi tsiꞌ bajñel chaꞌle weꞌel uchꞌel, mi 
tsaꞌ caji ti yʌcꞌʌjel, 46 cheꞌ jini mi caj 
i cꞌotel i yum jini xꞌeꞌtel ti jumpꞌejl 
qꞌuin cheꞌ mach yʌxʌlic i yo, cheꞌ ti 
yorajlel mach ñaꞌtʌbilic i chaꞌan. Mi 
caj i yʌcꞌ ti tojmulil. Mi caj i yotsan 
baꞌ añob jini mach bʌ xucꞌulobic. 

47
 Come jini xꞌeꞌtel tsiꞌ ñaꞌta chuqui 

yom i yum, pero maꞌanic tsiꞌ chajpa 
i bʌ chaꞌan miꞌ mel. Jini chaꞌan 
cabʌl mi caj i jajtsꞌel ti asiyal. 48 Jini 
xꞌeꞌtel mach bʌ cʌñʌlic i chaꞌan 
chuqui yom i yum, mi tsiꞌ mele 
chuqui mach wenic, tsꞌita jach mi 
caj i jajtsꞌel ti asiyal. Jini cabʌl bʌ 
miꞌ yʌqꞌuentel tiꞌ majtan, cabʌl an 
tiꞌ wenta chaꞌan miꞌ cꞌʌn ti utsꞌat. 
Cheꞌ cabʌl miꞌ yʌqꞌuentel tiꞌ wenta, 
ñumen cabʌl mi caj i cꞌajtibentel.

Miꞌ tꞌoxob i bʌ chaꞌan Jesús 
(Mt. 10.34‑36)

49
 Tsaꞌ tiliyon chaꞌan mic choc tilel 

cꞌajc ti pañimil. Tijicñayon tsaꞌic 
tsujqꞌui. 50 An wocol muꞌ bʌ c wersa 
ñusan muꞌ bʌ caj i tilel cheꞌ bajcheꞌ 
butꞌjaꞌ. Cabʌl wolic chaꞌlen tsic 
pusicꞌal jinto miꞌ yujtel. 51 ¿Woli ba 
laꞌ lon ñaꞌtan tsaꞌ tiliyon chaꞌan mic 
ñʌchꞌchocon jini añoꞌ bʌ ti pañimil? 
Mic subeñetla mach chaꞌanic jini. 
Tsaꞌ tiliyon chaꞌan mi cʌqꞌueñob 
i tꞌoxob i bʌ. 52 Wʌle, cꞌʌlʌl tiꞌ 
jilibal mi caj i tꞌoxob i bʌ añoꞌ bʌ 
ti jujumpꞌejl otot. Mi an joꞌtiquil, 
miꞌ tꞌoxob i bʌ uxtiquil tiꞌ contra 
chaꞌtiquil, chaꞌtiquil tiꞌ contra 
uxtiquil. 53 Mi caj i tꞌoxob i bʌ i 
tat tiꞌ contra i yalobil, i yalobil tiꞌ 
contra i tat, i ñaꞌ tiꞌ contra i yixicꞌal, 
i yixicꞌal tiꞌ contra i ñaꞌ, i yʌꞌlib tiꞌ 
contra i yʌꞌlib, cheꞌen Jesús.

¿Chucoch maꞌanic mi laꞌ naꞌtʌben i 
sujmlel jini woli bʌ ti ujtel? 

(Mt. 16.1‑4; Mr. 8.11‑13)
54

 Tsiꞌ sube winicob xꞌixicob jaꞌel: 
Cheꞌ mi laꞌ qꞌuel jumpꞌejl tocal muꞌ 
bʌ i loqꞌuel tilel baꞌ miꞌ bʌjlel qꞌuin, 
ti ora mi laꞌ wʌl tal jaꞌal. Isujm, 

cheꞌʌch miꞌ yujtel. 55 Cheꞌ miꞌ tilel 
icꞌ loqꞌuem bʌ ti sur, mi laꞌ wʌl mux 
i tilel ticwal. Cheꞌʌch mi yujtel. 
56

 ¡Chaꞌpꞌejl jach laꞌ pusicꞌal! Mi laꞌ 
ñaꞌtʌben i sujmlel chuqui tac mi laꞌ 
qꞌuel ti pañimil yicꞌot ti panchan. 
¿Chucoch mach mejlic laꞌ ñaꞌtʌben i 
sujmlel jini woli bʌ ti ujtel wʌle?

Ñopo a mel a bʌ yicꞌot a contra 
(Mt. 5.25‑26)

57
 ¿Chucoch maꞌanic mi laꞌ ñaꞌtan 

ti laꞌ bajñelil chuqui toj? 58 Cheꞌ 
maꞌ majlel baꞌan jini am bʌ i yeꞌtel, 
ñopo a mel a bʌ yicꞌot a contra cheꞌ 
temel añetla ti bij chaꞌan maꞌanic 
miꞌ wersa pʌyet majlel baꞌan xmel 
mulil. Cheꞌ jini, jini xmel mulil mi 
caj i yʌqꞌuet tiꞌ cꞌʌb xcʌnta cárcel. 
Jini xcʌnta cárcel mi caj i yotsañet 
ti mʌjquibʌl. 59 Mic subeñet, 
maꞌanic mi caj a loqꞌuel yaꞌi jinto 
maꞌ toj. Maꞌanic mi caj a cʌybentel 
mi jumpꞌejlic centavo. Cheꞌ tsiꞌ yʌlʌ 
Jesús.

Mi maꞌanic mi laꞌ cʌy laꞌ 
mul mi caj laꞌ jilel

13  Ti jim bʌ ora yaꞌ añob 
chaꞌtiquil uxtiquil tsaꞌ bʌ 

i subeyob Jesús chuqui tsiꞌ mele 
Pilato cheꞌ bʌ tsiꞌ tsʌnsa galileojob. 
Tsiꞌ xʌbeyob i chꞌichꞌel galileojob 
yicꞌot i chꞌichꞌel jini tsʌnsʌbil bʌ 
i majtan tsaꞌ bʌ i yʌqꞌueyob Dios. 
2

 Jesús tsiꞌ cꞌajtibeyob: ¿Muꞌ ba laꞌ 
wʌl ñumen cabʌl i mul ili galileojob 
bajcheꞌ i mul pejtelel i piꞌʌlob 
chaꞌan cheꞌʌch tsaꞌ ujtiyob bajcheꞌ 
jini? 3 Mic subeñetla, maꞌanic. Mi 
maꞌanic mi laꞌ cʌy laꞌ mul cheꞌʌch 
mi caj laꞌ jilel jaꞌel ti laꞌ pejtelel. 
4

 Jixcu jini waxʌclujuntiquilob tsaꞌ 

bʌ chʌmiyob cheꞌ bʌ tsaꞌ tejñiyob ti 
chan bʌ tsꞌajc cheꞌ bʌ tsaꞌ yajli yaꞌ ti 
Siloé. ¿Muꞌ ba laꞌ wʌl ñumen cabʌl 
i mul bajcheꞌ pejtelel chumuloꞌ 
bʌ ti Jerusalén? 5 Mic subeñetla, 
maꞌanic. Mi maꞌanic mi laꞌ cʌy laꞌ 
mul cheꞌʌch mi caj laꞌ jilel jaꞌel ti laꞌ 
pejtelel, cheꞌen Jesús.

Lajiya chaꞌan higuera teꞌ 
mach bʌ anic i wut

6
 Tsiꞌ subeyob ti lajiya: Juntiquil 

winic an i chaꞌan higuera teꞌ pʌcꞌbil 
tiꞌ tsꞌusubil. Tsaꞌ tili i qꞌuel mi anix 
i wut. Maꞌanic tsiꞌ taja. 7 Tsiꞌ sube 
xcʌnta tsꞌusubil: “Awilan, uxpꞌejlix 
jab wolic tilel chaꞌan mij qꞌuel mi 
anix i wut higuera teꞌ. Maꞌanic tsac 
tajbe. Seqꞌuex. ¿Chuqui to i yeꞌtel 
miꞌ chʌn mʌctan lum?” cheꞌen. 
8

 Jini xcʌnta tsiꞌ jacꞌbe i yum: “Laꞌ 
to ajñic yambʌ jab jinto mic joy 
picben i yebal. Mi caj cotsʌben i taꞌ 
alʌcꞌʌl. 9 Mi tsiꞌ yʌcꞌʌ i wut, utsꞌat. 
Mi maꞌanic miꞌ yʌcꞌ i wut, ti wiꞌil 
mi caj a secꞌ”. Cheꞌ tsiꞌ yʌlʌ jini 
winic, cheꞌen Jesús.

Jesús tsiꞌ lajmesa xꞌixic 
tiꞌ qꞌuiñilel cꞌaj o

10
 Tiꞌ qꞌuinilel cꞌaj o tsaꞌ caji ti 

cʌntesa Jesús ti sinagoga. 11 Awilan, 
yaꞌan xꞌixic am bʌ i cꞌamʌjel. 
Waxʌclujumpꞌejl (18) jab maꞌanic 
tsaꞌ mejli i tojꞌesan i pat chaꞌan 
i xibʌjlel. Cꞌuchucña tsiꞌ chaꞌle 
xʌmbal. 12 Jesús tsiꞌ pʌyʌ tilel jini 
xꞌixic cheꞌ bʌ tsiꞌ qꞌuele. Tsiꞌ sube: 
Xꞌixic lajmesʌbiletix ti a cꞌamʌjel, 
cheꞌen. 13 Tsiꞌ yʌcꞌʌ i cꞌʌb ti jini 
xꞌixic. Ti ora, tsaꞌ tojꞌesʌbenti i pat. 
Tsiꞌ tsictesa i ñuclel Dios. 14 Tsaꞌ 
michꞌa i yum sinagoga, come Jesús 

tsiꞌ chaꞌle lajmesaya tiꞌ qꞌuiñilel cꞌaj 
o. Tsiꞌ subeyob winicob xꞌixicob: 
Wʌcpꞌejl qꞌuin mi lac chaꞌlen 
eꞌtel. Ti jim bʌ ora yom mi laꞌ tilel 
chaꞌan mi laꞌ lajmesʌntel, mach tiꞌ 
qꞌuiñilelic cꞌaj o, cheꞌen. 15 Lac Yum 
tsiꞌ sube: Chaꞌchajp jax laꞌ pusicꞌal ti 
jujuntiquiletla. ¿Mach ba muqꞌuic a 
tic jini tat wacax yicꞌot a burro baꞌ 
cʌchʌl tiꞌ bucꞌujib cheꞌ tiꞌ qꞌuiñilel 
cꞌaj o chaꞌan maꞌ pʌy majlel baꞌ 
miꞌ jap jaꞌ? 16 ¿Mach ba yomic miꞌ 
yʌjqꞌuel ti colel tiꞌ qꞌuiñilel cꞌaj o ili 
xꞌixic, i yalobil Abraham chucbil bʌ 
i chaꞌan Satanás waxʌclujumpꞌejl 
jab? cheꞌen. 17 Cheꞌ bʌ tsiꞌ subu ili 
tꞌan, tsiꞌ chaꞌleyob quisin pejtelel i 
contrajob. Pejtelel winicob xꞌixicob 
tijicña jax tsiꞌ yubiyob chaꞌan 
pejtelel jini ñuc tac bʌ i melbal 
Jesús.

Lajiya chaꞌan i pacꞌ mostaza yicꞌot 
levadura 

(Mt. 13.31‑33; Mr. 4.30‑32)
18

 Jesús tsiꞌ yʌlʌ: ¿Bajcheꞌ yilal i 
yumʌntel Dios? ¿Chuqui yicꞌot mi 
mejlel c lajin? 19 Lajalʌch bajcheꞌ i 
bʌcꞌ mostaza tsaꞌ bʌ i chꞌʌmʌ winic. 
Tsiꞌ wejchꞌu ti lum. Tsaꞌ coli. Tsaꞌ 
ochi ti colem teꞌ. Tsaꞌ tili teꞌlemut. 
Tsiꞌ meleyob i cꞌuꞌ tac tiꞌ cꞌʌb jini teꞌ, 
cheꞌen Jesús. 20 Tsiꞌ chaꞌ alʌ: ¿Chuqui 
yicꞌot mi mejlel c lajin i yumʌntel 
Dios? 21 Lajalʌch bajcheꞌ levadura 
tsaꞌ bʌ i chꞌʌmʌ juntiquil xꞌixic. Tsiꞌ 
yotsa ti uxpꞌis harina, jinto tsiꞌ xaxa 
ti pejtelel, cheꞌen Jesús.

Chꞌoꞌchꞌoc bʌ i tiꞌ otot 
(Mt. 7.13‑14, 21‑23)

22
 Tsaꞌ ñumi majlel Jesús ti pejtelel 

tejclum yicꞌot ti xchumtʌl tac. Tsiꞌ 

chaꞌle cʌntesa cheꞌ woliꞌ majlel ti 
Jerusalén. 23 Juntiquil tsiꞌ sube: C 
Yum, ¿mach ba anic jaytiquilob muꞌ 
bʌ i coltʌntelob? cheꞌen. Jesús tsiꞌ 
subeyob: 24 Chaꞌlenla wersa chaꞌan 
mi laꞌ wochel ti chꞌoꞌchꞌoc bʌ i tiꞌ. 
Come mic subeñetla cabʌlob mi 
caj i ñopob ochel pero maꞌanic mi 
caj i mejlelob. 25 I yum otot mi caj i 
chꞌojyel i ñupꞌben i tiꞌ otot. Ti wiꞌil 
mi caj laꞌ waꞌtʌl tiꞌ pat otot. Mi caj 
laꞌ pejcan i yum yaꞌ tiꞌ tiꞌ otot. Mi caj 
laꞌ wʌl: “C Yum, c Yum, jambeñon 
lojon”, cheꞌetla. I yum otot mi caj 
i subeñetla: “Mach cujilic baqui 
chꞌoyoletla”, cheꞌen. 26 Mi caj laꞌ 
wʌl: “Tsac chaꞌle lojon weꞌel uchꞌel 
ti a tojlel. Jatet tsaꞌ chaꞌle cʌntesa ti 
yojlil c tejclum tac lojon”, cheꞌetla. 
27

 I yum otot mi caj i subeñetla: 
“Mic subeñetla, mach cujilic baqui 
chꞌoyoletla. Loqꞌuenla tic tojlel 
pejteleletla muꞌ bʌ laꞌ chaꞌlen 
jontolil”, cheꞌen. 28 Yaꞌ mi laꞌ caj 
ti cabʌl uqꞌuel yicꞌot quechꞌecña 
i bʌquel laꞌ wej, cheꞌ mi laꞌ qꞌuel 
Abraham yicꞌot Isaac yicꞌot Jacob 
yicꞌot pejtelel xꞌaltꞌañob tiꞌ yumʌntel 
Dios cheꞌ chocbiletixla. 29 Mi caj i 
tilelob cabʌl chꞌoyoloꞌ bʌ tiꞌ pasibal 
qꞌuin yicꞌot tiꞌ bʌjlibal qꞌuin yicꞌot ti 
norte yicꞌot ti sur. Mi caj i buchtʌlob 
tiꞌ tꞌejl mesa yaꞌ tiꞌ yumʌntel Dios. 
30

 Awilan, an wiꞌilobix bʌ muꞌ bʌ 
caj i cꞌaxelob majlel ti ñaxan. An 
ñaxañoꞌ bʌ muꞌ bʌ caj i cʌytʌlob ti 
wiꞌipat, cheꞌen Jesús.

Tsiꞌ subeyob Jesús chuqui yom i 
chaꞌlen Herodes 

(Mt. 23.37‑39)
31

 Ti jini jach bʌ qꞌuin tsaꞌ tiliyob 
fariseojob. Tsiꞌ subeyob Jesús: 

Cucu, loqꞌuen wʌꞌi come Herodes 
yom i tsʌnsañet, cheꞌob. 32 Jesús 
tsiꞌ subeyob: Cucula, subenla jini 
wax: “Awilan, mic choc loqꞌuel 
xibajob. Mic chaꞌlen lajmesaya wʌle 
yicꞌot ijcꞌʌl. Ti yuxpꞌejlel qꞌuin mi 
cujtesan queꞌtel”. Cheꞌʌch yom maꞌ 
suben. 33 Wersa mic chaꞌlen xʌmbal 
wʌle, yicꞌot ijcꞌʌl, yicꞌot chabi 
come mach mejlic ti tsʌnsʌntel 
xꞌaltan ti yambʌ tejclum, yaꞌ jach ti 
Jerusalén. 34 Jerusalén, Jerusalén, 
muꞌ bʌ a tsʌnsan xꞌaltꞌañob, mi laꞌ 
jul ti xajlel jini chocbiloꞌ bʌ tilel baꞌ 
añetla. Anix jayyajl com c tempan 
laꞌ walobilob cheꞌ bajcheꞌ miꞌ lutsꞌ 
i yal jini ñaꞌa mut, pero mach 
laꞌ womic. 35 Laꞌ wilan, jocholix 
tsaꞌ cʌle laꞌ wotot. Mic subeñetla 
maꞌanic mi caj laꞌ qꞌuelon jinto miꞌ 
tilel i yorajlel cheꞌ mi caj laꞌ wʌl: 

“Laꞌ sujbic i ñuclel jini woli bʌ i tilel 
tiꞌ cꞌabaꞌ lac Yum”. Cheꞌʌch mi caj 
laꞌ wʌl, cheꞌen Jesús.

Jesús tsiꞌ lajmesa winic 
sijtꞌem bʌ i bʌcꞌtal

14  Ti jumpꞌejl i qꞌuiñilel cꞌaj 
o cheꞌ bʌ tsaꞌ ochi Jesús 

ti cꞌux waj tiꞌ yotot fariseo am bʌ 
i yeꞌtel ti yumʌl, jini winicob tsiꞌ 
chʌcʌ qꞌueleyob. 2 Awilan, yaꞌan 
juntiquil winic tiꞌ tojel Jesús, sijtꞌem 
i bʌcꞌtal. 3 Jesús tsiꞌ sube fariseojob 
yicꞌot xcʌntesa mandarob: ¿Chuqui 
miꞌ yʌl mandar? ¿Ticꞌbil ba 
lajmesaya cheꞌ tiꞌ yorajlel cꞌaj o? 
cheꞌen. 4 Maꞌanic tsiꞌ jacꞌʌyob. Jesús 
tsiꞌ pʌyʌ tilel jini winic. Tsiꞌ lajmesa. 
Tsiꞌ sube majlel. 5 Jesús tsiꞌ pejcayob. 
Tsiꞌ subeyob: Mi an laꞌ walobil, o 
mi an laꞌ chaꞌan tat wacax, mi tsaꞌ 
yajli ti chꞌen, ¿mach ba muqꞌuic laꞌ 

bʌcꞌ chuc loqꞌuel anquese i yorajlel 
cꞌaj o? cheꞌen. 6 Maꞌanic tsaꞌ mejli i 
jacꞌbeñob i tꞌan.

Jini pʌybiloꞌ bʌ ti mel qꞌuin
7

 Cheꞌ bʌ tsiꞌ qꞌuele wolix i 
yajcañob ñaxan bʌ buchlibʌl ti 
mesa jini pʌybiloꞌ bʌ ti qꞌuiñijel, 
Jesús tsaꞌ caji i subeñob ti lajiya: 
8

 Cheꞌ pʌybilet majlel ti cꞌux waj 
baꞌ woliyob ti qꞌuinijel chaꞌan 
ñujpuñijel, mach maꞌ buchtʌl 
ti ñaxan bʌ buchlibʌl. Maꞌtica 
an yambʌ pʌybil bʌ ñumen ñuc 
bajcheꞌet. 9 Cheꞌ miꞌ tilel i yum 
qꞌuin tsaꞌ bʌ i pʌyʌyetla tilel ti laꞌ 
chaꞌticlel, mi caj i subeñet chaꞌan 
maꞌ wʌqꞌuen a buchlib ili winic. 
Cheꞌ jini quisintic mi caj a wubin 
cheꞌ maꞌ majlel ti buchtʌl ti jini 
cojix bʌ buchlibʌl. 10 Cheꞌ pʌybilet 
majlel ti qꞌuiñijel, cucu, buchiꞌ ti 
wiꞌilix bʌ buchlibʌl. Cheꞌ julemix 
jini tsaꞌ bʌ i pʌyʌyet tilel ti qꞌuiñijel 
ticꞌʌl miꞌ subeñet: “Queran, laꞌ 
ti buchtʌl ti ñumen utsꞌat bʌ 
buchlibʌl”, cheꞌen. Cheꞌ jini, ñuc mi 
caj a qꞌuejlel tiꞌ wut jini buchuloꞌ bʌ 
tiꞌ tꞌejl mesa. 11 Majqui jach chan 
miꞌ mel i bʌ mi caj i peqꞌuesʌntel. 
Majqui pecꞌ miꞌ mel i bʌ mi caj i 
chañꞌesʌntel. Cheꞌ tsiꞌ yʌlʌ Jesús.
12

 Jesús tsiꞌ sube jaꞌel jini winic 
tsaꞌ bʌ i pʌyʌ tilel ti qꞌuiñijel: Cheꞌ 
maꞌ mel qꞌuin, mach maꞌ pʌy tilel 
a cʌñʌyoꞌ bʌ, mi a wijtsꞌiñob, mi 
a piꞌʌlob, mi jini wen chumuloꞌ 
bʌ, ame i chaꞌ pʌyetob majlel 
ti qꞌuiñijel. Cheꞌ jini maꞌ chaꞌ 
qꞌuextʌbentel. 13 Cheꞌ maꞌ mel qꞌuin, 
pʌyʌ tilel jini mach bʌ añobic i 
chubʌꞌan, yicꞌot mach bʌ weñobic 
i cꞌʌb, yicꞌot mach bʌ weñobic i 

yoc yicꞌot xpotsꞌob. 14 Mi caj a taj 
i tijicñʌyel a pusicꞌal come mach 
mejlic i chaꞌ qꞌuextʌbeñet. Mi 
caj a qꞌuextʌbentel cheꞌ miꞌ chaꞌ 
chꞌojyelob jini tojoꞌ bʌ, cheꞌen Jesús.

Lajiya chaꞌan winic tsaꞌ bʌ i mele 
colem qꞌuin 
(Mt. 22.1‑10)

15
 Cheꞌ bʌ tsiꞌ yubi juntiquil 

buchul bʌ tiꞌ tꞌejl mesa baꞌan Jesús, 
tsiꞌ sube:Tijicña jini muꞌ bʌ i cꞌux 
waj tiꞌ yumʌntel panchan, cheꞌen. 
16

 Jesús tsiꞌ sube: Juntiquil winic 
tsiꞌ mele colem qꞌuin. Tsiꞌ pʌyʌ 
tilel cabʌlob. 17 Tiꞌ yorajlel qꞌuin 
tsiꞌ choco majlel xꞌeꞌtel i chaꞌan 
chaꞌan miꞌ suben jini pʌybiloꞌ bʌ: 

“Laꞌix cula. Laj chajpʌbilix”, cheꞌen. 
18

 Tsaꞌ cajiyob ti tꞌan chaꞌan mach 
yomobic majlel. Jini ñaxan bʌ tsiꞌ 
yʌlʌ: “Tsac mʌñʌ lum. Wersa mic 
majlel j qꞌuel c lum. Awocolic mach 
mejlicon ti majlel j qꞌuel qꞌuin”, 
cheꞌen. 19 Yambʌ tsiꞌ yʌlʌ: “Tsac 
mʌñʌ lujuncojt tat wacax. Sami j 
qꞌuel mi wen yujil eꞌtel. Awocolic 
mach mejlicon”, cheꞌen. 20 Yambʌ 
tsiꞌ yʌlʌ: “Tsaꞌ ujtiyon ti ñujpuñel. 
Jini chaꞌan mach mejlicon ti majlel 
j qꞌuel qꞌuin”, cheꞌen. 21 Tsaꞌ sujti 
jini xꞌeꞌtel. Tsiꞌ laj sube i yum 
bajcheꞌ tsaꞌ ujti. Michꞌix i yum otot, 
tsiꞌ sube xꞌeꞌtel i chaꞌan: “Cucu ti 
ora ti choñoñibʌl yicꞌot ti calle 
yaꞌ ti tejclum. Pʌyʌ tilel jini mach 
bʌ añobic i chubʌꞌan, yicꞌot mach 
bʌ weñobic i cꞌʌb, yicꞌot mach bʌ 
weñobic i yoc, yicꞌot xpotsꞌob”, 
cheꞌen. 22 Jini xꞌeꞌtel tsiꞌ sube i yum: 

“Cheꞌʌch tsac chaꞌle bajcheꞌ tsaꞌ 
subeyon. An to jochol bʌ buchlibʌl 
tac”, cheꞌen. 23 I yum tsiꞌ sube: 

“Cucu ti colem bij yicꞌot ti mucu bij. 
Yom maꞌ wersa pʌyob tilel chaꞌan 
miꞌ bujtꞌel cotot. 24 Come jini ñaxan 
pʌybiloꞌ bʌ tilel ti qꞌuiñijel maꞌanic 
mi caj i wis cꞌuxob jini weꞌelʌl tsaꞌ 
bʌ c mele, mi juntiquilic”, cheꞌen. 
Cheꞌ tsiꞌ yʌlʌ Jesús.

Jini muꞌ bʌ i chꞌʌm i cruz i tsajcan 
Jesús 

(Mt. 10.37‑38)
25

 Motocñayob tsaꞌ majliyob 
yicꞌot Jesús. Tsiꞌ sutqꞌui i bʌ Jesús 
i qꞌuelob. Tsiꞌ subeyob: 26 Mi an 
majqui miꞌ ñochtañon mach bʌ anic 
miꞌ tsꞌaꞌlen i tat, i ñaꞌ, i yijñam, i 
yalobilob, i yijtsꞌiñob, i yʌscuñob, i 
chichob, yicꞌot i cuxtʌlel jaꞌel, mach 
mejlic ti ochel ti xcʌntꞌan c chaꞌan. 
27

 Jini mach bʌ anic miꞌ chꞌʌm i 
cruz i tsajcañon, mach mejlic ti 
ochel ti xcʌntꞌan c chaꞌan.
28

 Mi an majqui yom i mel chan 
bʌ qꞌueloñib, ¿mach ba ñaxanic 
miꞌ buchtʌl i tsicben i tojol chaꞌan 
miꞌ ñaꞌtan mi jasʌl i taqꞌuin chaꞌan 
miꞌ yujtel i mel? 29 Mi tsiꞌ mele i 
cꞌʌclib pero mi maꞌanic tsaꞌ mejli i 
yujtesan, mi caj i wajleñob pejtelel 
muꞌ bʌ i qꞌuelob. 30 Mi caj i yʌlob: 

“Jini winic tsaꞌ caji i waꞌchocon chan 
bʌ qꞌueloñib, pero maꞌanic tsaꞌ mejli 
i yujtesan”, cheꞌob.

31
 Cheꞌ jaꞌel mi an juntiquil rey 

muꞌ bʌ i majlel ti guerra tiꞌ contra 
yambʌ rey, ¿mach ba ñaxanic miꞌ 
buchtʌl i ñaꞌtan mi jasʌl lujumpꞌejl 
mil soldadojob chaꞌan miꞌ contrajin 
juncꞌal mil muꞌ bʌ i tilelob tiꞌ 
contra? 32 Mi tsiꞌ ñaꞌta mach mejlic 
i chaꞌan, miꞌ choc majlel winic 
baꞌan i contrajob cheꞌ ñajt to añob. 
Miꞌ cꞌajtibeñob ti wocol tꞌan chaꞌan 

maꞌanic miꞌ techob guerra. 33 Cheꞌ 
jaꞌel, mi an juntiquil mach bʌ yomic 
i len cʌy pejtelel i chubʌꞌan, mach 
mejlic ti ochel ti xcʌntꞌan c chaꞌan.

Mi tsaꞌ sajti i tsajel atsꞌam 
(Mt. 5.13; Mr. 9.49‑50)

34
 Utsꞌat atsꞌam. Mi tsaꞌ sajti i 

tsajel atsꞌam, ¿bajcheꞌ mi caj i chaꞌ 
tsajꞌesʌntel? 35 Mi tsaꞌ sajti i tsajel 
maꞌanic i cꞌʌjñibal chaꞌan lum, 
mi chaꞌanic miꞌ xʌbob yicꞌot i taꞌ 
alʌcꞌʌl. Winicob miꞌ chocob. Jini 
am bʌ i chiquin chaꞌan miꞌ yubin, 
laꞌ i yubin. Cheꞌ tsiꞌ yʌlʌ Jesús.

Sajtem bʌ tiñʌmeꞌ 
(Mt. 18.10‑14)

15  Tsaꞌ caji i tilelob pejtelel 
xchꞌʌm tojoñelob yicꞌot 

xmulilob baꞌan Jesús chaꞌan mi 
yubibeñob i tꞌan. 2 Jini fariseojob 
yicꞌot stsꞌijbayajob tsaꞌ cajiyob ti 
wulwul aꞌleya. Tsiꞌ yʌlʌyob: Jesús 
miꞌ pʌy tilel xmulilob. Miꞌ cꞌux waj 
yicꞌotob, cheꞌob. 3 Jesús, tsiꞌ subeyob 
ili tꞌan ti lajiya: 4 Mi an juntiquil 
winic am bʌ joꞌcꞌal i tiñʌmeꞌ, mi tsaꞌ 
sajti juncojt, ¿mach ba muqꞌuic i cʌy 
bolonlujuncojt i joꞌcꞌal ti jochol bʌ lum 
chaꞌan miꞌ majlel i sajcan jini sajtem 
bʌ jinto miꞌ taj? 5 Cheꞌ bʌ tsaꞌix i taja, 
tijicña i pusicꞌal miꞌ yʌcꞌ tiꞌ quejlab. 
6

 Cheꞌ miꞌ cꞌotel tiꞌ yotot, miꞌ pʌy tilel 
i cʌñʌyoꞌ bʌ yicꞌot i piꞌʌlob ti chumtʌl. 
Miꞌ subeñob: “Yom tijicñayetla quicꞌot, 
come tsac taja c tiñʌmeꞌ tsaꞌ bʌ 
sajti”, cheꞌen. 7 Mic subeñetla, ñumen 
tijicñayob i pusicꞌal miꞌ yubiñob jini 
añoꞌ bʌ ti panchan cheꞌ miꞌ cʌy i 
mul juntiquil xmulil. Tsꞌita jach miꞌ 
yubiñob chaꞌan bolonlujuntiquil i 
joꞌcꞌal tojoꞌ bʌ mach bʌ añobic i mul.

Lajiya chaꞌan sajtem bʌ taqꞌuin
8

 Mi tsiꞌ sʌtʌ jumpꞌejl dracma 
juntiquil xꞌixic anquese lujumpꞌejl 
dracma i chaꞌan, ¿mach ba anic 
miꞌ tsucꞌ cꞌajc? ¿Mach ba anic miꞌ 
misun otot? ¿Mach ba anic miꞌ wen 
sʌclan jinto miꞌ taj? 9 Cheꞌ bʌ tsaꞌix i 
taja miꞌ pʌy tilel i cʌñʌyoꞌ bʌ yicꞌot 
i piꞌʌlob ti chumtʌl. Miꞌ subeñob: 

“Yom tem tijicñayetla quicꞌot, come 
tsac taja jini taqꞌuin tsaꞌ bʌ c sʌtʌ”, 
cheꞌen. 10 Cheꞌ jaꞌel mic subeñetla, 
tijicñayob i yángelob Dios chaꞌan 
juntiquil xmulil muꞌ bʌ i cʌy i mul. 
Cheꞌ tsiꞌ yʌlʌ Jesús.

Chꞌiton tsaꞌ bʌ majli ti ñajtʌl
11

 Tsiꞌ yʌlʌ jaꞌel: Juntiquil winic 
an chaꞌtiquil i yalobil. 12 Jini 
ijtsꞌiñʌl bʌ tsiꞌ sube i tat: “C tat, 
aqꞌueñon a chubʌꞌan cheꞌ bajcheꞌ 
cꞌamel yom mic chꞌʌm”, cheꞌen. I 
tat tsiꞌ tꞌoxbeyob i chubʌꞌan. 13 Cheꞌ 
ñumenix chaꞌpꞌejl uxpꞌejl qꞌuin, 
jini ijtsꞌiñʌl bʌ i yalobil tsiꞌ chꞌʌmʌ 
pejtelel i chubʌꞌan. Tsaꞌ majli ti ñajt 
bʌ lum. Yaꞌi tsiꞌ lon jisa pejtelel 
i chubʌꞌan. Tsiꞌ toꞌo ñusa qꞌuin ti 
mulil. 14 Cheꞌ luꞌ jilemix i taqꞌuin 
tsaꞌ tejchi cabʌl wiꞌñal ti jini lum. 
Tsaꞌ caji i yubin wiꞌñal. 15 Tsaꞌ 
majli ti eꞌtel baꞌan juntiquil winic 
ti jini lum. Jini winic tsiꞌ choco 
majlel ti jamil chaꞌan miꞌ bucꞌsan 
chitam. 16 Jini chꞌiton yom i cꞌuxben 
i bucꞌbal chitam, come maꞌanic 
majqui tsiꞌ yʌqꞌue i bʌl i ñʌcꞌ.
17

 Cheꞌ bʌ tsaꞌ caji i ñaꞌtan pañimil 
tsiꞌ yʌlʌ: “An xꞌeꞌtelob yaꞌ tiꞌ yotot c 
tat añoꞌ bʌ cabʌl i waj. Pero joñon 
wolic chʌmel ti wiꞌñal. 18 Mi caj 
c chꞌojyel. Muqꞌuix c majlel baꞌan 

c tat. Mi caj c suben c tat: Tsac 
chaꞌle mulil tiꞌ contra jini am bʌ ti 
panchan yicꞌot ti a tojlel. 19 Mach 
utsꞌaticon chaꞌan mic pejcʌntel 
ti a walobil. Otsañon ti xꞌeꞌtel a 
chaꞌan”. Cheꞌ tsiꞌ ñaꞌta i suben i tat. 
20

 Tsaꞌ chꞌojyi. Tsaꞌ majli baꞌan i tat. 
Cheꞌ ñajt to i tilel, i tat tsiꞌ qꞌuele. 
Tsiꞌ pꞌunta. Ti ajñel tsaꞌ majli i taj i 
yalobil. Tsiꞌ meqꞌue. Tsiꞌ tsꞌujtsꞌu.

21
 I yalobil tsiꞌ sube: “C tat, tsac 

chaꞌle mulil tiꞌ contra jini am bʌ 
ti panchan yicꞌot ti a tojlel. Mach 
utsꞌaticon chaꞌan mic pejcʌntel 
ti a walobil”, cheꞌen. 22 I tat tsiꞌ 
sube xꞌeꞌtelob i chaꞌan: “Chꞌʌmʌla 
tilel jini ñumen utsꞌat bʌ bujcʌl. 
Xojbenla. Otsʌbenla mʌtcꞌʌbʌl tiꞌ 
cꞌʌb yicꞌot xʌñʌbʌl tiꞌ yoc. 23 Pʌyʌla 
tilel jini jujpꞌem bʌ alʌ tat wacax. 
Tsʌnsanla. Laꞌ laj cꞌux. Laꞌ lac mel 
qꞌuin. 24 Come ili calobil chʌmen 
yubil ti yambʌ ora, pero wʌle tsaꞌix 
chaꞌ cuxtiyi yubil. Jini sajtem bʌ 
tsaꞌix chaꞌ tajle”, cheꞌen. Tsaꞌ caji i 
yubiñob i tijicñʌyel i pusicꞌal.

25
 Yaꞌan jini ascuñʌl bʌ i yalobil ti 

jamil. Cheꞌ bʌ wolix i tilel tiꞌ yotot 
cheꞌ lʌcꞌʌlix an, tsiꞌ yubi música 
yicꞌot son. 26 Tsiꞌ pʌyʌ juntiquil 
xꞌeꞌtel. Tsiꞌ cꞌajtibe chuqui woli 
ti ujtel. 27 Jini xꞌeꞌtel tsiꞌ sube: 

“Tsaꞌix juli a wijtsꞌin. Tsaꞌix i 
tsʌnsa jujpꞌem bʌ alʌ wacax a tat 
come cꞌocꞌ tsiꞌ chaꞌ taja a wijtsꞌin”, 
cheꞌen. 28 Jini ascuñʌl bʌ tsaꞌ caji ti 
michꞌajel. Mach yomic ochel. Jini 
chaꞌan tsaꞌ loqꞌui tilel i tat. Tsiꞌ sube 
ti wocol tꞌan chaꞌan miꞌ yochel. 
29

 Jini ascuñʌl bʌ tsiꞌ sube i tat: 
“Awilan cabʌl jab tsac melbeyet a 
weꞌtel. Maꞌanic tsac ñusʌbeyet a 
tꞌan. Maꞌanic baꞌ tsaꞌ wʌqꞌueyon 

mi jinic jach alʌ chivo chaꞌan mic 
mel qꞌuin quicꞌot c piꞌʌlob. 30 Cheꞌ 
bʌ tsaꞌ tili a walobil tsaꞌ bʌ i 
jisʌbeyet a chubʌꞌan tiꞌ tsꞌiꞌlel yicꞌot 
i yixicob, tsaꞌ tsʌnsʌbe jini jujpꞌem 
bʌ alʌ wacax”, cheꞌen. 31 I tat tsiꞌ 
sube: “Calobil, ti pejtelel qꞌuin wʌꞌ 
añet quicꞌot. Pejtelel c chubʌꞌan 
a chaꞌañʌch. 32 Yom mi lac mel 
qꞌuin. Yom mi la cubin i tijicñʌyel 
lac pusicꞌal, come chʌmen yubil 
a wijtsꞌin ti yambʌ ora. Wʌle chaꞌ 
cuxulix yubil. Jini sajtem bʌ tsaꞌix 
chaꞌ tajle”, cheꞌen. Cheꞌ tsiꞌ yʌlʌ 
Jesús.

Jontol bʌ i yaj choñoñel 
(Mt. 6.24)

16  Jesús tsiꞌ sube xcʌntꞌañob 
i chaꞌan jaꞌel: An wen 

chumul bʌ winic am bʌ i chaꞌan 
juntiquil xqꞌuel eꞌtel. Tsaꞌ subenti 
i yum chaꞌan woli jach i toꞌo asin 
i chubʌꞌan i yum. 2 Jini i yum tsiꞌ 
pʌyʌ tilel jini i yaj choñoñel. Tsiꞌ 
sube: “¿Chuqui woli a mel? Subeñon 
bajcheꞌ tsaꞌ cꞌʌñʌ jini tsaꞌ bʌ cotsa ti 
a wenta come mach chʌn mejlic a 
chaꞌlibeñon queꞌtel”, cheꞌen. 3 Jini i 
yaj choñoñel tsaꞌ caji i yʌl tiꞌ pusicꞌal: 

“¿Chuqui mi caj c mel? C yum mi caj i 
locꞌsañon ti queꞌtel. Mach mejlicon ti 
topꞌ lum, mij quisñin j cꞌajtin taqꞌuin. 
4

 Cujil chuqui mi caj c mel chaꞌan miꞌ 
pʌyoñob ochel tiꞌ yotot c piꞌʌlob baꞌ 
ora loqꞌuemonix ti queꞌtel”, cheꞌen 
jini xchoñoñel tiꞌ pusicꞌal. 5 Tsiꞌ 
pʌyʌ tilel pejtelel winicob añoꞌ bʌ 
i bet yicꞌot i yum. Tsiꞌ sube ñaxan 
bʌ winic: “¿Bajcheꞌ cꞌamel an a bet 
yicꞌot c yum?” cheꞌen. 6 Jini winic tsiꞌ 
jacꞌbe: “An c bet joꞌcꞌal barril aceite”, 
cheꞌen. Jini xchoñoñel tsiꞌ sube: 

Miꞌ pꞌisob jini cꞌuxbil bʌ i wut jam wuccuch ti jujumpꞌis.

“Chꞌʌmʌ i juñilel a bet. Buchiꞌ ti ora. 
Yom maꞌ chaꞌ tsꞌijban ti lujumpꞌejl 
i yuxcꞌal”, cheꞌen. 7 Ti wiꞌil tsiꞌ sube 
yambʌ: “Jixcu jatet, ¿bajcheꞌ cꞌamel 
an a bet?” cheꞌen. Tsiꞌ jacꞌʌ: “An c bet 
joꞌcꞌal ti pꞌis Miꞌ jini trigo”, cheꞌen. Jini 
xchoñoñel tsiꞌ sube: “Chꞌʌmʌ i juñilel 
a bet. Chaꞌ tsꞌijban ti chʌncꞌal”, 
cheꞌen. 8 I yum tsaꞌ caji i sub i ñuclel 
jini jontol bʌ i yaj choñoñel, come 
maña jax bajcheꞌ tsiꞌ mele. Come i 
chaꞌañoꞌ bʌ pañimil ñumen maña 
i melbal tiꞌ tojlel i piꞌʌlob bajcheꞌ i 
chaꞌañoꞌ bʌ i sʌclel pañimil.

9
 Mic subeñetla: Cꞌʌñʌ laꞌ chubʌꞌan 

ti pañimil chaꞌan miꞌ pꞌojlelob laꞌ 
cʌñʌyoꞌ bʌ yaꞌ ti panchan, chaꞌan 
miꞌ pʌyetla ochel tiꞌ yotot tac mach 
bʌ anic miꞌ jilel cheꞌ bʌ tsaꞌix jili 
laꞌ chubʌꞌan. 10 Jini muꞌ bʌ i cꞌʌn i 
chubʌan ti xucꞌul cheꞌ tsꞌitaꞌ, xucꞌul 
mi caj i cꞌʌn cheꞌ cabʌl. Jini mach bʌ 
tojic miꞌ cꞌʌn cheꞌ tsꞌitaꞌ, mach tojic mi 
caj i cꞌʌn cabʌl. 11 Mi mach xucꞌulic mi 
laꞌ cꞌʌn i chubʌꞌan pañimil, ¿majqui 
mi caj i yʌqꞌueñetla jini mero isujm 
bʌ chubʌꞌañʌl? 12 Mi mach xucꞌulic 
mi laꞌ cꞌʌmben i chubʌꞌan yambʌ 
winic, ¿majqui mi caj i yʌqꞌueñetla laꞌ 
bajñel chaꞌan bʌ? 13 Maꞌanic xꞌeꞌtel muꞌ 
bʌ mejlel i yuman chaꞌtiquil yumʌl. 
Miꞌ tsꞌaꞌlen juntiquil, miꞌ cꞌuxbin 
yambʌ. Miꞌ jacꞌben i tꞌan juntiquil, miꞌ 
ñusʌben i tꞌan yambʌ. Mach mejlic 
laꞌ yuman Dios cheꞌ woli laꞌ yuman 
chubʌꞌañʌl. Cheꞌ tsiꞌ yʌlʌ Jesús.

Yambʌ i cʌntesa Jesús 
(Mt. 11.12‑13; 5.31‑32; 19.1‑12; Mr. 10.1‑12)
14

 Jini fariseojob jaꞌel muꞌ bʌ 
i mulañob taqꞌuin tsiꞌ yubiyob 

pejtelel jini tꞌan. Tsaꞌ caji i wajleñob. 
15

 Jesús tsiꞌ subeyob: Jatetla, laꞌ 
wom laꞌ qꞌuejlel ti toj chaꞌan 
winicob. Dios miꞌ cʌn laꞌ pusicꞌal. 
Chuqui tac miꞌ qꞌuelob ti ñuc 
winicob xꞌixicob, tsꞌaꞌ miꞌ qꞌuel Dios, 
cheꞌen.
16

 Tsaꞌ sujbi mandar yicꞌot i tꞌan 
tac xꞌaltꞌañob jinto tsaꞌ tili Juan. 
Wʌle wolix i sujbel i yumʌntel 
Dios. Pejtelel winicob xꞌixicob 
miꞌ chaꞌleñob wersa chaꞌan miꞌ 
yochelob. 17 Miꞌ mejlel ti jilel 
panchan yicꞌot pañimil, pero mach 
mejlic ti jilel i cꞌʌjñibal mandar mi 
jumpꞌejlic punto.
18

 Majqui jach miꞌ toꞌo cʌy i 
yijñam chaꞌan miꞌ pʌy yambʌ woliꞌ 
chaꞌlen i tsꞌiꞌlel. Majqui jach miꞌ pʌy 
cʌybil bʌ xꞌixic woliꞌ chaꞌlen i tsꞌiꞌlel 
yicꞌot.

Wen chumul bʌ winic yicꞌot Lázaro
19

 An wen chumul bʌ winic, lʌpʌl 
bʌ i chaꞌan chʌccojan bʌ i pislel, 
wen utsꞌat bʌ. Ti jujumpꞌejl qꞌuin 
tsiꞌ mele ñuc bʌ qꞌuiñijel. 20 An jaꞌel 
juntiquil xcꞌajtiya taqꞌuin i cꞌabaꞌ 
Lázaro tsaꞌ bʌ ajqꞌui tiꞌ tiꞌ i yotot 
jini wen chumul bʌ. Cabʌl jax i tsoy. 
21

 Yom i yʌqꞌuentel i colobal waj tsaꞌ 
bʌ yajli tiꞌ mesa jini wen chumul 
bʌ. Tsaꞌ tili cabʌl tsꞌiꞌ i lemben i 
tsoy tac. 22 Ti wiꞌil tsaꞌ chʌmi jini 
xcꞌajtiya taqꞌuin. Jini ángelob tsiꞌ 
pʌyʌyob majlel Lázaro yaꞌ tiꞌ tajn 
Abraham. Tsaꞌ chʌmi jaꞌel jini wen 
chumul bʌ winic. Tsaꞌ mujqui. 23 Yaꞌ 
tiꞌ yajñib chʌmeñoꞌ bʌ cꞌax cabʌl 
i wocol. Tsiꞌ letsa i wut. Tsiꞌ qꞌuele 
Abraham ti ñajtʌl yicꞌot Lázaro yaꞌ 

tiꞌ tajn Abraham. 24 Tsiꞌ yota. Tsiꞌ 
sube: “Tat Abraham, pꞌuntañon. 
Choco tilel Lázaro chaꞌan miꞌ tsꞌaj 
i ñiꞌ i yal i cꞌʌb ti jaꞌ chaꞌan miꞌ 
tsʌñesʌbeñon cacꞌ come ticꞌlʌbilon 
ti wocol ti ili cꞌajc”, cheꞌen.
25

 Abraham tsiꞌ sube: “Calobil, 
ñaꞌtan bajcheꞌ tsaꞌ taja chuqui tac 
wen cheꞌ cuxulet to ti pañimil. 
Lázaro tsiꞌ yubi wocol. Wʌle 
ñuqꞌuesʌbil i pusicꞌal ilayi. Jatet 
ticꞌlʌbilet ti wocol. 26 Awilan, an 
colem jajp chꞌen muꞌ bʌ i tꞌoxonla 
chaꞌan maꞌanic miꞌ mejlel ti 
ñumel majlel yaꞌ baꞌ añet jini 
yomoꞌ bʌ loqꞌuel ilayi. Jatetla 
jaꞌel mach mejliquetla ti cꞌaxel 
tilel”, cheꞌen. 27 Jini wen chumul 
bʌ tsiꞌ yʌlʌ: “Awocolic, tat, choco 
majlel Lázaro tiꞌ yotot c tat. 28 An 
joꞌtiquil quijtsꞌiñob. Laꞌ i subeñob 
ame tilicob jaꞌel quijtsꞌiñob wʌꞌ baꞌ 
añon ti wocol”, cheꞌen jini wen 
chumul bʌ winic. 29 Abraham tsiꞌ 
sube: “An i chaꞌañob i jun Moisés 
yicꞌot xꞌaltꞌañob. Laꞌ i yubibeñob i 
tꞌan”, cheꞌen. 30 Jini winic tsiꞌ yʌlʌ: 

“Mach jasʌlic, tat Abraham, pero 
mi tsaꞌ majli juntiquil loqꞌuem 
bʌ baꞌan chʌmeñoꞌ bʌ chaꞌan miꞌ 
pejcañob, mux caj i cʌyob i mul”, 
cheꞌen. 31 Abraham tsiꞌ sube: “Mi 
maꞌanic miꞌ jacꞌbeñob i tꞌan Moisés 
yicꞌot xꞌaltꞌañob, mach muqꞌuic i 
ñopob jaꞌel anquese miꞌ chꞌojyel 
loqꞌuel juntiquil baꞌan chʌmeñoꞌ bʌ”, 
cheꞌen. Cheꞌ tsiꞌ yʌlʌ Jesús.

Jini muꞌ bʌ i yʌsañonla ti mulil 
(Mt. 18.6‑7, 21‑22; Mr. 9.42)

17  Jesús tsaꞌ caji i suben 
xcʌntꞌañob i chaꞌan: Wersa 

miꞌ tilelob jini muꞌ bʌ i yʌsañob 

ti mulil winicob xꞌixicob. Pero 
mi caj i tajob wocol. 2 Utsꞌat tsaꞌic 
ñaxan cʌjchi ñaꞌtun tiꞌ bicꞌ chaꞌan 
miꞌ chojquel ochel ti chʌmel ti 
ñajb majqui jach miꞌ yʌsan ti mulil 
juntiquil chꞌoꞌchꞌoc bʌ. 3 Chʌcʌ 
qꞌuele laꞌ bʌ. Mi tsiꞌ chaꞌle mulil 
ti a contra a wermano, tiqꞌui. Miꞌ 
tsiꞌ cʌyʌ i mul, ñusʌben i mul. 
4

 Anquese wucyajl ti jujumpꞌejl 
qꞌuin miꞌ chaꞌlen mulil ti a contra, 
ñusʌben i mul mi ti jujunyajl 
miꞌ chaꞌ tilel baꞌ añet chaꞌan miꞌ 
subeñet tsaꞌix i mele i pusicꞌal. Cheꞌ 
tsiꞌ yʌlʌ Jesús.

Coltañon lojon chaꞌan 
xucꞌul mic ñop lojon

5
 Jini apóstolob tsiꞌ subeyob lac 

Yum: Coltañon lojon chaꞌan xucꞌul 
mic ñopet lojon, cheꞌob. 6 Lac 
Yum tsiꞌ yʌlʌ: Muqꞌuic laꞌ ñop ti 
laꞌ pusicꞌal, mi cheꞌ jach ya wistʌl 
bajcheꞌ i bʌcꞌ mostaza, mi mejlel 
laꞌ suben ili sicómoro teꞌ: “Laꞌ 
bojquiquet. Laꞌ pʌjqꞌuiquet ti colem 
ñajb”. Mi caj i jacꞌbeñet laꞌ tꞌan.

Jini am bʌ tiꞌ wenta xeꞌtel
7

 Mi an juntiquil xꞌeꞌtel a chaꞌan, 
mi xtopꞌ lum o mi xcʌnta tiñʌmeꞌ, 
mi tsaꞌ sujti ti otot cheꞌ loqꞌuemix ti 
jamil, ¿muꞌ ba a bʌcꞌ suben: “Laꞌ ti 
buchtʌl. Cꞌuxu a waj?” ¿Cheꞌ ba maꞌ 
suben? 8 ¿Mach ba muqꞌuic a suben: 

“Chajpʌbeñon i bʌl c ñʌcꞌ. Chajpan 
a bʌ. Aqꞌueñon c weꞌel yicꞌot chuqui 
mic jap. Jinto mi cujtel, mi caj a 
chaꞌlen weꞌel uchꞌel jaꞌel”. Cheꞌʌch 
maꞌ suben xꞌeꞌtel a chaꞌan. 9 ¿Muꞌ 
ba a suben xꞌeꞌtel a chaꞌan wocolix 
i yʌlʌ, cheꞌ miꞌ yujtel i mel chuqui 
tsaꞌ sube? Mi cʌl, maꞌanic. 10 Cheꞌ 

jaꞌel jatetla, cheꞌ bʌ tsaꞌix laꞌ mele 
pejtelel chuqui tsac subeyetla, 
subula: “Xꞌeꞌtelon lojon jach. Mach 
cabʌlic j cꞌʌjñibal. Tsa jach c mele 
lojon jini am bʌ tic wenta chaꞌan 
mic mel lojon”. Cheꞌʌch yom mi laꞌ 
wʌl, cheꞌen Jesús.

Tsiꞌ lajmesa lujuntiquil 
añoꞌ bʌ leco bʌ i tsoy

11
 Cheꞌ woliꞌ majlel Jesús ti 

Jerusalén, tsaꞌ ñumi majlel ti yojlil 
Samaria yicꞌot ti Galilea. 12 Cheꞌ bʌ 
tsaꞌ ochi ti jumpꞌejl tejclum, awilan 
tsaꞌ tili i tajob Jesús lujuntiquil 
winicob añoꞌ bʌ leco bʌ i tsoy. 
Ñajt to tsaꞌ waꞌleyob. 13 Cꞌam tsiꞌ 
yʌlʌyob: Jesús, Maestro, pꞌuntañon 
lojon, cheꞌob. 14 Jesús tsiꞌ qꞌueleyob. 
Tsiꞌ subeyob: Cucula, pʌsʌ laꞌ bʌ 
baꞌan motomajob, cheꞌen. Cheꞌ 
woliyob ti majlel tsaꞌ lamesʌntiyob. 
15

 Juntiquil tsaꞌ chaꞌ tili baꞌan 
Jesús cheꞌ bʌ tsiꞌ qꞌuele lajmenix i 
tsoy. Cꞌam tsiꞌ subu i ñuclel Dios. 
16

 Tsiꞌ pʌcchoco i bʌ tiꞌ tojel Jesús. 
Tsiꞌ sube wocolix i yʌlʌ. Chꞌoyol 
ti Samaria ili winic. 17 Jesús 
tsiꞌ yʌlʌ: ¿Mach ba lujuntiquilic 
tsaꞌ bʌ lajmesʌntiyob? Jixcu jini 
bolontiquil, ¿baqui añob? 18 Maꞌanic 
majqui tsaꞌ chaꞌ tili i sub i ñuclel 
Dios, cojach jini juntiquil chꞌoyol 
bʌ ti yambʌ lum. 19 Jesús tsiꞌ sube: 
Chꞌojyen. Cucu. Tsaꞌ coltʌntiyet 
chaꞌan tsaꞌ ñopoyon, cheꞌen.

Cheꞌ miꞌ tilel i yumʌntel Dios 
(Mt. 24.23‑28, 36‑41; Mr. 13.21‑23)

20
 Jini fariseojob tsiꞌ cꞌajtibeyob 

Jesús baqui ora mi caj i tilel i 
yumʌntel Dios. Jesús tsiꞌ subeyob: 
Mach tsiquilic mi caj i tilel i 

yumʌntel Dios. 21 Maꞌanic mi caj 
i yʌlob: “Qꞌuele yaꞌan yaꞌi”, mi 

“qꞌuele wʌꞌan ilayi”, come awilan, 
wʌꞌʌch an ti laꞌ tojlel i yumʌntel 
Dios, cheꞌen Jesús. 22 Tsiꞌ sube 
xcʌntꞌañob: Tal to i yorajlel cheꞌ 
mi caj laꞌ pijtan jumpꞌejl i qꞌuiñilel 
i Yalobil Winic, pero maꞌanic mi 
caj laꞌ qꞌuel. 23 Winicob mi caj i 
subeñetla: “Qꞌuele wʌꞌan ilayi, 
qꞌuele yaꞌan yaꞌi”, cheꞌob. Mach 
mi laꞌ majlel. Mach laꞌ tsajcañob. 
24

 Come cheꞌ bacheꞌ miꞌ tsictiyel 
i cꞌʌcꞌal chajc cꞌʌlʌl ti junwejl 
panchan cꞌʌlʌl ti yambʌ junwejl, 
cheꞌ jaꞌel miꞌ caj ti tsictiyel i Yalobil 
Winic cheꞌ tiꞌ qꞌuiñilel. 25 Wersa miꞌ 
ñaxan ubin cabʌl wocol i Yalobil 
Winic. Wersa miꞌ tsꞌaꞌlentel chaꞌan 
winicob xꞌixicob añoꞌ bʌ ti pañimil 
wʌle.

26
 Cheꞌ bajcheꞌ tsaꞌ ujti tiꞌ yorajlel 

Noé, cheꞌ jaꞌel mi caj i yujtel 
tiꞌ yorajlel i Yalobil Winic. 27 Tsiꞌ 
chaꞌleyob weꞌel. Tsiꞌ chaꞌleyob 
uchꞌel. Tsiꞌ chaꞌleyob ñujpuñijel. 
Tsiꞌ sijiyob i yalobilob cꞌʌlʌl ti jini 
qꞌuin cheꞌ bʌ tsaꞌ ochi Noé ti barco. 
Tsaꞌ tili butꞌjaꞌ. Tsiꞌ luꞌ jisayob. 
28

 Cheꞌ jaꞌel tsaꞌ ujti tiꞌ yorajlel 
Lot. Tsiꞌ chaꞌleyob weꞌel uchꞌel. Tsiꞌ 
chaꞌleyob mʌñoñel. Tsiꞌ chaꞌleyob 
choñoñel. Tsiꞌ chaꞌleyob pacꞌ. Tsiꞌ 
waꞌchocoyob i yotot. 29 Ti jini jach 
bʌ qꞌuin cheꞌ bʌ tsaꞌ loqꞌui Lot ti 
Sodoma, tsaꞌ loqꞌui tilel cꞌajc yicꞌot 
azufre ti panchan. Tsiꞌ laj jisayob. 
30

 Cheꞌ jaꞌel miꞌ caj ti ujtel ti jini 
qꞌuin cheꞌ miꞌ tsictiyel i Yalobil 
Winic.

31
 Ti jini jach bʌ qꞌuin jini am 

bʌ tiꞌ jol otot mach jubic chaꞌan 
miꞌ locꞌ i chubʌꞌan am bʌ tiꞌ mal 

otot. Cheꞌ jaꞌel mach sujtic jini am 
bʌ ti cholel. 32 Ñaꞌtanla i yijñam 
Lot. 33 Majqui jach miꞌ ñop i bajñel 
cʌntan i cuxtʌlel mi caj i sʌt i 
chꞌujlel. Majqui jach miꞌ yʌcꞌ i 
cuxtʌlel chaꞌañon maꞌanic mi caj 
i sʌt i chꞌujlel. 34 Miꞌ cajelob ti 
wʌyel chaꞌtiquil winicob ti jumpꞌejl 
wʌyibʌl ti jim bʌ acꞌʌlel. Mi caj i 
pʌjyel majlel juntiquil, yambʌ mi 
caj i cʌytʌl. 35 Temel miꞌ cajelob 
ti juchꞌbal chaꞌtiquil xꞌixicob. 
Juntiquil mi caj i pʌjyel majlel, 
yambʌ mi caj i cʌytʌl. 36 Chaꞌtiquil 
winicob mi caj i yajñelob ti cholel. 
Juntiquil mi caj i pʌjyel majlel, 
yambʌ mi caj i cʌytʌl. Cheꞌ tsiꞌ 
yʌlʌ Jesús. 37 Jini xcʌntꞌañob tsiꞌ 
cꞌajtibeyob Jesús: ¿Baqui mi caj 
i yujtel, c Yum? cheꞌob. Jesús tsiꞌ 
subeyob: Baqui jach an i bʌcꞌtʌl 
chʌmen bʌ yaꞌ mi caj i tempañob i 
bʌ xtaꞌjol, cheꞌen.

Lajiya chaꞌan mebaꞌ xꞌixic 
yicꞌot jontol bʌ xmel mulil

18  Jesús tsiꞌ sube xcʌntꞌañob 
jini lajiya ti cʌntesa chaꞌan 

miꞌ chaꞌleñob oración ti pejtelel 
ora. Mach yomic miꞌ lujbꞌañob. 2 Tsiꞌ 
yʌlʌ: An xmel mulil ti jumpꞌejl 
tejclum. Maꞌanic tsiꞌ bʌcꞌña 
Dios. Maꞌanic tsiꞌ cꞌuxbi winicob. 
3

 Yaꞌan juntiquil mebaꞌ xꞌixic jaꞌel 
ti jini tejclum. Tsaꞌ tili baꞌan jini 
xmel mulil. Tsiꞌ yʌlʌ: “Coltañon. 
Melbeñon i mul jini woli bʌ i 
contrajiñon”, cheꞌen. 4 Tsaꞌ ñumi 
cabʌl ora chaꞌan mach yomic i 
coltan jini xꞌixic. Ti wiꞌil tsaꞌ caji i 
bajñel al tiꞌ pusicꞌal: “Maꞌanic mic 
bʌcꞌñan Dios. Maꞌanic mij cꞌuxbin 
winicob. 5 Pero jini mebaꞌ xꞌixic 

cabʌl woliꞌ mʌctʌbeñon qꞌuin. Jini 
chaꞌan mux caj c melben i mul i 
contra ame chʌn tilic jini xꞌixic 
i lujbesañon”, cheꞌen jini xmel 
mulil. 6 Tsiꞌ yʌlʌ lac Yum: Ubinla 
chuqui miꞌ yʌl jini mach bʌ tojic 
bʌ xmel mulil. 7 Jixcu Dios, ¿mach 
ba muqꞌuic i melben i mul jini muꞌ 
bʌ i contrajin jini yajcʌbiloꞌ bʌ i 
chaꞌan, muꞌ bʌ i chʌn pejcañob ti 
qꞌuiñil yicꞌot ti acꞌʌlel? ¿Jal ba miꞌ 
jacꞌbeñob? 8 Mic subeñetla, ti ora mi 
caj i melbeñob i mul i contra. Cheꞌ 
miꞌ tilel i Yalobil Winic, ¿muꞌ ba caj 
i taj ti pañimil jini muꞌ bʌ i ñopob? 
Cheꞌ tsiꞌ yʌlʌ lac Yum.

Tsiꞌ chaꞌleyob oración fariseo 
yicꞌot xchꞌʌm tojoñel

9
 Jesús tsiꞌ subeyob ili tꞌan ti 

lajiya jini tsaꞌ bʌ i ñaꞌtayob toj i 
pusicꞌal chaꞌan tiꞌ bajñel pꞌʌtʌlel. 
Pero tsiꞌ lon ñaꞌtayob mach 
tojic i pusicꞌal yañoꞌ bʌ. 10 Jesús 
tsiꞌ yʌlʌ: Chaꞌtiquil winicob 
tsaꞌ letsiyob majlel ti Templo ti 
oración. Juntiquil fariseo, yambʌ 
xchꞌʌm tojoñel. 11 Waꞌal jini fariseo 
woli ti oración tiꞌ bajñelil. Tsiꞌ 
yʌlʌ: “Wocolix a wʌlʌ Dios, come 
mach lajalonic bajcheꞌ yañoꞌ bʌ. 
Xujchꞌob, mach tojobic i pusicꞌal. Miꞌ 
chaꞌleñob i tsꞌiꞌlel. Mach lajalonic 
jaꞌel bajcheꞌ jini xchꞌʌm tojoñel. 
12

 Chaꞌyajl ti semana mic chaꞌlen 
chꞌajb. Mi cʌqꞌuen Dios i diezmojlel 
pejtel c chubʌꞌan muꞌ bʌ c taj”. Cheꞌ 
tsiꞌ yʌlʌ jini fariseo.
13

 Jini xchꞌʌm tojoñel ñajt to 
an. Mach yomic i letsan i wut 
ti panchan. Tsiꞌ jatsꞌʌ i tajn. Tsiꞌ 
yʌlʌ: “Dios, pꞌuntañon, xmulilon”, 
cheꞌen. 14 Mic subeñetla: Dios tsiꞌ 

qꞌuele ti toj ili winic cheꞌ bʌ tsaꞌ 
jubi majlel tiꞌ yotot. Pero maꞌanic 
tsiꞌ qꞌuele ti toj jini yambʌ. Come 
majqui jach chan miꞌ mel i bʌ mi 
caj i peqꞌuesʌntel. Majqui jach pecꞌ 
miꞌ mel i bʌ, mi caj i chanꞌesʌntel, 
cheꞌen Jesús.

Jesús tsiꞌ yʌcꞌʌ i cꞌʌb ti alobob 
(Mt. 19.13‑15; Mr. 10.13‑16)

15
 Tsiꞌ pʌyʌyob tilel alʌlob baꞌan 

Jesús chaꞌan miꞌ yʌcꞌ i cꞌʌb tiꞌ jol. 
Jini xcʌntꞌañob tsiꞌ tiqꞌuiyob cheꞌ bʌ 
tsiꞌ qꞌueleyob. 16 Jesús tsiꞌ pʌyʌyob 
tilel. Tsiꞌ subeyob: Laꞌ tilicob alʌlob 
baꞌ añon. Mach mi laꞌ ticꞌob come 
pejtelel muꞌ bʌ i tilelob cheꞌ bajcheꞌ 
alʌl mi caj i yochelob tiꞌ yumʌntel 
Dios. 17 Ti isujm mic subeñetla, 
jini mach bʌ anic miꞌ yochel tiꞌ 
yumʌntel Dios cheꞌ bajcheꞌ alʌl, 
maꞌanic mi caj i yochel, cheꞌen.

Jini wen chumul bʌ yumʌl 
(Mt. 19.16‑30; Mr. 10.17‑31)

18
 Juntiquil yumʌl tsiꞌ cꞌajtibe: 

Wem bʌ Maestro, ¿chuqui yom mic 
chaꞌlen chaꞌan mic taj j cuxtilel 
mach bʌ anic miꞌ jilel? cheꞌen. 
19

 Jesús tsiꞌ sube: ¿Chucoch maꞌ wʌl 
weñon? Maꞌanic majch wen, jini 
jach Dios. 20 A cʌñʌyʌch mandar: 

“Mach a chaꞌlen tsʌnsa. Mach a 
chaꞌlen tsꞌiꞌlel. Mach a chaꞌlen 
xujchꞌ. Mach a chaꞌlen jopꞌtꞌan. 
Qꞌuele ti ñuc a tat a ñaꞌ”, cheꞌen 
Jesús. 21 Jini yumʌl tsiꞌ jacꞌʌ: Ti 
pejtelel jini mandar tsac jacꞌʌ cꞌʌlʌl 
cheꞌ alobon to, cheꞌen. 22 Cheꞌ bʌ 
tsiꞌ yubi jini tꞌan, Jesús tsiꞌ sube: 
An to yom maꞌ mel yambʌ junchajp. 
Choño pejtelel a chubʌꞌan. Aqꞌuen 
jini mach bʌ añobic i chubʌꞌan. Cheꞌ 

jini, mi caj a taj cabʌl a chubʌꞌan 
ti panchan. Laꞌ tsajcañon, cheꞌen. 
23

 Cheꞌ bʌ tsiꞌ yubi ili tꞌan jini 
yumʌl, wen chꞌijiyem i pusicꞌal, 
come wen cabʌl i chubʌꞌan.
24

 Cheꞌ bʌ tsiꞌ qꞌuele Jesús 
chꞌijiyem i pusicꞌal jini yumʌl, 
tsiꞌ yʌlʌ: Wocol mi yochelob tiꞌ 
yumʌntel Dios jini wen chumuloꞌ 
bʌ. 25 Wocol miꞌ ñumel camello 
tiꞌ yarcayojlel acuxan. Ñumen 
wocol miꞌ yochel tiꞌ yumʌntel 
Dios jini wen chumul bʌ, cheꞌen 
Jesús. 26 Jini tsaꞌ bʌ i yubiyob tsiꞌ 
cꞌajtibeyob: ¿Majqui mi mejlel i 
coltʌntel, cheꞌ jini? cheꞌob. 27 Jesús 
tsiꞌ subeyob: Jini mach bʌ anic mi 
mejlel i mel winicob mi mejlel i 
mel Dios, cheꞌen. 28 Pedro tsaꞌ caji 
i suben: Awilan, tsaj cʌyʌ lojon 
c chubʌꞌan. Tsac tsajcayet lojon, 
cheꞌen Pedro. 29 Jesús tsiꞌ subeyob: 
Isujm mic subeñetla: majqui jach 
miꞌ cʌy i yotot, mi i tat, mi i ñaꞌ, 
mi i yʌscuñob, mi i yijtsꞌiñob, mi 
i yijñam, mi i yalobilob chaꞌan i 
yumʌntel Dios, 30 mi caj i taj ñumen 
cabʌl ti ili ora yicꞌot i cuxtʌlel 
mach bʌ anic miꞌ jilel ti jini ora muꞌ 
bʌ caj i tilel, cheꞌen.

Jesús tsiꞌ chaꞌ alʌ bajcheꞌ mi caj i 
chʌmel 

(Mt. 20.17‑19; Mr. 10.32‑34)
31

 Jesús tsiꞌ pʌyʌ tilel jini 
lajchʌntiquil. Tsiꞌ subeyob: Awilan, 
woli lac letsel majlel ti Jerusalén. 
Mi caj i tsꞌʌctiyel pejtelel chuqui tac 
tsꞌijbubil i chaꞌan xꞌaltꞌañob chaꞌan 
i Yalobil Winic. 32 Come mi caj i 
yʌjqꞌuel tiꞌ cꞌʌb gentilob. Mi caj i 
wajlentel. Leco mi caj i ticꞌlʌntel. 
Mi caj i tujbʌntel. 33 Cheꞌ miꞌ yujtel 

i jatsꞌob ti asiyal mi caj i tsʌnsañob. 
Pero ti yuxpꞌejlel qꞌuin mi caj i chaꞌ 
chꞌojyel, cheꞌen Jesús. 34 Maꞌanic tsiꞌ 
chꞌʌmbeyob isujm ili tꞌan mi tsꞌitaꞌic. 
Maꞌanic tsaꞌ aqꞌuentiyob i ñaꞌtan i 
sujmlel. Maꞌanic tsiꞌ chꞌʌmbeyob 
isujm chuqui tac tsiꞌ subeyob Jesús.

Tsaꞌ cꞌoti i wut xpotsꞌ ya ti Jericó 
(Mt. 20.29‑34; Mr. 10.46‑52)

35
 Cheꞌ lʌcꞌʌlix an Jesús ti Jericó, 

yaꞌan juntiquil xpotsꞌ buchul tiꞌ 
tiꞌ bij. Woliꞌ cꞌajtin taqꞌuin. 36 Jini 
xpotsꞌ cheꞌ bʌ tsiꞌ yubi woliyob 
ti ñumel cabʌl winicob xꞌixicob, 
tsiꞌ cꞌajtibeyob chuqui woliꞌ yujtel. 
37

 Tsiꞌ subeyob: Wolix ti ñumel 
Jesús chꞌoyol bʌ ti Nazaret, cheꞌob. 
38

 Cꞌam tsiꞌ chaꞌle tꞌan jini xpotsꞌ. 
Tsiꞌ yʌlʌ: Jesús, i Yalobilet bʌ David, 
pꞌuntañon, cheꞌen. 39 Jini woli bʌ i 
majlelob ti ñaxan tsiꞌ tiqꞌuiyob. Tsaꞌ 
utsi caji ti cꞌam bʌ tꞌan jini xpotsꞌ: 
I Yalobilet bʌ David, pꞌuntañon, 
cheꞌen. 40 Jesús tsiꞌ sube i piꞌʌlob 
chaꞌan miꞌ pʌyob tilel. Cheꞌ bʌ 
tsaꞌ cꞌoti xpotsꞌ, Jesús tsiꞌ cꞌajtibe: 
41

 ¿Chuqui a wom mic tumbeñet? 
cheꞌen. Tsiꞌ jacꞌʌ xpotsꞌ: C Yum, 
com miꞌ chaꞌ cꞌotel c wut, cheꞌen. 
42

 Jesús tsiꞌ sube: Laꞌ cꞌotic a wut. 
Tsaꞌ coltʌntiyet chaꞌan tsaꞌ ñopoyon, 
cheꞌen. 43 Tsaꞌ bʌcꞌ cꞌoti i wut. Tsiꞌ 
tsajca majlel Jesús. Tsiꞌ tsictesa 
i ñuclel Dios. Pejtelel tsaꞌ bʌ i 
qꞌueleyob, tsiꞌ subuyob i ñuclel Dios.

Jesús yicꞌot Zaqueo

19  Tsaꞌ ochi Jesús ti Jericó. 
Ñumel jach woli. 2 Awilan, 

yaꞌan winic i cꞌabaꞌ Zaqueo. I 
yumʌch jini xchꞌʌm tojoñelob. Wen 
chumul. 3 Tsiꞌ ñopo i qꞌuel Jesús 

chaꞌan miꞌ cʌn. Maꞌanic tsaꞌ mejli 
come joyol ti cabʌl winicob xꞌixicob. 
Pecꞌatax Zaqueo. 4 Ti ajñel tsaꞌ majli 
ti ñaxan. Tsaꞌ letsi ti sicómoro teꞌ 
chaꞌan miꞌ qꞌuel Jesús yaꞌ baꞌ miꞌ caj 
ti ñumel Jesús ti bij. 5 Cheꞌ bʌ tsaꞌ 
cꞌoti Jesús baꞌan Zaqueo, tsiꞌ letsa 
i wut, tsiꞌ qꞌuele. Tsiꞌ sube: Zaqueo, 
juben ti ora come wersa mic jijlel ti 
a wotot wʌle, cheꞌen. 6 Ora jach tsaꞌ 
jubi Zaqueo. Tijicña i pusicꞌal tsiꞌ 
pʌyʌ majlel Jesús tiꞌ yotot. 7 Pejtel 
tsaꞌ bʌ i qꞌueleyob tsaꞌ cajiyob ti 
wulwul aꞌleya. Tsiꞌ yʌlʌyob: Tsaꞌix 
majli ti jijlel baꞌan xmulil, cheꞌob. 
8

 Cheꞌ waꞌal Zaqueo baꞌan lac Yum, 
tsiꞌ sube: Awilan, c Yum, mi caj 
cʌqꞌueñob ojlil c chubʌꞌan jini 
mach bʌ añobic i chubʌꞌan. Mi tsac 
chilbe i chubʌꞌan winic mi caj c chaꞌ 
sutqꞌuiben uxyajl i ñumel, cheꞌen 
Zaqueo. 9 Jesús tsiꞌ sube: Wʌle tsaꞌix 
juli i coltʌntel jini añoꞌ bʌ ti ili otot, 
come jiñʌch i yalobil Abraham jaꞌel, 
cheꞌen. 10 Come i Yalobil Winic tsaꞌ 
tili i sʌclan jini sajtem bʌ. Tsaꞌ tili i 
coltan, cheꞌen.

Lajiya chaꞌan xꞌeꞌtelob tsaꞌ bʌ i 
cꞌʌmbeyob i taqꞌuin i yum 

(Mt. 25.14‑30)
11

 Cheꞌ bʌ tsiꞌ yubibeyob i tꞌan 
Jesús cheꞌ lʌcꞌʌlix an ti Jerusalén, 
Jesús tsaꞌ caji i subeñob lajiya, come 
tsiꞌ lon ñaꞌtayob mux caj i tsictiyel i 
yumʌntel Dios ti ora. 12 Jini chaꞌan 
Jesús tsiꞌ yʌlʌ: Juntiquil yumʌl tsaꞌ 
majli ti ñajt bʌ lum chaꞌan yaꞌ miꞌ 
chꞌʌm i yeꞌtel ti yumʌl. Tsiꞌ ñaꞌta 
sujtel cheꞌ ujtel i chꞌʌm. 13 Tsiꞌ pʌyʌ 
tilel lujuntiquil xꞌeꞌtelob i chaꞌan. 
Tsiꞌ tꞌoxbeyob taqꞌuin. Tsiꞌ subeyob: 

“Cꞌʌñʌla ti ganar jini taqꞌuin jinto 

mic chaꞌ tilel”, cheꞌen. 14 Jini 
xchumtʌlob tiꞌ lumal jini yumʌl 
tsiꞌ tsꞌaꞌleyob. Tsiꞌ chocoyob majlel 
winicob tiꞌ pat jini yumʌl chaꞌan miꞌ 
subob: “Mach la comic lac yuman 
ili winic”, cheꞌob.
15

 Cheꞌ bʌ tsaꞌ ujti i chꞌʌm i yeꞌtel 
ti yumʌl, tsaꞌ chaꞌ sujti tiꞌ yotot. Tsiꞌ 
yʌcꞌʌ mandar chaꞌan miꞌ pʌjyelob 
tilel jini xꞌeꞌtelob tsaꞌ bʌ aqꞌuentiyob 
taqꞌuin, chaꞌan miꞌ qꞌuel bajche 
tsiꞌ cꞌʌñʌyob ti ganar ti jujuntiquil. 
16

 Tsaꞌ tili jini ñaxan bʌ. Tsiꞌ yʌlʌ: 
“C yum tsa cʌcꞌʌ a taqꞌuin ti ganar. 
Tsac taja yambʌ lujumpꞌejl”, cheꞌen. 
17

 I yum tsiꞌ sube: “Utsꞌat bajcheꞌ 
tsaꞌ chaꞌle, xucꞌul bʌ xꞌeꞌtelet. 
Xucꞌul tsaꞌ mele cheꞌ an tsꞌitaꞌ ti 
a wenta. Mi caj cotsʌbeñet ti a 
wenta lujumpꞌejl tejclum”. 18 Tsaꞌ 
tili yambʌ xꞌeꞌtel. Tsiꞌ sube: “C yum, 
tsaj cꞌʌñʌ a taqꞌuin ti ganar. Tsac 
taja yambʌ joꞌpꞌejl”, cheꞌen. 19 I 
yum tsiꞌ sube jini xꞌeꞌtel jaꞌel: “Jatet 
jaꞌel, mi caj cʌcꞌ ti a wenta joꞌpꞌejl 
tejclum”, cheꞌen. 20 Tsaꞌ tili yambʌ 
xꞌeꞌtel. Tsiꞌ sube: “C yum, wʌꞌʌch an 
a taqꞌuin tsaꞌ bʌ c pixi ti jumpꞌejl 
pisil. 21 Come tsac bʌcꞌñayet, come 
bʌcꞌñʌbilet. Maꞌ chꞌʌm chuqui tac 
maꞌanic tsaꞌ pʌcꞌʌ. Maꞌ tsep jini 
jam baꞌ maꞌanic tsaꞌ wejchꞌu pacꞌ”, 
cheꞌen jini xꞌeꞌtel. 22 I yum tsiꞌ sube: 

“Jontol bʌ xꞌeꞌtelet, mi caj c melet 
chaꞌan ti a tꞌan tsaꞌ bʌ a wʌlʌ. A 
wujil bʌcꞌñʌbilon. Awujil mic 
chꞌʌm chuqui tac maꞌanic tsac pʌcꞌʌ. 
Awujil mic tsep jam baꞌ maꞌanic 
tsac wejchꞌu. 23 ¿Chucoch cheꞌ jini, 
maꞌanic tsaꞌ wʌcꞌʌ c taqꞌuin baꞌ 
miꞌ cꞌʌjñel ti ganar? Cheꞌic jini tsaꞌ 
mejli c chaꞌ chꞌʌm c taqꞌuin yicꞌot i 
jol cheꞌ bʌ tsaꞌ juliyon”, cheꞌen. 24 I 

yum tsiꞌ subeyob jini yaꞌ bʌ añob: 
“Chilbenla jini taqꞌuin. Aqꞌuenla 
jini am bʌ i chaꞌan lujumpꞌejl”, 
cheꞌen. 25 Tsiꞌ subeyob: “C yum, 
anix i chaꞌan lujumpꞌejl”, cheꞌob. 
26

 Jini yumʌl tsiꞌ subeyob: “Joñon 
mic subeñetla: Majqui jach an i 
chaꞌan mi caj i yʌqꞌuentel yambʌ. 
Majqui jach maꞌanic i chaꞌan mi 
caj i luꞌ chilbentel chuqui an i 
chaꞌan. 27 Pʌyʌla tilel jini muꞌ bʌ i 
contrajiñoñob mach bʌ yomobic 
i yumañoñob. Tsʌnsañob wʌꞌ tic 
tojel”, cheꞌen. Cheꞌ tsiꞌ yʌlʌ. Jesús.

I subentel i ñuclel cheꞌ bʌ tsaꞌ ochi ti 
Jerusalén 

(Mt. 21.1‑11; Mr. 11.1‑11; Jn. 12.12‑19)
28

 Jesús tsaꞌ ujti i sub ili tꞌan. 
Tsaꞌ caji ti letsel majlel ti ñaxan 
ti Jerusalén. 29 Cheꞌ bʌ lʌcꞌʌl an ti 
Betfagé yicꞌot ti Betania ti Olivo 
wits, tsiꞌ choco majlel chaꞌtiquil 
xcʌntꞌañob i chaꞌan. 30 Tsiꞌ yʌlʌ: 
Cucula ti tejclum yaꞌ tiꞌ tojel laꞌ 
wut. Cheꞌ mi laꞌ wochel, yaꞌ cʌchʌl 
mi caj laꞌ taj tsijiꞌ burro maxto 
bʌ anic majqui tsiꞌ cꞌʌchta. Jitila, 
chucula tilel. 31 Mi an majqui miꞌ 
cꞌajtibeñetla: “¿Chucoch woli laꞌ 
jit?” mi cheꞌen, yom mi laꞌ suben: 

“Yom i cꞌʌn lac Yum”, cheꞌetla. Cheꞌ 
tsiꞌ yʌlʌ Jesús. 32 Tsaꞌ majliyob. Tsiꞌ 
tajayob cheꞌ bajcheꞌ tsiꞌ yʌlʌ Jesús. 
33

 Cheꞌ bʌ tsiꞌ jitiyob jini burro, i 
yum tsaꞌ caji i subeñob: ¿Chucoch 
mi laꞌ jit jini burro? cheꞌen. 34 Jini 
xcʌntꞌañob tsiꞌ yʌlʌyob: Come 
yom i cꞌʌn lac Yum, cheꞌob. 35 Tsiꞌ 
pʌyʌyob tilel baꞌan Jesús. Tsiꞌ 
tasibeyob i pat burro tiꞌ pislelob. 
Tsiꞌ cꞌʌchchocoyob Jesús tiꞌ pam jini 
pisil. 36 Cheꞌ bʌ woli ti majlel Jesús 

tsiꞌ tasiyob majlel jini bij tiꞌ pislelob. 
37

 Cheꞌ lʌcꞌʌl añob yaꞌ ti yebal 
Olivo wits, tijicñayob i pusicꞌal 
pejtelel jini motocña bʌ xcʌntꞌañob. 
Tsaꞌ caji i subeñob i ñuclel Dios ti 
cꞌam bʌ tꞌan chaꞌan ñuc pejtelel i 
melbal Jesús tsaꞌ bʌ i qꞌueleyob. 
38

 Tsiꞌ yʌlʌyob: Laꞌ sujbic a ñuclel, 
Reyet muꞌ bʌ a tilel tiꞌ cꞌabaꞌ lac 
Yum. Ñʌchꞌʌl i pusicꞌal jini am 
bʌ ti panchan. Ñuc jini am bʌ ti 
chan, cheꞌob. 39 Chaꞌtiquil uxtiquil 
fariseojob yaꞌ bʌ añob tiꞌ tojlelob tsiꞌ 
subeyob Jesús: Maestro, tiqꞌui jini 
xcʌntꞌañob a chaꞌan, cheꞌob. 40 Jesús 
tsiꞌ subeyob: Mic subeñetla, mi tsaꞌ 
ñʌjchꞌiyob miꞌ caj ti cꞌam bʌ tꞌan 
jini xajlel tac, cheꞌen.
41

 Cheꞌ lʌcꞌʌlix an, cheꞌ wolix i 
qꞌuel jini tejclum, Jesús tsiꞌ chaꞌle 
uqꞌuel. 42 Tsiꞌ yʌlʌ: Utsꞌat tsaꞌic 
laꞌ ñaꞌta bajcheꞌ tsaꞌ mejli laꞌ taj i 
ñʌchꞌtilel laꞌ pusicꞌal ti jini jach bʌ 
ora. Pero maꞌanic tsaꞌ laꞌ ñaꞌta. 43 Mi 
caj i tajetla yan tac bʌ qꞌuin cheꞌ 
mi caj i topꞌob lum ti laꞌ joytilel 
laꞌ contrajob. Mi caj i joyetla. Mi 
caj i mʌctañetla ti jujunwejl. 44 Mi 
caj i choquetla jubel ti lum yicꞌot 
laꞌ walobilob añoꞌ bʌ ti tejclum. 
Maꞌanic mi caj laꞌ cʌybentel mi 
jumpꞌejlic xajlel tiꞌ pam yambʌ, 
come maꞌanic tsaꞌ laꞌ ñaꞌta cheꞌ i 
yorajlelix laꞌ coltʌntel ti Dios. Cheꞌ 
tsiꞌ yʌlʌ Jesús.

Jesús tsiꞌ chocoyob loqꞌuel ti templo 
(Mt. 21.12‑17; Mr. 11.15‑19; Jn. 2.13‑22)
45

 Tsaꞌ ochi Jesús ti Templo. Tsaꞌ 
caji i choc loqꞌuel ti Templo pejtelel 
jini woliyoꞌ bʌ ti choñoñel yicꞌot 
mʌñoñel. 46 Jesús tsiꞌ subeyob: 
Tsꞌijbubil: “Miꞌ caj ti ajlel cotot tiꞌ 

yotlel oración. Pero jatetla tsaꞌix laꞌ 
sutqꞌui tiꞌ chꞌeñal xujchꞌ”, cheꞌen. 
47

 Ti jujumpꞌejl qꞌuin tsiꞌ chaꞌle 
cʌntesa Jesús ti Templo. Jini ñuc 
bʌ motomajob yicꞌot stsꞌijbayajob 
yicꞌot jini ñucoꞌ bʌ i yeꞌtel yomob 
i tsʌnsan Jesús. 48 Maꞌanic tsaꞌ 
mejliyob come ti pejtelel tejclum tsiꞌ 
wen ñichꞌtʌbeyob i tꞌan Jesús.

Tsiꞌ cꞌajtibeyob Jesús baqui tsiꞌ taja 
i yeꞌtel 

(Mt. 21.23‑27; Mr. 11.27‑33)

20  Ti jumpꞌejl qꞌuin Jesús 
woliꞌ cʌntesan jini winicob 

xꞌixicob ti Templo. Cheꞌ woliꞌ sub 
jini wen tꞌan, tsaꞌ cꞌotiyob ñuc bʌ 
motomajob yicꞌot stsꞌijbayajob 
yicꞌot xñoxob añoꞌ bʌ i yeꞌtel. 2 Tsaꞌ 
caji i pejcañob Jesús: Tsiꞌ yʌlʌyob: 
Subeñon lojon, ¿baqui tsaꞌ taja 
a weꞌtel chaꞌan chuqui maꞌ mel? 
¿Majqui tsiꞌ yʌqꞌueyet a weꞌtel? 
cheꞌob. 3 Jesús tsiꞌ subeyob: An 
chuqui mij cꞌajtibeñetla jaꞌel. 
Subeñonla. 4 ¿Baqui chꞌoyol i yeꞌtel 
Juan chaꞌan miꞌ yʌcꞌ chꞌʌmjaꞌ? 
¿Chꞌoyol ba ti panchan o chꞌoyol 
ba ti winicob? cheꞌen. 5 Tsaꞌ caji i 
bajñel pejcañob i bʌ. Tsiꞌ yʌlʌyob: 
Mi tsaꞌ lac sube: “Chꞌoyol ti 
panchan”, mi choꞌonla, muqꞌuix 
i chaꞌ cꞌajtibeñonla: “¿Chucoch 
maꞌanic tsaꞌ laꞌ ñopbe i tꞌan?” 6 Mi 
tsaꞌ lac sube: “Chꞌoyol ti winicob”, 
mi choꞌonla, pejtelel winicob mi caj 
i julonla ti xajlel, come miꞌ ñaꞌtañob 
ti isujm xꞌaltꞌañʌch jini Juan, cheꞌob. 
7

 Tsiꞌ yʌlʌyob: Mach cujilic lojon 
baqui chꞌoyol i yeꞌtel Juan. 8 Jesús 
tsiꞌ subeyob: Joñon jaꞌel, maꞌanic 
mic subeñetla baqui tsac taja queꞌtel 
chaꞌan jini muꞌ bʌ c mel, cheꞌen.

Lajiya chaꞌan jontol bʌ xcʌnta 
tsꞌusubilob 

(Mt. 21.33‑44; Mr. 12.1‑11)
9

 Jesús tsaꞌ caji i suben winicob 
xꞌixicob ili lajiya: Juntiquil winic tsiꞌ 
pʌcꞌʌ tsꞌusubil. Tsiꞌ yʌcꞌʌ tiꞌ wenta 
xcʌnta tsꞌusubilob. Tsaꞌ majli ti 
yambʌ lum. Jal tsaꞌ cʌle yaꞌi. 10 Cheꞌ 
bʌ tsaꞌ tili i yorajlel, tsiꞌ choco 
majlel juntiquil xꞌeꞌtel i chaꞌan 
baꞌan xcʌnta tsꞌusubilob chaꞌan miꞌ 
chꞌʌm lamital i wut tsꞌusubil. Pero 
jini xcʌnta tsꞌusubilob tsiꞌ lowoyob 
jini xꞌeꞌtel. Toꞌo che jach tsiꞌ chaꞌ 
chocoyob sujtel. 11 I yum tsiꞌ chaꞌ 
choco majlel yambʌ xꞌeꞌtel. Jini 
xcʌnta tsꞌusubilob tsiꞌ lowoyob jaꞌel. 
Leco tsiꞌ ticꞌlayob. Toꞌo che jach 
tsiꞌ chaꞌ chocoyob sujtel. 12 I yum 
tsiꞌ chaꞌ choco majlel i yuxticlel. 
Jini xcʌnta tsꞌusubilob tsiꞌ lowoyob 
jaꞌel. Tsiꞌ chocoyob loqꞌuel. 13 I 
yum tsꞌusubil tsiꞌ yʌlʌ: “¿Chuqui 
yom mic mel? Mi caj c choc majlel 
cꞌuxbibil bʌ calobil. Ticꞌʌl cheꞌ miꞌ 
qꞌuelob calobil mi caj i qꞌuelob 
ti ñuc”, cheꞌen. 14 Jini xcʌnta 
tsꞌusubilob cheꞌ bʌ tsiꞌ qꞌueleyob i 
yalobil jini yumʌl, tsiꞌ pejcayob i 
bʌ. Tsiꞌ yʌlʌyob: “Jiñʌch muꞌ bʌ caj 
i yochel ti yumʌl. Laꞌ lac tsʌnsan. 
Cheꞌ jini, mux caj la cochel tiꞌ 
yum pejtelel i chubʌꞌan”, cheꞌob. 
15

 Tsiꞌ chocoyob loqꞌuel ti tsꞌusubil. 
Tsiꞌ tsʌnsayob. ¿Chuqui mi caj i 
tumbeñob xcʌnta tsꞌusubilob jini i 
yum? 16 Mi caj i tilel. Mi caj i wersa 
jisan jini xcʌnta tsꞌusubilob. Mi caj i 
yʌcꞌ i tsꞌusubil tiꞌ cꞌʌb yañoꞌ bʌ. Cheꞌ 
tsiꞌ yʌlʌ Jesús. Cheꞌ bʌ tsiꞌ yubiyob 
ili tꞌan tsiꞌ yʌlʌyob: Mach i sujmic 
mi caj cujtel lojon, cheꞌob.

17
 Jesús tsiꞌ qꞌueleyob. Tsiꞌ 

subeyob: ¿Chuqui i sujmlel ili 
tsꞌijbubil bʌ cheꞌ jini? “Jini jach 
bʌ xajlel tsaꞌ bʌ i chocoyob xmel 
ototob tsaꞌix otsʌnti ti ñaxan bʌ 
i xujc otot”. Cheꞌʌch tsꞌijbubil. 
18

 Jujuntiquil muꞌ bʌ i yajlel tiꞌ pam 
ili xajlel mi caj i cꞌʌscujel. Jini muꞌ 
bʌ i tejñel ti jini xajlel mi caj i luꞌ 
bicꞌtiyel, cheꞌen Jesús.

Cꞌajtibal chaꞌan tojoñel 
(Mt. 22.15‑22; Mr. 12.12‑17)

19
 Ti jim bʌ ora jini ñuc bʌ 

motomajob yicꞌot stsꞌijbayajob 
tsaꞌ caji i ñaꞌtañob bajcheꞌ mi 
mejlel i chucob Jesús, come 
yujilob tsiꞌ chaꞌle jini tꞌan ti lajiya 
tiꞌ contrajob. Pero tsiꞌ bʌcꞌñayob 
winicob. 20 Tsiꞌ chʌcʌ qꞌueleyob 
Jesús. Tsiꞌ chocoyob majlel xñichꞌta 
tꞌañob tsaꞌ bʌ i lon pʌsʌyob i bʌ ti 
toj. Tsiꞌ chocoyob majlel chaꞌan miꞌ 
yʌquiñob tiꞌ tꞌan chaꞌan miꞌ yʌcꞌob 
ti melol tiꞌ tojlel jini gobernador. 
21

 Jini xñichꞌta tꞌañob tsiꞌ subeyob 
Jesús: Maestro, cujil lojon maꞌ wʌl 
chuqui utsꞌat, maꞌ cʌntesan chuqui 
utsꞌat jaꞌel. Junlajal jach maꞌ qꞌuel 
winicob. Wolaꞌ cʌntesañon lojon tiꞌ 
bijlel Dios ti isujm. 22 ¿Muꞌ ba i yʌl 
ti mandar yom mi la cʌqꞌuen César 
jini tojoñel o maꞌanic? cheꞌob.

23
 Jesús tsiꞌ ñaꞌta maya jax i 

tꞌan. Tsiꞌ subeyob: ¿Chucoch mi laꞌ 
wilʌbeñon c pusicꞌal? 24 Pʌsbeñon 
jini taqꞌuin. ¿Majqui i chaꞌan 
i yejtal yicꞌot i tsꞌijbal tiꞌ pam? 
cheꞌen. Tsiꞌ jacꞌbeyob: I chaꞌan 
César, cheꞌob. 25 Jesús tsiꞌ subeyob: 
Jini chaꞌan, aqꞌuenla César chuqui 
i chaꞌan César. Aqꞌuenla Dios 
chuqui i chaꞌan Dios, cheꞌen Jesús. 

26
 Maꞌanic tsaꞌ mejli i tajbeñob i 

mul Jesús, come toj i tꞌan tiꞌ tojlel 
winicob xꞌixicob. Tsaꞌ toj sajtiyob i 
pusicꞌal chaꞌan utsꞌat tsiꞌ jacꞌʌ Jesús. 
Ñʌchꞌʌl tsaꞌ cʌleyob.

Cꞌajtibal chaꞌan cheꞌ miꞌ tejchelob 
chꞌojyel 

(Mt. 22.23‑33; Mr. 12.18‑27)
27

 Tsaꞌ tiliyob saduceojob* baꞌan 
Jesús. Jiñobʌch muꞌ bʌ i yʌlob 
maꞌanic miꞌ chaꞌ chꞌojyelob 
chʌmeñoꞌ bʌ. 28 Tsiꞌ cꞌajtibeyob 
Jesús: Maestro, Moisés tsiꞌ 
tsꞌijbubeyonla: “Mi tsaꞌ chʌmi 
juntiquil ascuñʌl bʌ am bʌ i yijñam 
mach bʌ anic i yalobil, cheꞌ jini an 
tiꞌ wenta jini ijtsꞌinʌl bʌ chaꞌan miꞌ 
pʌyben i yijñam i yʌscun chaꞌan miꞌ 
techben i pꞌolbal i yʌscun”. 29 An 
wuctiquil winicob i yerañob i bʌ. 
Jini ñaxan bʌ tsiꞌ pʌyʌ i yijñam. Tsaꞌ 
chʌmi jini winic. Maꞌanic i yalobil. 
30

 Jini i chaꞌticlel winic tsiꞌ pʌyʌ 
jini xꞌixic. Tsaꞌ chʌmi jaꞌel. Maꞌanic 
i yalobil. 31 I yuxticlel winic tsiꞌ 
pʌyʌ. Cheꞌ jaꞌel, tsaꞌ luꞌ ujtiyob jini 
wuctiquilob. Tsaꞌ laj chʌmiyob. 
Maꞌañobic i yalobil. 32 Ti wiꞌil tsaꞌ 
chʌmi jini xꞌixic jaꞌel. 33 Tiꞌ yorajlel 
cheꞌ miꞌ chaꞌ chꞌojyelob, ¿baqui bʌ 
winic i ñoxiꞌal jini xꞌixic? Come tiꞌ 
wucticlelob tsiꞌ pʌyʌyob chaꞌan i 
yijñam, cheꞌob.

34
 Jesús tsiꞌ subeyob: Jini cuxuloꞌ 

bʌ ti ili ora miꞌ pʌyob i piꞌʌl. Miꞌ 
sijintelob. 35 Pero jini muꞌ bʌ i 
qꞌuejlelob ti utsꞌat chaꞌan miꞌ tajob 
i cuxtʌlel ti jini yambʌ ora yicꞌot 
chaꞌan miꞌ chaꞌ chꞌojyelob baꞌan 
chʌmeñoꞌ bʌ maꞌanic miꞌ pʌyob 
i piꞌʌl. Maꞌanic miꞌ sijintelob. 
36

 Mach chʌn mejlobix ti chʌmel, 

come lajalob bajcheꞌ ángelob. I 
yalobilobʌch Dios. Mi tejchelob 
chꞌojyel baꞌan chʌmeñoꞌ bʌ. 
37

 Jini chʌmeñoꞌ bʌ mi caj i chaꞌ 
chꞌojyelob. Cheꞌ tsiꞌ yʌlʌ Moisés 
cheꞌ bʌ tsiꞌ tsictesa chuqui tsaꞌ 
ujti ti alʌ teꞌ. Tsiꞌ pejca lac Yum 
tiꞌ Dios Abraham, i Dios Isaac, i 
Dios Jacob. 38 Come Dios mach i 
Diosic chʌmeñoꞌ bʌ, pero i Diosʌch 
cuxuloꞌ bʌ, come laj cuxulob chaꞌan 
miꞌ ñuqꞌuesañob Dios, cheꞌen Jesús. 
39

 Chaꞌtiquil uxtiquil stsꞌijbayajob 
tsiꞌ subeyob: Maestro, tsaꞌix a subu 
chuqui isujm, cheꞌob. 40 Ti wiꞌil 
maꞌanic majch tsiꞌ chʌn ñopo i 
cꞌajtiben yan tac bʌ chaꞌan bʌqꞌuen.

Cristo i yalobil David 
(Mt. 22.41‑46; Mr. 12. 35‑37)

41
 Jesús tsiꞌ subeyob: ¿Chucoch 

mi laꞌ wʌl i Yalobilʌch David jini 
Cristo? 42 Jini David tsiꞌ yʌlʌ tiꞌ 
juñilel Salmos: “Lac Yum tsiꞌ sube 
c Yum, buchiꞌ tic ñoj 43 jinto mi 
cʌqꞌueñet a tꞌuchtan a contrajob”. 
Cheꞌ tsiꞌ yʌlʌ David, cheꞌen Jesús. 
44

 Tsiꞌ pejca Cristo tiꞌ yum jini David. 
¿Bajcheꞌ isujm cheꞌ jini mi i yalobil 
David jini Cristo? cheꞌen Jesús.

Jesús tsiꞌ tiqꞌui stsꞌijbayajob 
(Mt. 23.1‑36; Mr. 12.38‑40; Lc. 11.37‑54)
45

 Jesús tsiꞌ sube xcʌntꞌañob 
i chaꞌan ili tꞌan baꞌ tsaꞌ mejli i 
yubiñob pejtelel winicob xꞌixicob: 
46

 Chʌcʌ qꞌuele laꞌ bʌ chaꞌan 
stsꞌijbayajob muꞌ bʌ i mulañob i 
lʌpob pʌl bʌ i bujc. Miꞌ mulañob 
i yʌqꞌuentelob cortesía baꞌan 
choñoñibʌl tac. Miꞌ mulañob jini 
ñaxan bʌ buchlibʌl ti sinagoga 
tac, yicꞌot ñaxan bʌ buchlibʌl ti 

LUCAS 20



141

qꞌuiñijel. 47 Miꞌ chilbeñob i yotot 
mebaꞌ xꞌixicob. Miꞌ melob tam bʌ 
oración chaꞌan miꞌ lon qꞌuejlelob ti 
utsꞌat.

I yofrenda mebaꞌ xꞌixic 
(Mr. 12.41‑44)

21  Jesús tsiꞌ tsꞌitaꞌ letsa i 
wut. Tsiꞌ qꞌuele jini wen 

chumuloꞌ bʌ cheꞌ bʌ tsiꞌ chocoyob 
ochel ofrenda tiꞌ yajñib. 2 Tsiꞌ qꞌuele 
juntiquil mebaꞌ xꞌixic mach bʌ anic 
i chubʌꞌan tsaꞌ bʌ i choco ochel 
chaꞌpꞌejl taqꞌuin. 3 Jesús tsiꞌ yʌlʌ: 
Ti isujm mic subeñetla, jini mebaꞌ 
xꞌixic mach bʌ anic i chubʌꞌan 
tsaꞌix i choco ochel ñumen cabʌl 
bajcheꞌ pejtelel yañoꞌ bʌ. 4 Come 
ti pejtelelob tsiꞌ yʌqꞌueyob Dios 
ofrenda loqꞌuem bʌ tiꞌ yonlel i 
chubʌꞌan. Jini mebaꞌ xꞌixic mach 
bʌ anic i chubʌꞌan tsiꞌ choco ochel 
pejtelel i taqꞌuin, i tojol i bʌl i ñʌcꞌ. 
Cheꞌ tsiꞌ yʌlʌ Jesús.

Jesús tsiꞌ wʌn alʌ mi caj i jilel 
Templo 

(Mt. 24.1‑2; Mr. 13.1‑2)
5

 Chaꞌtiquil uxtiquil tsaꞌ cajiyob 
ti tꞌan chaꞌan wen i tꞌojol jax jini 
xajlel tac am bʌ ti templo yicꞌot i 
chꞌʌjlib tsaꞌ bʌ i yʌcꞌʌyob winicob 
xꞌixicob. 6 Tsiꞌ yʌlʌ Jesús: Ti pejtelel 
ili woli bʌ laꞌ qꞌuel mi caj i jilel. 
Tal jini qꞌuin cheꞌ maꞌanic mi caj 
i cʌytʌl mi jumpꞌejlic xajlel tiꞌ 
pam yambʌ mach bʌ anic mi caj i 
chojquel jubel, cheꞌen.

I yejtal tac i jilibal 
(Mt. 24.3‑22; Mr. 13.3‑20)

7
 Tsiꞌ cꞌajtibeyob Jesús: Maestro, 

¿baqui ora mi caj i yujtel pejtelel 

jini? ¿Chuqui miꞌ caj ti pʌstʌl 
cheꞌ yom ujtel? cheꞌob. 8 Jesús tsiꞌ 
yʌlʌ: Chʌcʌ qꞌuele laꞌ bʌ ame anic 
majqui miꞌ soquetla, come talob 
cabʌl tij cꞌabaꞌ muꞌ bʌ caj i cuyob i 
bʌ ti Cristo. Mi caj i yʌlob lʌcꞌʌlix 
i yumʌntel. Jini chaꞌan mach mi 
laꞌ tsajcañob majlel. 9 Baꞌ ora mi laꞌ 
wubin an cabʌl guerra yicꞌot leto, 
mach mi laꞌ chaꞌlen bʌqꞌuen. Come 
wersa miꞌ ñaxan ujtel pejtelel jini, 
pero maxto i jilibalic. 10 Jesús tsiꞌ 
subeyob: Jini añoꞌ bʌ ti jumpꞌejl 
lum mi caj i techob guerra tiꞌ contra 
jini añoꞌ bʌ ti yambʌ lum. Jini añoꞌ 
bʌ tiꞌ wenta juntiquil yumʌl mi caj 
i techob guerra tiꞌ contra jini añoꞌ 
bʌ tiꞌ wenta yambʌ. 11 Tal pꞌʌtʌl bʌ 
i yujquel lum. Tal wiꞌñal ti cabʌl 
lum yicꞌot cꞌamʌjel muꞌ bʌ i pam 
pujquel. Tal bʌbʌqꞌuen tac bʌ yicꞌot 
chuqui tac ñuc muꞌ bʌ caj i pʌstʌl ti 
panchan.
12

 Cheꞌ maxto ujtemic ili tac 
winicob mi caj i chuquetla. Mi caj 
i ticꞌlañetla. Mi caj i pʌyetla majlel 
ti sinagoga yicꞌot ti cárcel. Muqꞌuix 
laꞌ pʌjyel majlel tiꞌ wut reyob yicꞌot 
tiꞌ wut gobernadorob chaꞌan tij 
cꞌabaꞌ. 13 Ti jim bʌ ora mi mejlel laꞌ 
wen acꞌon ti cʌjñel. 14 Chʌn ñaꞌtanla 
mach yomic mi laꞌ wʌn mel laꞌ 
pusicꞌal chaꞌan bajcheꞌ mi caj laꞌ jacꞌ 
chaꞌan mi laꞌ coltan laꞌ bʌ. 15 Come 
joñon mi caj cʌqꞌueñetla tꞌan muꞌ 
bʌ caj laꞌ sub yicꞌot laꞌ ñaꞌtʌbal 
mach bʌ mejlic i contrajintel. 16 Laꞌ 
tat, laꞌ wʌscuñob, laꞌ chichob, laꞌ 
wijtsꞌiñob, laꞌ piꞌʌlob, laꞌ cʌñʌyoꞌ bʌ 
mi caj i yʌqꞌuetla tiꞌ cꞌʌb laꞌ contra. 
Lamitaletla mi caj laꞌ tsʌnsʌntel. 
17

 Mi caj laꞌ tsꞌaꞌlentel chaꞌan 
pejtelel winicob xꞌixicob chaꞌan tij 

cꞌaba. 18 Pero maꞌanic mi caj i sajtel 
mi juntꞌujmic i tsutsel laꞌ jol. 19 Cheꞌ 
xucꞌul laꞌ pusicꞌal ti wocol maꞌanic 
mi caj i sajtel laꞌ chꞌujlel.
20

 Cheꞌ mi laꞌ qꞌuel Jerusalén joyol 
bʌ ti soldadojob, ñaꞌtanla cheꞌ jini, 
lʌcꞌʌlix i yorajlel i jisʌntel. 21 Ti jim 
bʌ ora, laꞌ putsꞌicob majlel ti wits 
jini añoꞌ bʌ ti Judea. Laꞌ loqꞌuicob 
jini añoꞌ bʌ ti Jerusalén. Jini añoꞌ 
bʌ ti jamil mach chʌn sujticob ti 
Jerusalén. 22 Jiñʌch qꞌuin tac cheꞌ 
mi caj i qꞌuextʌbentelob i jontolil, 
chaꞌan miꞌ yujtel ti pejtelel cheꞌ 
bajcheꞌ tsꞌijbubil. 23 Ti jim bʌ ora 
obolob jax i bʌ jini cʌntʌbiloꞌ bʌ 
i chaꞌan alʌl yicꞌot jini woli bʌ i 
tsuꞌsañob alʌl. Tal cabʌl wocol ti 
pañimil yicꞌot i michꞌlel Dios tiꞌ 
tojlel ili winicob xꞌixicob. 24 Mi caj 
i yajlelob chaꞌan tiꞌ yej machit. Mi 
caj i chujquelob majlel ti pejtelel 
lum. Jerusalén mi caj i tꞌuchtʌntel 
chaꞌan gentilob cꞌʌlʌl miꞌ tsꞌʌctiyel i 
yorajlel gentilob.

Cheꞌ miꞌ tilel i Yalobil Winic 
(Mt. 24.29‑35, 42‑44; Mr. 13.24‑37)

25
 An chuqui tac miꞌ caj ti pʌstʌl ti 

qꞌuin, yicꞌot ti uw, yicꞌot ti ecꞌ. Jini 
winicob xꞌixicob ti pañimil cabʌl 
mi caj i tsicob i pusicꞌal. Mi caj i sʌc 
sojquelob i pusicꞌal chaꞌan juꞌucña 
jini colem ñajb, wʌlʌcña jini jaꞌ. 
26

 Mi caj i cʌn chʌmelob winicob 
chaꞌan bʌqꞌuen yicꞌot pensar chaꞌan 
chuqui miꞌ caj ti ujtel ti pañimil. 
Jini pꞌʌtʌl tac bʌ ti panchan mi caj 
i wersa ñijcʌntel. 27 Ti jim bʌ ora mi 
caj i qꞌuelob i Yalobil Winic cheꞌ miꞌ 
tilel ti tocal yicꞌot i pꞌʌtʌlel yicꞌot 
cabʌl i ñuclel. 28 Cheꞌ miꞌ cajel ti 
ujtel ili tac, letsan laꞌ wut, letsan laꞌ 

jol, come lʌcꞌʌlix laꞌ coltʌntel. Cheꞌ 
tsiꞌ yʌlʌ Jesús.
29

 Jesús tsiꞌ subeyob jini tꞌan 
ti lajiya: Qꞌuelela jini higuera teꞌ 
yicꞌot pejtelel teꞌ tac. 30 Cheꞌ mi 
laꞌ qꞌuel woliꞌ pasel i yopol teꞌ mi 
laꞌ ñaꞌtan lʌcꞌʌlix i yorajlel ticwal. 
31

 Cheꞌ jaꞌel, cheꞌ mi laꞌ qꞌuel woli 
ti ujtel ili tac, ñaꞌtanla lʌcꞌʌlix 
i yumʌntel Dios. 32 Isujm mic 
subeñetla, ti pejtelel miꞌ caj ti ujtel 
cheꞌ wʌꞌ to añob ti pañimil jini 
winicob xꞌixicob añoꞌ bʌ wʌle. 33 Miꞌ 
caj ti jilel panchan yicꞌot pañimil. 
Pero mach jilic c tꞌan.
34

 Chʌcʌ qꞌuele laꞌ bʌ ame tsʌtsꞌac 
laꞌ pusicꞌal chaꞌan laꞌ woꞌlel yicꞌot 
yʌcꞌʌjel cheꞌ mi laꞌ cꞌojoꞌtan chuqui 
tac an ti pañimil, ame i bʌcꞌ tajetla 
ili qꞌuin. 35 Ili qꞌuin cheꞌ bajche yac 
mi caj i taj pejtelel winicob xꞌixicob 
chumuloꞌ bʌ tiꞌ petol pañimil. 
36

 Yom yʌxʌl laꞌ wo cheꞌ jini. Chʌn 
chaꞌlenla oración ti pejtelel ora, 
chaꞌan mi laꞌ qꞌuejlel ti utsꞌat, 
chaꞌan maꞌanic miꞌ tajetla ili wocol 
muꞌ bʌ caj ti ujtel, chaꞌan utsꞌat mi 
laꞌ waꞌtʌl tiꞌ tojel i Yalobil Winic, 
cheꞌen Jesús. 37 Ti qꞌuiñil tsiꞌ chaꞌle 
cʌntesa Jesús ti Templo. Ti acꞌʌlel 
tsaꞌ majli ti wits i cꞌabaꞌ Olivo. 
38

 Cheꞌ ti sʌcꞌajel tsaꞌ tiliyob pejtelel 
winicob xꞌixicob baꞌan Jesús ti 
Templo chaꞌan mi yubibeñob i tꞌan.

Judas tsiꞌ yʌcꞌʌ i tꞌan tiꞌ contra Jesús 
(Mt. 26.1‑5, 14‑16; Mr. 14.1‑2, 

10‑11; Jn. 11.45‑53)

22  Lʌcꞌʌlix i qꞌuiñilel Pascua 
cheꞌ miꞌ cꞌuxob caxlan 

waj mach bʌ anic i levadurajlel. 
2

 Jini ñuc bʌ motomajob yicꞌot 
stsꞌijbayajob tsiꞌ temeyob i tꞌan 

chaꞌan miꞌ mucul tsʌnsañob Jesús, 
come tsiꞌ bʌcꞌñayob winicob 
xꞌixicob. 3 Tsaꞌ ochi Satanás ti 
Judas, am bʌ i chaꞌchajplel i 
cꞌabaꞌ Iscariote, i piꞌʌlʌch jini 
junlujuntiquil. 4 Tsaꞌ majli Judas 
i pejcan jini ñuc bʌ motomajob 
yicꞌot xcʌnta Templojob chaꞌan miꞌ 
yʌcꞌ Jesús tiꞌ cꞌʌbob. 5 Tijicñayob 
i pusicꞌal cheꞌ bʌ tsiꞌ yubiyob. 
Tsiꞌ chaꞌleyob trato chaꞌan miꞌ 
yʌqꞌueñob taqꞌuin Judas. 6 Judas tsiꞌ 
yʌcꞌʌ i tꞌan. Tsaꞌ caji i wʌn ñaꞌtan 
baqui ora mi caj i yʌcꞌ Jesús tiꞌ cꞌʌb 
motomajob cheꞌ mach ñaꞌtʌbilic i 
chaꞌan winicob xꞌixicob.

Jesús tsiꞌ cꞌuxu Pascua yicꞌot 
xcʌntꞌañob 

(Mt. 26.17‑19; Mr. 14.12‑16; Jn. 13.21‑30)
7

 Tsaꞌ cꞌoti ili qꞌuin cheꞌ miꞌ 
cꞌuxob caxlan waj mach bʌ anic 
i levadurajlel. Jiñʌch i qꞌuiñilel 
Pascua cheꞌ miꞌ tsʌnsañob 
tiñʌmeꞌ. 8 Jesús tsiꞌ choco majlel 
Pedro yicꞌot Juan. Tsiꞌ subeyob: 
Cucula. Chajpanla jini weꞌelʌl 
chaꞌan Pascua chaꞌan mi laj cꞌux. 
9

 Tsiꞌ cꞌajtibeyob Jesús: ¿Baqui a 
wom mic chajpan lojon? cheꞌob. 
10

 Jesús tsiꞌ subeyob: Awilan, cheꞌ 
ochemetixla ti tejclum, mi caj i 
tajetla winic woli bʌ i qꞌuech majlel 
ucꞌum butꞌul bʌ ti jaꞌ. Tsajcanla cheꞌ 
miꞌ yochel ti otot. 11 Subenla i yum 
otot: “Jini Maestro miꞌ cꞌajtibeñet: 
¿Baqui an jumpꞌejl i mal otot baꞌ mi 
mejlel j cꞌux weꞌelʌl chaꞌan Pascua 
yicꞌot xcʌntꞌañob c chaꞌan?” Cheꞌ 
yom mi laꞌ suben, cheꞌen Jesús. 
12

 Mi caj i pʌsbeñet colem bʌ i mal 
otot ti chan am bʌ i bʌl. Chajpanla 
yaꞌi chuqui tac yom, cheꞌen Jesús. 

13
 Tsaꞌ majliyob. Tsiꞌ tajayob jini 

otot cheꞌ bajcheꞌ tsiꞌ subeyob Jesús. 
Tsiꞌ chajpayob jini weꞌelʌl chaꞌan 
Pascua.

Jini Chꞌujul bʌ Waj 
(Mt. 26.20‑29; Mr. 14.17‑26; 1 Co. 11.23‑26)
14

 Cheꞌ i yorajlelix, Jesús tsaꞌ 
buchle tiꞌ tꞌejl mesa yicꞌot jini 
lajchʌntiquil. 15 Jesús tsiꞌ subeyob: 
Ti pejtelel c pusicꞌal com j cꞌux jini 
weꞌelʌl chaꞌan Pascua quicꞌotetla 
cheꞌ maxto anic woli cubin wocol. 
16

 Come mic subeñetla, maꞌanix 
mi caj c chʌn cꞌux jinto mi lac chaꞌ 
cꞌux tiꞌ yumʌntel Dios. 17 Jesús tsiꞌ 
chꞌʌmʌ vaso. Tsiꞌ sube wocolix i yʌlʌ 
Dios. Tsiꞌ yʌlʌ: Chꞌʌmʌla. Aqꞌuen laꞌ 
bʌ. 18 Come mic subeñetla maꞌanix 
mic chʌn jap i yaꞌlel tsꞌusub jinto 
miꞌ tilel i yumʌntel Dios, cheꞌen. 
19

 Jesús tsiꞌ chꞌʌmʌ waj. Tsiꞌ sube 
wocolix i yʌlʌ Dios. Tsiꞌ xetꞌe. Tsiꞌ 
yʌqꞌueyob. Tsiꞌ yʌlʌ: Jiñʌch c bʌcꞌtal, 
muꞌ bʌ cʌcꞌ chaꞌañetla. Cheꞌʌch yom 
mi laꞌ mel chaꞌan c ñaꞌtʌntel, cheꞌen. 
20

 Cheꞌ jaꞌel tsiꞌ chꞌʌmʌ jini vaso cheꞌ 
bʌ tsaꞌ ujtiyob ti weꞌel. Tsiꞌ yʌlʌ: Jini 
vaso jiñʌch tsijiꞌ bʌ trato chaꞌan c 
chꞌichꞌel muꞌ bʌ i bejqꞌuel chaꞌañetla. 
21

 Awilan, wʌꞌʌch an quicꞌot ti mesa 
jini muꞌ bʌ i yʌcꞌon tiꞌ cꞌʌb j contra. 
22

 Ti isujm, i Yalobil Winic mi caj 
i majlel cheꞌ bajcheꞌ wʌn ñaꞌtʌbil. 
Pero cabʌl mi caj i taj wocol jini 
winic muꞌ bʌ i yʌcꞌ i Yalobil Winic 
tiꞌ cꞌʌb i contra, cheꞌen. 23 Tsaꞌ caji i 
cꞌajtibeñob i bʌ majqui mi caj i yʌcꞌ.

Tsiꞌ pejcayob i bʌ chaꞌan 
majqui ñumen ñuc

24
 Tsaꞌ caji i cʌlʌx pejcañob i bʌ 

chaꞌan woliꞌ bajñel yajcañob majqui 

ñumen ñuc tiꞌ tojlelob. 25 Jesús tsiꞌ 
subeyob: I yumob jini tejclumob 
cꞌax ñuc miꞌ pʌsob i bʌ tiꞌ tojlelob. 
Jini añoꞌ bʌ i yeꞌtel tiꞌ tojlelob miꞌ 
pejcʌntelob ti xcʌnta pañimilob. 
26

 Mach cheꞌic yom mi laꞌ mel. Jini 
ñumen ñuc bʌ ti laꞌ tojlel laꞌ i mel i 
bʌ bajcheꞌ alob. Jini am bʌ i yeꞌtel 
laꞌ i mel i bʌ ti xꞌeꞌtel laꞌ chaꞌan. 
27

 Come ¿majqui ñumen ñuc maꞌ 
wʌl? ¿Jim ba muꞌ bʌ i buchtʌl ti 
cꞌux waj, o jim ba xꞌeꞌtel muꞌ bʌ i 
ñusʌben waj? Pero joñon cheꞌʌch 
añon ti laꞌ tojlel bajcheꞌ xꞌeꞌtel laꞌ 
chaꞌan.
28

 Jatetla, tsaꞌ chʌn ajniyetla 
quicꞌot cheꞌ tiꞌ yorajlel i yilʌbentel c 
pusicꞌal. 29 Joñon mi caj cʌqꞌueñetla 
laꞌ yumʌntel cheꞌ bajche c tat tsiꞌ 
yʌqꞌueyon c yumʌntel. 30 Cheꞌ jini 
mi mejlel laꞌ chaꞌlen weꞌel uchꞌel 
tic mesa tic yumʌntel. Mi caj laꞌ 
buchtʌl ti laꞌ weꞌtel chaꞌan mi laꞌ 
mel jini lajchʌnmojt i pꞌolbal Israel. 
Cheꞌ tsiꞌ yʌlʌ Jesús.

Mi caj i yʌl Pedro mach i cʌñʌyic 
Jesús 

(Mt. 26.31‑35; Mr. 14.27‑31; Jn. 13.36‑38)
31

 Lac Yum tsiꞌ yʌlʌ jaꞌel: Simón, 
Simón, awilan, Satanás tsiꞌ 
cꞌajtiyetla chaꞌan miꞌ chijcañetla 
cheꞌ bajcheꞌ miꞌ chijcañob loqꞌuel 
i sujl trigo. 32 Joñon tsac tajayet ti 
oración ame a cʌy a ñopon. Cheꞌ 
maꞌ chaꞌ sutqꞌuin a bʌ, pꞌʌtesan a 
wermanojob, cheꞌen Jesús. 33 Pedro 
tsiꞌ sube: C Yum chajpʌbilonix 
chaꞌan mic majlel quicꞌotet, anquese 
maꞌ majlel ti mʌjquibʌl, anquese 
mic chʌmel awicꞌot. 34 Jesús tsiꞌ 
sube: Pedro, mic subeñet, cheꞌ 
maxto anic miꞌ chaꞌlen uqꞌuel jini 

tat mut ti ili acꞌʌlel, uxyajl mi caj a 
wʌl mach a cʌñʌyonic.

I yajñib taqꞌuin yicꞌot 
chim yicꞌot espada

35
 Jesús tsiꞌ subeyob: Cheꞌ bʌ 

tsac chocoyetla majlel maꞌanic i 
yajñib laꞌ taqꞌuin, maꞌanic laꞌ chim, 
maꞌanic laꞌ xʌñʌb. ¿Mach ba anic 
tsaꞌ laꞌ taja pejtelel chuqui yom laꞌ 
chaꞌan? cheꞌen Jesús. Tsiꞌ yʌlʌyob: 
Tsaꞌ cu, cheꞌob. 36 Jesús tsiꞌ subeyob: 
Wʌle jini am bʌ i yajñib i taqꞌuin 
laꞌ i chꞌʌm majlel yicꞌot i chim. Jini 
mach bʌ anic i yespada, laꞌ i chon i 
chaqueta chaꞌan miꞌ mʌn. 37 Come 
mic subeñetla. Wersa mi caj cujtel 
bajcheꞌ mi yʌl tiꞌ tsꞌijbujel Dios. Mi 
yʌl: “Tsaꞌ tsijqui yicꞌot xmulilob”. 
Cheꞌʌch tsꞌijbubil. Tsꞌʌcʌl miꞌ caj ti 
ujtel chuqui tac tsꞌijbubil chaꞌañon, 
cheꞌen Jesús. 38 Jini xcʌntꞌañob 
tsiꞌ yʌlʌyob: C Yum, awilan wʌꞌan 
chaꞌtsꞌijt espada, cheꞌob. Jesús tsiꞌ 
subeyob: Jasʌl jini, cheꞌen.

Jesús tsiꞌ chaꞌle oración ti pʌcꞌʌbʌl 
(Mt. 26.30, 36‑46; Mr. 14.26, 

32‑42; Jn. 18.1)
39

 Jesús tsaꞌ loqꞌui ti tejclum. Tsaꞌ 
majli ti Olivo wits come i tilel cheꞌ 
miꞌ mel. Xcʌntꞌañob i chaꞌan tsaꞌ 
caji i tsajcañob majlel jaꞌel. 40 Cheꞌ 
bʌ tsaꞌ cꞌoti Jesús yaꞌ baꞌ yom ajñel, 
Jesús tsiꞌ subeyob: Chaꞌlenla oración 
chaꞌan maꞌanic mi laꞌ jacꞌ laꞌ pʌyol 
ti mulil. 41 Tsiꞌ tsꞌitaꞌ xʌñʌ majlel 
cheꞌ i ñajtlel bajcheꞌ miꞌ chojquel 
xajlel. Tsaꞌ ñocle. Tsiꞌ chaꞌle 
oración. 42 Tsiꞌ yʌlʌ: C Tat, mi a 
wom, locꞌsʌbeñon jini vaso i yejtal 
bʌ wocol. Laꞌ mejlic bajcheꞌ yom a 
pusicꞌal, mach cheꞌic bajcheꞌ com, 

LUCAS 22



145

cheꞌen. 43 Tsaꞌ tili ángel chꞌoyol 
bʌ ti panchan chaꞌan miꞌ pꞌʌtesan 
Jesús. 44 Cheꞌ bʌ woli ti wocol Jesús, 
ñumen wersa tsaꞌ caji i pejcan Dios. 
Tsaꞌ caji ti buꞌlich. Lajal bajcheꞌ 
chꞌichꞌ tsaꞌ chʌcꞌ pꞌajti ti lum. 45 Cheꞌ 
bʌ tsaꞌ ujti ti oración tsaꞌ chꞌojyi. 
Tsaꞌ chaꞌ tili baꞌan xcʌntꞌañob i 
chaꞌan. Tsiꞌ tajayob wʌyʌlob chaꞌan 
i chꞌijiyemlel i pusicꞌal. 46 Jesús tsiꞌ 
cꞌajtibeyob: ¿Chucoch wʌyʌletla? 
Chꞌojyenla. Chaꞌlenla oración 
chaꞌan maꞌanic mi laꞌ jacꞌ laꞌ pʌyol 
ti mulil, cheꞌen.

Tsaꞌ chujqui Jesús 
(Mt. 26.47‑56; Mr. 14.43‑50; Jn. 18.2‑11)
47

 Cheꞌ woli to ti tꞌan Jesús, 
awilan tsaꞌ tiliyob cabʌl 
winicob yicꞌot Judas, i piꞌʌl jini 
junlujuntiquil. Ñaxan woliꞌ tilel 
Judas. Tsaꞌ cꞌoti i tsꞌujtsꞌun Jesús. 
48

 Jesús tsiꞌ sube: Judas, ¿muꞌ 
ba a wʌcꞌ i Yalobil Winic yicꞌot 
tsꞌujtsꞌuya? cheꞌen. 49 Jini añoꞌ bʌ 
yicꞌot Jesús cheꞌ bʌ tsiꞌ ñaꞌtayob 
chuqui miꞌ caj ti ujtel tsiꞌ subeyob: 
C Yum, ¿a wom ba mic bajben 
lojon ti espada? cheꞌob. 50 Juntiquil 
xcʌntꞌan tsiꞌ lowo jini xꞌeꞌtel i 
chaꞌan jini cꞌax ñuc bʌ motomaj. 
Tsiꞌ wel tsepbe loqꞌuel jini ñoj bʌ 
i chiquin. 51 Jesús tsiꞌ yʌlʌ: Laꞌ to 
ajnic. Cʌyʌx, cheꞌen. Tsiꞌ tʌlbe i 
chiquin. Tsiꞌ lajmesa. 52 Jesús tsiꞌ 
sube jini ñuc bʌ motomajob yicꞌot 
xcʌnta templojob yicꞌot xñoxob añoꞌ 
bʌ i yeꞌtel tsaꞌ bʌ tiliyob tiꞌ contra: 
¿Tsaꞌ ba tiliyetla chaꞌan mi laꞌ 
chucon yicꞌot espada yicꞌot teꞌ cheꞌ 
bajcheꞌ mi laꞌ chuc xujchꞌ? 53 Cheꞌ 
yaꞌ añon quicꞌotetla jujumpꞌejl 
qꞌuin ti Templo maꞌanic tsaꞌ laꞌ 

chucuyon. Wʌle laꞌ chaꞌañʌch ili 
ora. I yorajlelix miꞌ pʌstʌl i pꞌʌtʌlel 
icꞌchꞌipan bʌ pañimil. Cheꞌ tsiꞌ yʌlʌ 
Jesús.

Pedro tsiꞌ yʌlʌ mach i cʌñʌyic Jesús 
(Mt. 26.57‑58, 69‑75; Mr. 14.53‑54, 

66‑72; Jn. 18.12‑18, 25‑27)
54

 Tsiꞌ chucuyob Jesús. Tsiꞌ pʌyʌyob 
majlel tiꞌ yotot jini ñuc bʌ motomaj. 
Pedro tsiꞌ ñajti tsajca majlel. 55 Jini 
yaꞌ bʌ añob tsiꞌ xiqꞌuiyob cꞌajc tiꞌ 
pam otot. Tsaꞌ buchleyob tiꞌ joytilel 
cꞌajc ti pejtelelob. Pedro tsaꞌ buchle 
yicꞌotob. 56 Juntiquil xchꞌoc tsiꞌ qꞌuele 
Pedro cheꞌ buchul tiꞌ tꞌejl cꞌajc. Tsiꞌ 
chꞌujchꞌu qꞌuele. Tsiꞌ yʌlʌ: Ili winic 
jaꞌel tsiꞌ piꞌle ñumel Jesús, cheꞌen. 
57

 Pedro tsiꞌ yʌlʌ: Mach isujmic. 
Xꞌixic, mach j cʌñʌyic jini winic, 
cheꞌen. 58 Ti jumucꞌ an yambʌ tsaꞌ bʌ 
i qꞌuele Pedro. Tsiꞌ yʌlʌ: Jatet jaꞌel i 
piꞌʌlet ili winicob, cheꞌen. Pedro tsiꞌ 
yʌlʌ: Winic, mach i piꞌʌlonic, cheꞌen. 
59

 Ñumenix jumpꞌejl ora yambʌ 
winic tsiꞌ yʌlʌ: Isujmʌch jini winic 
jaꞌel tsiꞌ piꞌle ñumel Jesús, come 
chꞌoyol ti Galilea, cheꞌen. 60 Pedro 
tsiꞌ yʌlʌ: Winic, mach cujilic chuqui 
wolaꞌ wʌl, cheꞌen. Ti ora cheꞌ woli 
to ti tꞌan Pedro, tsiꞌ chaꞌle uqꞌuel tat 
mut. 61 Cheꞌ bʌ tsiꞌ sutqꞌui i bʌ lac 
Yum, tsiꞌ qꞌuele Pedro. Tsaꞌ cꞌajtiyi 
tiꞌ pusicꞌal Pedro i tꞌan lac Yum tsaꞌ 
bʌ i wʌn sube: “Cheꞌ maxto anic miꞌ 
chaꞌlen uqꞌuel tat mut, uxyajl mi caj 
a wʌl mach a cʌñʌyonic”. 62 Pedro tsaꞌ 
loqꞌui majlel. Tsʌts tsaꞌ caji ti uqꞌuel.

Tsiꞌ tsꞌaꞌleyob Jesús. Tsiꞌ jatsꞌʌyob 
(Mt. 26.67‑68; Mr. 14.65)

63
 Jini winicob woli bʌ i cʌntañob 

Jesús tsiꞌ wajleyob. Tsiꞌ jatsꞌʌyob. 

64
 Tsiꞌ mʌc cʌchbeyob i wut. Tsiꞌ 

pochꞌiyob. Tsiꞌ cꞌajtibeyob: Subeñon 
lojon, ¿majqui tsiꞌ jatsꞌʌyet? cheꞌob. 
65

 Anto cabʌl chuqui tsiꞌ yʌlʌyob ti 
pꞌajoñel jini winicob tiꞌ contra Jesús.

Jesús tiꞌ tojlel jini añoꞌ bʌ i yeꞌtel 
(Mt. 26.59‑66; Mr. 14.55‑64; Jn. 18.19‑24)
66

 Cheꞌ bʌ tsaꞌ sʌcꞌa pañimil tsiꞌ 
tempayob i bʌ xñoxob añoꞌ bʌ i 
yeꞌtel tiꞌ tojlel i piꞌʌlob yicꞌot ñuc 
bʌ motomajob yicꞌot stsꞌijbayajob. 
Tsiꞌ pʌyʌyob majlel Jesús baꞌan jini 
añoꞌ bʌ i yeꞌtel. 67 Tsiꞌ cꞌajtibeyob: 
¿Cristojet ba, yajcʌbilet ba? 
Subeñon lojon, cheꞌob. Jesús tsiꞌ 
subeyob: Mi tsac subeyetla, mach 
muqꞌuic laꞌ ñop. 68 Cheꞌ jaꞌel mi an 
chuqui mij cꞌajtibeñetla, maꞌanic 
mi laꞌ jacꞌbeñon. 69 Wʌle yicꞌot ti 
pejtelel ora miꞌ caj ti buchtʌl i 
Yalobil Winic tiꞌ ñoj jini Pꞌʌtʌl bʌ 
Dios, cheꞌen Jesús. 70 Ti pejtelelob 
tsiꞌ subeyob: ¿Jatet ba i Yalobilet 
Dios? cheꞌob. Jesús tsiꞌ subeyob: 
Joñoñʌch cheꞌ bajcheꞌ woli laꞌ 
wʌl, cheꞌen. 71 Tsiꞌ cꞌajtibeyob i bʌ: 
¿Mach ba jasʌlic ili tꞌan chaꞌan miꞌ 
tsictiyel i mul? Tsaꞌix la cubibe i 
tꞌan tsaꞌ bʌ i subu, cheꞌob.

Jesús tiꞌ tojlel Pilato 
(Mt. 27.1‑2, 11‑14; Mr. 15.1‑5; Jn. 18.28‑38)

23  Tsaꞌ tejchiyob pejtelel jini 
tempʌbiloꞌ bʌ winicob. Tsiꞌ 

pʌyʌyob majlel Jesús baꞌan Pilato. 
2

 Tsaꞌ caji i jopꞌbeñob i mul. Tsiꞌ 
yʌlʌyob: Tsac taja lojon ili winic muꞌ 
bʌ i soc pejtelel winicob xꞌixicob ti 
lac lumal. Miꞌ ticꞌob winicob chaꞌan 
maꞌanic mi yʌqꞌueñob César tojoñel. 
Miꞌ sub i bʌ ti Cristo. Miꞌ sub i bʌ 
ti rey, cheꞌob. 3 Pilato tsiꞌ cꞌajtibe 

Jesús: ¿Jatet ba i Reyet judíojob? 
cheꞌen. Jesús tsiꞌ jacꞌbe: Joñon cu, 
cheꞌen. 4 Pilato tsiꞌ sube jini ñuc bʌ 
motomaj yicꞌot jini winicob: Joñon 
mi cʌl maꞌanic i mul jini winic, 
cheꞌen. 5 Ñumen tsʌts tsiꞌ yʌlʌyob: 
Woliꞌ ñijcan winicob xꞌixicob ti 
cabʌl tꞌan. Miꞌ chaꞌlen cʌntesa ti 
pejtelel Judea cꞌʌlʌl ti Galilea cꞌʌlʌl 
ilayi, cheꞌob.

Jesús tiꞌ tojlel Herodes
6

 Cheꞌ bʌ tsiꞌ yubi Pilato woliꞌ 
tajob ti tꞌan Galilea tsiꞌ cꞌajtibeyob 
mi yaꞌ chꞌoyol Jesús ti Galilea. 
7

 Cheꞌ bʌ tsiꞌ ñaꞌta isujm yaꞌ 
chꞌoyol Jesús baꞌ woli ti yumʌntel 
Herodes, Pilato tsiꞌ choco majlel 
baꞌan Herodes. Yaꞌan Herodes jaꞌel 
ti Jerusalén ti jim bʌ ora. 8 Wen 
tijicña Herodes cheꞌ bʌ tsiꞌ qꞌuele 
Jesús, come anix ora yom i qꞌuel 
come tsaꞌix i yubi tꞌan chaꞌan Jesús. 
Yom i qꞌuel i yejtal i pꞌʌtʌlel Jesús. 
9

 An cabʌl chuqui tsiꞌ cꞌajtibe Jesús 
jini Herodes. Maꞌanic chuqui tsiꞌ 
jacꞌʌ Jesús. 10 Yaꞌ waꞌalob ñuc bʌ 
motomajob yicꞌot stsꞌijbajob. Ti 
wersa tsiꞌ jopꞌbeyob i mul Jesús. 
11

 Herodes yicꞌot i soldadojob 
tsiꞌ pꞌajayob. Tsiꞌ wajleyob. Tsiꞌ 
lʌpbeyob wen i tꞌojol bʌ i pislel. 
Herodes tsiꞌ chaꞌ choco majlel 
baꞌan Pilato. 12 Ti jini jach bʌ qꞌuin 
Pilato yicꞌot Herodes tsaꞌ caji i chaꞌ 
utsꞌesañob i bʌ, come ti yambʌ ora 
tsꞌaꞌ woliꞌ qꞌuelob i bʌ.

Jesús o Barrabás 
(Mt. 27.15‑26; Mr. 15.6‑15; Jn. 18.38‑40)
13

 Pilato tsiꞌ tempa tilel jini ñuc 
bʌ motomajob yicꞌot jini yumʌlob 
yicꞌot winicob xꞌixicob. 14 Tsiꞌ 

subeyob: Tsaꞌix laꞌ pʌyʌ tilel ili 
winic baꞌ añon, come mi laꞌ wʌl 
woliꞌ soc winicob xꞌixicob. Awilan, 
joñon tsaꞌix j cꞌajtibe tiꞌ laꞌ tojlel 
chuqui tac tsiꞌ mele. Tsac ñaꞌta 
maꞌanic mi junchajpic i mul woli 
bʌ laꞌ wʌl tiꞌ contra ili winic. 
15

 Cheꞌ jaꞌel Herodes, come tsaꞌix i 
chaꞌ choco tilel ili winic. Awilan, 
maꞌanic chuqui tsiꞌ mele ili winic 
chaꞌan miꞌ yʌjqꞌuel ti chʌmel. 16 Jini 
chaꞌan cheꞌ mic jatsꞌ ti asiyal mi caj 
j col, cheꞌen Pilato. 17 Come wersa 
miꞌ yʌcꞌ ti colel juntiquil xñujpꞌel ti 
jujunyajl cheꞌ miꞌ melob qꞌuin.
18

 Pejtelel jini winicob xꞌixicob 
junlajal tsiꞌ yʌlʌyob ti cꞌam bʌ tꞌan: 
Laꞌ chʌmic ili winic. Acꞌʌ ti colel 
Barrabás, cheꞌob. 19 (Jini Barrabás 
jiñʌch tsaꞌ bʌ ñujpꞌi ti cárcel, come 
tsiꞌ ñijca i piꞌʌlob tiꞌ contra gobierno. 
Tsiꞌ chaꞌle tsʌnsa jaꞌel.) 20 Pilato tsiꞌ 
chaꞌ pejcayob come yom i col Jesús. 
21

 Jini winicob tsiꞌ chaꞌ chaꞌleyob 
cꞌam bʌ tꞌan: Chꞌiji ti cruz, chꞌiji ti 
cruz, cheꞌob. 22 Tiꞌ yuxyajlel Pilato 
tsiꞌ cꞌajtibeyob: ¿Chucoch? ¿Chuqui 
ti jontolil tsiꞌ chaꞌle ili winic? Tsaj 
qꞌuele maꞌanic i mul chaꞌan miꞌ 
yʌjqꞌuel ti chʌmel. Mi caj c jatsꞌ ti 
asiyal. Mi caj cʌcꞌ ti colel, cheꞌen 
Pilato. 23 Tsiꞌ wersa cꞌajtibeyob ti 
cꞌam bʌ tꞌan chaꞌan miꞌ chꞌijtʌl ti 
cruz. Tsaꞌ mʌjliyob i chaꞌan winicob 
yicꞌot ñuc bʌ motomajob. 24 Pilato tsiꞌ 
yʌcꞌʌ i tꞌan chaꞌan miꞌ yujtel bajcheꞌ 
tsiꞌ cꞌajtiyob winicob. 25 Tsiꞌ yʌcꞌʌ ti 
colel jini cꞌajtibil bʌ i chaꞌañob, tsaꞌ 
bʌ ñujpꞌi ti cárcel chaꞌan tsiꞌ ñijca 
winicob tiꞌ contra gobierno. Tsiꞌ 
chaꞌle tsʌnsa jaꞌel. Pilato tsiꞌ yʌcꞌʌ 
Jesús tiꞌ cꞌʌb winicob chaꞌan miꞌ 
melbeñob bajcheꞌ yomob.

Tsaꞌ chꞌijle ti cruz Jesús 
(Mt. 27.32‑44; Mr. 15.21‑32; Jn. 19.16‑27)
26

 Cheꞌ bʌ tsiꞌ pʌyʌyob majlel 
tsiꞌ chucuyob winic i cꞌabaꞌ Simón 
chꞌoyol bʌ ti Cirene. Loqꞌuem ti 
xchumtʌl woliꞌ tilel ti tejclum. Tsiꞌ 
yʌqꞌueyob i qꞌuech majlel cruz 
tiꞌ pat Jesús. 27 Cabʌl winicob 
xꞌixicob tsiꞌ tsajcayob. Xꞌixicob woli 
yucꞌtañob, chꞌijiyemob i pusicꞌal. 
28

 Jesús tsiꞌ sutqꞌui i bʌ chaꞌan 
miꞌ qꞌuelob. Tsiꞌ subeyob: Xꞌixicob 
añet bʌ la ti Jerusalén, mach mi 
laꞌ wucꞌtañon. Ucꞌtan laꞌ bʌ. Ucꞌtan 
laꞌ walobilob jaꞌel. 29 Come awilan, 
tal jini qꞌuin tac cheꞌ mi caj i yʌlob: 

“Tijicñayob jini toꞌol waꞌal jach bʌ 
xꞌixic yicꞌot jini mach bʌ anic tsiꞌ 
cʌntayob i yalobil yicꞌot jini mach 
bʌ anic tsiꞌ tsuꞌsayob alʌl”. 30 Ti 
jim bʌ ora mi caj i pejcañob wits: 

“Yajlen ti joñon lojon”, cheꞌob. Mi 
caj i subeñob bujtʌl: “Mujlañon 
lojon”, cheꞌob. 31 Mi cheꞌʌch mi laꞌ 
ticꞌlañon cheꞌ maꞌanic c mul, ñumen 
mi caj laꞌ ticꞌlʌntel, cheꞌen Jesús.
32

 Tsiꞌ pʌyʌyob majlel jaꞌel 
chaꞌtiquil xjontolilob yicꞌot Jesús 
chaꞌan miꞌ tsʌnsañob. 33 Cheꞌ bʌ 
tsaꞌ cꞌotiyob ti jini bujtʌl i cꞌabaꞌ I 
Bʌquel Jolʌl, yaꞌ tsiꞌ chꞌijiyob ti 
cruz Jesús yicꞌot jini xjontolilob, 
juntiquil tiꞌ ñoj, yambʌ tiꞌ tsꞌej. 
34

 Jesús tsiꞌ yʌlʌ: C Tat ñusʌbeñob 
i mul come mach yujilobic chuqui 
woliꞌ chaꞌleñob, cheꞌen. Tsiꞌ 
pucbeyob i bʌ i pislel Jesús cheꞌ bʌ 
tsiꞌ chaꞌleyob yajcaya ti alas. 35 Jini 
winicob xꞌixicob woliꞌ qꞌuelob. Jini 
yumʌlob tsiꞌ wajleyob Jesús. Tsiꞌ 
yʌlʌyob: Tsiꞌ colta yañoꞌ bʌ. Laꞌ i 
coltan i bʌ mi jiñʌch Cristo, jini 

Yajcʌbil bʌ i chaꞌan Dios, cheꞌob. 
36

 Jini soldadojob jaꞌel tsiꞌ wajleyob. 
Tsaꞌ tili i yʌqꞌueñob vinagre cheꞌ 
tiquin i tiꞌ. 37 Jini soldadojob tsiꞌ 
yʌlʌyob: Mi i Reyet judíojob coltan 
a bʌ, cheꞌob. 38 An tiꞌ chañelal i jol 
Jesús ili tꞌan tsꞌijbubil bʌ: JIÑɅCH I 
REY JUDIOJOB.

39
 Juntiquil xjontolil tsaꞌ bʌ chꞌijle 

ti cruz yicꞌot Jesús tsiꞌ wajle. Tsiꞌ 
yʌlʌ: Mi Cristojet, coltan a bʌ. 
Coltañon lojon jaꞌel, cheꞌen. 40 Jini 
yambʌ xjontolil tsiꞌ tiqꞌui. Tsiꞌ yʌlʌ: 
¿Mach ba anic maꞌ bʌcꞌñan Dios? 
Come junlajal woli lac chʌmel ti 
cruz. 41 Ti isujm cheꞌʌch yom mi 
lac chʌmel chaꞌan jontol lac melbal. 
Pero ili winic maꞌanic chuqui jontol 
tsiꞌ chaꞌle, cheꞌen. 42 Jini winic 
tsiꞌ sube Jesús: C Yum ñaꞌtañon 
cheꞌ maꞌ tilel ti a yumʌntel, cheꞌen. 
43

 Jesús tsiꞌ sube: Ti isujm mic 
subeñet: Wʌle mux caj a wochel 
quicꞌot ti paraíso*, cheꞌen.

Tsaꞌ chʌmi Jesús 
(Mt. 27.45‑56; Mr. 15.33‑41; Jn. 19.28‑30)
44

 Cheꞌ ti xinqꞌuiñil tsaꞌ icꞌa 
pejtelel pañimil cꞌʌlʌl ti ochꞌajel 
qꞌuin. 45 Come tsaꞌ wen mʌjqui 
qꞌuin. Jini pisil jocꞌol bʌ ti Templo 
tsaꞌ tsijli ti ojlil. 46 Jesús wen cꞌam 
tsiꞌ chaꞌle tꞌan. Tsiꞌ yʌlʌ: C Tat, mi 
cʌqꞌueñet c chꞌujlel ti a cꞌʌb, cheꞌen. 
Cheꞌ ujtemix i yʌl, tsaꞌ chʌmi. 
47

 Cheꞌ bʌ tsiꞌ qꞌuele chuqui tsaꞌ 
ujti i yaj capitán joꞌcꞌal soldadojob, 
tsiꞌ subu i ñuclel Dios. Tsiꞌ yʌlʌ: 
Isujm tojʌch ili winic, cheꞌen. 
48

 Cheꞌ bʌ tsiꞌ qꞌueleyob pejtelel 
winicob xꞌixicob yaꞌ bʌ tempʌbilob, 
chꞌijiyemob i pusicꞌal chaꞌan chuqui 
tsaꞌ ujti. Tsaꞌ sujtiyob. 49 Pejtelel i 

cʌñʌyoꞌ bʌ Jesús yicꞌot xꞌixicob tsaꞌ 
bʌ i tsajcayob tilel cꞌʌlʌl cheꞌ bʌ tsaꞌ 
loqꞌuiyob ti Galilea, ñajt waꞌalob 
woliꞌ qꞌuelob.

Tsiꞌ yotsayob ti mucoñibʌl 
(Mt. 27.57‑61; Mr. 15.42‑47; Jn. 19.38‑42)
50

 Yaꞌan José chꞌoyol bʌ ti colem 
tejclum ti Judea i cꞌabaꞌ Arimatea. 
An ñuc bʌ i yeꞌtel tiꞌ tojlel i piꞌʌlob. 
Weñʌch jini winic. Toj i pusicꞌal. 
51

 Woliꞌ pijtan i yumʌntel Dios. 
Maꞌanic tsiꞌ teme i tꞌan yicꞌot jini 
añoꞌ bʌ i yeꞌtel tsaꞌ bʌ i contrajiyob 
Jesús. 52 Tsaꞌ majli José baꞌan Pilato. 
Tsiꞌ cꞌajtibe i bʌcꞌtal Jesús. 53 Tsiꞌ 
juꞌsʌbe i bʌcꞌtal ti cruz. Tsiꞌ bʌcꞌʌ 
ti wen bʌ i bʌjqꞌuil. Tsiꞌ ñolchoco 
tiꞌ yotlel chꞌujlelʌl, tocbil bʌ i mal 
xajlel baꞌ maxto acꞌbilic chꞌujlelʌl. 
54

 Tsaꞌ ujti i mucob tiꞌ qꞌuiñilel 
chajpaya cheꞌ yomix cajel i qꞌuiñilel 
caj o. 55 Jini xꞌixicob jaꞌel tsaꞌ bʌ i 
tsajcayob majlel Jesús cꞌʌlʌl cheꞌ bʌ 
tsaꞌ loqꞌui ti Galilea tsiꞌ qꞌueleyob 
bajcheꞌ tsaꞌ ñolchoconti i bʌcꞌtal 
Jesús tiꞌ yotlel chꞌujlelʌl. 56 Tsaꞌ 
sujtiyob. Tsiꞌ chajpayob xojocña bʌ 
perfume yicꞌot cꞌoꞌol bʌ tsꞌac. Tsiꞌ 
cꞌajayob i yo tiꞌ qꞌuiñilel cꞌaj o cheꞌ 
bajcheꞌ mi yʌl mandar.

Tsaꞌ chaꞌ chꞌojyi Jesús 
(Mt. 28.1‑10; Mr. 16.1‑8; Jn. 20.1‑10)

24  Ti ñaxan bʌ qꞌuin ti 
semana cheꞌ woliꞌ sʌcꞌan, 

tsa majliyob xꞌixicob ti mucoñibʌl. 
Tsiꞌ chꞌʌmʌyob majlel xojocña bʌ 
perfume tsaꞌ bʌ i chajpayob. 2 Cheꞌ 
bʌ tsaꞌ cꞌotiyob, selcꞌubilix loqꞌuel 
jini xajlel tiꞌ tiꞌ i yotlel chꞌujlelʌl. 
3

 Tsaꞌ ochiyob ti mal. Maꞌanic tsiꞌ 
tajbeyob i bʌcꞌtal lac Yum Jesús. 

4
 Tsaꞌ caji i melob i pusicꞌal chaꞌan 

maꞌanic tsiquil. Awilan yaꞌ tiꞌ tꞌejl 
tsaꞌ waꞌleyob chaꞌtiquil winicob 
tsꞌʌylaw bʌ i pislel. 5 Jini xꞌixicob 
tsiꞌ juꞌsayob i wut ti lum chaꞌan 
bʌqꞌuen. Jini winicob tsiꞌ subeyob: 
¿Chucoch mi laꞌ sajcan jini cuxul bʌ 
baꞌan chʌmeñoꞌ bʌ? 6 Mach wʌꞌix 
an. Tsaꞌix chꞌojyi. Ñaꞌtanla chuqui 
tsiꞌ subeyetla Jesús cheꞌ yaꞌto an 
ti Galilea: 7 “Wersa miꞌ yʌjqꞌuel 
i Yalobil Winic tiꞌ cꞌʌb jontol bʌ 
winicob. Wersa miꞌ chꞌijtʌl ti cruz. 
Wersa miꞌ chaꞌ chꞌojyel tiꞌ yuxpꞌejlel 
qꞌuin”, cheꞌob. 8 Tsaꞌ chaꞌ cꞌajtiyi i 
chaꞌañob i tꞌan Jesús.

9
 Tsiꞌ cʌyʌyob mucoñibʌl. 

Tsaꞌ majli i laj subeñob jini 
junlujuntiquil yicꞌot pejtel i piꞌʌlob. 
10

 Jiñobʌch María, chꞌoyol bʌ ti 
Magdala, yicꞌot Juana, yicꞌot María 
i ñaꞌ Jacobo, yicꞌot yambʌ xꞌixicob 
tsaꞌ bʌ i subeyob jini apóstolob 
chuqui tsaꞌ ujti. 11 Jini junlujuntiquil 
tonto jax tsiꞌ yubibeyob i tꞌan. 
Maꞌanic tsiꞌ ñopbeyob. 12 Tsaꞌ waꞌle 
Pedro. Ajñel tsaꞌ majli ti mucoñibʌl. 
Cheꞌ bʌ tsiꞌ qꞌuele i mal, cojach tsiꞌ 
qꞌuelbe i bʌjqꞌuil Jesús. Tsaꞌ chaꞌ 
majli tiꞌ yotot. Tsaꞌ toj sajti i pusicꞌal 
chaꞌan jini tsaꞌ bʌ ujti.

Tiꞌ bijlel Emaús 
(Mr. 16.12‑13)

13
 Awilan, ti jini jach bʌ qꞌuin 

woliꞌ majlelob chaꞌtiquil xcʌntꞌañob 
ti jumpꞌejl tejclum i cꞌabaꞌ Emaús, 
cheꞌ bajcheꞌ uxpꞌejl legua i ñajtlel ti 
Jerusalén. 14 Cheꞌ woliꞌ majlelob tsiꞌ 
pejcayob i bʌ chaꞌan pejtelel chuqui 
tac tsaꞌ ujti. 15 Cheꞌ woliyob ti tꞌan, 
cheꞌ woliꞌ pejcañob i bʌ, Jesús tsiꞌ 
lʌcꞌtesa i bʌ. Tsiꞌ piꞌleyob majlel. 

16
 Maꞌanic tsaꞌ aqꞌuentiyob i cʌñob 

Jesús cheꞌ bʌ tsiꞌ qꞌueleyob. 17 Jesús 
tsiꞌ cꞌajtibeyob: ¿Chuqui ti tꞌan woli 
laꞌ wʌl cheꞌ woliyetla ti xʌmbal 
majlel? ¿Chucoch chꞌijiyemetla? 
cheꞌen. 18 Juntiquil i cꞌabaꞌ Cleofas 
tsiꞌ cꞌajtibe: ¿Xjulaꞌet jach ba ti 
Jerusalén? ¿Mach ba anic tsaꞌ wubi 
chuqui tsaꞌ ujti yaꞌi ti jini qꞌuin tac? 
cheꞌen.
19

 Jesús tsiꞌ yʌlʌ: ¿Chuqui jini tsaꞌ 
bʌ ujti? cheꞌen. Jini xcʌntꞌañob tsiꞌ 
subeyob: ¿Mach ba anic tsaꞌ wubi 
bajcheꞌ tsaꞌ ujti Jesús chꞌoyol bʌ ti 
Nazaret? Xꞌaltꞌañʌch jini Jesús. Tsiꞌ 
pʌsʌ i pꞌʌtʌlel ti wen bʌ i melbal 
yicꞌot tiꞌ tꞌan tiꞌ wut Dios yicꞌot 
tiꞌ wut pejtelel winicob xꞌixicob. 
20

 ¿Mach ba anic tsaꞌ wubi? Jini ñuc 
bʌ motomajob yicꞌot jini yumʌlob 
lac chaꞌan tsiꞌ yʌcꞌʌyob tiꞌ cꞌʌb yañoꞌ 
bʌ chaꞌan miꞌ yʌjqꞌuel ti chʌmel. 
Tsiꞌ chꞌijiyob ti cruz. 21 Tsa cʌlʌ 
lojon jiñʌch muꞌ bʌ caj i coltan 
israelob. Mach cojic jach, pero wʌle 
i yuxpꞌejlelix qꞌuin. 22 An xꞌixic bʌ 
c piꞌʌlob lojon tsaꞌ bʌ i yʌcꞌʌ ti toj 
sajtel c pusicꞌal lojon. Ti sʌcꞌajel tsaꞌ 
majliyob ti mucoñibʌl. 23 Maꞌanic 
tsiꞌ tajbeyob i bʌcꞌtal Jesús. Tsaꞌ chaꞌ 
tili i subeñon lojon tsiꞌ qꞌueleyob 
ángelob tsaꞌ bʌ i yʌlʌyob cuxul 
Jesús. 24 Chaꞌtiquil uxtiquil c piꞌʌlob 
lojon tsaꞌ majliyob ti mucoñibʌl. 
Cheꞌʌch tsiꞌ tajayob bajcheꞌ tsiꞌ 
yʌlʌyob xꞌixicob. Pero maꞌanic tsiꞌ 
qꞌueleyob Jesús, cheꞌob.
25

 Jesús tsiꞌ subeyob: Tontojetla, 
jal mi laꞌ ñop ti laꞌ pusicꞌal pejtelel 
chuqui tsiꞌ yʌlʌyob xꞌaltꞌañob. 
26

 ¿Mach ba wersajic tsiꞌ ñaxan 
ubi ili wocol jini Cristo chaꞌan mi 
yochel tiꞌ ñuclel? cheꞌen. 27 Jesús 

tsaꞌ caji i subeñob i sujmlel pejtelel 
i Tsꞌijbujel Dios baꞌ tsaꞌ tajle ti tꞌan 
cꞌʌlʌl tiꞌ jun Moisés cꞌʌlʌl tiꞌ jun 
pejtelel xꞌaltꞌañob. 28 Tsaꞌ cꞌotiyob ti 
alʌ tejclum baꞌ woliꞌ majlelob. Cheꞌ 
bajcheꞌ yom to i xʌn majlel tsiꞌ mele 
Jesús. 29 Pero tsiꞌ wersa subeyob 
cʌytʌl. Tsiꞌ yʌlʌyob: Cʌlejen quicꞌot 
lojon come yomix icꞌan. Wolix i 
bʌjlel qꞌuin, cheꞌob. Tsaꞌ ochi ti jijlel 
yicꞌotob.

30
 Cheꞌ bʌ buchul yicꞌotob tiꞌ tꞌejl 

mesa Jesús tsiꞌ chꞌʌmʌ waj. Tsiꞌ 
sube wocolix i yʌlʌ Dios. Tsiꞌ xutꞌu 
jini waj. Tsiꞌ yʌqꞌueyob. 31 Ti ora 
tsaꞌ aqꞌuentiyob i wen cʌn Jesús. 
Pero Jesús tsiꞌ bʌcꞌ sʌtʌ i bʌ tiꞌ 
wutob. 32 Tsiꞌ subeyob i bʌ: ¿Mach 
ba utsꞌatic jax lac pusicꞌal tsaꞌ la 
cubi cheꞌ bʌ tsiꞌ pejcayonla Jesús ti 
bij, cheꞌ bʌ tsiꞌ subeyonla i sujmlel 
i Tsꞌijbujel Dios? cheꞌob. 33 Tsaꞌ 
chꞌojyiyob ti jini jach bʌ ora. Tsaꞌ 
chaꞌ majliyob ti Jerusalén baꞌ tsiꞌ 
tajayob jini junlujuntiquil tsaꞌ bʌ i 
tempayob i bʌ yicꞌot yañoꞌ bʌ. 34 Tsiꞌ 
yʌlʌyob: Isujmʌch tsaꞌix chaꞌ chꞌojyi 
lac Yum. Tsaꞌix i pʌsʌ i bʌ baꞌan 
Simón, cheꞌob. 35 Jini chaꞌtiquil tsiꞌ 
subeyob chuqui tsaꞌ ujti ti bij. Tsaꞌ 
caji i yʌlob bajcheꞌ tsiꞌ cʌñʌyob 
Jesús cheꞌ bʌ tsiꞌ xutꞌu waj.

Jesús tsaꞌ waꞌle ti yojlil jini 
junlujuntiquil 

(Mt. 28.16‑20; Mr. 16.14‑18; 
Jn. 20.19‑23; Hch. 1.6‑8)

36
 Cheꞌ woliyob ti tꞌan chaꞌan 

chuqui tsaꞌ ujti, tsaꞌ waꞌle Jesús 
ti ojlil baꞌ añob. Tsiꞌ subeyob: Laꞌ 
ñʌchꞌlec laꞌ pusicꞌal, cheꞌen. 37 Tsaꞌ 
toj sajtiyob i pusicꞌal xcʌntꞌañob. 
Tsiꞌ chaꞌleyob bʌqꞌuen. Tsiꞌ lon 

ñaꞌtayob woliꞌ qꞌuelob espíritu. 
38

 Jesús tsiꞌ subeyob: ¿Chucoch 
woli laꞌ mel laꞌ pusicꞌal? ¿Chucoch 
woli ti tꞌan laꞌ pusicꞌal? 39 Qꞌuelela 
j cꞌʌb yicꞌot coc. Awilan, joñoñʌch. 
Tʌlʌyon. Qꞌueleyon. Come maꞌanic 
i bʌcꞌtal maꞌanic i bʌquel espíritu 
cheꞌ bajcheꞌ woli laꞌ qꞌuelon, 
cheꞌen Jesús. 40 Cheꞌ bʌ tsaꞌ ujti i 
sub jini tꞌan, tsiꞌ pʌsbeyob i cꞌʌb 
i yoc. 41 Maxto anic tsaꞌ mejli i 
ñopob mi isujm chaꞌan i tijicñʌyel 
i pusicꞌal. Tsiꞌ cꞌajtibeyob i bʌ 
bajcheꞌ isujm. Jesús tsiꞌ cꞌajtibeyob: 
¿Am ba chuqui mi laj cꞌux? cheꞌen. 
42

 Jini xcʌntꞌañob tsiꞌ yʌqꞌueyob 
tsꞌitaꞌ pojpobil bʌ chʌy yicꞌot chab. 
43

 Jesús tsiꞌ chꞌʌmʌ. Tsiꞌ cꞌuxu tiꞌ 
tojel i wut.
44

 Jesús tsiꞌ subeyob: Jiñʌch tsaꞌ bʌ 
c subeyetla cheꞌ añon to quicꞌotetla 
chaꞌan wersa miꞌ yujtel pejtelel 
chuqui tac tsꞌijbubil chaꞌañon 
tiꞌ mandar Moisés yicꞌot tiꞌ jun 
xꞌaltꞌañob yicꞌot ti Salmos, cheꞌen. 
45

 Cheꞌ jini tsiꞌ yʌqꞌueyob i ñaꞌtʌbal 
chaꞌan miꞌ chꞌʌmbeñob isujm i 
Tsꞌijbujel Dios. 46 Tsiꞌ subeyob: Wersa 
miꞌ yubin wocol jini Cristo. Wersa 
miꞌ chaꞌ chꞌojyel baꞌan chʌmeñoꞌ 
bʌ ti yuxpꞌejlel qꞌuin cheꞌ bajcheꞌ 
tsꞌijbubil. 47 Wersa miꞌ subentelob 
winicob xꞌixicob ti pejtelel lum 
chaꞌan miꞌ cʌyob i mul tiꞌ cꞌabaꞌ 
Cristo chaꞌan miꞌ ñusʌbentelob i 
mul. Yaꞌ ti Jerusalén mi caj i tejchel 
ti sujbel jini tꞌan. 48 Jatetla mi caj 
laꞌ sub chuqui tac tsaꞌ laꞌ qꞌuele. 
49

 Awilan, mi caj c chocbeñetla tilel 
chuqui subebiletla i chaꞌan c Tat muꞌ 
bʌ caj i yʌqꞌueñetla. Jalijenla wʌꞌ ti 
Jerusalén jinto mi laꞌ wʌqꞌuentel laꞌ 
pꞌʌtʌlel chꞌoyol bʌ ti chan, cheꞌen.

Tsaꞌ pʌjyi letsel ti panchan Jesús 
(Mr. 16.19‑20)

50
 Jesús tsiꞌ pʌyʌyob majlel cꞌʌlʌl 

ti Betania. Tsiꞌ letsa i cꞌʌb. Tsiꞌ 
yʌqꞌueyob i yutslel i tꞌan. 51 Cheꞌ 
bʌ tsaꞌ ujti i yʌqꞌueñob i yutslel i 

tꞌan tsiꞌ cʌyʌyob. Tsaꞌ pʌjyi letsel 
ti panchan. 52 Jini xcʌntꞌañob tsiꞌ 
chꞌujutesayob. Tsaꞌ chaꞌ majliyob ti 
Jerusalén, wen tijicñayob i pusicꞌal. 
53

 Tsaꞌ chʌn majliyob ti Templo. Tsiꞌ 
subuyob i ñuclel Dios. Tsiꞌ yʌlʌyob 
utsꞌat Dios. 

Jini Tꞌan tsiꞌ chꞌʌmʌ i bʌcꞌtal

1  Tiꞌ cajibal pañimil an jini Tꞌan. 
Añʌch jini Tꞌan yicꞌot Dios. 

Jini Tꞌan Diosʌch. 2 An yicꞌot Dios 
tiꞌ cajibal pañimil. 3 Jini Tꞌan tsiꞌ 
mele pejtelel chuqui tac an. Maꞌanic 
chuqui mach melbilic i chaꞌan. 4 An 
i pꞌʌtʌlel chaꞌan miꞌ yʌqꞌueñob 
winicob xꞌixicob i cuxtʌlel. I 
cuxtʌlel miꞌ yʌqꞌueñob i yajñel tiꞌ 
sʌclel pañimil. 5 I sʌclel pañimil 
miꞌ pʌs i bʌ ti icꞌchꞌipan bʌ pañimil. 
Jini icꞌchꞌipan bʌ pañimil maꞌanic 
tsiꞌ yʌpbe i sʌclel.

6
 An winic chocbil bʌ tilel i chaꞌan 

Dios. I cꞌabaꞌ Juan. 7 Tsaꞌ tili Juan i 
sub chuqui isujm. Tsaꞌ tili i yʌcꞌ ti 
cʌjñel i sʌclel pañimil chaꞌan miꞌ 
ñopob pejtelel winicob xꞌixicob 
chaꞌan tiꞌ tꞌan. 8 Mach jinic i sʌclel 
pañimil Juan. Tsaꞌ jach chojqui 
tilel chaꞌan miꞌ yʌcꞌ ti cʌjñel i sʌclel 
pañimil. 9 I sʌclel pañimil jiñʌch 
Cristo ti isujm. Tsaꞌ tili ti pañimil i 
yʌqꞌueñob i sʌclel pañimil pejtelel 
winicob xꞌixicob.
10

 Cristo tsaꞌ ajni ti pañimil. Jini 
pañimil i melbalʌch. Jini añoꞌ bʌ ti 
pañimil maꞌanic tsiꞌ cʌñʌyob. 11 Tsaꞌ 
tili tiꞌ tejclum. I piꞌʌlob maꞌanic 
tsiꞌ ñopoyob. 12 Pejtelel tsaꞌ bʌ i 

ñopoyob tsaꞌ aqꞌuentiyob i pꞌʌtʌlel 
ti Cristo ti jujuntiquil chaꞌan 
miꞌ yochelob tiꞌ yalobilob Dios. 
Jiñobʌch tsaꞌ bʌ i ñopbeyob i cꞌabaꞌ 
Cristo. 13 Tsiꞌ chaꞌ ilayob pañimil, 
come cheꞌ yom Dios. Maꞌanic tsiꞌ 
chaꞌ ilayob pañimil chaꞌan tiꞌ tat i 
ñaꞌ, mi chaꞌan yomob i tat i ñaꞌ, mi 
chaꞌan cheꞌʌch yomob tiꞌ bajñel 
pusicꞌal.
14

 Jini Tꞌan tsiꞌ chꞌʌmʌ i bʌcꞌtal. 
Tsaꞌ chumle la quicꞌot, butꞌul tiꞌ 
yutslel i pusicꞌal yicꞌot i sujmlel. 
Tsaj qꞌuele lojon i ñuclel tilem bʌ 
tiꞌ Tat. Jiñʌch i ñuclel cojach bʌ i 
Yalobil Dios. 15 Juan tsaꞌ tili i yʌcꞌ 
ti cʌjñel Cristo. Cꞌam tsiꞌ chaꞌle 
tꞌan. Tsiꞌ yʌlʌ: Jiñʌch muꞌ bʌ i tilel 
tic pat che bajcheꞌ tsac subeyetla. 
Ñumen ñuc bajcheꞌ joñon come an 
ti ñaxan, cheꞌen.
16

 Ti pejtelonla an chuqui 
tsaꞌ aqꞌuentiyonla tiꞌ bujtꞌemal 
Cristo. Jiñʌch i yutslel muꞌ bʌ i 
pꞌojlesʌbeñonla. 17 Come tsaꞌ cꞌoti 
jini mandar tiꞌ tojlel Moisés. Pero 
tiꞌ caj Jesucristo tsaꞌ tili i yutslel 
i pusicꞌal Dios yicꞌot i sujmlel. 
18

 Maꞌanic majqui tsiꞌ qꞌuele Dios 
ti pejtelel ora, jini jach cojach bʌ i 
Yalobil am bʌ tiꞌ tꞌejl i Tat. Jini tsiꞌ 
yʌcꞌʌ ti cʌjñel i Tat.

I subal Juan tsaꞌ bʌ i yʌcꞌʌ chꞌʌmjaꞌ 
(Mt. 3.11‑12; Mr. 1.1‑8; Lc. 3.1‑18)

19
 Jiñʌch i tꞌan Juan tsaꞌ bʌ i 

subu ti isujm cheꞌ bʌ tsaꞌ tiliyob 
motomajob yicꞌot levíjob baꞌan. 
Jini motomajob yicꞌot levíjob tsaꞌ 
chojquiyob majlel chaꞌan judíojob 
yaꞌ ti Jerusalén. Tsiꞌ cꞌajtibeyob: 
¿Majquiyet? cheꞌob. 20 Juan tsiꞌ subu 
i bʌ. Maꞌanic tsiꞌ mucu i sujmlel. Tsiꞌ 
subeyob ti isujm: Mach Cristojonic, 
cheꞌen. 21 Tsiꞌ cꞌajtibeyob: ¿Majquiyet, 
cheꞌ jini? ¿Jatet ba Elías? cheꞌob. 
Juan tsiꞌ yʌlʌ: Mach joñonic, cheꞌen. 
¿Jatet ba jini xꞌaltꞌan? cheꞌob. 
Juan tsiꞌ subeyob: Maꞌanic. 22 Tsiꞌ 
cꞌajtibeyob: Subu a bʌ: ¿Majquiyet, 
cheꞌ jini? chaꞌan mi mejlel c suben 
lojon jini tsaꞌ bʌ i chocoyoñob tilel, 
cheꞌob. 23 Juan tsiꞌ yʌlʌ: Joñonʌch 
muꞌ bʌ c chaꞌlen cꞌam bʌ tꞌan ti 
jochol bʌ lum. “Pʌtʌla majlel i bijlel 
lac Yum”, choꞌon, cheꞌ bajcheꞌ tsiꞌ 
yʌlʌ jini xꞌaltꞌan Isaías, cheꞌen.

24
 Jini winicob tsaꞌ chojquiyob tilel 

chaꞌan fariseojob. 25 Tsiꞌ cꞌajtibeyob: 
¿Chucoch maꞌ wʌcꞌ chꞌʌmjaꞌ cheꞌ 
jini, mi mach Cristojetic, mi mach 
Elíasetic, mi mach xꞌaltꞌañetic? 
cheꞌob. 26 Juan tsiꞌ jacꞌbeyob: Joñon 
mi cʌcꞌ chꞌʌmjaꞌ ti jaꞌ. An juntiquil 
waꞌal bʌ baꞌ añetla mach bʌ anic 
mi laꞌ cʌn. 27 Jiñʌch am bʌ ti ñaxan 
muꞌ bʌ i tilel tic pat. Mach yoque 
ñuconic chaꞌan mic ticben i chꞌajñal 
i xʌñʌb, cheꞌen. 28 Tsaꞌ ujti iliyi ti 
Betania ti junwejl Jordán jaꞌ yaꞌ baꞌ 
tsiꞌ yʌcꞌʌ chꞌʌmjaꞌ Juan.

I Tiñʌmeꞌ Dios
29

 Ti yijcꞌʌlal Juan tsiꞌ qꞌuele 
wolix i tilel Jesús. Tsiꞌ yʌlʌ: Awilan, 

jiñʌch i Tiñʌme Dios muꞌ bʌ i 
chꞌʌm majlel i mul pejtel pañimil. 
30

 Jiñʌch tsaꞌ bʌ c ñaꞌta cheꞌ bʌ 
tsac subu: “Tal tic pat juntiquil 
winic ñumen ñuc bʌ bajcheꞌ joñon 
come an ti ñaxan”, choꞌon. 31 Joñon 
maꞌanic tsaj cʌñʌ. Tsaꞌ tili cʌcꞌ 
chꞌʌmjaꞌ chaꞌan mi cʌqꞌueñob i 
cʌn jini winic jini israelob, cheꞌen. 
32

 Juan tsiꞌ subu ti isujm chuqui 
tsiꞌ qꞌuele. Tsiꞌ yʌlʌ: Tsaj qꞌuele 
cheꞌ bʌ tsaꞌ jubi tilel Espíritu cheꞌ 
bajcheꞌ xꞌujcuts loqꞌuem bʌ ti 
panchan. Tsaꞌ cʌle yicꞌot. 33 Joñon 
maꞌanic tsaj cʌñʌ, cheꞌen Juan. Jini 
tsaꞌ bʌ i chocoyon tilel chaꞌan mi 
cʌcꞌ chꞌʌmjaꞌ tsiꞌ subeyon: “Mi caj 
a cʌn cheꞌ maꞌ qꞌuel Espíritu cheꞌ 
miꞌ jubel tilel tiꞌ jol. Jini muꞌ bʌ i 
cʌytʌl Espíritu tiꞌ jol jiñʌch muꞌ 
bʌ i yʌqꞌueñetla laꞌ chꞌʌm Chꞌujul 
bʌ Espíritu”, cheꞌen. 34 Joñon tsaj 
qꞌuele. Tsac subu cheꞌ bajcheꞌ tsaj 
qꞌuele. Jiñʌch i Yalobil Dios. Cheꞌ 
tsiꞌ yʌlʌ Juan.

Ñaxan bʌ xcʌntꞌañob
35

 Ti yijcꞌʌlal chaꞌ yaꞌan Juan yicꞌot 
chaꞌtiquil xcʌntꞌañob i chaꞌan. 36 Juan 
tsiꞌ qꞌuele Jesús woli bʌ ti xʌmbal 
ñumel ti lʌcꞌʌl. Tsiꞌ yʌlʌ: Qꞌuelela i 
Tiñʌmeꞌ Dios, cheꞌen. 37 Jini chaꞌtiquil 
xcʌntꞌañob tsiꞌ yubibeyob i tꞌan Juan. 
Tsiꞌ tsajcayob majlel Jesús. 38 Jesús tsiꞌ 
sutqꞌui i bʌ. Tsiꞌ qꞌuele woliꞌ tsajcañob 
majlel. Tsiꞌ subeyob: ¿Chuqui woli 
laꞌ sajcan? cheꞌen.Tsiꞌ subeyob: Rabí, 
¿baqui jijlemet? cheꞌob. (Rabí miꞌ 
yʌl ti lac tꞌan, Maestro.) 39 Jesús tsiꞌ 
subeyob: Laꞌ qꞌuelela, cheꞌen. Tsaꞌ 
tiliyob. Tsiꞌ qꞌueleyob baqui jijlem. 
Tsaꞌ ajniyob yicꞌot ti jini qꞌuin, come 
ochꞌajelix qꞌuin.

40
 Juntiquil tsaꞌ bʌ i yubibe i tꞌan 

Juan, i cꞌabaꞌ Andrés, tsiꞌ tsajca 
majlel Jesús. Andrés jiñʌch i yijtsꞌin 
Simón Pedro. 41 Andrés tsiꞌ ñaxan 
taja i yʌscun i cꞌabaꞌ Simón. Tsiꞌ 
sube: Tsac taja lojon jini Mesías, 
cheꞌen. (Miꞌ yʌl ti lac tꞌan, jini 
Cristo, jini Yajcʌbil bʌ.) 42 Andrés 
tsiꞌ pʌyʌ tilel Simón baꞌan Jesús. 
Cheꞌ bʌ tsiꞌ qꞌuele Jesús, tsiꞌ sube: 
Jatet, Simón, i yalobilet Juan. Mi 
caj a wotsʌbentel a cꞌabaꞌ ti Cefas, 
cheꞌen. (Miꞌ yʌl ti lac tꞌan, xajlel.)

Jesús tsiꞌ pʌyʌ Felipe yicꞌot Natanael
43

 Ti yijcꞌʌlal Jesús yom majlel ti 
Galilea. Tsiꞌ taja Felipe. Tsiꞌ sube: 
Tsajcañon, cheꞌen. 44 Yaꞌ chꞌoyol 
Felipe ti Betsaida ti jini tejclum 
baꞌ chꞌoyolob Andrés yicꞌot Pedro. 
45

 Felipe tsiꞌ taja Natanael. Tsiꞌ 
sube: Tsaꞌix c taja lojon jini Cristo, 
ñaꞌtʌbil bʌ ti jini mandar tsaꞌ bʌ i 
tsꞌijba Moisés, yicꞌot tiꞌ tsꞌijbujel jini 
xꞌaltꞌañob. Jiñʌch Jesús chꞌoyol bʌ 
ti Nazaret, i yalobil José, cheꞌen. 
46

 Natanael tsiꞌ sube: ¿Am ba chuqui 
wen chꞌoyol bʌ ti Nazaret? cheꞌen. 
Felipe tsiꞌ sube: Laꞌ qꞌuele, cheꞌen.
47

 Jesús tsiꞌ qꞌuele Natanael 
cheꞌ wolix i tilel baꞌan. Tsiꞌ subu: 
Awilan, isujm jiñʌch juntiquil 
israel mach bʌ yujilic lot, cheꞌen 
Jesús. 48 Natanael tsiꞌ sube: ¿Bajcheꞌ 
maꞌ cʌñon? cheꞌen. Jesús tsiꞌ 
jacꞌbe: Tsaj qꞌueleyet cheꞌ maxto 
anic tsiꞌ pʌyʌyet Felipe, cheꞌ yaꞌto 
añet ti yebal higuera teꞌ, cheꞌen. 
49

 Natanael tsiꞌ jacꞌbe: Maestro, i 
Yalobilet Dios, i Reyet Israel, cheꞌen. 
50

 Jesús tsiꞌ jacꞌbe: Woli a ñopon 
come tsac subeyet tsaj qꞌueleyet 
ti yebal higuera teꞌ. Muꞌ to caj a 

qꞌuel ñumen ñuc tac bʌ bajcheꞌ jini, 
cheꞌen. 51 Jesús tsiꞌ sube Natanael: 
Isujm, isujm mic subeñetla, mi caj 
laꞌ qꞌuel cheꞌ jajmenix panchan. Mi 
caj laꞌ qꞌuel i yángelob Dios cheꞌ miꞌ 
letselob cheꞌ miꞌ jubelob tiꞌ tojlel *i 
Yalobil Winic.

Ñujpuñijel yaꞌ ti Caná

2  Ti yuxpꞌejlel qꞌuin woliꞌ melob 
qꞌuiñijel chaꞌan ñujpuñijel 

yaꞌ ti Caná ti Galilea. Yaꞌan i ñaꞌ 
Jesús. 2 Tsaꞌ pʌjyi majlel Jesús jaꞌel 
yicꞌot xcʌntꞌañob i chaꞌan baꞌ woliꞌ 
melob qꞌuiñijel. 3 Cheꞌ bʌ tsaꞌ jili jini 
vino, i ñaꞌ Jesús tsiꞌ sube i yalobil: 
Maꞌanix i chaꞌañob vino, cheꞌen. 
4

 Jesús tsiꞌ sube: Xꞌixic, ¿chuqui i 
yeꞌtel maꞌ tilel baꞌ añon? Max to 
i yorajlelic queꞌtel, cheꞌen. 5 I ñaꞌ 
tsiꞌ sube xñusa vinojob: Laj melela 
chuqui miꞌ subeñetla, cheꞌen.

6
 Yaꞌan wʌcpꞌejl colem bʌ i 

yajñib jaꞌ melbil bʌ ti xajlel, come 
i tilelʌch judíojob miꞌ cꞌʌñob ti 
pocoñel. Miꞌ yochel i bʌl chaꞌpꞌejl 
uxpꞌejl ucꞌum ti jujumpꞌejl. 7 Jesús 
tsiꞌ subeyob: Laj butꞌula ti jaꞌ jini 
wʌcpꞌejl i yajñib jaꞌ, cheꞌen. Tsiꞌ 
butꞌuyob jinto cheꞌ laj pampaña tsaꞌ 
cʌle. 8 Tsiꞌ subeyob: Luchuxla wʌle. 
Chꞌʌmʌla majlel baꞌan xcʌntaya 
qꞌuin, cheꞌen. Tsiꞌ chꞌʌmʌyob majlel. 
9

 Jini xcʌntaya qꞌuin tsiꞌ mitsꞌtiꞌa 
jini jaꞌ tsaꞌ bʌ pʌntʌyi ti vino. 
Mach yujilic baqui chꞌoyol. Jini 
jach xñusa vinojob yujilob, come 
tsiꞌ luchuyob jaꞌ. Jini xcʌntaya 
qꞌuin tsiꞌ pʌyʌ tilel jini winic woli 
bʌ ti ñujpuñijel. 10 Tsiꞌ sube: I tilel 
miꞌ yʌcꞌob wen bʌ vino ti ñaxan. 
Ti wiꞌil cheꞌ ñajobix xqꞌuiñijelob, 
miꞌ yʌqꞌueñob jini mach bʌ yoque 

sumuquic. Pero jatet mach cheꞌiqui 
tsaꞌ chaꞌle. Tsaꞌ loto jini wem bʌ. 
Wolaꞌ wʌcꞌ ti wiꞌil, cheꞌen.
11

 Jesús tsiꞌ mele jini ñaxan bʌ 
i yejtal i pꞌʌtʌlel yaꞌ ti Caná ti 
Galilea. Tsiꞌ pʌsʌ i ñuclel. Jini 
xcʌntꞌañob i chaꞌan tsiꞌ ñopoyob 
Jesús. 12 Tsaꞌ jubi tilel ti Capernaum 
Jesús yicꞌot i ñaꞌ yicꞌot i yijtsꞌiñob 
yicꞌot xcʌntꞌañob i chaꞌan. Yaꞌ tsaꞌ 
jijliyob chaꞌpꞌejl uxpꞌejl qꞌuin.

Jesús tsiꞌ chocoyob loqꞌuel ti Templo 
(Mt. 21.12‑13; Mr. 11.15‑18; Lc. 19.45‑46)
13

 Lʌcꞌʌlix i qꞌuiñilel Pascua muꞌ 
bʌ i melob judíojob. Jesús tsaꞌ letsi 
majlel ti Jerusalén. 14 Tsiꞌ taja 
xqꞌuex taqꞌuiñob yicꞌot xchoñoñelob 
buchulob yaꞌ ti Templo. Woliꞌ 
choñob tat wacax yicꞌot tiñʌmeꞌ 
yicꞌot xꞌujcuts. 15 Cheꞌ bʌ tsaꞌ ujti i 
pʌculan lazo chaꞌan asiyal, Jesús 
tsiꞌ chocoyob loqꞌuel ti Templo* ti 
pejtelelob yicꞌot tiñʌmeꞌ yicꞌot 
tat wacax. Tsiꞌ wejchꞌubeyob i 
taqꞌuin xqꞌuex taqꞌuiñob. Tsiꞌ chꞌaꞌ 
chocobeyob i mesa tac. 16 Jesús 
tsiꞌ sube jini woli bʌ i choñob 
xꞌujcuts: Chꞌʌmʌla majlel. Mach mi 
laꞌ sutqꞌuin ti choñoñibʌl i yotot 
c Tat, cheꞌen. 17 Jini xcʌntꞌañob 
i chaꞌan tsiꞌ chaꞌ ñaꞌtayob jini 
tsꞌijbubil bʌ muꞌ bʌ i yʌl: “Mi caj c 
jisʌntel chaꞌan c bʌxlel ti a a wotot”. 
Cheꞌʌch tsꞌijbubil.
18

 Jini judíojob tsiꞌ cꞌajtibeyob: 
¿Chuqui i yejtal a pꞌʌtʌlel muꞌ bʌ 
caj a pʌsbeñon lojon chaꞌan jini 
eꞌtel woli bʌ a mel? cheꞌob. 19 Jesús 
tsiꞌ jacꞌbeyob: Jemela jini templo. 
Ti uxpꞌejl qꞌuin mi caj c chaꞌ 
waꞌchocon, cheꞌen. 20 Jini judíojob 
tsiꞌ yʌlʌyob: Ti wʌcpꞌejl i yuxcꞌal 

(46) jab tsaꞌ mejli jini Templo.¿Muꞌ 
ba caj a chaꞌ waꞌchocon ti uxpꞌejl 
qꞌuin? cheꞌob. 21 Jesús tsiꞌ laji i 
bʌcꞌtal cheꞌ bajcheꞌ Templo. 22 Jini 
chaꞌan cheꞌ bʌ tsaꞌ tejchi chꞌojyel 
Jesús baꞌan chʌmeñoꞌ bʌ, jini 
xcʌntꞌañob i chaꞌan tsiꞌ ñaꞌtayob 
jini tꞌan tsaꞌ bʌ i yʌlʌ Jesús. Tsiꞌ 
ñopoyob i Tsꞌijbujel Dios yicꞌot i 
tꞌan Jesús tsaꞌ bʌ i yʌlʌ.

Yujil Jesús chuqui an tiꞌ 
pusicꞌal winicob xꞌixicob

23
 Cheꞌ yaꞌan Jesús ti Jerusalén 

tiꞌ qꞌuiñilel Pascua, cabʌl winicob 
xꞌixicob tsiꞌ ñopbeyob i cꞌabaꞌ cheꞌ 
bʌ tsiꞌ qꞌueleyob i yejtal i pꞌʌtʌlel 
tsaꞌ bʌ i pʌsʌ. 24 Jesús maꞌanic tsiꞌ 
qꞌuele ti ñuc winicob xꞌixicob, come 
tsiꞌ laj cʌmbeyob i pusicꞌal. 25 Mach 
wersajic miꞌ subentel Jesús chuqui 
an tiꞌ pusicꞌal winicob xꞌixicob, 
come yujilʌch.

Jesús yicꞌot Nicodemo

3  An juntiquil fariseo, i cꞌabaꞌ 
Nicodemo, i yum judíojob. 

2
 Nicodemo tsaꞌ tili baꞌan Jesús ti 

acꞌʌlel. Tsiꞌ sube: Rabí, cujil lojon 
maestrojet, chocbilet tilel i chaꞌan 
Dios. Come maꞌanic majqui mi 
mejlel i pʌs i yejtal i pꞌʌtʌlel cheꞌ 
bajcheꞌ jatet mi maꞌanic Dios yicꞌot, 
cheꞌen. 3 Jesús tsiꞌ jacꞌbe Nicodemo: 
Isujm, isujm mic subeñet, jini mach 
bʌ anic miꞌ chaꞌ ilan pañimil, mach 
mejlic i qꞌuel i yumʌntel Dios, cheꞌen. 
4

 Nicodemo tsiꞌ sube: ¿Bajcheꞌ mi 
mejlel i chaꞌ ilan pañimil winic cheꞌ 
ñoxix? ¿Mejl ba i chaꞌ ochel tiꞌ ñʌcꞌ i 
ñaꞌ chaꞌan miꞌ yilan pañimil? cheꞌen.

5
 Jesús tsiꞌ yʌlʌ: Isujm, isujm mic 

subeñet, jini mach bʌ anic miꞌ yilan 

pañimil yicꞌot jaꞌ yicꞌot jini Espíritu 
mach mejlic ti ochel tiꞌ yumʌntel 
Dios. 6 Jini muꞌ bʌ i yilan pañimil 
tiꞌ ñaꞌ, miꞌ yʌqꞌuentel i bʌcꞌtal. Jini 
muꞌ bʌ i yilan pañimil ti Espíritu, 
miꞌ yʌqꞌuentel i cuxtʌlel tiꞌ chꞌujlel. 
7

 Mach yomic miꞌ toj sajtel a pusicꞌal 
chaꞌan tsac subeyet: Wersa yom mi 
laꞌ chaꞌ ilan pañimil. 8 Jini icꞌ miꞌ 
ñumel majlel baqui jach yom. Jatet 
maꞌ wubin icꞌ, mach a wujilic baqui 
chꞌoyol mi baqui miꞌ majlel. Cheꞌʌch 
jaꞌel jini Espíritu ti jujuntiquil muꞌ 
bʌ i chaꞌ ilan pañimil. Cheꞌ tsiꞌ yʌlʌ 
Jesús. 9 Nicodemo tsiꞌ cꞌajtibe Jesús: 
¿Bajcheꞌ miꞌ mejlel jini? cheꞌen.

10
 Jesús tsiꞌ jacꞌʌ: Jatet maestrojet 

ti Israel. ¿Mach ba anic maꞌ 
chꞌʌmben isujm? 11 Isujm, isujm 
mic subeñet, mic chaꞌlen lojon tꞌan 
chaꞌan chuqui tac cujil lojon. Mic 
sub lojon ti toj chuqui tsaj qꞌuele 
lojon. Maꞌanic mi laꞌ jacꞌbeñon 
lojon c tꞌan. 12 Mi maꞌanic mi laꞌ ñop 
cheꞌ mic subeñetla chuqui tac an 
ti pañimil, ¿bajcheꞌ mi caj laꞌ ñop 
cheꞌ mic subeñetla chuqui tac an ti 
panchan? 13 Maꞌanic majch tsaꞌ letsi 
ti panchan, cojach jini tsaꞌ bʌ jubi 
tilel ti panchan, jiñʌch i Yalobil 
Winic am bʌ ti panchan. 14 Cheꞌ 
bajcheꞌ Moisés tsiꞌ jocꞌchoco lucum 
ti teꞌ ti jochol bʌ lum, cheꞌ jaꞌel mi 
caj i wersa letsʌntel i Yalobil Winic, 
15

 chaꞌan maꞌanic miꞌ sajtel majqui 
jach miꞌ ñop. Miꞌ taj i cuxtʌlel mach 
bʌ anic miꞌ jilel.

Dios tsiꞌ cꞌuxbi jini añoꞌ bʌ ti pañimil
16

 Come cheꞌi tsiꞌ wen cꞌuxbi jini 
añoꞌ bʌ ti pañimil Dios. Tsiꞌ yʌcꞌʌ 
cojach bʌ i Yalobil. Majqui jach miꞌ 
ñop i Yalobil, maꞌanic miꞌ sajtel. 

Miꞌ taj i cuxtʌlel mach bʌ anic miꞌ 
jilel. 17 Come Dios maꞌanic tsiꞌ choco 
tilel i Yalobil ti pañimil chaꞌan miꞌ 
yotsan ti tojmulil. Tsiꞌ choco tilel 
chaꞌan miꞌ taj i coltʌntel tiꞌ Yalobil.
18

 Jini muꞌ bʌ i ñop maꞌanic miꞌ 
yochel ti tojmulil. Jini mach bʌ 
anic miꞌ ñop, ochemix ti tojmulil, 
come maꞌanic tsiꞌ ñopbe i cꞌabaꞌ jini 
cojach bʌ i Yalobil Dios. 19 Jiñʌch 
i mul winicob. Tsaꞌ tili i sʌclel 
pañimil pero winicob tsiꞌ cꞌuxbiyob 
icꞌchꞌipan bʌ pañimil. Maꞌanic tsiꞌ 
cꞌuxbiyob i sʌclel pañimil, come 
jontol i melbalob. 20 Come pejtelel 
muꞌ bʌ i chaꞌleñob jontolil tsꞌaꞌ miꞌ 
qꞌuelob i sʌclel pañimil. Maꞌanic 
miꞌ tilelob baꞌan i sʌclel pañimil 
ame tsictiyic i melbal. 21 Jini muꞌ bʌ 
i mel chuqui isujm, miꞌ ñochtan i 
sʌclel pañimil chaꞌan miꞌ tsictiyel 
i melbal come miꞌ mel tiꞌ pꞌʌtʌlel 
Dios.

Jesús yicꞌot Juan
22

 Cheꞌ bʌ tsaꞌ ujti ti tꞌan, tsaꞌ tili 
Jesús yicꞌot xcʌntꞌañob i chaꞌan 
ti Judea baꞌ tsaꞌ jale yicꞌotob. Tsiꞌ 
yʌcꞌʌ chꞌʌmjaꞌ. 23 Juan jaꞌel woliꞌ 
yʌcꞌ chꞌʌmjaꞌ yaꞌ ti Enón lʌcꞌʌl ti 
Salim, come yaꞌan cabʌl jaꞌ. Tsaꞌ 
tiliyob winicob xꞌixicob i chꞌʌmob 
jaꞌ. 24 Come maxto otsʌbilic Juan ti 
mʌjquibʌl.
25

 Tsaꞌ caji i pejcañob i bʌ judíojob 
yicꞌot xcʌntꞌañob i chaꞌan Juan. Ti 
chajp ti chajp woliyob ti tꞌan chaꞌan 
bajcheꞌ yom miꞌ pocob i bʌ. 26 Tsaꞌ 
tiliyob baꞌan Juan. Tsiꞌ subeyob: 
Maestro, woliꞌ yʌcꞌ chꞌʌmjaꞌ jini tsaꞌ 
bʌ tili baꞌ añet ti junwejl Jordán jaꞌ, 
jini tsaꞌ bʌ a wʌcꞌʌ ti cʌjñel cheꞌ bʌ 
tsaꞌ chaꞌle subtꞌan. Pejtelel winicob 

xꞌixicob miꞌ tsajcañob, cheꞌob. 
27

 Juan tsiꞌ jacꞌʌ: Maꞌanic chuqui 
miꞌ tajob winicob, cojach muꞌ bʌ 
i tilel ti Dios am bʌ ti panchan. 
28

 Jatetla tsaꞌix laꞌ wubi c tꞌan. Laꞌ 
wujil tsac subu mach Cristojonic. 
Tsaꞌ jach chojquiyon tilel ti ñaxan 
tiꞌ wut Cristo jini Yajcʌbil bʌ. 
29

 Jini muꞌ bʌ i pʌy i yijñam, jiñʌch 
xñujpuñijel. Wen tijicña i pusicꞌal 
i cʌñʌ bʌ cheꞌ an tiꞌ tꞌejl jini 
xñujpuñijel cheꞌ miꞌ yubiben i tꞌan. 
Cheꞌ jini woliꞌ tsꞌʌctiyel i tijicñʌyel 
c pusicꞌal tiꞌ tojlel Cristo. 30 Wersa 
miꞌ ñuqꞌuesʌntel Cristo. Wersa mic 
chꞌoꞌchꞌocʌyel, cheꞌen Juan.

Jini chꞌoyol bʌ ti chan
31

 Jini chꞌoyol bʌ ti chan i Yumʌch 
pejtelel chuqui an. Jini chꞌoyol bʌ ti 
pañimil muꞌ jach i ñaꞌtan chuqui an 
ti pañimil. Jini chꞌoyol bʌ ti panchan 
lac Yumʌch ti lac pejtelel. 32 Miꞌ sub 
chuqui tac tsiꞌ qꞌuele yicꞌot chuqui 
tac tsiꞌ yubi. Maꞌanic majqui miꞌ 
ñopben i tꞌan. 33 Jini muꞌ bʌ i ñopben 
i tꞌan miꞌ sub isujmʌch Dios. 34 Come 
jini tsaꞌ bʌ chojqui tilel chaꞌan Dios 
miꞌ sub i tꞌan Dios. Maꞌanic i pꞌisol 
bajcheꞌ miꞌ yʌcꞌ i yEspíritu. 35 Lac Tat 
miꞌ cꞌuxbin i Yalobil. Tsaꞌix i yʌcꞌʌ tiꞌ 
wenta i Yalobil pejtelel chuqui tac 
an. 36 Jini muꞌ bʌ i ñop i Yalobil Dios, 
an i chaꞌan i cuxtʌlel mach bʌ anic 
miꞌ jilel. Jini mach bʌ anic miꞌ ñop i 
Yalobil Dios mach mejlic i yʌqꞌuentel 
i cuxtʌlel. Miꞌ yajñel tiꞌ michꞌlel 
Dios.

Jesús yicꞌot jini xꞌixic 
chꞌoyol bʌ ti Samaria

4  Lac Yum tsiꞌ yubi chuqui 
tsiꞌ yʌlʌyob fariseojob. Tsiꞌ 

yʌlʌyob: Ñumen woliꞌ yotsan 
winicob ti xcʌntꞌañob Jesús 
bajcheꞌ Juan. Ñumen woliꞌ yʌcꞌ 
chꞌʌmjaꞌ Jesús bajcheꞌ Juan, cheꞌob. 
2

 (Anquese maꞌanic tsiꞌ yʌcꞌʌ 
chꞌʌmjaꞌ Jesús. Jini xcʌntꞌañob i 
chaꞌan tsiꞌ yʌcꞌʌyob chꞌʌmjaꞌ.) 3 Jini 
chaꞌan Jesús tsiꞌ cʌyʌ Judea. Tsaꞌ 
chaꞌ majli ti Galilea. 4 Yaꞌ tsaꞌ caji ti 
ñumel majlel ti Samaria.
5

 Tsaꞌ tili ti jumpꞌejl tejclum ti 
Samaria, i cꞌabaꞌ Sicar, lʌcꞌʌl tiꞌ 
lum Jacob tsaꞌ bʌ i yʌqꞌue i yalobil, 
i cꞌabaꞌ José. 6 Yaꞌan pozo tsaꞌ bʌ 
i mele Jacob. Lujbeñix Jesús ti 
xʌmbal. Jini chaꞌan tsaꞌ buchle tiꞌ tiꞌ 
pozo. Xinqꞌuiñilix.
7

 Tsaꞌ tili xꞌixic chꞌoyol bʌ ti 
Samaria chaꞌan miꞌ luch jaꞌ. Jesús 
tsiꞌ sube: Aqꞌueñon chaꞌan mic 
jap, cheꞌen. 8 Come majlemobix 
xcʌntꞌañob i chaꞌan ti tejclum 
chaꞌan miꞌ mʌñob i bʌl i ñʌcꞌ. 9 Jini 
xꞌixic chꞌoyol bʌ ti Samaria tsiꞌ sube 
Jesús: Jatet judíojet. ¿Chucoch maꞌ 
cꞌajtibeñon jaꞌ? come samaritanojon. 
Judíojob tsꞌaꞌ mi qꞌuelob 
samaritanojob, cheꞌen. 10 Jesús 
tsiꞌ jacꞌbe: Tsaꞌic a cʌñʌ a majtan 
chꞌoyol bʌ ti Dios, tsaꞌic a cʌñʌ jini 
woliꞌ bʌ i cꞌajtibeñet jaꞌ, tsaꞌix a 
cꞌajtibeyon jaꞌ chaꞌan mi cʌqꞌueñet 
cuxul bʌ jaꞌ, cheꞌen.
11

 Jini xꞌixic tsiꞌ sube: Maestro, 
maꞌanic a luchoꞌ jaꞌ. Tam i chꞌeñal 
jaꞌ. ¿Baqui maꞌ taj jini cuxul bʌ jaꞌ? 
cheꞌen. 12 ¿Ñumen ñuquet ba bajcheꞌ 
lac tat Jacob tsaꞌ bʌ i yʌqꞌueyonla 
jini pozo? Wʌꞌ tsiꞌ japʌ jaꞌ Jacob 
yicꞌot i yalobilob yicꞌot pejtelel i 
yʌlacꞌ, cheꞌen jini xꞌixic.
13

 Jesús tsiꞌ jacꞌbe: Majqui jach 
miꞌ jap jini jaꞌ mi caj i chaꞌ tiquin 

i tiꞌ. 14 Majqui jach miꞌ jap jaꞌ muꞌ 
bʌ cʌqꞌuen, maꞌanix mi caj i chʌn 
tiquin i tiꞌ, come jini jaꞌ muꞌ bʌ 
cʌqꞌuen miꞌ caj ti ajñel tiꞌ pusicꞌal 
cheꞌ bajcheꞌ bulux jaꞌ chaꞌan miꞌ 
yʌqꞌuen i cuxtʌlel mach bʌ anic miꞌ 
jilel. Cheꞌ tsiꞌ yʌlʌ Jesús.
15

 Jini xꞌixic tsiꞌ sube: Maestro, 
aqꞌueñon jini jaꞌ chaꞌan maꞌanic miꞌ 
chʌn tiquin c tiꞌ, chaꞌan mach mic 
chʌn tilel ti luch jaꞌ ilayi, cheꞌen. 
16

 Jesús tsiꞌ sube: Cucu, pʌyʌ tilel 
a ñoxiꞌal, cheꞌen. 17 Jini xꞌixic tsiꞌ 
jacꞌbe: Maꞌanic c ñoxiꞌal, cheꞌen. 
Jesús tsiꞌ sube: Melel chuqui maꞌ 
wʌl, maꞌanic a ñoxiꞌal. 18 Come 
tsaꞌix ajniyob a wicꞌot joꞌtiquil a 
ñoxiꞌal. Jini winic am bʌ a wicꞌot 
wʌle mach a ñoxiꞌalic. Isujm bajcheꞌ 
tsaꞌ wʌlʌ, cheꞌen. 19 Jini xꞌixic tsiꞌ 
sube: Maestro, mic ñaꞌtan xꞌaltꞌañet. 
20

 C tat lojon tsiꞌ chꞌujutesayob 
Dios ila ti wits. Jatetla mi laꞌ wʌl 
yaꞌ yom mi lac chꞌujutesan Dios ti 
Jerusalén, cheꞌen.

21
 Jesús tsiꞌ sube: Xꞌixic, ñopoyon. 

Tal jini ora cheꞌ mach wʌꞌic ti wits 
mi yaꞌic ti Jerusalén mi caj laꞌ 
chꞌujutesan lac Tat. 22 Jatetla mach 
laꞌ wujilic chuqui mi laꞌ chꞌujutesan. 
Joñon lojon cujil chuqui mic 
chꞌujutesan lojon, come chꞌoyol 
i coltʌntel winicob xꞌixicob ti 
judíojob. 23 Tal i yorajlel, i yorajlelix 
wʌle, cheꞌ mi caj i chꞌujutesañob 
lac Tat tiꞌ Espíritu cheꞌ jaꞌel ti isujm 
jini mero xchꞌujutesayajob. Come 
lac Tat jaꞌel miꞌ sajcan jini muꞌ bʌ 
i chꞌujutesañob cheꞌ bajcheꞌ jini. 
24

 Dios Espíritujʌch. Jini muꞌ bʌ 
i chꞌujutesañob Dios, wersa miꞌ 
chꞌujutesañob ti espíritu ti isujm. 
Cheꞌ tsiꞌ yʌlʌ Jesús. 25 Jini xꞌixic tsiꞌ 

sube: Cujil tal jini Mesías, jiñʌch 
jini Cristo, jini Yajcʌbil bʌ. Cheꞌ 
tilemix mi caj i subeñonla pejtelel 
chuqui tac an, cheꞌen. 26 Jesús tsiꞌ 
sube: Joñoñʌch woli bʌ c pejcañet, 
cheꞌen.

27
 Tsaꞌ tiliyob xcʌntꞌañob i 

chaꞌan. Tsaꞌ toj sajtiyob i pusicꞌal 
xcʌntꞌañob chaꞌan woli ti tꞌan Jesús 
yicꞌot jini xꞌixic. Maꞌanic majch tsiꞌ 
cꞌajtibe: ¿Chuqui wolaꞌ cꞌajtiben? 
¿Chucoch woliyet ti tꞌan yicꞌot? 
28

 Jini xꞌixic tsiꞌ cʌyʌ i yucꞌum. Tsaꞌ 
majli ti tejclum. Tsiꞌ sube winicob 
xꞌixicob: 29 Laꞌ cu la. Qꞌuelela winic 
tsaꞌ bʌ i subeyon pejtel chuqui tac 
tsac mele ti pejtelel qꞌuin. ¿Mach 
ba jinic jini Cristo, jini Yajcʌbil 
bʌ? cheꞌen. 30 Tsaꞌ cajiyob ti loqꞌuel 
majlel ti tejclum. Tsaꞌ tiliyob baꞌan 
Jesús.

31
 Cheꞌ woliꞌ tilelob, jini 

xcʌntꞌañob tsiꞌ subeyob Jesús ti 
wocol tꞌan: Maestro, chaꞌlen weꞌel, 
cheꞌob. 32 Jesús tsiꞌ subeyob: An 
c weꞌel mach bʌ anic mi laꞌ cʌñeꞌ, 
cheꞌen. 33 Jini chaꞌan jini xcʌntꞌañob 
tsiꞌ subeyob i bʌ: ¿Am ba majch 
tsiꞌ chꞌʌmbe tilel chuqui miꞌ cꞌux? 
cheꞌob. 34 Jesús tsiꞌ subeyob: Jiñʌch 
c weꞌel cheꞌ mic mel chuqui yom c 
Tat tsaꞌ bʌ i chocoyon tilel. Jiñʌch 
c weꞌel cheꞌ tsꞌʌcʌl mic melben i 
yeꞌtel.

35
 ¿Mach ba anic mi laꞌ wʌl: “Anto 

yom chʌmpꞌejl uw chaꞌan miꞌ cajel 
cꞌajbal?” cheꞌetla. Awilan, mic 
subeñetla: Letsan laꞌ wut, qꞌuelela 
jini cholel. Come tiquinix. Cꞌajolix 
yom. 36 Jini muꞌ bʌ i chaꞌlen 
cꞌajbal miꞌ taj i tojol. Miꞌ tempan 
i chobejtʌbal chaꞌan i cuxtʌlel 
mach bʌ anic miꞌ jilel. Cheꞌ jini 

junlajal tijicña miꞌ yubin jini muꞌ 
bʌ i chaꞌlen pacꞌ yicꞌot jini muꞌ bʌ 
i chaꞌlen cꞌajbal. 37 Iꞌ sujm bajcheꞌ 
miꞌ yʌlob winicob: “Juntiquil miꞌ 
chaꞌlen pacꞌ, yambʌ miꞌ chaꞌlen 
cꞌajbal”. 38 Tsaꞌix c chocoyetla majlel 
chaꞌan mi laꞌ cꞌaj baꞌ maꞌanic tsaꞌ laꞌ 
chaꞌle eꞌtel. Yañoꞌ bʌ tsiꞌ chaꞌleyob 
eꞌtel. Jatetla wolix laꞌ cꞌajben i 
yeꞌtel. Cheꞌ tsiꞌ yʌlʌ Jesús.

39
 Cabʌl samaritanojob yaꞌ ti Sicar 

tsiꞌ ñopoyob Jesús chaꞌan i subal 
jini xꞌixic cheꞌ bʌ tsiꞌ yʌlʌ: “Jini 
Winic tsiꞌ subeyon pejtelel chuqui 
tsac mele ti pejtelel qꞌuin”, cheꞌen. 
40

 Cheꞌ tilemobix samaritanojob 
baꞌan Jesús, tsiꞌ cꞌajtibeyob ti wocol 
tꞌan chaꞌan miꞌ jalijel yicꞌotob. Yaꞌ 
tsaꞌ cʌle Jesús chaꞌpꞌejl qꞌuin. 41 An 
to cabʌlob tsaꞌ bʌ i ñopoyob Jesús 
chaꞌan tiꞌ tꞌan. 42 Tsiꞌ subeyob jini 
xꞌixic: Wʌle mic ñop lojon, mach 
chaꞌanic jach tsaꞌ subeyon lojon, 
pero chaꞌan tsa cubi lojon i tꞌan 
jaꞌel. Cujil lojon ti isujm jiñʌch jini 
Cristo, jini Yajcʌbil bʌ, i yaj Coltaya 
winicob xꞌixicob añoꞌ bʌ ti pañimil, 
cheꞌob.

Jesús tsiꞌ lajmesʌbe i yalobil jini am 
bʌ i yeꞌtel 

(Mt. 8.5‑13; Lc. 7.1‑10)
43

 Ñumenix chaꞌpꞌejl qꞌuin tsaꞌ 
loqꞌui Jesús yaꞌi. Tsaꞌ majli ti Galilea. 
44

 Come Jesús tsiꞌ yʌlʌ maꞌanic miꞌ 
cꞌuxbintel xꞌaltꞌan tiꞌ lumal. 45 Cheꞌ 
bʌ tsaꞌ tili Jesús ti Galilea, jini 
galileojob tsiꞌ pʌyʌyob ochel, come 
tsiꞌ qꞌueleyob pejtel i melbal Jesús ti 
Jerusalén cheꞌ woliꞌ qꞌuiñijel, come 
tsajniyob jaꞌel i qꞌuel qꞌuiñijel.
46

 Tsaꞌ chaꞌ tili Jesús ti Caná ti 
Galilea, yaꞌ baꞌ tsiꞌ pʌntesa jaꞌ ti 

vino. Yaꞌ ti Capernaum an juntiquil 
winic am bʌ i yeꞌtel. Cꞌam i yalobil 
jini winic. 47 Cheꞌ bʌ tsiꞌ yubi 
loqꞌuem Jesús ti Judea woliꞌ tilel 
ti Galilea, tsaꞌ majli baꞌan Jesús. 
Tsiꞌ cꞌajtibe ti wocol tꞌan chaꞌan 
miꞌ tilel i lajmesan i yalobil, come 
yomix chʌmel. 48 Jesús tsiꞌ sube: 
Mi maꞌanic mi laꞌ qꞌuel i yejtal c 
pꞌʌtʌlel, maꞌanic mi caj laꞌ ñop, 
cheꞌen. 49 Jini am bʌ i yeꞌtel tsiꞌ 
sube: C Yum, conla ti ora ame 
chʌmic calobil, cheꞌen. 50 Jesús 
tsiꞌ sube: Sujtenix. Chaꞌ cꞌoqꞌuix 
a walobil, cheꞌen. Jini winic tsiꞌ 
ñopbe i tꞌan Jesús. Tsaꞌ sujti majlel. 
51

 Cheꞌ woli ti sujtel, tsaꞌ tili i tajob 
i winicob ti bij. Tsiꞌ subeyob chaꞌ 
cꞌoqꞌuix i yalobil. 52 Jini am bʌ i 
yeꞌtel tsiꞌ cꞌajtibeyob baqui ora tsaꞌ 
caji ti cꞌocꞌan. Tsiꞌ subeyob: Acꞌbi 
cheꞌ tsꞌitaꞌ ñumen ti xinqꞌuiñil, tsaꞌ 
lajmi jini cꞌajc, cheꞌob. 53 Tsaꞌ caji 
i ñaꞌtan i tat chaꞌan tsaꞌ cꞌocꞌa i 
yalobil ti jini jach bʌ ora cheꞌ bʌ tsiꞌ 
sube Jesús: “Chaꞌ cuxul a walobil”. 
Tsiꞌ ñopo Jesús jini winic yicꞌot 
pejtelel añoꞌ bʌ tiꞌ yotot.

54
 Jiñʌch i chaꞌyajlel i yejtal 

i pꞌʌtʌlel Jesús tsaꞌ bʌ i pʌsʌ ti 
Galilea cheꞌ loqꞌuemix ti Judea.

Jesús tsiꞌ lajmesa xcꞌamʌjel 
tiꞌ tꞌejl tsꞌʌmibʌl

5  Ti wiꞌil tsaꞌ caji i melob qꞌuin 
judíojob. Jesús tsaꞌ letsi majlel 

ti Jerusalén. 2 Lʌcꞌʌl tiꞌ yochib 
tiñʌmeꞌ ti Jerusalén an tsꞌʌmibʌl i 
cꞌabaꞌ Betesda tiꞌ tꞌan hebreojob. An 
joꞌpꞌejl corredor tiꞌ joytilel tsꞌʌmibʌl. 
3

 Yaꞌ ñololob cabʌl xcꞌamʌjelob, 
xpotsꞌob yicꞌot mach bʌ weñobic i 
yoc, yicꞌot jini tiquin bʌ i cꞌʌb. Woliꞌ 

pijtañob i ñijcʌntel jaꞌ. 4 Come i tilel 
miꞌ jubel ochel ángel ti tsꞌʌmibʌl 
chaꞌan miꞌ ñijcan jaꞌ. Maqui ñaxan 
miꞌ yochel cheꞌ miꞌ yujtel i ñijcan, 
miꞌ lajmel pejtelel i chʌmel. 5 Yaꞌan 
juntiquil winic am bʌ i cꞌamʌjel 
waxʌclujumpꞌejl i chaꞌcꞌal (38) jab. 
6

 Jesús tsiꞌ qꞌuele jini xcꞌamʌjel. 
Tsiꞌ ñaꞌta anix cabʌl ora yaꞌ ñolol. 
Tsiꞌ sube: ¿A wom ba maꞌ cꞌocꞌan? 
cheꞌen.
7

 Jini xcꞌamʌjel tsiꞌ sube: C Yum, 
maꞌanic majch miꞌ yotsañon ti 
tsꞌʌmibʌl cheꞌ ñijcʌbil jaꞌ. Cheꞌ woli 
to c ñochtan jaꞌ, miꞌ bʌcꞌ ochel 
yambʌ, cheꞌen. 8 Jesús tsiꞌ sube: 
Chꞌojyen, qꞌueche a wʌyib, chaꞌlen 
xʌmbal, cheꞌen. 9 Ti ora jini winic 
tsaꞌ cꞌoqꞌuesʌnti. Tsiꞌ qꞌueche i 
wʌyib. Tsiꞌ chaꞌle xʌmbal. Jiñʌch 
jini qꞌuin cheꞌ miꞌ cꞌajob i yo 
judíojob. 10 Jini chaꞌan jini judíojob 
tsiꞌ subeyob jini tsaꞌ bʌ lajmesʌnti: 
Jiñʌch i qꞌuiñilel cꞌaj o. Ticꞌbil ti 
mandar chaꞌan maꞌ qꞌuech majlel 
a wʌyib, cheꞌob. 11 Tsiꞌ jacꞌbeyob: 
Jini winic tsaꞌ bʌ i cꞌoqꞌuesayon tsiꞌ 
subeyon: “Qꞌueche a wʌyib, chaꞌlen 
xʌmbal”. Cheꞌ tsiꞌ subeyon, cheꞌen. 
12

 Tsiꞌ cꞌajtibeyob: ¿Majqui jini winic 
tsaꞌ bʌ i subeyet: “Qꞌueche a wʌyib, 
chaꞌlen xʌmbal”? cheꞌob. 13 Jini tsaꞌ 
bʌ lajmesʌnti mach yujilic majqui, 
come Jesús tsiꞌ tʌtsꞌʌ i bʌ baꞌ 
tempʌbilob winicob xꞌixicob.
14

 Ti wiꞌil Jesús tsiꞌ taja jini 
winic ti Templo. Tsiꞌ sube: Awilan, 
cꞌoqꞌuetix. Mach a chʌn chaꞌlen 
mulil ame miꞌ chaꞌ tajet ñumen 
wocol bʌ, cheꞌen. 15 Tsaꞌ majli jini 
winic. Tsiꞌ sube judíojob chaꞌan 
jiñʌch Jesús tsaꞌ bʌ i cꞌoqꞌuesa. 
16

 Jini chaꞌan jini judíojob tsiꞌ 

ticꞌlayob Jesús. Yomob i tsʌnsan, 
come tsiꞌ chaꞌle lajmesaya tiꞌ 
qꞌuiñilel cꞌaj o. 17 Jesús tsiꞌ subeyob: 
Cꞌʌlʌl wʌle miꞌ chaꞌlen eꞌtel c Tat. 
Joñon jaꞌel mic chaꞌlen eꞌtel, cheꞌen. 
18

 Jini chaꞌan judíojob ñumen cabʌl 
tsaꞌ caji i ñaꞌtañob i tsʌnsan Jesús, 
come mach cojic jach tsiꞌ ñusa i 
qꞌuiñilel cꞌaj o Jesús, pero tsiꞌ pejca 
Dios tiꞌ tat jaꞌel. Cheꞌ jini tsiꞌ laji i 
bʌ bajcheꞌ Dios.

I yeꞌtel i Yalobil Dios
19

 Jesús tsaꞌ caji i subeñob: Isujm, 
isujm mic subeñetla: Maꞌanic 
chuqui mi mejlel i bajñel mel i 
Yalobil Dios. Miꞌ qꞌuel chuqui tac 
woliꞌ mel i Tat, jiñʌch chuqui miꞌ 
mel jaꞌel. Pejtelel chuqui tac miꞌ 
mel i Tat, miꞌ mel i Yalobil. 20 Come 
c Tat miꞌ cꞌuxbin i Yalobil. Miꞌ 
pʌsbeñon pejtelel chuqui tac miꞌ 
mel. Muꞌ to caj i pʌsbeñon ñumen 
ñuc bʌ i yeꞌtel chaꞌan miꞌ toj sajtel 
laꞌ pusicꞌal. 21 Come cheꞌ bajcheꞌ miꞌ 
tech chꞌojyel Dios jini chʌmeñoꞌ 
bʌ, cheꞌ bajcheꞌ miꞌ yʌqꞌueñob i 
cuxtʌlel, cheꞌ jaꞌel i Yalobil miꞌ 
yʌqꞌuen i cuxtʌlel majqui yom i 
yʌqꞌuen. 22 C Tat maꞌanic miꞌ mel 
winicob. Tsiꞌ yʌqꞌue i Yalobil i 
pꞌʌtʌlel ti meloñel chaꞌan miꞌ melob, 
23

 chaꞌan miꞌ qꞌuelob ti ñuc i Yalobil 
Dios pejtel winicob xꞌixicob cheꞌ 
bajcheꞌ miꞌ qꞌuelob ti ñuc c Tat. 
Jini mach bʌ anic miꞌ qꞌuel ti ñuc i 
Yalobil Dios mach ñuquic miꞌ qꞌuel 
c Tat tsaꞌ bʌ i chocoyon tilel.
24

 Isujm,isujm mic subeñetla: Jini 
muꞌ bʌ i yubin c tꞌan, muꞌ bʌ i ñop 
jini tsaꞌ bʌ i chocoyon tilel, anix 
i cuxtʌlel mach bʌ anic miꞌ jilel. 
Maꞌanic miꞌ yʌjqꞌuel ti tojmulil, 

come mach chʌn chʌmenix. Tsaꞌix 
aqꞌuenti i cuxtʌlel. 25 Isujm, isujm 
mic subeñetla: Tal i yorajlel, i 
yorajlelix wʌle, cheꞌ mi caj i 
yubibeñob i tꞌan i Yalobil Dios 
jini chʌmeñoꞌ bʌ. Pejtelel muꞌ bʌ 
i yubiñob mi caj i yʌqꞌuentelob i 
cuxtʌlel. 26 Come an i pꞌʌtʌlel c Tat 
chaꞌan miꞌ yʌqꞌueñob i cuxtʌlel. 
Cheꞌ jaꞌel tsiꞌ yʌqꞌue i pꞌʌtʌlel 
i Yalobil chaꞌan miꞌ yʌqꞌueñob 
i cuxtʌlel. 27 Dios tsiꞌ yʌqꞌue 
jaꞌel i pꞌʌtʌlel ti meloñel come i 
Yalobilʌch Winic. 28 Mach yomic miꞌ 
toj sajtel laꞌ pusicꞌal chaꞌan jini c 
tꞌan, come tal i yorajlel cheꞌ mi caj 
i yubibeñob i tꞌan i Yalobil Winic 
jini añoꞌ bʌ ti mucoñibʌl. 29 Jini 
tsaꞌ bʌ i chaꞌleyob chuqui wen mi 
caj i chꞌojyelob loqꞌuel ti mucoñibʌl 
chaꞌan miꞌ yochelob tiꞌ cuxtʌlel. 
Jini tsaꞌ bʌ i chaꞌleyob jontolil mi 
caj i chꞌojyelob loqꞌuel ti mucoñibʌl 
chaꞌan miꞌ yochelob ti tojmulil.

An testigo muꞌ bʌ i yʌcꞌ 
ti cʌjñel Jesús

30
 Tic bajñelil maꞌanic chuqui mi 

mejlel c mel. Cheꞌ bajcheꞌ mi cubin, 
cheꞌi mic chaꞌlen meloñel. Tojʌch 
c meloñel, come maꞌanic mic mel 
chuqui com tic bajñelil. Mic mel 
chuqui yom c Tat tsaꞌ bʌ i chocoyon 
tilel. 31 Mi tsac bajñel subu c bʌ, 
mach isujmic c tꞌan. 32 An yambʌ 
muꞌ bʌ i yʌcꞌon ti cʌjñel. Cujil isujm 
i tꞌan jini muꞌ bʌ i yʌcꞌon ti cʌjñel. 
33

 Jatetla tsaꞌ laꞌ choco majlel 
winicob baꞌan Juan. Tsiꞌ yʌcꞌʌyon 
ti cʌjñel. 34 Mach comic j coltʌntel 
ti winicob. Cojach chaꞌan mi laꞌ 
coltʌntel mic subeñetla. 35 Lajalʌch 
Juan bajcheꞌ jumpꞌejl cꞌajc woli bʌ 

ti lejmel muꞌ bʌ i yʌcꞌ i sʌclel. Poj 
tijicñayetla cheꞌ bʌ tsaꞌ laꞌ qꞌuele 
i sʌclel. 36 Anto yan tac bʌ muꞌ bʌ 
i yʌcꞌon ti cʌjñel. Ñumen ñuc jini 
bajcheꞌ i tꞌan Juan. Jiñʌch queꞌtel 
tsaꞌ bʌ i yʌqꞌueyon c Tat chaꞌan mic 
mel ti tsꞌʌcʌl. Jini queꞌtel muꞌ bʌ c 
chaꞌlen, miꞌ yʌcꞌon ti cʌjñel chaꞌan 
mi laꞌ ñaꞌtan tsiꞌ chocoyon tilel c 
Tat. 37 C Tat jaꞌel tsaꞌ bʌ i chocoyon 
tilel tsaꞌix i yʌcꞌʌyon ti cʌjñel. 
Jatetla maꞌanic tsaꞌ laꞌ wis ubibe i 
tꞌan ti pejtelel ora. Maꞌanic tsaꞌ laꞌ 
qꞌuele bajcheꞌ yilal Dios. 38 Maꞌanic 
miꞌ yajñel i tꞌan ti laꞌ pusicꞌal, come 
maꞌanic mi laꞌ ñopon anquese 
chocbilon tilel i chaꞌan. 39 Cabʌl 
woli laꞌ lon qꞌuel i Tsꞌijbujel Dios, 
come yaꞌ mi laꞌ ñaꞌtan laꞌ taj laꞌ 
cuxtʌlel mach bʌ anic miꞌ jilel. Pero 
wen qꞌuelela come jiñʌch muꞌ bʌ i 
yʌcꞌon ti cʌjñel. 40 Jatetla mach laꞌ 
womic laꞌ tilel baꞌ añon chaꞌan mi 
laꞌ taj laꞌ cuxtʌlel.
41

 Mach ti winiquic chꞌoyol c 
ñuclel. 42 Mij cʌñetla. Maꞌanic mi laꞌ 
cꞌuxbin Dios ti laꞌ pusicꞌal. 43 Joñon 
tsaꞌ tiliyon tiꞌ cꞌabaꞌ c Tat. Maꞌanic 
mi laꞌ ñopon. Mi tsaꞌ tili yambʌ tij 
cꞌabaꞌ, jini mi caj laꞌ ñop. 44 ¿Bajcheꞌ 
mi mejlel laꞌ ñop? Mi laꞌ taj laꞌ 
ñuclel ti winicob. Maꞌanic mi laꞌ 
sajcan laꞌ ñuclel chꞌoyol bʌ ti jini 
cojach bʌ Dios. 45 Mach mi laꞌ wʌl ti 
laꞌ pusicꞌal mi joñon mi caj c sub laꞌ 
mul tiꞌ tojlel c Tat. Jini Moisés, muꞌ 
bʌ laꞌ ñop, jiñʌch muꞌ bʌ caj i sub 
laꞌ mul. 46 Tsaꞌic laꞌ ñopo Moisés, tsaꞌ 
laꞌ ñopoyon jaꞌel, come tsiꞌ tajayon 
ti tꞌan tiꞌ tsꞌijbujel. 47 Mi maꞌanic 
mi laꞌ ñop chuqui tsiꞌ tsꞌijba Moisés, 
¿bajcheꞌ mi caj laꞌ ñop c tꞌan? Cheꞌ 
tsiꞌ yʌlʌ Jesús.

Jiñʌch cꞌuxbil bʌ i wut jam.

Tsaꞌ weꞌsʌntiyob joꞌpꞌejl mil 
(Mt. 14.13‑21; Mr. 6.30‑44; Lc. 9.10‑17)

6  Ti wiꞌil Jesús tsaꞌ cꞌaxi ti 
Galilea ñajb, i cꞌabaꞌ jaꞌel 

Tiberias. 2 Cabʌlob tsiꞌ tsajcayob 
majlel Jesús, come tsiꞌ qꞌueleyob 
i yejtal i pꞌʌtʌlel tsaꞌ bʌ i pʌsʌ 
ti xcꞌamʌjelob. 3 Jesús tsaꞌ letsi 
majlel ti wits. Yaꞌi tsaꞌ buchle yicꞌot 
xcʌntꞌañob i chaꞌan. 4 Lʌcꞌʌlix i 
qꞌuiñilel jini Pascua muꞌ bʌ i melob 
judíojob.

5
 Jesús tsiꞌ tsꞌitaꞌ letsa i wut. Tsiꞌ 

qꞌuele cabʌl winicob xꞌixicob woli 
bʌ i tilelob baꞌan. Jesús tsiꞌ sube 
Felipe: ¿Baqui mi mejlel lac mʌn 
waj chaꞌan miꞌ cꞌuxob? cheꞌen. 
6

 Tsiꞌ sube jini tꞌan chaꞌan yom i 
qꞌuelben i pusicꞌal Felipe, come 
yujil Jesús tiꞌ bajñelil chuqui yom 
i mel. 7 Felipe tsiꞌ jacꞌbe: Mach 
jasʌlic lujuncꞌal denario* chaꞌan 
mic mʌn lojon waj chaꞌan miꞌ 
tsꞌitaꞌ cꞌuxob ti jujuntiquil, cheꞌen. 
8

 Juntiquil xcʌntꞌan i cꞌabaꞌ Andrés, 
i yijtsꞌin Simón Pedro, tsiꞌ sube: 
9

 Wʌꞌan juntiquil chꞌiton am bʌ i 
chaꞌan joꞌqꞌuejl waj melbil bʌ ti 
cebada Jiñʌchyicꞌot chaꞌcojt chʌy. 
¿Jasʌl ba cheꞌ cabʌlonla? cheꞌen.

10
 Jesús tsiꞌ sube: Subenla buchtʌl 

winicob xꞌixicob, cheꞌen. Yaꞌan jam. 
Tsaꞌ buchleyob ti pejtelelob. Añob 
cheꞌ bajcheꞌ joꞌpꞌejl mil winicob. 
11

 Jesús tsiꞌ chꞌʌmʌ jini waj. Cheꞌ 
bʌ tsiꞌ sube wocolix i yʌl Dios, tsiꞌ 
xetꞌe. Tsiꞌ yʌqꞌueyob xcʌntꞌañob. 
Jini xcʌntꞌañob tsiꞌ pucbeyob jini 
buchuloꞌ bʌ. Cheꞌ jaꞌel jini chʌy. 
Tsiꞌ cꞌuxuyob bajcheꞌ cꞌamel yomob. 

12
 Cheꞌ ñajobix, Jesús tsiꞌ sube 

xcʌntꞌañob i chaꞌan: Laj tempanla 
i xujtꞌil tac tsaꞌ bʌ colobaji chaꞌan 
maꞌanic miꞌ sajtel mi tsꞌitaꞌic. 
13

 Jini chaꞌan tsiꞌ tempayob. Tsiꞌ 
bujtꞌesayob lajchʌmpꞌejl chiquib i 
xujtꞌil tac jini joꞌqꞌuejl waj tsaꞌ bʌ 
colobaji cheꞌ bʌ tsaꞌ ujti i cꞌuxob.
14

 Jini winicob tsaꞌ bʌ i qꞌueleyob 
i yejtal i pꞌʌtʌlel tsaꞌ bʌ i pʌsʌ 
Jesús, tsiꞌ yʌlʌyob: Isujm jiñʌch jini 
xꞌaltꞌan muꞌ bʌ i tilel ti pañimil, 
cheꞌob. 15 Cheꞌ bʌ tsiꞌ ñaꞌta Jesús 
woliꞌ tilel i chucob ti wersa chaꞌan 
miꞌ yotsañob ti rey, tsaꞌ chaꞌ majli ti 
wits tiꞌ bajñel.

Tsiꞌ chaꞌle xʌmbal Jesús ti pam ñajb 
(Mt. 14.22‑27; Mr. 6.45‑52)

16
 Cheꞌ wolix i yicꞌan, tsaꞌ jubiyob 

majlel xcʌntꞌañob i chaꞌan cꞌʌlʌl ti 
ñajb. 17 Tsaꞌ ochiyob ti barco. Tsaꞌ 
ñumiyob ti colem ñajb chaꞌan yomob 
majlel ti Capernaum. Cheꞌ iqꞌuix, 
maxto tilemic Jesús baꞌ añob. 18 Tsaꞌ 
caji i cabʌl ñijcan i bʌ ñajb come 
cabʌl icꞌ tsiꞌ wecꞌula jaꞌ. 19 Cheꞌ bʌ 
tsaꞌix i ñijcayob majlel barco ticꞌʌl 
mi jumpꞌejl legua, jini xcʌntꞌañob 
tsiꞌ qꞌueleyob Jesús. Woliꞌ chaꞌlen 
xʌmbal ti pam jaꞌ. Wolix i ñochtan 
tilel barco. Tsiꞌ chaꞌleyob bʌqꞌuen. 
20

 Jesús tsiꞌ subeyob: Joñoñʌch. 
Mach laꞌ chaꞌlen bʌqꞌuen,cheꞌen. 
21

 Jini chaꞌan tijicñayob xcʌntꞌañob 
tsiꞌ pʌyʌyob ochel ti barco. Ti ora tsaꞌ 
cꞌoti barco ti lum baꞌ yomob majlel.

Winicob xꞌixicob tsiꞌ sajcayob Jesús
22

 Ti yijcꞌʌlal yaꞌ to an winicob 
xꞌixicob ti junwejl colem ñajb baꞌ tsiꞌ 

cꞌuxuyob waj. Yujilob an jumpꞌejl 
jach barco baꞌ tsaꞌ bajñel ochiyob 
jini xcʌntꞌañob, come maꞌanic tsaꞌ 
ochi Jesús yicꞌotob. I bajñelob jach 
tsaꞌ majliyob xcʌntꞌañob. 23 Tsaꞌ tili 
barco tac chꞌoyol bʌ ti Tiberias, 
lʌcꞌʌl baꞌ tsiꞌ cꞌuxuyob waj cheꞌ 
bʌ tsaꞌ ujti i suben wocolix i yʌlʌ 
lac Yum. 24 Cheꞌ bʌ tsiꞌ qꞌueleyob 
winicob mach yaꞌic an Jesús, mach 
yaꞌic añob xcʌntꞌañob i chaꞌan 
jaꞌel, tsaꞌ ochiyob ti barco tac. Tsaꞌ 
tiliyob ti Capernaum chaꞌan miꞌ 
sajcañob Jesús.

Jesús jini Waj muꞌ bʌ i 
yʌqꞌueñonla laj cuxtʌlel

25
 Cheꞌ bʌ tsiꞌ tajayob Jesús ti 

junwejl colem ñajb, tsiꞌ cꞌajtibeyob: 
Maestro, ¿baqui ora tsaꞌ juliyet 
wʌꞌi? cheꞌob. 26 Jesús tsiꞌ jacꞌbeyob: 
Isujm, isujm mic subeñetla, mi laꞌ 
sajcañon chaꞌan jach tsaꞌ ñajꞌayetla 
ti waj, mach chaꞌanic tsaꞌ laꞌ qꞌuele 
i yejtal c pꞌʌtʌlel. 27 Mach mi laꞌ 
chaꞌlen eꞌtel chaꞌan jini weꞌelʌl 
muꞌ bʌ i jilel. Chaꞌlenla eꞌtel chaꞌan 
jini weꞌelʌl muꞌ bʌ i jalijel chaꞌan 
mi laꞌ taj laꞌ cuxtʌlel mach bʌ anic 
miꞌ jilel. I Yalobil Winic mi caj i 
yʌqꞌueñetla jini weꞌelʌl, come Dios 
c Tat tsaꞌix i yʌqꞌueyon c pꞌʌtʌlel 
chaꞌan ili eꞌtel. Cheꞌ tsiꞌ yʌlʌ Jesús. 
28

 Jini tempʌbiloꞌ bʌ tsiꞌ cꞌajtibeyob: 
¿Chuqui yom mic chaꞌlen lojon 
chaꞌan mic mel lojon i yeꞌtel Dios? 
cheꞌob. 29 Jesús tsiꞌ jacꞌbeyob: 
Jiñʌch i yeꞌtel Dios, cheꞌ mi laꞌ ñop 
i Yalobil tsaꞌ bʌ i choco tilel, cheꞌen.

30
 Tsiꞌ cꞌajtibeyob: ¿Chuqui i 

yejtal a pꞌʌtʌlel maꞌ pʌs chaꞌan 
mij qꞌuel lojon, chaꞌan mic ñopet 
lojon? ¿Chuqui a weꞌtel muꞌ bʌ a 

chaꞌlen? 31 Lac ñojteꞌel tsiꞌ cꞌuxuyob 
maná* ti colem bʌ i tiquiñal lum 
cheꞌ bajcheꞌ tsꞌijbubil: “Dios tsiꞌ 
yʌqꞌueyob waj chꞌoyol bʌ ti panchan 
chaꞌan miꞌ cꞌuxob”, cheꞌob. 32 Jesús 
tsiꞌ subeyob: Isujm, isujm mic 
subeñetla: Jini tsaꞌ bʌ i yʌqꞌueyetla 
jini waj chꞌoyol bʌ ti panchan mach 
jinic Moisés. C Tat miꞌ yʌqꞌueñetla 
jini isujm bʌ waj chꞌoyol bʌ ti 
panchan. 33 Come jini Waj chꞌoyol 
bʌ ti Dios, jiñʌch tsaꞌ bʌ jubi tilel 
ti panchan muꞌ bʌ i yʌqꞌueñob i 
cuxtʌlel jini añoꞌ bʌ ti pañimil, 
cheꞌen Jesús. 34 Tsiꞌ subeyob: C Yum, 
aqꞌueñon lojon jini waj ti pejtelel 
ora, cheꞌob. 35 Jesús tsiꞌ subeyob: 
Joñon Wajon muꞌ bʌ i yʌqꞌueñetla 
laꞌ cuxtʌlel. Jini muꞌ bʌ i tsajcañon 
maꞌanic baꞌ ora mi caj i yubin 
wiꞌñal. Jini muꞌ bʌ i ñopon maꞌanic 
baꞌ ora mi caj i tiquin i tiꞌ.

36
 Pero jatetla, cheꞌ bajcheꞌ tsac 

subeyetla, maꞌanic mi laꞌ ñopon 
anquese tsaꞌ laꞌ qꞌueleyon. 37 Pejtelel 
winicob xꞌixicob muꞌ bʌ i yʌqꞌueñon 
c Tat mi caj i tilelob baꞌ añon. 
Majqui jach miꞌ tilel maꞌanic mi caj 
c choc sujtel. 38 Come tsaꞌ jubiyon 
tilel ti panchan chaꞌan mic mel 
chuqui yom c Tat tsaꞌ bʌ i chocoyon 
tilel. Maꞌanic tsaꞌ tili c mel chuqui 
com tic bajñel pusicꞌal. 39 Jiñʌch 
chuqui yom c Tat tsaꞌ bʌ i chocoyon 
tilel. Yom mic techob chꞌojyel ti 
jini cojix bʌ qꞌuin pejtelel winicob 
xꞌixicob tsaꞌ bʌ i yʌqꞌueyon Dios. 
Mach yomic miꞌ sajtel mi juntiquilic. 
40

 Jiñʌch chuqui yom c Tat tsaꞌ bʌ 
i chocoyon tilel. Yom miꞌ tajob 
i cuxtʌlel mach bʌ anic miꞌ jilel 
pejtelel muꞌ bʌ i qꞌuelob i Yalobil, 
muꞌ bʌ i ñopob. Joñon mi caj c 

techob chꞌojyel ti jini cojix bʌ qꞌuin, 
cheꞌen Jesús. 41 Jini judíojob tsaꞌ 
cajiyob ti wulwul aꞌleya come tsiꞌ 
yʌlʌ Jesús: “Joñon jini Wajon tsaꞌ bʌ 
jubi tilel ti panchan”. 42 Tsiꞌ yʌlʌyob: 
¿Mach ba jinic Jesús? ¿Mach ba i 
yalobilic José? Cʌmbil lac chaꞌan 
i tat i ñaꞌ. ¿Bajcheꞌ miꞌ yʌl: “Tsaꞌ 
jubiyon tilel ti panchan”? cheꞌob. 
43

 Jini chaꞌan Jesús tsiꞌ jacꞌbeyob: 
Cʌyʌx laꞌ pejcan laꞌ bʌ ti wulwul 
aꞌleya. 44 Maꞌanic majch mi mejlel 
i tilel baꞌ añon, jini jach muꞌ bʌ i 
wersa pʌjyel tilel chaꞌan c Tat tsaꞌ 
bʌ i chocoyon tilel. Joñon mi caj c 
tech chꞌojyel ti jini cojix bʌ qꞌuin 
muꞌ bʌ caj i tilel. 45 Tsꞌijbubil tiꞌ jun 
xꞌaltꞌañob: “Dios mi caj i cʌntesan 
pejtelel winicob xꞌixicob”. Cheꞌʌch 
tsꞌijbubil. Cheꞌ jini miꞌ tilelob baꞌ 
añon pejtel tsaꞌ bʌ i yubibeyob 
i tꞌan c Tat, tsaꞌ bʌ i ñopbeyob i 
cʌntesʌbal. 46 Maꞌanic majch tsiꞌ 
qꞌuele c Tat mi juntiquilic, jini jach 
jini chꞌoyol bʌ ti Dios. Jini tsaꞌix i 
qꞌuele c Tat.
47

 Isujm, isujm mic subeñetla, jini 
muꞌ bʌ i ñopon, anix i cuxtʌlel 
mach bʌ anic miꞌ jilel. 48 Joñon 
jini Wajon muꞌ bʌ cʌqꞌueñetla laꞌ 
cuxtʌlel. 49 Laꞌ ñojteꞌel tsiꞌ cꞌuxuyob 
maná ti jochol bʌ lum pero tsaꞌ 
chʌmiyob. 50 Yambʌyʌch jini Waj 
muꞌ bʌ i jubel tilel ti panchan 
chaꞌan miꞌ cꞌuxob winicob xꞌixicob 
chaꞌan maꞌanic miꞌ chʌmel majqui 
jach miꞌ cꞌux. 51 Joñon cuxul 
bʌ Wajon tsaꞌ bʌ jubiyon tilel ti 
panchan. Mi an majqui miꞌ cꞌux jini 
Waj, chʌn cuxul ti pejtelel ora. Jini 
Waj muꞌ bʌ cʌcꞌ jiñʌch c bʌcꞌtal muꞌ 
bʌ cʌcꞌ chaꞌan i cuxtʌlel jini añoꞌ bʌ 
ti pañimil. Cheꞌ tsiꞌ yʌlʌ Jesús.

52
 Jini chaꞌan judíojob cʌlʌx jax 

tsiꞌ pejcayob i bʌ. Tsiꞌ yʌlʌyob: 
¿Bajcheꞌ mi mejlel i yʌqꞌueñonla i 
bʌcꞌtal chaꞌan mi laj cꞌux? cheꞌob. 
53

 Jesús tsiꞌ subeyob: Isujm, isujm 
mic subeñetla, mi maꞌanic mi laꞌ 
cꞌuxben i bʌcꞌtal i Yalobil Winic, 
mi maꞌanic mi laꞌ jap i chꞌichꞌel, 
maꞌanic laꞌ cuxtʌlel. 54 Jini muꞌ 
bʌ i cꞌux c bʌcꞌtal, muꞌ bʌ i jap 
c chꞌichꞌel anix i cuxtʌlel mach 
bʌ anic miꞌ jilel. Joñon mi caj c 
tech chꞌojyel ti jini cojix bʌ qꞌuin. 
55

 Come c bʌcꞌtal jiñʌch mero 
weꞌelʌl, c chꞌichꞌel jiñʌch mero 
japbil bʌ. 56 Jini muꞌ bʌ i cꞌux c 
bʌcꞌtal, muꞌ bʌ i jap c chꞌichꞌel, miꞌ 
yajñel ti joñon. Joñon jaꞌel mi cajñel 
tiꞌ pusicꞌal. 57 Cheꞌ bajcheꞌ cuxul 
c Tat tsaꞌ bʌ i chocoyon tilel, cheꞌ 
bajcheꞌ an j cuxtʌlel tic Tat, cheꞌ 
jaꞌel jini muꞌ bʌ i cꞌuxon mi caj i taj 
i cuxtʌlel ti joñon. 58 Jiñʌch Waj 
tsaꞌ bʌ jubi tilel ti panchan. Mach 
cheꞌic jini maná* tsaꞌ bʌ i cꞌuxuyob 
laꞌ ñojteꞌel tsaꞌ bʌ chʌmiyob. Jini 
muꞌ bʌ i cꞌuxob jini Waj muꞌ bʌ 
cʌqꞌueñob, chʌn cuxul miꞌ yajñelob 
ti pejtelel ora, cheꞌen. 59 Cheꞌʌch tsiꞌ 
chaꞌle cʌntesa Jesús ti sinagoga yaꞌ 
ti Capernaum.

Tꞌan chaꞌan laj cuxtʌlel 
mach bʌ anic miꞌ jilel

60
 Cabʌl xcʌntꞌañob i chaꞌan, 

cheꞌ bʌ tsiꞌ yubiyob jini tꞌan, tsiꞌ 
yʌlʌyob: Leco i cʌntesʌbal. ¿Majqui 
mi mejlel i chʌn ubin? cheꞌob. 
61

 Yujil Jesús tiꞌ bajñelil woliyob ti 
wulwul tꞌan xcʌntꞌañob i chaꞌan 
chaꞌan i cʌntesa. Tsiꞌ cꞌajtibeyob: 
¿Tile bixel jax ba laꞌ pusicꞌal 
chaꞌan c tꞌan? 62 ¿Chuqui mi caj 

laꞌ wʌl, cheꞌ jini, mi tsaꞌ laꞌ qꞌuele 
i Yalobil Winic cheꞌ miꞌ letsel 
majlel yaꞌ baꞌ tsaꞌ chumle ti ñaxan? 
63

 Jini Espíritu miꞌ yʌqꞌueñonla 
laj cuxtʌlel. Lac bʌcꞌtal maꞌanic 
chuqui miꞌ yʌqꞌueñonla. Jini c tꞌan 
tsaꞌ bʌ c subeyetla i chaꞌañʌch laꞌ 
chꞌujlel. Miꞌ yʌqꞌueñetla laꞌ cuxtʌlel. 
64

 Lamitaletla maꞌanic mi laꞌ ñopon, 
cheꞌen. Come cꞌʌlʌl tiꞌ cajibal yujil 
Jesús jini mach bʌ anic tsiꞌ ñopoyob. 
Yujil majqui mi caj i yʌcꞌ tiꞌ cꞌʌb i 
contra. 65 Tsiꞌ yʌlʌ: Jini chaꞌan tsac 
subeyetla, maꞌanic majch mi mejlel 
i tilel baꞌ añon mi maꞌanic tsaꞌ 
aqꞌuenti i pꞌʌtʌlel tic Tat, cheꞌen.

66
 Cabʌl xcʌntꞌañob i chaꞌan 

tsaꞌ caji i tʌtsꞌob i bʌ. Maꞌanix 
tsiꞌ chʌn chaꞌleyob xʌmbal yicꞌot 
Jesús. 67 Jesús tsiꞌ cꞌajtibeyob jini 
lajchʌntiquil: ¿Jatetla laꞌ wom ba laꞌ 
cʌyon jaꞌel? cheꞌen. 68 Simón Pedro 
tsiꞌ jacꞌʌ: C Yum, ¿am ba yambʌ muꞌ 
bʌ mejlel i coltañon lojon? Maꞌanic. 
Come jatet jach maꞌ sub jini tꞌan 
chaꞌan mic taj lojon j cuxtʌlel mach 
bʌ anic miꞌ jilel. 69 Mic ñopet lojon. 
Cujil lojon jatetʌch jini Chꞌujul 
bʌ tilem bʌ ti Dios, cheꞌen Pedro. 
70

 Jesús tsiꞌ jacꞌbe: ¿Mach ba tsaꞌic 
c yajcayetla? Lajchʌntiquiletla. 
Juntiquil i chaꞌañʌch xiba, cheꞌen. 
71

 Jesús tsiꞌ taja ti tꞌan Judas 
Iscariote, i yalobil Simón. Come 
jiñʌch Judas tsaꞌ bʌ i yʌcꞌʌ Jesús tiꞌ 
cꞌʌb i contra. Jini Judas i piꞌʌlʌch 
jini junlujuntiquil.

I yijtsꞌiñob Jesús maꞌanic 
tsiꞌ ñopoyob

7  Ti wiꞌil Jesús tsaꞌ caji ti 
xʌmbal ti Galilea. Tsiꞌ cʌyʌ 

i xʌmbal ti Judea, come judíojob 

woliꞌ ñaꞌtañob i chuc chaꞌan miꞌ 
tsʌnsañob. 2 Lʌcꞌʌlix i yorajlel cheꞌ 
miꞌ melob qꞌuin judíojob cheꞌ miꞌ 
melob lejchempat tac. 3 Jini chaꞌan 
i yijtsꞌiñob Jesús tsiꞌ subeyob: 
Loqꞌuen wʌꞌi. Cucux ti Judea chaꞌan 
miꞌ qꞌuelob a melbal xcʌntꞌañob a 
chaꞌan. 4 Maꞌanic majch miꞌ chaꞌlen 
i yeꞌtel ti mucul cheꞌ yom i yʌcꞌ i 
bʌ ti cʌjñel. Mi wolix a mel ili eꞌtel, 
pʌsʌ a bʌ tiꞌ wut jini añoꞌ bʌ ti 
pañimil, cheꞌob. 5 Come i yijtsꞌiñob 
jaꞌel maꞌanic tsiꞌ ñopoyob.

6
 Jesús tsiꞌ subeyob: Maxto cꞌotemic 

i yorajlel chaꞌan mic majlel. Jatetla ti 
pejtelel ora mi laꞌ mel bajcheꞌ jach laꞌ 
wom. 7 Winicob xꞌixicob i chaꞌaño bʌ 
pañimil mach mejlic i tsꞌaꞌleñetla. Miꞌ 
tsꞌaꞌleñoñob come mic tsictesʌbeñob 
jontol bʌ i melbal. 8 Jatetla cucuxla 
ti letsel baꞌ woliꞌ melob qꞌuin. Joñon 
maxto anic mic letsel majlel come 
maxto i yorajlelic, cheꞌen Jesús. 
9

 Cheꞌ bʌ tsaꞌ ujti i yʌl jini tꞌan, tsaꞌ 
cʌle Jesús ti Galilea.

Tsaꞌ majli Jesús baꞌ woliꞌ melob qꞌuin
10

 Cheꞌ majlemobix i yijtsꞌiñob, 
tsaꞌ letsi majlel Jesús jaꞌel baꞌ woliꞌ 
melob qꞌuin. Mucul jach tsaꞌ majli. 
Maꞌanic tsiꞌ pʌsʌ i bʌ. 11 Judíojob tsiꞌ 
sajcayob Jesús baꞌ woliꞌ melob qꞌuin. 
Tsiꞌ cꞌajtibeyob i bʌ: ¿Baqui an jini 
Jesús? cheꞌob. 12 Cabʌl tsiꞌ chaꞌleyob 
wulwul tꞌan chaꞌan Jesús, come 
cabʌl tsiꞌ yʌlʌyob: Utsꞌat i pusicꞌal, 
cheꞌob. Yañoꞌ bʌ tsiꞌ yʌlʌyob: Mach 
utsꞌatic, come woliꞌ soc winicob 
xꞌixicob, cheꞌob. 13 Mucul jach 
tsiꞌ tajayob ti tꞌan Jesús come tsiꞌ 
bʌcꞌñayob judíojob.
14

 Cheꞌ ojlil to jini qꞌuiñijel, tsaꞌ letsi 
majlel Jesús ti Templo. Tsaꞌ caji ti 

cʌntesa. 15 Tsaꞌ toj sajtiyob i pusicꞌal 
judíojob. Tsiꞌ yʌlʌyob: ¿Bajcheꞌ tsiꞌ 
ñopo jun jini winic cheꞌ mach cabʌlic 
tsaꞌ cʌntesʌnti? cheꞌob. 16 Jesús tsiꞌ 
jacꞌbeyob: Jini j cʌntesʌbal mach c 
chaꞌanic. I chaꞌañʌch c Tat tsaꞌ bʌ i 
chocoyon tilel. 17 Majqui jach yom i 
mel chuqui yom c Tat, mi caj i ñaꞌtan 
mi chꞌoyol j cʌntesʌbal ti Dios, o 
mi chꞌoyol tic bajñel pusicꞌal. 18 Jini 
muꞌ bʌ i chaꞌlen tꞌan chꞌoyol bʌ tiꞌ 
bajñel pusicꞌal miꞌ sʌclan i bajñel 
ñuclel. Jini muꞌ bʌ i tsictesan i ñuclel 
c Tat tsaꞌ bʌ i chocoyon tilel, jiñʌch 
isujm bʌ. Maꞌanic chuqui mach 
tojic tiꞌ pusicꞌal. 19 ¿Mach ba anic tsiꞌ 
yʌqꞌueyetla mandar Moisés? Pero 
maꞌanic mi laꞌ jacꞌ jini mandar mi 
juntiquileticla. ¿Chucoch laꞌ wom laꞌ 
tsʌnsañon? Cheꞌ tsiꞌ yʌlʌ Jesús.
20

 Tsiꞌ jacꞌbeyob: An a xibʌjlel. 
¿Majqui yom i tsʌnsañet? cheꞌob. 
21

 Jesús tsiꞌ yʌlʌ: Tsaꞌix c chaꞌle 
junchajp queꞌtel. Miꞌ toj sajtel 
laꞌ pusicꞌal ti laꞌ pejtelel. 22 Isujm, 
Moisés tsiꞌ yʌqꞌueyetla tsep 
pʌchʌlel. Mach chꞌoyolic ti Moisés, 
chꞌoyol ti laꞌ ñojteꞌel. Mi laꞌ wʌcꞌ 
tsep pʌchʌlel tiꞌ qꞌuiñilel cꞌaj o. 
23

 Mi utsꞌat miꞌ tsepbentel i pʌchʌlel 
winic tiꞌ qꞌuiñilel cꞌaj o chaꞌan 
maꞌanic miꞌ ñusʌntel i mandar 
Moisés, ¿chucoch mi laꞌ michꞌleñon 
chaꞌan tsac lajmesa winic ti pejtelel 
i chʌmel tiꞌ qꞌuiñilel cꞌaj o? 24 Mach 
mi laꞌ lon ñaꞌtan woli laꞌ cʌmbeñob 
i pusicꞌal laꞌ piꞌʌlob chaꞌan chuqui 
jach mi laꞌ qꞌuel. Ñaꞌtanla ti toj 
chuqui mi laꞌ ñaꞌtan, cheꞌen.

¿Mach ba jinic Cristo?
25

 Yaꞌ añob ti Jerusalén winicob 
tsaꞌ bʌ i yʌlʌyob: ¿Mach ba jinic 

Jesús? ¿Mach ba yomobic i tsʌnsan 
Jesús jini judíojob? 26 Awilan, yaꞌ 
woli ti tꞌan Jesús tiꞌ wut pejtelel 
winicob. Maꞌanic chuqui miꞌ 
subeñob. Ticꞌʌl woliꞌ yʌlob jini 
yumʌlob jiñʌch Cristo ti isujm. 
27

 Pero la cujil baqui chꞌoyol jini 
winic. Cheꞌ miꞌ tilel jini mero Cristo 
maꞌanic majqui yujil baqui chꞌoyol, 
cheꞌob.
28

 Cꞌam tsaꞌ caji ti tꞌan Jesús ti 
Templo. Tsiꞌ chaꞌle cʌntesa. Tsiꞌ 
yʌlʌ: Mi woli laꞌ cʌñon, laꞌ wujil 
jaꞌel baqui chꞌoyolon. Maꞌanic tsac 
bajñel ñaꞌta tilel. Jini tsaꞌ bʌ i 
chocoyon tilel isujm Diosʌch. Pero 
maꞌanic mi laꞌ cʌn. 29 Joñon mij 
cʌn come chꞌoyolon yaꞌ baꞌan. Tsiꞌ 
chocoyon tilel, cheꞌen. 30 Jini chaꞌan 
tsiꞌ ñaꞌtayob i ñupꞌ Jesús. Maꞌanic 
majch tsiꞌ chucu come maxto 
cꞌotemic i yorajlel. 31 Cabʌl winicob 
xꞌixicob tsiꞌ ñopoyob. Tsiꞌ yʌlʌyob: 
Jini mero Cristo muꞌ bʌ i tilel, ¿mejl 
ba i pʌs ñumen ñuc bʌ i yejtal i 
pꞌʌtʌlel bajcheꞌ tsiꞌ pʌsʌ Jesús? 
cheꞌob.

Tsiꞌ chocoyob tilel i winicob 
chaꞌan miꞌ ñupꞌob Jesús

32
 Fariseojob tsiꞌ yubiyob jini 

tꞌan tsaꞌ bʌ i yʌlʌyob winicob. Jini 
chaꞌan jini ñuc bʌ motomajob 
yicꞌot fariseojob tsiꞌ chocoyob tilel 
i winicob chaꞌan miꞌ ñupꞌob Jesús. 
33

 Jesús tsiꞌ yʌlʌ: Jumucꞌ jax wʌꞌ 
añon laꞌ wicꞌot. Mic chaꞌ majlel 
yaꞌ baꞌan jini tsaꞌ bʌ i chocoyon 
tilel. 34 Mi caj laꞌ sajcañon, maꞌanic 
mi caj laꞌ tajon. Yaꞌ baꞌ mic majlel, 
maꞌanic mi mejlel laꞌ cꞌotel, cheꞌen 
Jesús. 35 Jini chaꞌan jini judíojob 
tsiꞌ subeyob i bʌ: ¿Baqui sami jini 

winic baꞌ maꞌanic mi caj lac taj, miꞌ 
yʌl? ¿Muꞌ ba caj i majlel baꞌan lac 
piꞌʌlob tiꞌ lumal griegojob chaꞌan 
miꞌ cʌntesan griegojob? 36 ¿Chuqui 
i sujmlel jini tꞌan tsaꞌ bʌ i yʌlʌ 
Jesús?: “Mi caj laꞌ sʌclañon, maꞌanic 
mi caj laꞌ tajon. Yaꞌ baꞌ mic majlel, 
maꞌanic mi mejlel laꞌ cꞌotel”, cheꞌob.

Cuxul bʌ jaꞌ
37

 Cheꞌ tiꞌ xojtꞌibal qꞌuin, ti jini ñuc 
bʌ qꞌuin, Jesús tsaꞌ waꞌle. Cꞌam tsiꞌ 
chaꞌle tꞌan. Tsiꞌ yʌlʌ: Mi an majqui an 
i tiquin tiꞌ, laꞌ baꞌ añon, laꞌ i jap. 38 Jini 
muꞌ bʌ i ñopon, cheꞌ bajcheꞌ miꞌ yʌl 
i Tsꞌijbujel Dios, on miꞌ caj ti wʌjlel 
loqꞌuel cuxul bʌ jaꞌ tiꞌ pusicꞌal, cheꞌen. 
39

 (Jini jaꞌ jiñʌch jini Espíritu muꞌ bʌ 
caj i yʌqꞌuentelob jini muꞌ bʌ i ñopob, 
come maxto anic tsaꞌ aqꞌuentiyob 
Chꞌujul bʌ Espíritu, come maxto anic 
tsaꞌ aqꞌuenti i ñuclel Jesús.)

Chaꞌchajp tsaꞌ cajiyob ti tꞌan winicob
40

 Cabʌl winicob cheꞌ bʌ tsiꞌ 
yubibeyob i tꞌan, tsiꞌ yʌlʌyob: Isujm, 
jiñʌch jini xꞌaltꞌan, cheꞌob. 41 Yañoꞌ 
bʌ tsiꞌ yʌlʌyob: Jiñʌch jini Cristo, 
jini Yajcʌbil bʌ, cheꞌob. Yañoꞌ bʌ 
tsiꞌ yʌlʌyob: ¿Chꞌoyol ba jini Cristo 
ti Galilea? 42 ¿Mach ba anic tsiꞌ 
yʌlʌ i Tsꞌijbujel Dios tal jini Cristo 
tiꞌ pꞌolbal David yaꞌ ti Belén, jini 
tejclum baꞌ tsaꞌ ajni David? cheꞌob. 
43

 Cheꞌ jini, chaꞌchajp tsaꞌ cajiyob tiꞌ 
tꞌan chaꞌan Jesús. 44 Lamital yomob 
i chuc pero maꞌanic majch tsiꞌ 
chucu, mi juntiquilic.

Maꞌanic winic ti pejtelel ora tsaꞌ bʌ 
i chaꞌle tꞌan cheꞌ bajcheꞌ jini winic
45

 Jini xcʌntayajob i chaꞌan ñuc 
bʌ motomajob yicꞌot fariseojob tsaꞌ 

tiliyob baꞌan i yumob. Jini yumʌlob 
tsiꞌ cꞌajtibeyob: ¿Chucoch maꞌanic 
tsaꞌ laꞌ pʌyʌ tilel Jesús? cheꞌob. 
46

 Jini xcʌntayajob tsiꞌ jacꞌbeyob: 
Maꞌanic winic ti pejtelel ora muꞌ 
bʌ i chaꞌlen tꞌan cheꞌ bajcheꞌ jini 
winic, cheꞌob. 47 Jini fariseojob tsiꞌ 
subeyob: ¿Tsaꞌ ba laꞌ ñopo lot jatetla 
jaꞌel? 48 ¿Am ba juntiquil yumʌl 
mi juntiquil fariseo tsaꞌ bʌ i ñopo 
Jesús? 49 Jini jach miꞌ ñopob Jesús 
jini winicob mach bʌ cʌntesʌbilobic 
ti mandar. Chocbilobix ti Dios, 
cheꞌob fariseojob.

50
 Juntiquil yumʌl i cꞌabaꞌ 

Nicodemo, jiñʌch tsajni bʌ i pejcan 
Jesús ti acꞌʌlel, tsaꞌ caji i subeñob: 
51

 ¿Chuqui miꞌ yʌl jini mandar? 
¿Mejl ba mi lac sub mi an i mul 
winic, cheꞌ maxto ubibilic i tꞌan jini 
winic, cheꞌ maxto ñaꞌtʌbilic chuqui 
tsiꞌ chaꞌle? cheꞌen. 52 Jini fariseojob 
tsiꞌ cꞌajtibeyob: ¿Jatet chꞌoyolet 
ba ti Galilea jaꞌel? Qꞌuele ti utsꞌat 
jini tsꞌijbubil bʌ. Maꞌanic xꞌaltꞌan 
chꞌoyol bʌ ti Galilea, cheꞌob. 53 Tsaꞌ 
sujtiyob tiꞌ yotot tac ti jujuntiquil.

Xꞌixic tsaꞌ bʌ tajle tiꞌ tsꞌiꞌlel

8  Jesús tsaꞌ majli ti Olivo wits. 
2

 Ti sʌcꞌajel tsaꞌ chaꞌ majli ti 
Templo. Pejtelel winicob xꞌixicob 
tsaꞌ tiliyob baꞌan. Tsaꞌ buchle 
Jesús. Tsaꞌ caji i cʌntesañob. 3 Jini 
stsꞌijbayajob yicꞌot fariseojob tsiꞌ 
pʌyʌyob tilel juntiquil xꞌixic tsaꞌ 
bʌ tajle tiꞌ tsꞌiꞌlel. Tsiꞌ yʌcꞌʌyob jini 
xꞌixic ti ojlil baꞌ añob. 4 Tsiꞌ subeyob: 
Maestro, jini xꞌixic tsaꞌ tajle ti mulil 
cheꞌ woliꞌ mel i tsꞌiꞌlel. 5 Moisés 
tsiꞌ subeyonla ti mandar chaꞌan mi 
lac jul ti xajlel juntiquil am bʌ i 
mul cheꞌ bajcheꞌ jini. ¿Bajcheꞌ maꞌ 

wʌl jatet? 6 Cheꞌi tsiꞌ chaꞌleyob tꞌan 
chaꞌan miꞌ qꞌuelob bajcheꞌ mi caj 
i jacꞌ Jesús chaꞌan miꞌ tajbeñob i 
mul. Jesús tsaꞌ wutsle ti lum. Tsaꞌ 
caji i tsꞌijban lum tiꞌ yal i cꞌʌb. 
7

 Cheꞌ bʌ tsiꞌ chʌn cꞌajtibeyob Jesús 
jini winicob, tsaꞌ waꞌle Jesús. Tsiꞌ 
subeyob: Jini mach bʌ anic i mul, 
laꞌ i ñaxan jul ti xajlel, cheꞌen. 8 Tsaꞌ 
chaꞌ wutsle Jesús. Tsaꞌ chaꞌ caji i 
tsꞌijban lum tiꞌ yal i cꞌʌb.

9
 Cheꞌ bʌ tsiꞌ yubibeyob i tꞌan 

Jesús, tsaꞌ loqꞌuiyob majlel ti 
jujuntiquil, ñaxan jini ñoxobix bʌ, 
ti wiꞌil jini chꞌiton winicob jinto 
tsaꞌ laj majliyob. Jesús tsaꞌ cʌle tiꞌ 
bajñel yicꞌot jini xꞌixic tsaꞌ bʌ waꞌle 
ti ojlil. 10 Jesús tsaꞌ chaꞌ waꞌle. Cheꞌ 
bʌ tsiꞌ qꞌuele i bajñel yaꞌan jini 
xꞌixic, tsiꞌ cꞌajtibe: Xꞌixic, ¿baqui an 
jini tsaꞌ bʌ i subuyob a mul? ¿Mach 
ba anic majch yom i julet chaꞌan a 
mul? cheꞌen. 11 Jini xꞌixic tsiꞌ sube: 
C Yum, maꞌanic mi juntiquilic, 
cheꞌen. Jesús tsiꞌ sube: Joñon jaꞌel 
maꞌanic mic julet chaꞌan a mul. 
Cucux. Mach maꞌ chʌn chaꞌlen 
mulil, cheꞌen.

Jesús i Sʌclel Pañimil
12

 Jesús tsiꞌ chaꞌ subeyob: Joñon 
i sʌclelon pañimil. Jini muꞌ bʌ i 
tsajcañon maꞌanic miꞌ caj ti xʌmbal 
ti icꞌchꞌipan bʌ pañimil. An i 
chaꞌan i sʌclel pañimil chaꞌan i 
cuxtʌlel, cheꞌen. 13 Jini fariseojob 
tsiꞌ subeyob: Ti a bajñel tꞌan jach 
wolaꞌ sub a bʌ. Mach isujmic 
chuqui wolaꞌ wʌl, cheꞌob. 14 Jesús 
tsiꞌ jacꞌbeyob: Anquese mic 
bajñel sub c bʌ, isujmʌch c tꞌan, 
come cujil baqui chꞌoyolon, cujil 
baqui mic majlel. Jatetla mach 

laꞌ wujilic baqui chꞌoyolon, mi 
baqui mic majlel. 15 Jatetla mi laꞌ 
toꞌol ñaꞌtʌbeñon c pusicꞌal chaꞌan 
chuqui jach mi laꞌ qꞌuel. Joñon 
maꞌanic majch mic toꞌol ñaꞌtʌben 
i pusicꞌal. 16 Cheꞌ mic ñaꞌtʌbeñob i 
pusicꞌal winicob xꞌixicob, mij cʌñob 
ti isujm, come mach tic bajñelic 
mic ñaꞌtʌbeñob i pusicꞌal, come 
jumpꞌejl jach c pusicꞌal quicꞌot c Tat 
tsaꞌ bʌ i chocoyon tilel. 17 Tsꞌijbubil 
ti laꞌ mandar jaꞌel: “Isujmʌch jini 
tꞌan muꞌ bʌ i yʌlob chaꞌtiquilob”. 
Cheꞌʌch tsꞌijbubil. 18 Joñon mic sub 
c bʌ chaꞌan mi laꞌ cʌñon. C Tat jaꞌel 
tsaꞌ bʌ i chocoyon tilel miꞌ yʌcꞌon 
ti cʌjñel, cheꞌen. 19 Tsiꞌ cꞌajtibeyob: 
¿Baqui an a Tat? cheꞌob. Jesús tsiꞌ 
jacꞌbeyob: Maꞌanic mi laꞌ cʌñon. 
Maꞌanic mi laꞌ cʌn c Tat jaꞌel. Tsaꞌic 
laꞌ cʌñʌyon tsaꞌ laꞌ cʌñʌ c Tat 
jaꞌel, cheꞌen. 20 Jesús tsiꞌ chaꞌle jini 
tꞌan yaꞌ baꞌ miꞌ yotsañob taqꞌuin 
ti Templo. Tsiꞌ chaꞌle cʌntesa ti 
Templo. Maꞌanic majch tsiꞌ chucu 
come maxto tilemic i yorajlel.

Yaꞌ baꞌ mic majlel mach 
mejliquetla ti majlel

21
 Jesús tsiꞌ chaꞌ subeyob 

fariseojob: Mic majlel. Mi caj 
laꞌ sʌclañon. Mi caj laꞌ chʌmel 
cheꞌ añet to la ti laꞌ mul. Yaꞌ baꞌ 
mic majlel, mach mejliquetla ti 
majlel jatetla, cheꞌen. 22 Judíojob 
tsaꞌ cajiꞌ cꞌajtibeñob i bʌ: ¿Muꞌ 
ba caj i tsʌnsan i bʌ? come miꞌ 
yʌl: “Baqui mic majlel mach 
mejliquetla ti majlel”. Cheꞌ miꞌ 
yʌl, cheꞌob. 23 Jesús tsiꞌ subeyob: 
Jatetla chꞌoyoletla ti yebal. Joñon 
chꞌoyolon ti chan. I chaꞌañetla jini 
pañimil. Joñon mach i chaꞌañonic 

JUAN 8



169

jini pañimil. 24 Jini chaꞌan mic 
subeñetla mi caj laꞌ chʌmel cheꞌ 
añet to la ti laꞌ mul. Mi maꞌanic 
mi laꞌ ñopon, mi caj laꞌ chʌmel 
cheꞌ añet to la ti laꞌ mul, cheꞌen 
Jesús. 25 Judíojob tsiꞌ cꞌajtibeyob: 
¿Majquiyet? cheꞌob. Jesús tsiꞌ 
subeyob: Joñoñʌch jini mero tsaꞌ 
bʌ c subeyetla ti ñaxan. 26 An to 
cabʌl chuqui tac mi caj c subeñetla 
chaꞌan mic tsictesan laꞌ melbal. 
Jini tsaꞌ bʌ i chocoyon tilel isujm 
Diosʌch. Joñon mic subeñob ti 
pañimil chuqui tac tsiꞌ subeyon c 
Tat, cheꞌen Jesús.

27
 Maꞌanic tsiꞌ chꞌʌmbeyob isujm 

mi woliꞌ taj ti tꞌan i Tat am bʌ ti 
panchan. 28 Jini chaꞌan Jesús tsiꞌ 
subeyob: Cheꞌ bʌ tsaꞌix laꞌ letsa i 
Yalobil Winic, mi caj laꞌ chꞌʌmben 
isujm majquiyon. Mi caj laꞌ 
chꞌʌmben isujm maꞌanic chuqui mic 
chaꞌlen tic bajñelil. Chuqui tac tsiꞌ 
cʌntesayon c Tat, jini jach mic sub. 
29

 Jini tsaꞌ bʌ i chocoyon tilel an 
quicꞌot. Maꞌanic tsiꞌ cʌyʌyon c Tat 
tic bajñelil come ti pejtelel ora mic 
mel chuqui tac miꞌ mulan, cheꞌen 
Jesús. 30 Cheꞌ bʌ tsiꞌ subu jini tꞌan 
cabʌl tsiꞌ ñopoyob.

I sujmlel c tꞌan mi caj 
i yʌqꞌuetla ti colel

31
 Jini chaꞌan Jesús tsiꞌ subeyob 

judíojob tsaꞌ bʌ i ñopoyob: Mi 
maꞌanic mi laꞌ cʌy c tꞌan, mero 
xcʌntꞌañetla c chaꞌan. 32 Mi caj laꞌ 
cʌn i sujmlel c tꞌan. I sujmlel c tꞌan 
mi caj i yʌqꞌuetla ti colel, cheꞌen.
33

 Tsiꞌ jacꞌbeyob: I pꞌolbalon lojon 
Abraham. Maꞌanic baꞌ tsaꞌ chojñiyon 
lojon ti eꞌtel. ¿Chucoch maꞌ wʌl mi 
caj cʌjqꞌuel lojon ti colel? cheꞌob. 

34
 Jesús tsiꞌ jacꞌbeyob: Isujm, isujm 

mic subeñetla, pejtelel muꞌ bʌ i 
chaꞌleñob mulil, chombilobix ti 
mulil. 35 Jini winic chombilix bʌ ti 
eꞌtel mach ti pejtelic ora miꞌ yajñel 
tiꞌ yotot i yum. Jini i yalobil yumʌl 
miꞌ yajñel ti pejtelel ora. 36 Cheꞌ jini, 
mi tsiꞌ yʌcꞌʌyetla ti colel i Yalobil 
Dios, colbiletla ti isujm. 37 Cujil 
i pꞌolbaletla Abraham. Anquese 
i pꞌolbaletla, woli laꞌ ñaꞌtan laꞌ 
tsʌnsañon come maꞌanic miꞌ yochel 
c tꞌan ti laꞌ pusicꞌal. 38 Joñon mic 
sub chuqui tac tsaj qꞌuele quicꞌot c 
Tat. Jatetla mi laꞌ chaꞌlen chuqui tac 
tsaꞌ laꞌ wubi ti laꞌ tat, cheꞌen.

Jatetla i chaꞌañetla xiba
39

 Jini judíojob tsiꞌ jacꞌbeyob: C 
tat lojon jiñʌch Abraham, cheꞌob. 
Jesús tsiꞌ subeyob: I yalobileticla 
Abraham, mux laꞌ tsajcʌben i 
melbal Abraham. 40 Woli laꞌ ñaꞌtan 
laꞌ tsʌnsañon, joñon tsaꞌ bʌ c 
subeyetla chuqui isujm cheꞌ bajcheꞌ 
tsiꞌ subeyon Dios. Mach cheꞌic tsiꞌ 
mele Abraham. 41 Mi laꞌ chaꞌlen i 
melbal laꞌ tat, cheꞌen Jesús. Jini 
judíojob tsaꞌ caji i subeñob: Joñon 
lojon mach lajalonic lojon bajcheꞌ 
jini tsaꞌ bʌ i yilayob pañimil chaꞌan 
tiꞌ tsꞌiꞌlel winicob. Juntiquil jach c 
tat lojon, jiñʌch Dios, cheꞌob.
42

 Jesús tsiꞌ subeyob: Laꞌ tatic Dios, 
mux laꞌ cꞌuxbiñon. Come chꞌoyolon 
ti Dios. Maꞌanic tsaꞌ tiliyon tic 
bajñel pusicꞌal. Dios tsiꞌ chocoyon 
tilel. 43 ¿Chucoch maꞌanic mi laꞌ 
chꞌʌmben isujm c tꞌan? Chaꞌan 
mach laꞌ womic laꞌ wubin c tꞌan. 
44

 Jatetla i chaꞌañetla xiba. Jiñʌch 
laꞌ tat. Laꞌ wom laꞌ mel chuqui yom 
laꞌ tat. Stsʌnsayajʌch jini xiba cꞌʌlʌl 

tiꞌ cajibal. Maꞌanic tsaꞌ chʌn ajni tiꞌ 
sujmlel Dios, come maꞌanic chuqui 
isujm tiꞌ pusicꞌal xiba. Cheꞌ miꞌ 
chaꞌlen lot i tilelʌch come xlot. Yaꞌ 
chꞌoyol ti xiba pejtelel lot. 45 Joñon 
mic subeñetla chuqui isujm. Jini 
chaꞌan maꞌanic mi laꞌ ñopon. 46 ¿Am 
ba juntiquil muꞌ bʌ mejlel i sub 
an c mul? ¿Chucoch maꞌanic mi 
laꞌ ñopon mi tsac subeyetla chuqui 
isujm? 47 Jini i chaꞌan bʌ Dios miꞌ 
yubiben i tꞌan Dios. Jini chaꞌan 
maꞌanic mi laꞌ wubin come mach i 
chaꞌañeticla Dios, cheꞌen.

Cheꞌ max to anic Abraham, añon
48

 Jini judíojob tsiꞌ jacꞌbeyob: 
¿Mach ba isujmic tsaꞌ bʌ c subu 
lojon, samaritanojet? An a xibʌjlel, 
cheꞌob. 49 Jesús tsiꞌ jacꞌbeyob: 
Maꞌanic c xibʌjlel. Joñon mic 
sub i ñuclel c Tat. Jatetla tsꞌaꞌ mi 
laꞌ qꞌuelon. 50 Maꞌanic mic bajñel 
sʌclan c ñuclel. An juntiquil muꞌ 
bʌ i yʌqꞌueñon c ñuclel, muꞌ bʌ caj 
i tsictesan. Jini miꞌ ñaꞌtan ñucon. 
51

 Isujm, isujm mic subeñetla, mi 
an majqui miꞌ chꞌujbibeñon c tꞌan, 
maꞌanic miꞌ caj ti chʌmel ti pejtelel 
ora, cheꞌen.

52
 Jini judíojob tsiꞌ subeyob: Wʌle 

cujilix lojon an a xibʌjlel. Abraham 
tsaꞌ chʌmi, cheꞌ jaꞌel xꞌaltꞌañob. 
Jatet wolaꞌ wʌl mi an majqui miꞌ 
chꞌujbibeñet a tꞌan, maꞌanic miꞌ caj 
ti chʌmel ti pejtelel ora. 53 ¿Ñumen 
ñuquet ba bajcheꞌ lac tat Abraham 
tsaꞌ bʌ chʌmi, yicꞌot xꞌaltꞌañob jaꞌel 
tsaꞌ bʌ chʌmiyob? ¿Majquiyet maꞌ 
wʌl? cheꞌob.

54
 Jesús tsiꞌ jacꞌbeyob: Mi tsac 

bajñel subu c bʌ ti ñuc, maꞌanic c 
ñuclel. C Tat miꞌ tsictesan c ñuclel. 

Jiñʌch c Tat muꞌ bʌ laꞌ pejcan ti laꞌ 
Dios. 55 Mach cʌmbilic laꞌ chaꞌan. 
Joñon mij cʌn. Mi tsac subeyetla 
maꞌanic mij cʌn Dios, cheꞌic jini 
xloton, lajalon jach bajcheꞌetla. 
Joñon mij cʌn Dios. Mic jacꞌben i 
tꞌan. 56 Tijicña laꞌ tat Abraham cheꞌ 
bʌ tsiꞌ ñaꞌta j qꞌuiñilel ti pañimil. 
Abraham tsiꞌ chꞌʌmbe isujm. Tijicña 
tsiꞌ yubi, cheꞌen. 57 Jini judíojob 
tsiꞌ subeyob: Maxto anic lujumpꞌejl 
i yuxcꞌal (50) a jabilel. ¿Tsaꞌ ba a 
qꞌuele Abraham? cheꞌob. 58 Jesús tsiꞌ 
subeyob: Isujm, isujm mic subeñetla, 
cheꞌ maxto anic Abraham añoñix, 
cheꞌen. 59 Jini chaꞌan tsiꞌ lotoyob 
xajlel chaꞌan miꞌ julob. Jesús tsiꞌ 
mʌcʌ i bʌ. Tsaꞌ loqꞌui ti Templo. 
Cheꞌ bʌ tsaꞌ ñumi ti ojlil baꞌ añob 
tsaꞌ majli.

Jesús tsiꞌ lajmesa xpotsꞌ

9  Cheꞌ bʌ tsaꞌ majli Jesús tsiꞌ 
qꞌuele winic. Xpotsꞌ jini winic 

cꞌʌlʌl cheꞌ bʌ tsiꞌ yila pañimil. 
2

 Jini xcʌntꞌañob i chaꞌañob tsiꞌ 
cꞌajtibeyob: Maestro, ¿chucoch 
xpotsꞌ jini winic cheꞌ bʌ tsiꞌ yila 
pañimil? ¿Majqui tsiꞌ chaꞌle mulil? 
¿Jim ba jini winic? ¿Jim ba i tat i 
ñaꞌ? cheꞌob. 3 Jesús tsiꞌ jacꞌbeyob: 
Maꞌanic tsiꞌ chaꞌle mulil jini winic, 
mi i tat, mi i ñaꞌ. Xpotsꞌʌch chaꞌan 
miꞌ tsictiyel i yeꞌtel Dios tiꞌ bʌcꞌtal. 
4

 Wersa mic chaꞌlen i yeꞌtel jini tsaꞌ 
bʌ i chocoyon tilel cheꞌ qꞌuiñil to, 
come tal acꞌʌlel cheꞌ maꞌanic majch 
mi mejlel i chaꞌlen eꞌtel. 5 Cheꞌ wʌꞌto 
añon ti pañimil i sʌclelon pañimil 
chaꞌan miꞌ qꞌuelob jini añoꞌ bʌ ti 
pañimil, cheꞌen Jesús.

6
 Cheꞌ bʌ tsaꞌ ujti i sub jini tꞌan, 

tsiꞌ tujba lum. Tsiꞌ mele ocꞌol yicꞌot 

i tujb. Tsiꞌ bombe i wut xpotsꞌ ti jini 
ocꞌol. 7 Tsiꞌ sube: Cucu poco a wut 
ti tsꞌʌmibʌl i cꞌabaꞌ Siloé, cheꞌen. 
(Jini Siloé miꞌ yʌl ti lac tꞌan, chocbil 
majlel.) Jini chaꞌan tsaꞌ majli xpotsꞌ. 
Tsiꞌ poco i wut. Cheꞌ cꞌotemix i wut 
tsaꞌ chaꞌ tili. 8 I piꞌʌlob ti chumtʌl 
yicꞌot jini tsaꞌ bʌ i cʌñʌyob cheꞌ 
xpotsꞌ to tsaꞌ caji i yʌlob: ¿Mach 
ba jinic tsaꞌ bʌ i cꞌajti taqꞌuin yaꞌ 
baꞌ buchul? cheꞌob. 9 Lamital tsiꞌ 
yʌlʌyob: Jincuyi, cheꞌob. Yañoꞌ bʌ 
tsiꞌ yʌlʌyob: Mach jiniqui pero 
tsꞌitaꞌ lajal i wut yicꞌot, cheꞌob. 
Jini xpotsꞌ tsiꞌ subeyob: Joñoñʌch, 
cheꞌen. 10 Jini chaꞌan jini winicob 
tsiꞌ cꞌajtibeyob: ¿Bajcheꞌ tsaꞌ cajni 
a wut? cheꞌob. 11 Tsiꞌ jacꞌbeyob: 
Juntiquil winic i cꞌabaꞌ Jesús tsiꞌ 
mele ocꞌol. Tsiꞌ bombeyon tic wut. 
Tsiꞌ subeyon majlel chaꞌan mic poc 
ti tsꞌʌmibʌl i cꞌabaꞌ Siloé. Tsaꞌix 
majli c poc c wut. Wʌle cañalix, 
cheꞌen. 12 Tsiꞌ cꞌajtibeyob: ¿Baqui 
an jini winic? cheꞌob. Tsiꞌ subeyob: 
Mach cujilic, cheꞌen.

Fariseojob tsiꞌ cꞌajtibeyob 
xpotsꞌ bajcheꞌ tsaꞌ cꞌoti i wut

13
 Tsiꞌ pʌyʌyob majlel baꞌan 

fariseojob jini mach bʌ anic 
tsaꞌ cꞌoti i wut ti yambʌ ora. 14 I 
qꞌuiñilelʌch cꞌaj o cheꞌ bʌ tsiꞌ mele 
ocꞌol Jesús, cheꞌ bʌ tsiꞌ cambe i 
wut jini xpotsꞌ. 15 Jini fariseojob 
tsiꞌ chaꞌ cꞌajtibeyob jini xpotsꞌ 
bajcheꞌ tsaꞌ cꞌoti i wut. Jini xpotsꞌ 
tsiꞌ subeyob: Tsiꞌ bombeyon c wut 
ti ocꞌol. Tsac poco. Wʌle miꞌ cꞌotel 
c wut, cheꞌen. 16 Jini chaꞌan jini 
fariseojob tsiꞌ yʌlʌyob: Jini Jesús 
mach chocbilic tilel ti Dios, come 
maꞌanic miꞌ chꞌujbin i qꞌuiñilel cꞌaj 

o, cheꞌob. Yañoꞌ bʌ tsiꞌ yʌlʌyob: 
Anic i mul Jesús, ¿mejl ba i pʌs i 
yejtal i pꞌʌtʌlel cheꞌ bajcheꞌ miꞌ pʌs? 
cheꞌob. Chaꞌchajp tsiꞌ chaꞌleyob tꞌan 
jini winicob.
17

 Tsiꞌ chaꞌ subeyob xpotsꞌ: 
¿Chuqui maꞌ wʌl jatet? ¿Majqui jini 
tsaꞌ bʌ i cambeyet a wut? cheꞌob. 
Jini xpotsꞌ tsiꞌ subu: Jiñʌch xꞌaltꞌan, 
cheꞌen. 18 Jini judíojob maꞌanic tsiꞌ 
ñopoyob mi xpotsꞌʌch cheꞌ bʌ tsaꞌ 
tili Jesús i camben i wut jinto tsiꞌ 
pʌyʌyob tilel i tat i ñaꞌ jini winic 
tsaꞌ bʌ cꞌoti i wut. 19 Tsiꞌ cꞌajtibeyob: 
¿Jim ba laꞌ walobil, xpotsꞌ bʌ tsiꞌ 
yila pañimil? ¿Bajcheꞌ tsaꞌ cajni i 
wut? cheꞌob.

20
 I tat i ñaꞌ tsiꞌ subeyob: Cujil 

lojon jiñʌch calobil xpotsꞌ bʌ tsiꞌ 
yila pañimil. 21 Mach cujilic lojon 
bajcheꞌ tsaꞌ caji ti cꞌotel i wut. Mach 
cujilic lojon majqui tsiꞌ cambe i wut. 
Winiquix calobil. Cꞌajtibenla. Mi 
mejlel i bajñel sub, cheꞌob. 22 Cheꞌi 
tsiꞌ chaꞌleyob tꞌan i tat i ñaꞌ come 
tsiꞌ bʌcꞌñayob judíojob. Come 
jini judíojob tsiꞌ yʌlʌyob wersa 
miꞌ chojquelob loqꞌuel winicob 
xꞌixicob ti sinagoga mi tsiꞌ subuyob 
Cristojʌch jini Jesús. 23 Jini chaꞌan 
tsiꞌ yʌlʌyob i tat i ñaꞌ: “Winiquix. 
Cꞌajtibenla”.

24
 Jini chaꞌan jini judíojob tsiꞌ 

chaꞌ pʌyʌyob tilel jini mach bʌ 
anic tsaꞌ cꞌoti i wut ti yambʌ ora. 
Tsiꞌ subeyob: Subu i ñuclel Dios. 
Cujil lojon xmulilʌch jini Jesús, 
cheꞌob. 25 Jini winic tsiꞌ subeyob: 
Mach cujilic mi xmulil. Cujil ti 
isujm xpotsꞌon ti yambʌ ora, wʌle 
cꞌotemix c wut, cheꞌen. 26 Tsiꞌ chaꞌ 
cꞌajtibeyob: ¿Chuqui tsiꞌ tumbeyet? 
¿Bajcheꞌ tsiꞌ cambeyet a wut? 

JUAN 9



172

cheꞌob. 27 Jini winic tsiꞌ jacꞌbeyob: 
Tsaꞌix c subeyetla. Maꞌanic tsaꞌ laꞌ 
wubi. ¿Chococh laꞌ wom laꞌ chaꞌ 
ubin? ¿Laꞌ wom ba laꞌ sutqꞌuin laꞌ 
bʌ ti xcʌntꞌan i chaꞌan jaꞌel? cheꞌen. 
28

 Tsaꞌ caji i wajleñob. Tsiꞌ subeyob: 
Jatet xcʌntꞌañet i chaꞌan. Joñon 
lojon xcʌntꞌañon lojon i chaꞌan 
Moisés. 29 Cujil lojon,Dios tsiꞌ pejca 
Moisés. Mach cujilic lojon baqui 
chꞌoyol jini Jesús, cheꞌob.

30
 Jini winic tsiꞌ jacꞌbeyob: 

¿Bajcheꞌ isujm jini? ¿Chucoch mach 
laꞌ wujilic baqui chꞌoyol Jesús? 
Come jini tsiꞌ cambeyon c wut. 31 La 
cujil maꞌanic miꞌ yubiben i tꞌan 
xmulilob Dios. Mi an winic muꞌ bʌ 
i bʌcꞌnan Dios, muꞌ bʌ i chaꞌlen 
chuqui yom Dios, Dios miꞌ yubiben 
i tꞌan jini winic. 32 Cꞌʌlʌl tiꞌ cajibal 
pañimil maꞌanic majch tsaꞌ mejli i 
camben i wut xpotsꞌ cheꞌ xpotsꞌ tsiꞌ 
yila pañimil. 33 Machic chocbil tilel 
ti Dios jini winic, maꞌanic chuqui 
mi mejlel i mel. Cheꞌ tsiꞌ yʌlʌ jini 
tsaꞌ bʌ cꞌoti i wut. 34 Jini judíojob tsiꞌ 
jacꞌbeyob: Jatet cabʌl jax a mul tsaꞌ 
wila pañimil. ¿Muꞌ ba a cʌntesañon 
lojon? cheꞌob. Tsiꞌ chocoyob loqꞌuel.

Xpotsꞌob tiꞌ pusicꞌal
35

 Tsiꞌ yubi Jesús chocbilix 
loqꞌuel jini winic. Tsaꞌ majli i taj. 
Tsiꞌ sube: ¿Muꞌ ba a ñop i Yalobil 
Dios? cheꞌen. 36 Jini winic tsiꞌ yʌlʌ: 
Maestro, ¿majqui jini, chaꞌan mic 
ñop? cheꞌen. 37 Jesús tsiꞌ sube: Tsaꞌix 
a qꞌuele. Jiñʌch woli bʌ i pejcañet, 
cheꞌen. 38 Jini winic tsiꞌ yʌlʌ: Mic 
ñopet, c Yum, cheꞌen. Tsiꞌ chꞌujutesa 
Jesús.

39
 Jesús tsiꞌ sube: Tsaꞌ tiliyon 

ti melojel ti pañimil chaꞌan miꞌ 

cꞌotelob i wut jini mach bʌ weñobic 
i wut, yicꞌot chaꞌan miꞌ yochelob ti 
xpotsꞌ jini weñoꞌ bʌ i wut, cheꞌen 
Jesús. 40 Yaꞌ añob fariseojob 
yicꞌot Jesús. Tsiꞌ yubibeyob i tꞌan. 
Tsiꞌ subeyob: ¿Xpotsꞌon ba lojon 
jaꞌel? cheꞌob. 41 Jesús tsiꞌ subeyob: 
Xpotsꞌeticla, maꞌanic laꞌ mul. Pero 
mi laꞌ lon al woliꞌ cꞌotel laꞌ wut. Jini 
chaꞌan chʌn an laꞌ mul, cheꞌen.

Lajiya chaꞌan corral baꞌan tiñʌmeꞌ

10  Isujm, isujm mic 
subeñetla: Jini mach bʌ 

anic miꞌ yochel tiꞌ tiꞌ corral baꞌan 
tiñʌmeꞌ, jini muꞌ bʌ i letsel ochel 
ti pam corral jiñʌch xujchꞌ, jiñʌch 
xchiloñel. 2 Jini muꞌ bʌ i yochel 
tiꞌ tiꞌ corral jiñʌch xcʌnta tiñʌmeꞌ. 
3

 Jini xcʌnta corral miꞌ jamben 
jini xcʌnta tiñʌmeꞌ. Jini tiñʌmeꞌ 
miꞌ yubiben i tꞌan i yaj cʌntaya. 
Miꞌ pejcan i tiñʌmeꞌ tiꞌ cꞌabaꞌ. Miꞌ 
pʌy loqꞌuel. 4 Cheꞌ miꞌ yujtel i pʌy 
loqꞌuel miꞌ majlel ti ñaxan. Jini 
tiñʌmeꞌ miꞌ tsajcan jini xcʌnta 
tiñʌmeꞌ come miꞌ cʌmben i tꞌan. 
5

 Maꞌanic miꞌ tsajcan yambʌ winic. 
Miꞌ putsꞌtan, come maꞌanic miꞌ 
cʌmben i tꞌan. 6 Cheꞌ tsiꞌ chaꞌle 
tꞌan Jesús ti lajiya. Jini fariseojob 
maꞌanic tsiꞌ chꞌʌmbeyob isujm i tꞌan.

Jesús jini wen bʌ Xcʌnta tiñʌmeꞌ
7

 Jini chaꞌan Jesús tsiꞌ chaꞌ 
subeyob: Isujm, isujm mic 
subeñetla: Joñon i Tiꞌon baꞌ 
miꞌ yochel tiñʌmeꞌ. 8 Pejtelel 
tsaꞌ bʌ tiliyob ti ñaxan xujchꞌob, 
xchiloñelob. Jini tiñʌmeꞌ maꞌanic 
tsiꞌ jacꞌbeyob. 9 Joñon i Tiꞌon baꞌ 
miꞌ yochel tiñʌmeꞌ. Jini muꞌ bʌ i 
yochel ti joñon mi caj i coltʌntel. 

Miꞌ caj ti ochel. Miꞌ caj ti loqꞌuel. 
Mi caj i taj wen bʌ jam. 10 Miꞌ tilel 
xujchꞌ chaꞌan miꞌ xujchꞌin. Miꞌ tilel 
i tsʌnsan. Miꞌ tilel i jisan. Joñon tsaꞌ 
tiliyon chaꞌan miꞌ tajob i cuxtʌlel, 
chaꞌan on miꞌ tajob pejtelel chuqui 
wen.
11

 Joñon jini wen bʌ Xcʌnta 
tiñʌmeꞌon. Jini wen bʌ Xcʌnta 
tiñʌmeꞌ miꞌ yʌcꞌ i bʌ ti chʌmel 
chaꞌan i tiñʌmeꞌ. 12 Jini muꞌ bʌ i 
cʌntan tiñʌmeꞌ chaꞌan ganar mach i 
yumic tiñʌmeꞌ. Maꞌanic miꞌ cʌntan. 
Cheꞌ miꞌ qꞌuel bʌteꞌel tsꞌiꞌ muꞌ bʌ i 
tilel, miꞌ cʌy tiñʌmeꞌ, miꞌ chaꞌlen 
putsꞌel. Jini bʌteꞌel tsꞌiꞌ miꞌ chuc. 
Miꞌ pam puc. 13 Jini muꞌ bʌ i chaꞌlen 
ganar miꞌ putsꞌel come woli jach ti 
ganar. Maꞌanic miꞌ cꞌuxbin tiñʌmeꞌ. 
14

 Joñon jini wen bʌ Xcʌnta 
tiñʌmeꞌon. Mij cʌn c tiñʌmeꞌ. C 
tiñʌmeꞌ miꞌ cʌñon. 15 Cheꞌ jaꞌel miꞌ 
cʌñon c Tat. Mij cʌn c Tat. Mi cʌcꞌ 
c bʌ ti chʌmel chaꞌan jini tiñʌmeꞌ. 
16

 Anto yambʌ c tiñʌmeꞌ mach bʌ 
ochemic ti jini corral. Wersa mic 
pʌy tilel jaꞌel. Mi caj i yubin c tꞌan. 
Junmojt jach mi caj i luꞌ ajñelob 
yicꞌot juntiquil Xcʌnta tiñʌmeꞌ.
17

 Jini chaꞌan c Tat miꞌ cꞌuxbiñon 
come mi cʌcꞌ c bʌ ti chʌmel chaꞌan 
mic chaꞌ cuxtiyel. 18 Maꞌanic majch 
miꞌ yʌcꞌon ti chʌmel. Mic bajñel acꞌ 
c bʌ ti chʌmel. An c pꞌʌtʌlel chaꞌan 
mi cʌcꞌ c bʌ, an jaꞌel c pꞌʌtʌlel 
chaꞌan mic chaꞌ cuxtiyel. Jiñʌch 
queꞌtel tsaꞌ bʌ aqꞌuentiyon chaꞌan 
c Tat, cheꞌen Jesús. 19 Chaꞌchajp 
tsaꞌ chaꞌ cajiyob ti tꞌan chaꞌan i 
tꞌan Jesús. 20 Cabʌl winicob tsiꞌ 
yʌlʌyob: An i xibʌjlel. Sojquem i jol. 
¿Chucoch mi laꞌ chʌn ubin? cheꞌob. 
21

 Yañoꞌ bʌ tsiꞌ yʌlʌyob: Mach cheꞌic 

miꞌ chaꞌlen tꞌan winic am bʌ i 
xibʌjlel. ¿Mejl ba i camben i wut 
xpotsꞌ jini xiba? cheꞌob.

Judíojob tsiꞌ tsꞌaꞌleyob Jesús
22

 Woliꞌ melob i qꞌuiñilel Templo 
yaꞌ ti Jerusalén. I yorajlelix tsʌñal. 
23

 Jesús tsaꞌ ñumi ti Templo. Tsaꞌ 
tili ti corredor i melbal bʌ Salomón. 
24

 Jini judíojob tsiꞌ joyoyob Jesús. 
Tsiꞌ cꞌajtibeyob: ¿Jaypꞌejl to ora mi 
caj la wʌcꞌon lojon ti tsic pusicꞌal? 
Mi Cristojet, jini Yajcʌbil bʌ, 
subeñon lojon ti jamʌl, cheꞌob.
25

 Jesús tsiꞌ jacꞌbeyob: Tsaꞌix c 
subeyetla. Maꞌanic mi laꞌ ñop. 
Queꞌtel muꞌ bʌ c chaꞌlen tiꞌ cꞌabaꞌ c 
Tat miꞌ yʌcꞌon ti cʌjñel chaꞌan mi 
laꞌ ñaꞌtan majquiyon. 26 Maꞌanic 
mi laꞌ ñop, come jatetla mach c 
tiñʌmeꞌeticla cheꞌ bajcheꞌ tsac 
subeyetla. 27 C tiñʌmeꞌob miꞌ 
yubibeñon c tꞌan. Joñon mij 
cʌñob. Miꞌ tsajcañoñob. 28 Mi 
cʌqꞌueñob i cuxtʌlel mach bʌ anic 
miꞌ jilel. Maꞌanic mi caj i jilelob ti 
pejtelel ora. Maꞌanic majch mi caj 
i chilbeñoñob tij cꞌʌb. 29 Maꞌanic 
majch ñumen ñuc bajcheꞌ c Tat tsaꞌ 
bʌ i yʌqꞌueyoñob. Maꞌanic majch 
mi mejlel i chil c tiñʌmeꞌ tiꞌ cꞌʌb c 
Tat. 30 Joñon quicꞌot c Tat junlajalon 
lojon, cheꞌen Jesús.

31
 Jini chaꞌan jini judíojob tsiꞌ 

chaꞌ lotoyob xajlel chaꞌan miꞌ 
julob. 32 Jesús tsiꞌ subeyob: Tsac 
pʌsbeyetla cabʌl wen bʌ c melbal 
chꞌoyol bʌ tic Tat. ¿Chaꞌan ba 
jini wen bʌ c melbal laꞌ wom laꞌ 
julon? cheꞌen. 33 Jini judíojob tsiꞌ 
jacꞌbeyob: Maꞌanic mic julet lojon ti 
xajlel chaꞌan wen bʌ a melbal, pero 
chaꞌan tsaꞌ chaꞌle pꞌajoñel. Come maꞌ 

cuy a bʌ ti Dios cheꞌ winiquet jach, 
cheꞌob.

34
 Jesús tsiꞌ subeyob: ¿Mach ba 

tsꞌijbubilic ti laꞌ mandar: “Tsac 
subu: Jatetla diosetla”? 35 Dios 
tsiꞌ pejca ti diosob jini winicob 
tsaꞌ bʌ i yubibeyob i tꞌan Dios. 
Melelʌch mach mejlic ti jejmel i 
Tsꞌijbujel Dios. 36 Mi cheꞌʌch tsiꞌ 
pejca winicob Dios, ¿chucoch, cheꞌ 
jini, mi laꞌ wʌl tsac chaꞌle pꞌajoñel 
chaꞌan tsac subeyetla i Yalobilon 
Dios? Chocbilon tilel i chaꞌan c 
Tat. Tsiꞌ yajcayon. 37 Mi maꞌanic 
mic melben i yeꞌtel c Tat, mach 
mi laꞌ ñopon. 38 Mi wolic melben 
i yeꞌtel c Tat, anquese maꞌanic mi 
laꞌ ñopon, ñopola queꞌtel chaꞌan mi 
laꞌ cʌñon, chaꞌan mi laꞌ ñaꞌtan ti 
isujm c Tat an ti joñon, joñon añon 
tic Tat, cheꞌen. 39 Jini judíojob tsiꞌ 
chaꞌ ñopoyob i chuc, pero tsaꞌ putsꞌi 
loqꞌuel tiꞌ tojlelob.
40

 Tsaꞌ chaꞌ majli ti junwejl Jordán 
jaꞌ baꞌ tsaꞌ caji i yʌcꞌ chꞌʌmjaꞌ Juan. 
Tsaꞌ jale Jesús yaꞌi. 41 Cabʌl winicob 
xꞌixicob tsaꞌ tiliyob baꞌan. Tsiꞌ 
yʌlʌyob: Isujm maꞌanic tsiꞌ pʌsʌ i 
yejtal i pꞌʌtʌlel Juan mi junyajlic. 
Pejtelel chuqui tac tsiꞌ subu Juan 
chaꞌan Jesús puro isujm, cheꞌob. 
42

 Cabʌl tsiꞌ ñopoyob Jesús yaꞌi.

Tsaꞌ chʌmi Lázaro

11  Cꞌam juntiquil winic i cꞌabaꞌ 
Lázaro. Yaꞌan ti Betania, tiꞌ 

tejclum María yicꞌot Marta, i chich 
María. 2 (Jiñʌch María tsaꞌ bʌ i 
boño lac Yum ti perfume, tsaꞌ bʌ i 
sujcube i yoc tiꞌ tsutsel i jol. Cꞌam 
i yʌscun.) 3 Jini chaꞌan i yijtiꞌañob 
Lázaro tsiꞌ chocoyob majlel winic 
baꞌan Jesús. Tsiꞌ subeyob: C Yum 

awilan, cꞌam jini muꞌ bʌ a cꞌuxbin, 
cheꞌob. 4 Cheꞌ bʌ tsiꞌ yubi Jesús, tsiꞌ 
yʌlʌ: Tsaꞌ cꞌamꞌa chaꞌan miꞌ tsictiyel 
i ñuclel Dios, mach chaꞌanic miꞌ 
chʌmel. Chaꞌañʌch miꞌ tsictiyel i 
ñuclel i Yalobil Dios tiꞌ cꞌamʌjel 
Lázaro, cheꞌen.

5
 Jesús tsiꞌ cꞌuxbi Marta yicꞌot i 

yijtsꞌin yicꞌot Lázaro. 6 Cheꞌ bʌ tsiꞌ 
yubi cꞌam Lázaro, tsaꞌ to jale Jesús 
yambʌ chaꞌpꞌejl qꞌuin yaꞌ baꞌan. 7 Ti 
wiꞌil Jesús tsiꞌ sube xcʌntꞌañob: Chaꞌ 
conla yaꞌ ti Judea, cheꞌen. 8 Jini 
xcʌntꞌañob tsiꞌ subeyob: Maestro, 
maxto jali tsiꞌ ñopo i juletob ti 
xajlel. ¿Muꞌ ba a chaꞌ majlel yaꞌi? 
cheꞌob. 9 Jesús tsiꞌ jacꞌbeyob: ¿Mach 
ba anic lajchʌmpꞌejl ora ti jumpꞌejl 
qꞌuin? Jini muꞌ bʌ i chaꞌlen xʌmbal 
ti qꞌuiñil maꞌanic miꞌ yajlel, come 
miꞌ qꞌuel i sʌclel pañimil. 10 Jini muꞌ 
bʌ i chaꞌlen xʌmbal ti acꞌʌlel miꞌ 
yajlel, come maꞌanic woliꞌ yajñel tiꞌ 
sʌclel pañimil, cheꞌen Jesús.
11

 Cheꞌ bʌ tsaꞌ ujti i sub jini tꞌan tsiꞌ 
subeyob: Wʌyʌlix lac piꞌʌl Lázaro. Mic 
majlel c ñijcan chaꞌan miꞌ chꞌoyjel 
ti wʌyel, cheꞌen. 12 Jini xcʌntꞌañob 
i chaꞌan tsiꞌ subeyob: C Yum, mi 
wʌyʌlix miꞌ caj ti lajmel i chʌmel, 
cheꞌob. 13 Jesús tsiꞌ chaꞌle lajiya 
cheꞌ bʌ tsiꞌ yʌlʌ wʌyʌl Lázaro cheꞌ 
chʌmenix. Jini xcʌntꞌañob tsiꞌ lon 
ñaꞌtayob tiꞌ pusicꞌal wolix i cꞌaj i yo 
Lázaro ti wʌyel. 14 Jini chaꞌan Jesús tsiꞌ 
subeyob ti toj chaꞌan miꞌ chꞌʌmbeñob 
isujm: Chʌmenix Lázaro, cheꞌen. 
15

 Tijicñayon chaꞌan mach yaꞌic añon, 
come cheꞌ jini mi caj laꞌ ñop. Conixla 
yaꞌ baꞌan, cheꞌen. 16 Tomás, muꞌ bʌ i 
pejcʌntel ti xloj chaꞌan i piꞌʌlob, tsaꞌ 
caji i subeñob: Conla jaꞌel chaꞌan mi 
lac chʌmel yicꞌot, cheꞌen.

Jesús Xtech Chꞌujlelʌl
17

 Cheꞌ bʌ tsaꞌ cꞌoti Jesús, tsiꞌ 
subeyob chʌmpꞌejlix qꞌuin 
mucul Lázaro. 18 Lʌcꞌʌl Betania 
ti Jerusalén, cheꞌ bajcheꞌ jumpꞌejl 
legua. 19 An cabʌl judíojob tsaꞌ bʌ 
tiliyob baꞌan Marta yicꞌot María 
chaꞌan miꞌ ñuqꞌuesʌbeñob i pusicꞌal 
cheꞌ chʌmenix Lázaro.
20

 Cheꞌ bʌ tsiꞌ yubi Marta woliꞌ 
tilel Jesús, tsaꞌ loqꞌui majlel i taj. 
Buchul tsaꞌ cʌle María tiꞌ yotot. 
21

 Marta tsiꞌ sube Jesús: C Yum, 
wʌꞌic añet maꞌanic tsaꞌ chʌmi 
cʌscun. 22 Pero cujil mi caj i 
yʌqꞌueñet Dios pejtelel muꞌ bʌ a 
cꞌajtiben, cheꞌen. 23 Jesús tsiꞌ sube: 
Mi caj i chaꞌ chꞌojyel a wʌscun, 
cheꞌen. 24 Marta tsiꞌ sube: Cujil mi 
caj i chaꞌ chꞌojyel ti jini cojix bʌ 
qꞌuin, cheꞌen.
25

 Jesús tsiꞌ sube: Joñon Xtech 
Chꞌujlelʌlon, i cuxtʌlelon jini 
añoꞌ bʌ ti pañimil. Jini muꞌ bʌ i 
ñopon, anquese miꞌ chʌmel, mi caj 
i chaꞌ cuxtiyel. 26 Pejtelel añoꞌ bʌ i 
cuxtʌlel muꞌ bʌ i ñopoñob, maꞌanic 
miꞌ cajelob ti chʌmel ti pejtelel ora. 
¿Muꞌ ba a ñop jini? cheꞌen Jesús. 
27

 Marta tsiꞌ sube: Muꞌ cu, c Yum. 
Tsaꞌix c ñopo Cristojet, i Yalobilet 
Dios tsaꞌ bʌ tiliyet ti pañimil, 
cheꞌen.

Tsiꞌ chaꞌle uqꞌuel Jesús 
yaꞌ baꞌ mucul Lázaro

28
 Tsaꞌ ujti ti tꞌan Marta, tsaꞌ majli. 

Tsiꞌ mucul pʌyʌ majlel María i 
yijtsꞌin. Tsiꞌ sube: Wʌꞌan lac Maestro. 
Woliꞌ pʌyet, cheꞌen. 29 Cheꞌ bʌ tsiꞌ 
yubi María, tsaꞌ chꞌojyi ti ora. Tsaꞌ 
majli baꞌan Jesús. 30 Maxto ochemic 

Jesús ti tejclum. Yaꞌto an baꞌ tsiꞌ 
taja Marta. 31 Jini judíojob woli bʌ 
i ñuqꞌuesʌbeñob i pusicꞌal María 
yaꞌ tiꞌ yotot tsiꞌ qꞌueleyob cheꞌ bʌ 
tsaꞌ bʌcꞌ chꞌojyi María, cheꞌ bʌ tsaꞌ 
loqꞌui majlel. Tsaꞌ caji i tsajcañob 
majlel come tsiꞌ yʌlʌyob: Miꞌ caj ti 
uqꞌuel yaꞌ ti mucoñibʌl, cheꞌob.
32

 María tsaꞌ cꞌoti baꞌan Jesús. Cheꞌ 
bʌ tsiꞌ qꞌuele, tsiꞌ ñocchoco i bʌ tiꞌ 
tojel Jesús. Tsiꞌ sube: C Yum, wʌꞌic 
añet maꞌanic tsaꞌ chʌmi cʌscun, 
cheꞌen. 33 Jesús tsiꞌ qꞌuele woli ti 
uqꞌuel María, woliyob ti uqꞌuel 
judíojob jaꞌel tsaꞌ bʌ tiliyob yicꞌot. 
Tsiꞌ pꞌunta tiꞌ pusicꞌal. Tsiꞌ mele i 
pusicꞌal. 34 Jesús tsiꞌ cꞌajtibeyob: 
¿Baqui tsaꞌ laꞌ wʌcꞌʌ? cheꞌen. Tsiꞌ 
subeyob: C Yum, laꞌ qꞌuele, cheꞌob. 
35

 Tsiꞌ chaꞌle uqꞌuel Jesús. 36 Jini 
judíojob tsiꞌ yʌlʌyob: Laꞌ wilan 
cꞌuxatax tsiꞌ yubi, cheꞌob. 37 Lamital 
tsiꞌ yʌlʌyob: Jini tsaꞌ bʌ i cambe i 
wut xpotsꞌ, ¿mach ba anic tsaꞌ mejli 
i coltan Lázaro chaꞌan maꞌanic miꞌ 
chʌmel? cheꞌob.

Tsaꞌ chꞌojyi Lázaro
38

 Jesús tsiꞌ chaꞌ mele i pusicꞌal. 
Tsaꞌ tili ti mucoñibʌl. Chꞌen jini 
mucoñibʌl. An jumpꞌejl xajlel ñʌcʌl 
tiꞌ tiꞌ. 39 Jesús tsiꞌ yʌlʌ: Locꞌsanla 
jini xajlel, cheꞌen. Marta, i yijtiꞌan 
jini tsaꞌ bʌ chʌmi tsiꞌ sube: C Yum, 
tuwix, come chʌmpꞌejlix qꞌuin 
mucul, cheꞌen. 40 Jesús tsiꞌ sube: 
¿Mach ba anic tsac subeyet muꞌ to 
caj a qꞌuel i ñuclel Dios mi wolaꞌ 
ñop? cheꞌen.
41

 Tsiꞌ locꞌsayob xajlel tiꞌ tiꞌ baꞌ tsaꞌ 
ajqꞌui chʌmen bʌ. Jesús tsiꞌ letsa 
i wut ti chan. Tsiꞌ subu: Wocolix a 
wʌlʌ c Tat, come tsaꞌ wubibeyon c 

tꞌan. 42 Cujil maꞌ wubibeñon c tꞌan 
ti pejtelel ora. Tsaꞌ jach c subeyet 
jini tꞌan chaꞌan miꞌ yubiñob jini añoꞌ 
bʌ tic joytilel, chaꞌan miꞌ ñopob 
tsaꞌ chocoyon tilel, cheꞌen Jesús. 
43

 Cheꞌ bʌ tsaꞌix ujti i sub, cꞌam 
tsiꞌ chaꞌle tꞌan Jesús: Lázaro, laꞌ ti 
loqꞌuel, cheꞌen. 44 Jini tsaꞌ bʌ chʌmi 
tsaꞌ loqꞌui tilel, bʌcꞌʌl i cꞌʌb i yoc ti 
pisil. Mosol i wut ti pisil. Jesús tsiꞌ 
subeyob: Tiquila. Laꞌ majlic, cheꞌen.

Tsiꞌ temeyob i tꞌan chaꞌan miꞌ chucob 
Jesús 

(Mt. 26.1‑5; Mr. 14.1‑2; Lc. 22.1‑2)
45

 Cabʌl judíojob tsaꞌ bʌ tiliyob 
baꞌan María tsiꞌ qꞌueleyob chuqui 
tsiꞌ chaꞌle Jesús. Tsiꞌ ñopoyob. 
46

 Lamital tsaꞌ majli i subeñob 
fariseojob chuqui tsiꞌ mele Jesús. 
47

 Jini chaꞌan tsiꞌ tempayob i bʌ ñuc 
bʌ motomajob yicꞌot fariseojob. Tsiꞌ 
yʌlʌyob: ¿Chuqui yom mi lac mel? 
cheꞌob. Come cabʌl miꞌ pʌs i yejtal 
i pꞌʌtʌlel jini winic. 48 Mi maꞌanic 
mi lac ticꞌ, mi caj i ñopob pejtelel 
winicob xꞌixicob. Mi caj i tilelob 
romanojob, mi caj i chilob la queꞌtel 
yicꞌot lac lumal, cheꞌob.
49

 Juntiquil motomaj i cꞌabaꞌ 
Caifás, tsaꞌ bʌ i chaꞌle i yeꞌtel ti 
cꞌax ñuc bʌ motomaj ti jini jach bʌ 
jabil, tsiꞌ subeyob: Maꞌanic chuqui 
laꞌ wujil jatetla. 50 Maꞌanic mi laꞌ 
ñaꞌtan utsꞌat miꞌ chʌmel juntiquil 
winic chaꞌan i qꞌuexol pejtelel 
winicob xꞌixicob chaꞌan maꞌanic 
mi lac laj jilel ti lac lumal, cheꞌen. 
51

 Mach tilemic jini tꞌan tiꞌ bajñel 
pusicꞌal. Pero chaꞌan tsiꞌ chaꞌle i 
yeꞌtel ti ñuc bʌ motomaj ti jini jabil, 
jini chaꞌan tsiꞌ yʌlʌ mi caj i chʌmel 
Jesús chaꞌan i qꞌuexol winicob 

xꞌixicob tiꞌ lumal. 52 Come wersa miꞌ 
chʌmel Jesús, mach chaꞌanic jach 
jini añoꞌ bʌ tiꞌ lumal, pero chaꞌan 
miꞌ tempañob ti junmojt i yalobilob 
Dios tsaꞌ bʌ pam pujquiyob. 53 Ti 
jini jach bʌ ora tsaꞌ caji i comol 
pejcañob i bʌ ti jujumpꞌejl qꞌuin 
chaꞌan miꞌ ñaꞌtañob bajcheꞌ mi 
mejlel i tsʌnsañob Jesús.
54

 Jini chaꞌan Jesús maꞌanic 
tsiꞌ chʌn chaꞌle xʌmbal yaꞌ baꞌan 
judíojob. Tsaꞌ loqꞌui yaꞌi. Tsaꞌ majli 
ti tejclum i cꞌabaꞌ Efraín lʌcꞌʌl ti 
jochol bʌ lum. Yaꞌi tsaꞌ ajni yicꞌot 
xcʌntꞌañob i chaꞌan.

55
 Lʌcꞌʌlix i qꞌuiñilel Pascua muꞌ 

bʌ i melob judíojob. Cheꞌ maxto 
tilemic jini Pascua, bajcꞌʌl winicob 
xꞌixicob tsaꞌ loqꞌuiyob tiꞌ lumal baꞌ 
chumulob chaꞌan miꞌ majlelob ti 
Jerusalén, chaꞌan miꞌ pocob i bʌ 
chaꞌan Pascua. 56 Jini judíojob tsaꞌ 
caji i sʌclañob Jesús. Tsiꞌ pejcayob i 
bʌ cheꞌ waꞌalob ti Templo: ¿Chuqui 
mi laꞌ wʌl? ¿Mach ba anic mi caj 
i tilel Jesús i qꞌuel qꞌuin? cheꞌob. 
57

 Jini ñuc bʌ motomajob yicꞌot 
fariseojob tsiꞌ yʌcꞌʌyob mandar 
chaꞌan miꞌ tilel winic i subeñob 
mi an majch yujil baqui an Jesús, 
come yomob i ñupꞌ.

Tsiꞌ mulu tsꞌac ti Jesús yaꞌ ti Betania 
(Mt. 26.6‑13; Mr. 14.3‑9)

12  Cheꞌ yom to wʌcpꞌejl qꞌuin 
chaꞌan miꞌ cajel i qꞌuiñilel 

Pascua, Jesús tsaꞌ tili ti Betania 
baꞌan jini Lázaro tsaꞌ bʌ chʌmi, 
tsaꞌ bʌ chaꞌ tejchi chꞌojyel baꞌan 
chʌmeñoꞌ bʌ. 2 Yaꞌi tsiꞌ melbeyob 
qꞌuin. Marta tsiꞌ weꞌsayob. Yaꞌ 
buchul Lázaro yicꞌot Jesús yicꞌot 
yañoꞌ bʌ tiꞌ tꞌejl mesa. 3 María tsiꞌ 

chꞌʌmʌ ojlil kilo perfume i cꞌabaꞌ 
nardo wen letsem bʌ i tojol. Tsiꞌ 
bombe i yoc Jesús. Tsiꞌ sujcube i 
yoc tiꞌ tsutsel i jol. Tsaꞌ wen pujqui 
i yujtsꞌil perfume ti pejtelel i mal 
otot.
4

 Juntiquil xcʌntꞌan i chaꞌan 
Jesús, i cꞌabaꞌ Judas Iscariote, i 
yalobil Simón, jiñʌch muꞌ bʌ caj i 
yʌcꞌ Jesús tiꞌ cꞌʌb i contra, tsiꞌ yʌlʌ: 
5

 ¿Chucoch maꞌanic tsaꞌ chojni jini 
perfume ti joꞌlujuncꞌal denario 
chaꞌan mi la cʌqꞌuen taqꞌuin jini 
mach bʌ añobic i chubʌꞌan? cheꞌen. 
6

 Cheꞌ tsiꞌ yʌlʌ Judas. Pero maꞌanic 
tsiꞌ pꞌunta jini mach bʌ añobic i 
chubʌꞌan. Cheꞌ jach tsiꞌ yʌlʌ come 
xujchꞌ. Cʌntʌbil i chaꞌan jini bolsa 
baꞌ tsiꞌ yotsayob taqꞌuin. Tsiꞌ bajñel 
cꞌʌñʌ lamital. 7 Jesús tsiꞌ sube: 
Mach a ticꞌ jini xꞌixic. Lotol i chaꞌan 
jini perfume chaꞌan i yorajlel cheꞌ 
mic mujquel. 8 Come ti pejtelel ora 
añob laꞌ wicꞌot jini mach bʌ añobic 
i chubʌꞌan. Joñon mach ti pejtelelic 
ora wʌꞌ añon laꞌ wicꞌot, cheꞌen.

9
 Cabʌl judíojob tsiꞌ yubiyob 

yaꞌʌch an Jesús. Tsaꞌ tiliyob, mach 
chaꞌanic jach miꞌ qꞌuelob Jesús pero 
chaꞌan miꞌ qꞌuelob Lázaro jaꞌel tsaꞌ 
bʌ i teche chꞌojyel baꞌan chʌmeñoꞌ 
bʌ. 10 Jini ñuc bʌ motomajob tsiꞌ 
comol pejcayob i bʌ chaꞌan yomob i 
tsʌnsan Lázaro jaꞌel. 11 Come cabʌl 
judíojob tsaꞌ bʌ i qꞌueleyob Lázaro 
tsiꞌ cʌyʌ i tsajcañob jini motomajob. 
Tsiꞌ ñopoyob Jesús.

I subentel i ñuclel cheꞌ bʌ tsaꞌ ochi ti 
Jerusalén 

(Mt. 21.1‑11; Mr. 11.1‑11; Lc. 19.28‑40)
12

 Ti yijcꞌʌlal cabʌlob tsaꞌ tiliyob 
ti qꞌuiñijel. Tsiꞌ yubiyob wolix i tilel 

Jesús ti Jerusalén. 13 Tsiꞌ chꞌʌmʌyob 
i yopol chꞌib. Tsaꞌ majli i tajob tilel 
Jesús. Cꞌam tsiꞌ chaꞌleyob tꞌan: 
Cotañet. Laꞌ sujbic a ñuclel, jatet 
muꞌ bʌ a tilel tiꞌ cꞌabaꞌ lac Yum, i 
Reyet Israel, cheꞌob. 14 Jesús tsiꞌ 
taja tsijiꞌ bʌ burro. Cꞌʌchʌl tsaꞌ tili 
cheꞌ bajcheꞌ tsꞌijbubil: 15 “Mach mi 
laꞌ chaꞌlen bʌqꞌuen, xꞌixicob yaꞌ bʌ 
añetla ti Sion. Awilan, tal laꞌ Rey 
cꞌʌchʌl ti tsijiꞌ burro”. Cheꞌʌch 
tsꞌijbubil. 16 Jini xcʌntꞌañob i chaꞌan 
maꞌanic tsiꞌ ñaxan chꞌʌmbeyob 
isujm chuqui woliꞌ yujtel. Ti wiꞌil 
cheꞌ bʌ tsaꞌ aqꞌuenti i ñuclel Jesús, 
tsiꞌ ñaꞌtayob chuqui tac tsꞌijbubil 
chaꞌan Jesús yicꞌot chuqui tac tsaꞌ 
tumbenti ti pañimil.
17

 Cabʌl winicob tsaꞌ bʌ i piꞌleyob 
majlel Jesús cheꞌ bʌ tsiꞌ pʌyʌ 
loqꞌuel Lázaro ti mucoñibʌl cheꞌ bʌ 
tsiꞌ teche chꞌojyel baꞌan chʌmeñoꞌ 
bʌ, tsaꞌ caji i subob chuqui tsiꞌ 
qꞌueleyob. 18 Jini chaꞌan cabʌl tsaꞌ 
majliyob i taj tilel Jesús ti bij, come 
tsiꞌ yubiyob bajcheꞌ tsiꞌ pʌsʌ i yejtal 
i pꞌʌtʌlel. 19 Jini fariseojob tsaꞌ caji 
i subeñob i bʌ: Laꞌ wilan, maꞌanic 
chuqui tsaꞌ mejli lac chaꞌan. Ti 
pejtelel pañimil woliꞌ tsajcañob 
Jesús, cheꞌob.

Yomob i qꞌuel Jesús
20

 An griegojob jaꞌel tsaꞌ bʌ tiliyob 
ti qꞌuiñijel chaꞌan miꞌ chaꞌleñob 
chꞌujutesaya. 21 Tsaꞌ tiliyob baꞌan 
Felipe chꞌoyol bʌ ti Betsaida yaꞌ ti 
Galilea. Tsiꞌ subeyob: Maestro, com j 
qꞌuel lojon Jesús, cheꞌob. 22 Tsaꞌ majli 
Felipe i suben Andrés. Andrés yicꞌot 
Felipe tsaꞌ majli i subeñob Jesús.
23

 Jesús tsiꞌ jacꞌbeyob: I yorajlelix 
mi caj i yʌqꞌuentel i ñuclel i Yalobil 

Winic. 24 Isujm, isujm mic subeñetla: 
Mi maꞌanic miꞌ yajlel ti lum i bʌcꞌ 
trigo, mi maꞌanic miꞌ pʌjqꞌuel, toꞌol 
cheꞌ jach miꞌ yajñel. Mi tsaꞌ mʌjcuyi 
ti lum, miꞌ pasel. Miꞌ yʌcꞌ cabʌl i 
wut. 25 Jini muꞌ bʌ i bajñel cꞌuxbin 
i cuxtʌlel mi caj i sʌt. Jini muꞌ 
bʌ i tsꞌaꞌlen i cuxtʌlel ti pañimil 
woliꞌ cʌntan i cuxtʌlel mach bʌ 
anic miꞌ jilel. 26 Majqui jach yom i 
chaꞌlibeñon queꞌtel, laꞌ i tsajcañon. 
Yaꞌ baꞌ añon mi caj i yajñel c winic 
jaꞌel. Mi an majch miꞌ chaꞌlibeñon 
queꞌtel, ñuc mi caj i qꞌuejlel chaꞌan 
c Tat.
27

 Wen chꞌijiyem jax woli cubin 
tic pusicꞌal wʌle. ¿Chuqui yom 
mic sub? ¿Yom ba mic sub: “C Tat 
coltañon chaꞌan maꞌanic chuqui 
miꞌ yujtel ti ili ora”? Mach cheꞌiqui 
come tsaꞌ tiliyon chaꞌan mic chʌmel 
ti ili ora. 28 C Tat, pʌsʌ i ñuclel a 
cꞌabaꞌ, cheꞌen Jesús. Jini chaꞌan tsaꞌ 
tili tꞌan chꞌoyol bʌ ti panchan. Tsiꞌ 
yʌlʌ: Tsaꞌix c pʌsʌ i ñuclel j cꞌabaꞌ. 
Mi caj c chaꞌ pʌs, cheꞌen. 29 Jini 
añoꞌ bʌ yicꞌot Jesús tsiꞌ yubiyob tꞌan. 
Tsiꞌ yʌlʌyob: I tꞌañʌch chajc, cheꞌob. 
Yañoꞌ bʌ tsiꞌ yʌlʌyob: Juntiquil 
ángel tsiꞌ pejca Jesús, cheꞌob. 
30

 Jesús tsiꞌ subeyob: Maꞌanic tsaꞌ 
tili jini tꞌan chaꞌañon, pero tsaꞌ tili 
chaꞌañetla. 31 Wʌle mi caj i mejlelob 
winicob xꞌixicob ti pañimil chaꞌan i 
mul. Wʌle mi caj i chojquel loqꞌuel i 
yum jini pañimil. 32 Joñon cheꞌ mic 
letsʌntel ti pañimil, mi caj c pʌy 
tilel pejtelel winicob xꞌixicob baꞌ 
añon. 33 Tsiꞌ subeyob jini tꞌan chaꞌan 
miꞌ chꞌʌmbeñob isujm bajcheꞌ miꞌ 
caj ti chʌmel.

34
 Jini yaꞌ bʌ añob tsiꞌ jacꞌbeyob: 

Tsa cubi lojon mi caj i yajñel jini 

Cristo ti pejtelel ora. ¿Chucoch 
maꞌ wʌl wersa yom miꞌ letsʌntel i 
Yalobil Winic? ¿Majqui jini i Yalobil 
Winic? cheꞌob. 35 Jesús tsiꞌ subeyob: 
Mach jalix wʌꞌan i sʌclel pañimil 
laꞌ wicꞌot. Chaꞌlenla xʌmbal cheꞌ 
anto i sʌclel pañimil laꞌ wicꞌot 
ame miꞌ tajet icꞌchꞌipan bʌ pañimil, 
come jini muꞌ bʌ i chaꞌlen xʌmbal 
ti icꞌchꞌipam bʌ pañimil mach 
yujilic baqui miꞌ majlel. 36 Cheꞌ 
anto i sʌclel pañimil laꞌ wicꞌot, 
ñopola i sʌclel pañimil. Cheꞌ jini, i 
yalobiletla i sʌclel pañimil. Tsaꞌ ujti 
ti tꞌan Jesús. Tsaꞌ majli. Tsiꞌ mʌcʌ i 
bʌ.

Jini judíojob mach yomobic i ñop
37

 Anquese cabʌlix i yejtal i 
pꞌʌtʌlel tsaꞌ bʌ i pʌsʌ tiꞌ wutob, 
maꞌanic tsiꞌ ñopoyob. 38 Cheꞌ jini, tsaꞌ 
tsꞌʌctiyi jini tꞌan subil bʌ i chaꞌan jini 
xꞌaltꞌan Isaías: “C Yum, ¿majqui tsiꞌ 
ñopo lac tꞌan? ¿Majqui tsiꞌ qꞌuelbe 
i pꞌʌtʌlel lac Yum?”cheꞌen. 39 Jini 
chaꞌan maꞌanic tsaꞌ mejli i ñopob, 
come Isaías tsiꞌ subu: 40 “Lac Yum tsiꞌ 
yotsayob ti xpotsꞌ. Tsiꞌ tsʌtsꞌesʌbeyob 
i pusicꞌal, ame i qꞌuelob tiꞌ wut, 
ame i chꞌʌmbeñob isujm tiꞌ pusicꞌal, 
chaꞌan miꞌ sutqꞌuiñob i bʌ, chaꞌan 
mic lajmesañob”. 41 Cheꞌi tsiꞌ chaꞌle 
tꞌan Isaías chaꞌan tsiꞌ wʌn qꞌuelbe i 
ñuclel Jesús.
42

 An yumʌlob jaꞌel tsaꞌ bʌ i 
ñopoyob Jesús. Maꞌanic tsiꞌ subuyob 
i bʌ ame chojquicob loqꞌuel ti 
sinagoga, come tsiꞌ bʌcꞌñayob 
fariseojob. 43 Come tsaꞌ jach i 
mulayob i ñuclel tiꞌ tojlel winicob. 
Maꞌanic tsiꞌ mulayob i ñuclel ti Dios.
44

 Cꞌam tsiꞌ chaꞌle tꞌan Jesús: Jini 
muꞌ bʌ i ñopon, mach cojic jach 

miꞌ ñopon. Miꞌ ñop c Tat tsaꞌ bʌ 
i chocoyon tilel. 45 Jini muꞌ bʌ i 
qꞌuelon miꞌ qꞌuel c Tat tsaꞌ bʌ i 
chocoyon tilel. 46 Joñon i sʌclelon 
pañimil. Tsaꞌ tiliyon ti pañimil 
chaꞌan maꞌanic miꞌ cʌytʌl ti 
icꞌchꞌipan bʌ pañimil jini muꞌ bʌ i 
ñopon.
47

 Maꞌanic mic mel jini muꞌ bʌ 
i yubibeñon c tꞌan mach bʌ anic 
miꞌ jacꞌ. Maꞌanic tsaꞌ tiliyon chaꞌan 
mic mel jini añoꞌ bʌ ti pañimil. Tsaꞌ 
tiliyon chaꞌan mij coltañob. 48 Jini 
mach bʌ yomic i ñopon, mach 
bʌ anic miꞌ jacꞌbeñon c tꞌan, mi 
caj i toj. Jiñʌch c tꞌan muꞌ bʌ caj 
i tsictesʌben i mul ti jini cojix 
bʌ qꞌuin. 49 Come mach tilemic c 
tꞌan tic bajñel pusicꞌal. C Tat tsaꞌ 
bʌ i chocoyon tilel tsiꞌ yʌqꞌueyon 
mandar chaꞌan chuqui yom mic sub. 
50

 Cujil jiñʌch i mandar Dios chaꞌan 
mi cʌqꞌueñob winicob xꞌixicob i 
cuxtʌlel mach bʌ anic miꞌ jilel. Jini 
chaꞌan cheꞌʌch mic sub cheꞌ bajcheꞌ 
tsiꞌ subeyon c Tat, cheꞌen Jesús.

Jesús tsiꞌ pocbeyob i yoc xcʌntꞌañob

13  Cheꞌ maxto tilemic i 
qꞌuiñilel Pascua, yujilix 

Jesús tsaꞌix tili i yorajlel chaꞌan 
miꞌ cʌy pañimil, chaꞌan miꞌ majlel 
baꞌan i Tat. Tsiꞌ cꞌuxbi i chaꞌañoꞌ 
bʌ ti pañimil. Maꞌanic tsiꞌ cʌyʌ i 
cꞌuxbiñob. 2 Tsaꞌ ujtiyob ti weꞌel. 
Jini xiba tsiꞌ ñijcʌbe i pusicꞌal Judas, 
i yalobil Simón Iscariote, chaꞌan miꞌ 
yʌcꞌ Jesús tiꞌ cꞌʌb i contra. 3 Yujil 
Jesús anix tiꞌ wenta pejtelel chuqui 
tac an come i Tat tsiꞌ yʌqꞌue. Yujil 
jaꞌel tsaꞌ tili ti Dios, yujil yaꞌ miꞌ 
chaꞌ majlel baꞌan Dios. 4 Tsaꞌ chꞌojyi 
ti mesa. Tsiꞌ jocho i bujc. Tsiꞌ wel 

cʌchʌ sujcoꞌ cꞌʌbʌl tiꞌ ñʌcꞌ. 5 Tsiꞌ 
jebe jaꞌ ti pocꞌ. Tsaꞌ caji i pocbenob 
i yoc xcʌntꞌañob. Tsiꞌ sujcubeyob ti 
jini pisil tsaꞌ bʌ i cʌchʌ tiꞌ ñʌcꞌ.

6
 Tsaꞌ tili Jesús baꞌan Simón Pedro. 

Pedro tsiꞌ sube: C Yum, ¿muꞌ baꞌ caj 
a pocbeñon coc? cheꞌen. 7 Jesús tsiꞌ 
sube: Jini muꞌ bʌ c chaꞌlen, maꞌanic 
maꞌ chꞌʌmben isujm wʌle. Ti wiꞌil 
mi caj a chꞌʌmben isujm, cheꞌen. 
8

 Pedro tsiꞌ sube: Maꞌanic mi caj 
a pocbeñon coc ti pejtelel ora, 
cheꞌen. Jesús tsiꞌ sube: Mi maꞌanic 
mic poquet, mach c chaꞌañetic, 
cheꞌen. 9 Simón Pedro tsiꞌ sube: 
C Yum, mach jinic jach coc yom 
maꞌ poc. Poco jaꞌel j cꞌʌb yicꞌot c 
jol, cheꞌen. 10 Jesús tsiꞌ sube: Jasʌl 
miꞌ pocbentel i yoc jini pocbilix bʌ. 
Cheꞌ jini, sʌquix ti pejtelel. Jatetla 
sʌquetla, pero mach pejteleticla, 
cheꞌen Jesús. 11 Come yujil Jesús 
majqui mi caj i yʌcꞌ tiꞌ cꞌʌb i 
contra. Jini chaꞌan tsiꞌ subu: “Mach 
pejteleticla”.
12

 Cheꞌ bʌ tsaꞌ ujti i pocbeñob i 
yoc, tsiꞌ chaꞌ chꞌʌmʌ i bujc. Tsaꞌ chaꞌ 
buchle. Tsiꞌ cꞌajtibeyob: ¿Laꞌ wujil 
ba chuqui tsac melbeyetla? 13 Mi 
laꞌ pejcañon ti laꞌ Maestro yicꞌot ti 
laꞌ Yum. Utsꞌat chuqui mi laꞌ wʌl, 
come isujm joñonʌch. 14 Mi tsaꞌix c 
pocbeyet laꞌ woc joñon, laꞌ Yumon, 
laꞌ Maestrojon, cheꞌʌch yom mi 
laꞌ pocben laꞌ bʌ laꞌ woc. 15 Tsac 
pʌsbeyetla chuqui wen chaꞌan 
cheꞌʌch yom mi laꞌ mel jatetla 
jaꞌel cheꞌ bajcheꞌ tsac melbeyetla. 
16

 Isujm, isujm mic subeñetla: Jini 
muꞌ bʌ i melben i yeꞌtel i yum, 
mach ñumen ñuquic bajcheꞌ i yum. 
Jini chocbil bʌ majlel mach ñumen 
ñuquic bajcheꞌ jini tsaꞌ bʌ i choco 

majlel. 17 Mi laꞌ wujilʌch chuqui 
tsac subeyetla, tijicñayetla cheꞌ mi 
laꞌ mel.
18

 Maꞌanic mic pejcañetla ti laꞌ 
pejtelel. Cujil majqui tsac yajca 
chaꞌan miꞌ tsꞌʌctiyel i Tsꞌijbujel Dios 
muꞌ bʌ i yʌl: “Jini tsaꞌ bʌ i cꞌuxu 
waj quicꞌot tsiꞌ contrajiyon”. Cheꞌʌch 
tsꞌijbubil. 19 Tsaꞌix c subeyetla cheꞌ 
maxto ujtemic. Cheꞌ miꞌ yujtel mi 
caj laꞌ ñop Cristojon. 20 Isujm, isujm 
mic subeñetla: Jini muꞌ bʌ i pʌy 
ochel c winic muꞌ bʌ c choc majlel, 
woliꞌ pʌyon ochel jaꞌel. Jini muꞌ bʌ 
i pʌyon ochel woliꞌ pʌy ochel c Tat 
jaꞌel tsaꞌ bʌ i chocoyon tilel, cheꞌen.

Jesús tsiꞌ wʌn alʌ bajcheꞌ mi caj i 
yʌjqꞌuel tiꞌ cꞌʌb i contra 

(Mt. 26.21‑25; Mr. 14.17‑21; Lc. 22.21‑23)
21

 Cheꞌ bʌ tsaꞌ ujti i sub jini tꞌan 
Jesús, wen chꞌijiyem tsaꞌ caji i yubin 
tiꞌ pusicꞌal. Tsiꞌ subu: Isujm, isujm 
mic subeñetla, juntiquil wʌꞌ bʌ an 
laꞌ wicꞌot mi caj i yʌcꞌon tiꞌ cꞌʌb j 
contra, cheꞌen. 22 Jini xcʌntꞌañob 
tsiꞌ qꞌueleyob i bʌ. Mach yujilobic 
majqui. 23 Jesús cꞌuxatax tsiꞌ yubi 
juntiquil xcʌntꞌan i chaꞌan yaꞌ bʌ 
buchul, lʌcꞌʌl tiꞌ tꞌejl. 24 Simón 
Pedro tsiꞌ pʌsbe i cꞌʌb jini xcʌntꞌan 
buchul bʌ tiꞌ tꞌejl Jesús chaꞌan miꞌ 
cꞌajtiben majqui jini muꞌ bʌ caj i 
yʌcꞌ tiꞌ cꞌʌb i contra. 25 Jini yaꞌ bʌ 
buchul tiꞌ tꞌejl Jesús tsiꞌ sube: C 
Yum, ¿majqui? cheꞌen. 26 Jesús 
tsiꞌ jacꞌbe: Jiñʌch muꞌ bʌ cʌqꞌuen 
tsꞌajbil bʌ waj, cheꞌen. Cheꞌ bʌ tsaꞌ 
ujti i tsꞌaj waj, tsiꞌ yʌqꞌue Judas i 
yalobil Simón Iscariote. 27 Cheꞌ bʌ 
tsiꞌ chꞌʌmʌ jini tsꞌajbil bʌ waj Judas, 
tsaꞌ ochi Satanás tiꞌ pusicꞌal. Jesús 
tsiꞌ sube: Jini muꞌ bʌ caj a chaꞌlen, 

chaꞌlen ti ora, cheꞌen. 28 Jini añoꞌ 
bʌ tiꞌ tꞌejl mesa mi juntiquilic tsiꞌ 
chꞌʌmbe isujm chucoch tsiꞌ sube 
jini tꞌan. 29 Come ojlil tsiꞌ yʌlʌyob 
tiꞌ pusicꞌal, ticꞌʌl mi Jesús tsiꞌ sube 
Judas i mʌn chuqui tac yom chaꞌan 
qꞌuin, come jini Judas woliꞌ cʌntan 
jini bolsa. Tsiꞌ chaꞌ ñaꞌtayob, ticꞌʌl 
mi tsiꞌ sube i yʌqꞌuen taqꞌuin jini 
mach bʌ anic i chubʌꞌan. Cheꞌ tsiꞌ 
yʌlʌyob tiꞌ pusicꞌal. 30 Cheꞌ bʌ tsaꞌ 
ujti i chꞌʌm tsꞌajbil bʌ waj Judas, 
tsaꞌ loqꞌui ti ora. Acꞌʌlelix.

Tsijiꞌ bʌ mandar
31

 Cheꞌ loqꞌuemix Judas, Jesús tsiꞌ 
yʌlʌ: Wʌle tsaꞌix aqꞌuenti i ñuclel i 
Yalobil Winic. Tsaꞌix pʌsle i ñuclel 
Dios tiꞌ Yalobil. 32 Mi tsaꞌix pʌsle 
i ñuclel Dios tiꞌ Yalobil, mi caj i 
pʌstʌl i ñuclel i Yalobil ti Dios. Dios 
miꞌ caj i bʌcꞌ tsictesan i ñuclel i 
Yalobil. 33 Calobilob, jumucꞌ jach wʌꞌ 
añon laꞌ wicꞌot. Mi caj laꞌ sajcañon. 
Cheꞌ bajcheꞌ tsac sube judíojob, cheꞌ 
jaꞌel mic subeñetla: Yaꞌ baꞌ mic 
majlel, mach mejlic laꞌ majlel. 34 Mi 
cʌqꞌueñetla tsijib mandar: Cꞌuxbin 
laꞌ bʌ. Cheꞌ bajcheꞌ tsaj cꞌuxbiyetla, 
cheꞌ yom miꞌ laꞌ cꞌuxbin laꞌ bʌ. 
35

 Cheꞌ jini, pejtelel winicob mi caj i 
ñaꞌtañob xcʌntꞌañetla c chaꞌan cheꞌ 
mi laꞌ cꞌuxbin laꞌ bʌ, cheꞌen Jesús.

Pedro mi caj i yʌl mach i cʌñʌyic 
Jesús 

(Mt. 26.31‑35; Mr. 14.27‑31; Lc. 22.31‑34)
36

 Simón Pedro tsiꞌ cꞌajtibe: C 
Yum, ¿baqui maꞌ majlel? cheꞌen. 
Jesús tsiꞌ jacꞌbe: Yaꞌ baꞌ mic majlel 
maxto anic mi mejlel a tsajcañon 
majlel, cheꞌen. 37 Pedro tsiꞌ sube: 
C Yum, ¿chucoch maxto mejlic c 

tsajcañet majlel? Mi caj cʌcꞌ c bʌ ti 
chʌmel chaꞌañet, cheꞌen. 38 Jesús tsiꞌ 
sube: ¿Muꞌ ba a wʌcꞌ a bʌ ti chʌmel 
chaꞌañon? Isujm, isujm mic subeñet, 
cheꞌ maxto anic tsiꞌ chaꞌle uqꞌuel 
tat mut, uxyajl mi caj a sub mach a 
cʌñʌyonic, cheꞌen.

Jesús yicꞌot i Tat

14  Mach laꞌ mel laꞌ pusicꞌal. 
Mi laꞌ ñop Dios. Ñopoyon 

jaꞌel. 2 Tiꞌ yotot c Tat an cabʌl 
chumlibʌl. Machic an chumlibʌl, 
tsac subeyetla, come mic majlel 
c chajpʌbeñetla laꞌ wajñib. 3 Mi 
tsaꞌix majli c chajpan laꞌ wajñib, 
chaꞌ talon c pʌyetla majlel baꞌ añon, 
chaꞌan yaꞌ baꞌ añon, yaꞌ añetla jaꞌel. 
4

 Laꞌ wujil baqui mic majlel. Cʌñʌl 
laꞌ chaꞌan i bijlel, cheꞌen. 5 Tomás 
tsiꞌ sube: C Yum, mach cujilic lojon 
baqui maꞌ majlel. ¿Bajcheꞌ mi mejlel 
j cʌn lojon i bijlel? cheꞌen. 6 Jesús 
tsiꞌ sube: Joñon i bijlelon isujmlelon, 
i cuxtʌlelon. Maꞌanic majch miꞌ 
cꞌotel baꞌan c Tat, jini jach am bʌ 
tic wenta. 7 Tsaꞌic laꞌ cʌñʌyon, tsaꞌ 
laꞌ cʌñʌ c Tat jaꞌel. Wʌle cʌñʌlix 
laꞌ chaꞌan c Tat. Tsaꞌix laꞌ qꞌuele, 
cheꞌen.

8
 Felipe tsiꞌ sube: C Yum, 

pʌsbeñon lojon a Tat. Jasʌl mi 
tsaꞌ pʌsʌ, cheꞌen. 9 Jesús tsiꞌ sube: 
Cabʌlix ora wʌꞌ añon laꞌ wicꞌot. 
¿Mach ba anic tsaꞌ cʌñʌyon, Felipe? 
Jini tsaꞌ bʌ i qꞌueleyon, tsaꞌix i 
qꞌuele c Tat. ¿Chucoch maꞌ wʌl, 
cheꞌ jini: “Pʌsbeñon lojon a Tat”? 
cheꞌet. 10 ¿Mach ba anic maꞌ ñop 
añon tic Tat, c Tat an ti joñon? Jini 
tꞌan muꞌ bʌ c subeñetla, maꞌanic 
mic sub tic bajñelil. C Tat muꞌ bʌ i 
yajñel ti joñon woliꞌ mel jini eꞌtel 

quicꞌot. 11 Ñopoyon, añon tic Tat, c 
Tat an ti joñon. Mi maꞌanic mi laꞌ 
ñop c tꞌan, ñopoyon chaꞌan queꞌtel. 
12

 Isujm, isujm mic subeñetla, jini 
muꞌ bʌ i ñopon, mi caj i chaꞌlen jini 
eꞌtel muꞌ bʌ c chaꞌlen jaꞌel. Ñumen 
ñuc bajcheꞌ tsac chaꞌle mi caj i 
chaꞌlen, come mic majlel baꞌan c 
Tat. 13 Pejtelel chuqui tac mi laꞌ 
cꞌajtiben c Tat tij cꞌabaꞌ, mi caj c 
chaꞌlen chaꞌan miꞌ tsictiyel i ñuclel 
c Tat tiꞌ Yalobil. 14 Mi an chuqui mi 
laꞌ cꞌajtin tij cꞌabaꞌ, joñon mi caj c 
jacꞌ.

Jini Chꞌujul bʌ Espíritu
15

 Mi cꞌux mi laꞌ wubiñon, mi caj 
laꞌ jacꞌbeñon c mandar. 16 Joñon 
mi caj j cꞌajtiben c Tat. Mi caj i 
yʌqꞌueñetla yambʌ laꞌ waj Piꞌleya, 
chaꞌan miꞌ yajñel laꞌ wicꞌot ti 
pejtelel ora. 17 Jiñʌch jini Espíritu 
muꞌ bʌ i pʌs i sujmlel Dios. Jini i 
chaꞌañoꞌ bʌ pañimil mach mejlic 
i yʌqꞌuentelob, come maꞌanic miꞌ 
qꞌuelob, maꞌanic miꞌ cʌñob jaꞌel. 
Jatetla mi laꞌ cʌn, come miꞌ yajñel 
laꞌ wicꞌot. Mi caj i yajñel ti laꞌ 
pusicꞌal.
18

 Maꞌanic mi caj j cʌyetla ti mebaꞌ.
Chaꞌ talon baꞌ añetla. 19 Jumucꞌ jach, 
maꞌanic mi caj i chʌn qꞌueloñob 
jini añoꞌ bʌ ti pañimil. Jatetla mi laꞌ 
qꞌuelon. Chaꞌan cuxulon, mi caj laꞌ 
taj laꞌ cuxtʌlel jaꞌel. 20 Ti jini jach bʌ 
qꞌuin mi caj laꞌ ñaꞌtan añon tic Tat, 
añetla ti joñon, añon ti jatetla.
21

 Jini muꞌ bʌ i cʌn c mandar, 
muꞌ bʌ i jacꞌ, jiñʌch muꞌ bʌ i 
cꞌuxbiñon. Jini muꞌ bʌ i cꞌuxbiñon, 
mi caj i cꞌuxbintel chaꞌan c Tat. 
Joñon mi caj j cꞌuxbin jaꞌel. Mi caj 
cʌqꞌueñetla laꞌ wen cʌñon. Cheꞌ 

tsiꞌ yʌlʌ Jesús. 22 Yañʌch bʌ Judas, 
mach jinic Judas Iscariote, tsiꞌ 
sube: C Yum, ¿chucoch mi caj a 
wʌqꞌueñon lojon c wen cʌñet, cheꞌ 
maꞌanic maꞌ wʌqꞌueñob i cʌñet 
jini i chaꞌañoꞌ bʌ pañimil? cheꞌen 
Judas. 23 Jesús tsiꞌ sube: Jini muꞌ 
bʌ i cꞌuxbiñon mi caj i jacꞌbeñon c 
tꞌan. Mi caj i cꞌuxbintel chaꞌan c Tat. 
Mi caj c tilel lojon baꞌan. Mi caj c 
chaꞌlen lojon chumtʌl quicꞌot. 24 Jini 
mach bʌ anic miꞌ cꞌuxbiñon maꞌanic 
miꞌ jacꞌbeñon c tꞌan. Jini tꞌan tsaꞌ 
bʌ laꞌ wubi mach c chaꞌanic. I 
chaꞌañʌch c Tat tsaꞌ bʌ i chocoyon 
tilel.
25

 Tsac subeyetla jini tꞌan cheꞌ 
wʌꞌto añon laꞌ wicꞌot. 26 C Tat mi caj 
i choc tilel laꞌ waj Piꞌleya tij cꞌabaꞌ. 
Jiñʌch Chꞌujul bʌ Espíritu. Jini mi 
caj i cʌntesañetla pejtelel chuqui an. 
Mi caj i yʌqꞌueñetla laꞌ chaꞌ ñaꞌtan 
pejtelel chuqui tsac subeyetla.
27

 Mic ñʌchꞌchocobeñetla laꞌ 
pusicꞌal. Jiñʌch i ñʌchꞌtilel c pusicꞌal 
muꞌ bʌ cʌqꞌueñetla. Mach lajalic 
bajcheꞌ mi laꞌ taj ti pañimil. Mach 
laꞌ mel laꞌ pusicꞌal. Mach laꞌ chaꞌlen 
bʌqꞌuen. 28 Tsaꞌ laꞌ wubi chuqui tsac 
subeyetla: “Mic majlel, pero mic 
chaꞌ tilel baꞌ añetla”. Tsaꞌic laꞌ wen 
cꞌuxbiyon, tijicña laꞌ pusicꞌal chaꞌan 
tsac subeyetla mic majlel baꞌan c Tat, 
come ñumen ñuc c Tat bajcheꞌ joñon. 
29

 Wʌle tsaꞌix c subeyetla cheꞌ maxto 
anic tsaꞌ ujti, chaꞌan mi laꞌ ñopon 
baꞌ ora miꞌ yujtel. 30 Mach chʌn 
cabʌlix mic pejcañetla, come tal i 
yum pañimil. Maꞌanic i pꞌʌtʌlel tij 
contra. 31 Mic chaꞌlen cheꞌ bajcheꞌ tsiꞌ 
subeyon c Tat ti mandar chaꞌan miꞌ 
ñaꞌtañob ti pejtelel pañimil, cꞌux mi 
cubin c Tat. Chꞌojyenla. Conla.

Jesús jini Isujm bʌ Acꞌ

15  Joñon jini Isujm bʌ Acꞌon. 
C Tat jiñʌch Xpora. 2 Jini 

miꞌ tsep loqꞌuel pejtelel j cꞌʌb mach 
bʌ anic miꞌ yʌcꞌ i wut. Pejtelel muꞌ 
bʌ i yʌcꞌ i wut, mi caj i porajin 
chaꞌan ñumen cabʌl miꞌ yʌcꞌ i wut. 
3

 Sʌquetixla chaꞌan jini tꞌan tsaꞌ bʌ c 
subeyetla. 4 Ajñenla ti joñon. Joñon 
jaꞌel mi caj cajñel ti jatetla. I cꞌʌb 
acꞌ maꞌanic mi mejlel i yʌcꞌ i wut 
tiꞌ bajñelil, cheꞌ maꞌanic miꞌ yajñel 
tiꞌ yʌqꞌuil. Cheꞌ jaꞌel jatetla mach 
mejlic laꞌ wʌcꞌ laꞌ wut, cheꞌ maꞌanic 
mi laꞌ wajñel ti joñon.
5

 Joñon jini Acꞌon, jatetla j 
cꞌʌbetla. Jini muꞌ bʌ i yajñel ti 
joñon cheꞌ woli cajñel ti jini winic, 
jiñʌch muꞌ bʌ i yʌcꞌ cabʌl i wut. 
Maꞌanic chuqui mi mejlel laꞌ mel 
mi maꞌanic mi laꞌ wajñel ti joñon. 
6

 Jini mach bʌ anic miꞌ yajñel ti 
joñon, mi caj i chojquel loqꞌuel cheꞌ 
bajcheꞌ mach bʌ wenic bʌ i cꞌʌb acꞌ. 
Miꞌ tiquin. Mi caj i tempʌyel chaꞌan 
miꞌ chojquel ti cꞌajc. 7 Mi woli laꞌ 
wajñel ti joñon, mi woliꞌ yajñel c 
tꞌan ti jatetla, cꞌajtinla chuqui tac 
jach laꞌ wom, mi caj laꞌ jacꞌbentel. 
8

 Miꞌ caj ti pʌstʌl i ñuclel c Tat, 
cheꞌ mi laꞌ wʌcꞌ cabʌl laꞌ wut. Cheꞌ 
jini, xcʌntꞌañetla c chaꞌan. 9 Cheꞌ 
bajcheꞌ tsiꞌ cꞌuxbiyon c Tat, cheꞌ 
jaꞌel tsaj cꞌuxbiyetla. Chʌn ajñenla 
tij cꞌuxbiya. 10 Mi woli laꞌ jacꞌbeñon 
c mandar, mi caj c chʌn cꞌuxbiñetla. 
Cheꞌ jaꞌel tsac jacꞌbe i mandar c Tat. 
Wolic chʌn cꞌuxbintel tic Tat.
11

 Jini tꞌan tsac subeyetla chaꞌan 
miꞌ yajñel ti laꞌ pusicꞌal i tijicñʌyel 
c pusicꞌal, chaꞌan miꞌ tsꞌʌctiyel i 
tijicñʌyel laꞌ pusicꞌal. 12 Jiñʌch c 

mandar: Cꞌuxbin laꞌ bʌ cheꞌ bajcheꞌ 
tsaj cꞌuxbiyetla. 13 Jiñʌch ñuc bʌ 
cꞌuxbiya cheꞌ an majch miꞌ yʌcꞌ i bʌ 
ti chʌmel chaꞌan i piꞌʌlob. Maꞌanic 
majch ñumen cabʌl i cꞌuxbiya 
bajcheꞌ jini. 14 Jatetla c piꞌʌletla cheꞌ 
mi laꞌ chaꞌlen chuqui mic subeñetla. 
15

 Maꞌanic mic chʌn pejcañetla 
tic winic, come jini winic am bʌ 
tiꞌ yum mach yujilic chuqui miꞌ 
chaꞌlen i yum. Mic pejcañetla tic 
piꞌʌl, come pejtelel chuqui tsa 
cubi tic Tat, tsaꞌix cʌqꞌueyetla 
laꞌ ñop. 16 Jatetla maꞌanic tsaꞌ la 
yajcayon. Joñon tsac yajcayetla. Tsa 
cʌqꞌueyetla laꞌ weꞌtel chaꞌan mi laꞌ 
majlel laꞌ wʌcꞌ laꞌ wut muꞌ bʌ caj i 
jalijel, chaꞌan miꞌ yʌqꞌueñetla c Tat 
pejtelel chuqui mi laꞌ cꞌajtiben tij 
cꞌabaꞌ. 17 Jiñʌch c mandar chaꞌan mi 
laꞌ chʌn cꞌuxbin laꞌ bʌ.

Jini añoꞌ bʌ ti pañimil miꞌ tsꞌaꞌleñetla
18

 Mi tsꞌaꞌ miꞌ qꞌueletla jini i 
chaꞌañoꞌ bʌ pañimil, ñaꞌtanla 
tsꞌaꞌ tsiꞌ qꞌueleyoñob ti ñaxan. 19 I 
chaꞌañoꞌ bʌ pañimil miꞌ cꞌuxbiñob 
i bʌ. I chaꞌañeticla pañimil, miꞌ 
cꞌuxbiñetla. Mach i chaꞌañeticla 
pañimil, come tsac yajcayetla. 
Jini chaꞌan jini añoꞌ bʌ ti pañimil 
miꞌ tsꞌaꞌleñetla. 20 Ñaꞌtanla jini 
tꞌan tsaꞌ bʌ c subeyetla: “Jini muꞌ 
bʌ i melben i yeꞌtel i yum mach 
ñumen ñuquic bajcheꞌ i yum”. Mi 
tsiꞌ ticꞌlayoñob, mi caj i ticꞌlañetla 
jaꞌel. Mi tsiꞌ jacꞌʌyob c tꞌan, mi caj i 
jacꞌob laꞌ tꞌan jaꞌel. 21 Cheꞌʌch mi caj 
i melbeñetla i chaꞌañoꞌ bʌ pañimil 
chaꞌan tiꞌ caj j cꞌabaꞌ, come maꞌanic 
miꞌ cʌñob jini tsaꞌ bʌ i chocoyon 
tilel. 22 Machic tsaꞌ tiliyon, machic 
tsac pejcayob, maꞌañobic i mul. 

Wʌle añob i mul. Mach mejlic i 
subob maꞌañobic i mul. 23 Jini muꞌ 
bʌ i tsꞌaꞌleñon, miꞌ tsꞌaꞌlen c Tat 
jaꞌel. 24 Maꞌanic majch tsiꞌ mele 
ñuc bʌ i yeꞌtel cheꞌ bajcheꞌ tsac 
mele tiꞌ tojlelob. Machic tsac mele, 
maꞌañobic i mul. Wʌle tsaꞌix i 
qꞌueleyob. Miꞌ tsꞌaꞌleñoñob quicꞌot 
c Tat jaꞌel. 25 Cheꞌ jini, miꞌ tsꞌʌctiyel 
jini tꞌan tsꞌijbubil bʌ ti mandar: “Tsiꞌ 
tsꞌaꞌleyoñob chaꞌan jach yomob”. 
26

 Mi caj c chocbeñetla tilel laꞌ waj 
Piꞌleya chꞌoyol bʌ tic Tat. Jiñʌch 
jini Espíritu chꞌoyol bʌ tic Tat muꞌ 
bʌ i tsꞌʌctesan i sujmlel c tꞌan. Cheꞌ 
miꞌ tilel mi caj i yʌcꞌon ti cʌjñel. 
27

 Jatetla jaꞌel mi caj laꞌ wʌcꞌon ti 
cʌjñel, come añetla quicꞌot cꞌʌlʌl tiꞌ 
cajibal j cʌntesa.

16  Tsac subeyetla jini tꞌan 
chaꞌan maꞌanic miꞌ tejchel 

tile bixel bʌ laꞌ pusicꞌal. 2 Jini 
judíojob mi caj i choquetla loqꞌuel 
ti sinagoga. Mi caj i cꞌotel i yorajlel 
cheꞌ mi caj i lon ñaꞌtañob utsꞌat 
woliꞌ melbeñob i yeꞌtel Dios cheꞌ 
miꞌ tsʌnsañetla. 3 Cheꞌʌch mi caj i 
chaꞌleñob, come mach i cʌñʌyobic c 
Tat. Maꞌanic tsiꞌ cʌñʌyoñob jaꞌel.

I yeꞌtel Chꞌujul bʌ Espíritu
4

 Tsac subeyetla chuqui tac 
tal chaꞌan mi laꞌ ñaꞌtan baꞌ ora 
miꞌ yujtel, jiñʌch tsaꞌ bʌ c wʌn 
subeyetla. Maꞌanic tsac subeyetla 
cheꞌ tiꞌ cajibal, come wʌꞌ to añon 
laꞌ wicꞌot. 5 Wʌle mic majlel baꞌan 
jini tsaꞌ bʌ i chocoyon tilel. Mi 
juntiquileticla woliꞌ cꞌajtibeñon 
baqui mic majlel. 6 Pero wen 
chꞌijyem jax laꞌ pusicꞌal chaꞌan 
c tꞌan tsaꞌ bʌ c subeyetla. 7 Mic 
subeñetla ti isujm: Ñumen utsꞌat 

chaꞌañetla mi tsaꞌ majliyon. Mi 
maꞌanic mic majlel, mach talic 
laꞌ waj Piꞌleya baꞌ añetla. Cheꞌ 
majlemonix mi caj c chocbeñetla 
tilel. 8 Cheꞌ julemix laꞌ waj Piꞌleya, 
mi caj i jecꞌbeñob i pusicꞌal winicob 
xꞌixicob ti pañimil chaꞌan miꞌ 
tsictesʌbeñob i mul yicꞌot toj bʌ c 
pusicꞌal yicꞌot tojmulil. 9 Mi caj i 
ñaꞌtañob añob i mul chaꞌan maꞌanic 
tsiꞌ ñopoyoñob. 10 Mi caj i ñaꞌtañob 
toj c pusicꞌal, come mic majlel 
baꞌan c Tat. Maꞌanix mi caj laꞌ chʌn 
qꞌuelon. 11 Mi caj i ñaꞌtañob an 
tojmulil, come otsʌbilix ti tojmulil i 
yum pañimil.
12

 An to cabʌl chuqui com c 
subeñetla. Maxto mejlic laꞌ luꞌ 
chꞌʌmben i sujmlel. 13 Cheꞌ julemix 
jini Espíritu muꞌ bʌ i pʌs i sujmlel, 
mi caj i yʌqꞌueñetla laꞌ cʌn pejtelel 
i sujmlel. Come maꞌanic miꞌ cꞌʌn i 
bajñel pusicꞌal i tsictesan chuqui 
tac miꞌ sub. Miꞌ sub pejtelel chuqui 
tac miꞌ yubin. Miꞌ caj i subeñetla 
chuqui tac tal. 14 Mi caj i pʌs c 
ñuclel, come mi caj i luꞌ chꞌʌm 
tiꞌ wenta. Mi caj i yʌqꞌueñetla laꞌ 
cʌn. 15 Pejtelel chuqui an i chaꞌan 
c Tat, c chaꞌañʌch. Jini chaꞌan 
tsac subeyetla mi caj i luꞌ chꞌʌm tiꞌ 
wenta. Mi caj i yʌqꞌueñetla laꞌ cʌn.

Mi caj i qꞌuextiyel i chꞌijiyemlel 
laꞌ pusicꞌal tiꞌ tijicñʌyel

16
 Jumucꞌ jax maꞌanix mi caj laꞌ 

qꞌuelon. Ti yambʌ jumucꞌ to mi caj 
laꞌ chaꞌ qꞌuelon, come mic majlel 
baꞌan c Tat, cheꞌen. 17 Jini chaꞌan 
jini xcʌntꞌañob i chaꞌan tsaꞌ caji i 
cꞌajtibeñob i bʌ: ¿Chuqui jini muꞌ 
bʌ i subeñonla Jesús? “Jumucꞌ jax”, 
cheꞌen, “maꞌanic mi caj laꞌ qꞌuelon. 

Ti yambʌ jumucꞌ to mi caj laꞌ chaꞌ 
qꞌuelon, come mic majlel baꞌan 
c Tat”. 18 Jini chaꞌan tsiꞌ yʌlʌyob: 
¿Chuqui i sujmlel cheꞌ miꞌ yʌl Jesús, 
jumucꞌ to? Maꞌanic mi lac chꞌʌmben 
isujm chuqui miꞌ yʌl, cheꞌob.
19

 Tsiꞌ ñaꞌta Jesús chuqui yom i 
cꞌajtibeñob. Tsiꞌ subeyob: ¿Muꞌ ba 
laꞌ cꞌajtiben laꞌ bʌ chuqui i sujmlel 
c tꞌan tsaꞌ bʌ cʌlʌ: “Jumucꞌ maꞌanic 
mi caj laꞌ qꞌuelon. Ti yambʌ jumucꞌ 
to mi caj laꞌ chaꞌ qꞌuelon”? 20 Isujm, 
isujm mic subeñetla: Jatetla mi 
caj laꞌ chaꞌlen uqꞌuel, mi caj laꞌ 
mel laꞌ pusicꞌal. Jini añoꞌ bʌ ti 
pañimil tijicña mi caj i yubiñob. 
Jatetla chꞌijyem jax mi caj laꞌ 
wubin. Ti wiꞌil mi caj i qꞌuextʌyel i 
chꞌijiyemlel laꞌ pusicꞌal tiꞌ tijicñʌyel. 
21

 Cheꞌ i yorajlelix mi caj i yilan 
pañimil alʌl, miꞌ yubin wocol i ñaꞌ 
chaꞌan bajqꞌuel. Ti wiꞌil, cheꞌ tsaꞌix 
i meqꞌue alʌl, maꞌanix chʌn cꞌajal 
i chaꞌan i wocol, come tijicñayix 
i pusicꞌal chaꞌan tsiꞌ yila pañimil 
i yalobil. 22 Jatetla jaꞌel wocol mi 
laꞌ wubin wʌle. Joñon mi caj c chaꞌ 
qꞌueletla. Tijicña mi caj laꞌ wubin. 
Maꞌanic majch mi mejlel i yʌcꞌ ti 
jilel i tijicñʌyel laꞌ pusicꞌal. 23 Ti jini 
qꞌuin maꞌanic mi caj laꞌ cꞌajtibeñon 
i sujmlel c tꞌan. Isujm, isujm mic 
subeñetla, pejtelel chuqui mi laꞌ 
cꞌajtiben c Tat tij cꞌabaꞌ, mi caj i 
yʌqꞌueñetla. 24 Cꞌʌlʌl wʌle maꞌanic 
chuqui tsaꞌ laꞌ cꞌajti tij cꞌabaꞌ.
Cꞌajtinla. Mi caj laꞌ wʌqꞌuentel 
chaꞌan miꞌ tsꞌʌctiyel i tijicñʌyel laꞌ 
pusicꞌal.

Tsac tꞌuchta i pꞌʌtʌlel pañimil
25

 Jini tꞌan tsac subeyetla ti lajiya. 
Tal i yorajlel cheꞌ maꞌanic mic 

chʌn pejcañetla ti lajiya. Mi caj 
c subeñetla i sujmlel c Tat ti wen 
tsiquil bʌ tꞌan. 26 Ti jini qꞌuin mi caj 
laꞌ chaꞌlen cꞌajtiya tij cꞌabaꞌ. Maꞌanic 
wolic subeñetla mi caj j cꞌajtiben lac 
Tat chaꞌañetla. 27 Come c Tat jaꞌel 
miꞌ cꞌuxbiñetla, come jatetla mi laꞌ 
cꞌuxbiñon. Tsaꞌix laꞌ ñopo tilemon 
ti Dios. 28 Tsaꞌ loqꞌuiyon tilel baꞌan 
c Tat. Tsaꞌ tiliyon ti pañimil. Ti 
yambʌ ora mi caj j cʌy pañimil. Mi 
caj c chaꞌ majlel baꞌan c Tat, cheꞌen.
29

 Jini xcʌntꞌañob i chaꞌan tsiꞌ 
subeyob: Awilan, tsiquilʌch i 
sujmlel a tꞌan wʌle. Mach ti lajiyajic 
woliyet ti tꞌan. 30 Cujilix lojon a 
wujilʌch pejtelel chuqui tac an. 
Mach yomic maꞌ cʌntesʌntel ti 
winicob. Jini chaꞌan mic ñop lojon 
tilemet ti Dios, cheꞌob. 31 Jesús tsiꞌ 
cꞌajtibeyob: ¿Muꞌ ba laꞌ ñop wʌle? 
32

 Awilan, tal i yorajlel, i yorajelix 
wʌle, mi caj laꞌ pam pujquel. Ti 
jujuntiquiletla mi caj laꞌ sujtel ti laꞌ 
wotot. Mi caj laꞌ cʌyon tic bajñelil. 
Pero mach c bajñelic, come an 
quicꞌot c Tat. 33 Tsac subeyetla jini 
tꞌan chaꞌan mi laꞌ taj i ñʌchꞌtilel laꞌ 
pusicꞌal ti joñon. Ti pañimil mi caj 
laꞌ taj wocol. Laꞌ ñucꞌac laꞌ pusicꞌal, 
come tsac jisʌbe i yumʌntel 
pañimil, cheꞌen.

Jesús tsiꞌ taja ti oración 
xcʌntꞌañob i chaꞌan

17  Jesús tsiꞌ subeyob jini tꞌan. 
Tsiꞌ letsa i wut ti panchan. 

Tsiꞌ yʌlʌ: C Tat, i yorajlelix wʌle. 
Pʌsʌ i ñuclel a Walobil, chaꞌan miꞌ 
pʌs a ñuclel a Walobil jaꞌel. 2 Come 
tsaꞌ wotsa pejtelel winicob xꞌixicob 
tic pꞌʌtʌlel chaꞌan mi cʌqꞌueñob 
i cuxtʌlel mach bʌ anic miꞌ jilel 

ti pejtelelob tsaꞌ bʌ a wʌqꞌueyon. 
3

 Jiñʌch i cuxtʌlel mach bʌ anic 
miꞌ jilel, cheꞌ miꞌ cʌñetob jini 
mero Dios, jini cojach bʌ, yicꞌot 
Jesucristo, tsaꞌ bʌ a choco tilel. 
4

 Tsac pʌsʌ a ñuclel ila ti pañimil. 
Tsaꞌix c tsꞌʌctesa jini eꞌtel tsaꞌ bʌ a 
wʌqꞌueyon chaꞌan mic mel. 5 Wʌle, 
c Tat, pʌsʌ c ñuclel cheꞌ bajcheꞌ an 
c chaꞌan quicꞌotet cheꞌ maxto anic 
pañimil.

6
 Tsac tsictesʌbeyob a cꞌabaꞌ 

jini winicob tsaꞌ bʌ a wʌqꞌueyon 
ti pañimil. A chaꞌañob, tsaꞌ 
wʌqꞌueyoñob. Tsiꞌ jacꞌʌyob a tꞌan. 
7

 Yujilobix yaꞌ chꞌoyol baꞌ añet 
pejtelel tsaꞌ bʌ a wʌqꞌueyon. 8 Come 
tsa cʌqꞌueyob ili tꞌan tsaꞌ bʌ a 
wʌqꞌueyon. Tsiꞌ ñopoyob. Yujilobix, 
isujm tsaꞌ loqꞌuiyon tilel baꞌ añet. 
Tsiꞌ ñopoyob chocbilon tilel a 
chaꞌan. 9 Mij cꞌajtibeñet i wenlel. 
Maꞌanic mij cꞌajtibeñet i wenlel 
i chaꞌañoꞌ bʌ pañimil. Pero mij 
cꞌajtibeñet i wenlel jini winicob 
tsaꞌ bʌ a wʌqꞌueyon, come a 
chaꞌañob. 10 A chaꞌañobʌch pejtelel 
c chaꞌañoꞌ bʌ. C chaꞌañobʌch 
pejtelel a chaꞌañoꞌ bʌ jaꞌel. Woliꞌ 
tsictiyel c ñuclel ti jini xñoptꞌañob. 
11

 Mach chʌn añonix ti pañimil 
pero añob to ti pañimil. Joñon 
chaꞌ talon baꞌ añet. C Chꞌujutat, 
cʌntañob ti a cꞌabaꞌ jini xñoptꞌañob 
tsaꞌ bʌ a wʌqꞌueyon chaꞌan miꞌ 
yajñelob ti jumpꞌejl jach i pusicꞌal 
cheꞌ bajcheꞌ joñonla. 12 Cheꞌ wʌꞌto 
añon quicꞌotob ti pañimil, tsaj 
cʌntayob ti a cꞌabaꞌ. Tsaj cʌnta jini 
xñoptꞌañob tsaꞌ bʌ a wʌqꞌueyon. 
Maꞌanic tsaꞌ sajti mi juntiquilic, 
jini jach muꞌ bʌ i majlel ti tojmulil 
chaꞌan miꞌ tsꞌʌctiyel i Tsꞌijbujel Dios.

13
 Wʌle talon baꞌ añet. Wolic 

sub jini tꞌan ti pañimil chaꞌan miꞌ 
tsꞌʌctiyel i tijicñʌyel i pusicꞌal cheꞌ 
bajcheꞌ i tijicñʌyel c pusicꞌal. 14 Tsa 
cʌqꞌueyob a tꞌan. Jini i chaꞌañoꞌ bʌ 
pañimil tsiꞌ tsꞌaꞌleyob c chaꞌañoꞌ bʌ, 
come mach i chaꞌañobic pañimil 
cheꞌ bajcheꞌ joñon jaꞌel mach i 
chaꞌañonic pañimil. 15 Maꞌanic 
mij cꞌajtibeñet chaꞌan maꞌ pʌyob 
loqꞌuel ti pañimil. Mij cꞌajtibeñet 
chaꞌan maꞌ chʌcʌ qꞌuelob ame 
yajlicob ti jontolil. 16 Mach i 
chaꞌañobic pañimil cheꞌ bajcheꞌ 
joñon mach i chaꞌañonic pañimil 
jaꞌel. 17 Sʌqꞌuesañob ti a sujmlel. 
Isujmʌch jini a tꞌan. 18 Cheꞌ bajcheꞌ 
tsaꞌ chocoyon tilel ti pañimil, cheꞌ 
jaꞌel tsac chocoyob majlel ti pejtelel 
pañimil. 19 Mi cʌqꞌueñet c bʌ chaꞌan 
miꞌ yʌqꞌueñetob i bʌ jaꞌel chaꞌan tiꞌ 
sujmlel a tꞌan.
20

 Mach cojic jach ili winicob 
xꞌixicob mic tajob ti oración, pero 
ti pejtelelob muꞌ bʌ caj i ñopoñob 
chaꞌan tiꞌ tꞌan ili wʌꞌ bʌ añob, 
21

 chaꞌan miꞌ yajñelob ti jumpꞌejl 
jach i pusicꞌal pejtelel xñoptꞌañob. 
Cheꞌ bajcheꞌ añet ti joñon, c Tat, 
añon jaꞌel ti jatet, laꞌ ajñicob jaꞌel ti 
joñonla chaꞌan miꞌ ñopob jini añoꞌ 
bʌ ti pañimil jatet tsaꞌ chocoyon 
tilel. 22 Joñon tsa cʌqꞌueyob c ñuclel 
tsaꞌ bʌ a wʌqꞌueyon chaꞌan miꞌ 
yajñelob ti jumpꞌejl jach i pusicꞌal, 
cheꞌ bajcheꞌ jumpꞌejl lac pusicꞌal 
jaꞌel. 23 Añon tiꞌ tojlelob, añet ti 
joñon, chaꞌan mero jumpꞌejlob jach 
i pusicꞌal. Cheꞌ jini, jini añoꞌ bʌ ti 
pañimil mi caj i ñaꞌtañob jatet tsaꞌ 
chocoyon tilel. Mi mejlel i ñaꞌtañob 
jaꞌel cꞌux tsaꞌ wubiyob, cheꞌ bajcheꞌ 
cꞌux tsaꞌ wubiyon.

24
 C Tat, yaꞌ baꞌ añon com 

temel miꞌ yajñelob jini tsaꞌ bʌ a 
wʌqꞌueyon chaꞌan miꞌ qꞌuelob c 
ñuclel tsaꞌ bʌ a wʌqꞌueyon, come 
cꞌux tsaꞌ wubiyon cheꞌ maxto 
melbilic pañimil. 25 Toj bʌ c Tat, 
maꞌanic tsiꞌ cʌñʌyet añoꞌ bʌ ti 
pañimil. Joñon tsaj cʌñʌyet. Yujilob 
xñoptꞌañob jaꞌel tsaꞌ chocoyon tilel. 
26

 Tsa cʌqꞌueyob i cʌn a cꞌabaꞌ. Muꞌ 
to caj c chʌn acꞌ ti cʌjñel chaꞌan 
lajal miꞌ cꞌuxbiñoñob cheꞌ bajcheꞌ 
tsaꞌ cꞌuxbiyon, chaꞌan mi cajñel tiꞌ 
pusicꞌalob.

Tsaꞌ chujqui Jesús 
(Mt. 26.47‑56; Mr. 14.43‑50; Lc. 22.47‑53)

18  Cheꞌ bʌ tsaꞌ ujti ti tꞌan 
Jesús, tsaꞌ cꞌaxi yicꞌot 

xcʌntꞌañob i chaꞌan ti junwejl paꞌ i 
cꞌabaꞌ Cedrón baꞌan pʌcꞌʌbʌl. Yaꞌ 
tsaꞌ ochi yicꞌot xcʌntꞌañob i chaꞌan. 
2

 Cʌmbil jini pʌcꞌʌbʌl i chaꞌan Judas 
jaꞌel, jini tsaꞌ bʌ i yʌcꞌʌ Jesús tiꞌ cꞌʌb 
i contra, come cabʌl tsaꞌ ajni yaꞌi 
Jesús yicꞌot xcʌntꞌañob i chaꞌan. 
3

 Judas tsiꞌ pʌyʌ tilel junmojt 
soldadojob yicꞌot xcʌntayajob i 
chaꞌan motomajob yicꞌot fariseojob. 
Tsaꞌ tiliyob yicꞌot cꞌajc yicꞌot taj 
yicꞌot espada. 4 Ñaꞌtʌbilix i chaꞌan 
Jesús pejtelel chuqui tac mi caj i 
tumbentel. Tsaꞌ majli baꞌ añob. Tsiꞌ 
cꞌajtibeyob: ¿Majqui woli laꞌ sajcan? 
cheꞌen. 5 Tsiꞌ jacꞌbeyob: Jesús, jini 
chꞌoyol bʌ ti Nazaret, cheꞌob. Jesús 
tsiꞌ subeyob: Joñoñʌch, cheꞌen. 
Yaꞌan Judas jaꞌel yicꞌotob. Jiñʌch 
tsaꞌ bʌ i yʌcꞌʌ Jesús tiꞌ cꞌʌb i contra. 
6

 Cheꞌ bʌ tsiꞌ subeyob: “Joñoñʌch”, 
wʌlʌc pat tsiꞌ chocoyob majlel i 
bʌ. Tsaꞌ yajliyob ti lum. 7 Jesús 
tsiꞌ chaꞌ cꞌajtibeyob: ¿Majqui woli 

laꞌ sajcan? cheꞌen. Tsiꞌ subeyob: 
Jesús, jini chꞌoyol bʌ ti Nazaret, 
cheꞌob. 8 Tsiꞌ jacꞌʌ Jesús: Tsaꞌix c 
subeyetla joñoñʌch. Mi woli laꞌ 
sajcañon, laꞌ sujticob ili xcʌntꞌañob 
c chaꞌan, cheꞌen. 9 Cheꞌʌch tsaꞌ ujti 
chaꞌan miꞌ tsꞌʌctiyel jini tꞌan tsaꞌ 
bʌ i yʌlʌ Jesús: “Maꞌanic tsaꞌ sajti 
mi juntiquilic xcʌntꞌan tsaꞌ bʌ a 
wʌqꞌueyon”. 10 Wʌle Simón Pedro 
tsiꞌ botsꞌo i yespada. Tsiꞌ wel tsepbe 
loqꞌuel ñoj bʌ i chiquin i winic jini 
ñuc bʌ motomaj. I cꞌabaꞌ jini winic 
Malco. 11 Jesús tsiꞌ sube: Pedro, 
otsan a wespada tiꞌ yotot. ¿Mach ba 
yomic mic laj ñusan ili wocol tsaꞌ bʌ 
i yʌqꞌueyon c Tat? cheꞌen.

Jesús tiꞌ tojlel ñuc bʌ motomaj 
(Mt. 26.57‑68; Mr. 14.53‑68; Lc. 22.54‑57)
12

 Jini soldadojob yicꞌot i capitán 
yicꞌot xcʌntayajob i chaꞌan judíojob 
tsiꞌ chucuyob Jesús. Tsiꞌ cʌchʌyob. 
13

 Tsiꞌ ñaxan pʌyʌyob majlel baꞌan 
Anás, i ñijꞌal Caifás, jini ñuc bʌ 
motomaj ti jini jabil. 14 (Jiñʌch 
Caifás tsaꞌ bʌ i sube judíojob utsꞌat 
miꞌ chʌmel juntiquil winic chaꞌan i 
qꞌuexol winicob xꞌixicob.)
15

 Simón Pedro tsiꞌ tsajca majlel 
Jesús yicꞌot yambʌ xcʌntꞌan. Jini 
yambʌ xcʌntꞌan cʌmbilʌch i chaꞌan 
jini ñuc bʌ motomaj. Tsaꞌ ochi 
yicꞌot Jesús yaꞌ tiꞌ pam i yotot jini 
ñuc bʌ motomaj. 16 Pedro tsaꞌ cʌle 
ti jumpat, waꞌal tiꞌ tiꞌ otot. Jini 
chaꞌan jini yambʌ xcʌntꞌan, cʌmbil 
bʌ i chaꞌan jini ñuc bʌ motomaj, 
tsiꞌ pejca jini xchꞌoc tsaꞌ bʌ i cʌnta 
i tiꞌ otot. Jini xchꞌoc tsiꞌ pʌyʌ 
ochel Pedro. 17 Jini xchꞌoc tsaꞌ bʌ 
i cʌnta i tiꞌ otot tsiꞌ cꞌajtibe Pedro: 
¿Mach ba xcʌntꞌañetic i chaꞌan 

jaꞌel? cheꞌen. Pedro tsiꞌ yʌlʌ: Mach 
joñonic, cheꞌen. 18 Waꞌalob xꞌeꞌtelob 
yicꞌot xcʌntayajob yaꞌ baꞌ tsiꞌ 
meleyob cꞌajc come an tsʌñal. Woliꞌ 
qꞌuixñesañob i bʌ. Yaꞌ waꞌal Pedro 
jaꞌel yicꞌotob. Woliꞌ qꞌuixñesan i bʌ.
19

 Jini ñuc bʌ motomaj tsaꞌ caji i 
cꞌajtiben Jesús: ¿Majqui xcʌntꞌañob 
a chaꞌan? ¿Chuqui a cʌntesa? 
cheꞌen. 20 Jesús tsiꞌ jacꞌbe: Joñon 
tsac pejcayob ti jamʌl jini añoꞌ bʌ 
ti pañimil. C tilelʌch mic chaꞌlen 
cʌntesa ti sinagoga yicꞌot ti Templo 
baꞌ miꞌ tempañob i bʌ pejtelel 
judíojob. Maꞌanic tsac subu tꞌan 
ti mucul jach. 21 ¿Chucoch wolaꞌ 
cꞌajtibeñon, cheꞌ jini? Cꞌajtibeñob 
jini tsaꞌ bʌ i yubiyob chuqui tsac 
subeyob. Yujilob chuqui tsac subu, 
cheꞌen Jesús. 22 Cheꞌ bʌ tsaꞌ ujti i 
sub jini tꞌan, juntiquil winic waꞌal 
bʌ tiꞌ tꞌejl tsiꞌ pochꞌi Jesús. Tsiꞌ yʌlʌ: 
¿Muꞌ ba a jacꞌben i tꞌan jini ñuc bʌ 
motomaj cheꞌ bajcheꞌ jini? cheꞌen. 
23

 Jesús tsiꞌ jacꞌbe: Mi jontol chuqui 
tsac subu, tsictesan c jontolil. Mi 
weñʌch chuqui tsac subu, ¿chucoch 
maꞌ pochꞌiñon? cheꞌen. 24 Cheꞌ 
cʌchʌl to Jesús, Anás tsiꞌ choco 
majlel baꞌan Caifás jini ñuc bʌ 
motomaj.

Pedro tsiꞌ yʌlʌ mach i cʌñʌyic Jesús 
(Mt. 26.71‑75; Mr. 14.69‑72; Lc. 22.58‑62)
25

 Waꞌal to Simón Pedro, woliꞌ 
qꞌuixñesan i bʌ. Tsiꞌ cꞌajtibeyob: 
¿Jatet ba jaꞌel xcʌntꞌañet i chaꞌan? 
cheꞌen. Pedro tsiꞌ yʌlʌ: Mach 
joñonic, cheꞌen. 26 Juntiquil i winic 
jini cꞌax ñuc bʌ motomaj, i piꞌʌlʌch 
jini tsaꞌ bʌ tsepbenti loqꞌuel i 
chiquin, tsiꞌ yʌlʌ: ¿Mach ba tsaꞌic j 
qꞌueleyet yaꞌ ti pʌcꞌʌbʌl a wicꞌot jini 

Jesús? cheꞌen. 27 Pedro tsiꞌ chaꞌ alʌ 
mach i cʌñʌyic Jesús. Ti ora jini tat 
mut tsiꞌ chaꞌle uqꞌuel.

Jesús tiꞌ tojlel Pilato 
(Mt. 27.1‑2, 11‑14; Mr. 15.1‑5; 

Lc. 23.1‑5, 13‑25)
28

 Tsaꞌ caji i pʌyob loqꞌuel Jesús tiꞌ 
yotot Caifás. Tsiꞌ pʌyʌyob majlel ti 
meloñibʌl. Wolix i sʌcꞌan pañimil. 
Maꞌanic tsaꞌ ochiyob ti meloñibʌl 
judíojob ame bibꞌacob, come yom 
i chaꞌleñob weꞌel cheꞌ ti Pascua. 
29

 Jini chaꞌan Pilato tsaꞌ loqꞌui i 
pejcañob. Tsiꞌ cꞌajtibeyob: ¿Chuqui 
i mul jini winic? Subula, cheꞌen. 
30

 Tsiꞌ jacꞌbeyob: Machic xjontolil 
jini winic, maꞌanic tsa cʌcꞌʌ lojon ti 
a cꞌʌb, cheꞌob. 31 Pilato tsiꞌ subeyob: 
Pʌyʌla majlel jatetla. Melela cheꞌ 
bajcheꞌ tsꞌijbubil ti laꞌ mandar, 
cheꞌen. Jini judíojob tsiꞌ yʌlʌyob: 
Ticꞌbilon lojon ti mandar chaꞌan 
mach yomic mic tsʌnsan lojon 
winic, cheꞌob. 32 Cheꞌi tsiꞌ yʌlʌyob 
judíojob chaꞌan miꞌ tsꞌʌctiyel i tꞌan 
Jesús tsaꞌ bʌ i yʌlʌ bajcheꞌ miꞌ caj ti 
chʌmel.

33
 Jini chaꞌan Pilato tsaꞌ chaꞌ 

ochi ti meloñibʌl. Tsiꞌ pʌyʌ tilel 
Jesús. Tsiꞌ cꞌajtibe: ¿Jatet ba i 
Reyet judíojob? cheꞌen. 34 Jesús 
tsiꞌ jacꞌʌ: ¿Tilem ba jini tꞌan ti a 
bajñel pusicꞌal, o am ba majch tsiꞌ 
ñaxan subeyet? cheꞌen. 35 Pilato 
tsiꞌ jacꞌʌ: ¿Judíojon ba? A piꞌʌlob ti 
a lumal yicꞌot ñuc bʌ motomajob 
tsiꞌ yʌcꞌʌyetob tij cꞌʌb. ¿Chuqui tsaꞌ 
chaꞌle? cheꞌen.

36
 Jesús tsiꞌ jacꞌʌ: Mach wʌꞌic 

chꞌoyol c yumʌntel ti pañimil. Wʌꞌic 
chꞌoyol tsaꞌʌch i chaꞌleyob guerra c 
winicob chaꞌan maꞌanic mi cʌjqꞌuel 

tiꞌ cꞌʌb judíojob. Pero mach wʌꞌic 
chꞌoyol c yumʌntel, cheꞌen Jesús. 
37

 Jini chaꞌan Pilato tsiꞌ cꞌajtibe: 
¿Reyet ba cheꞌ jini? cheꞌen. Jesús 
tsiꞌ jacꞌʌ: Reyon cu, cheꞌ bajcheꞌ 
wolaꞌ wʌl. Jini chaꞌan tsa quila 
pañimil. Jini chaꞌan tsaꞌ tiliyon ti 
pañimil chaꞌan mi cʌcꞌ ti cʌjñel 
i sujmlel Dios. Pejtelel majqui 
miꞌ ñop i sujmlel miꞌ yubin c tꞌan, 
cheꞌen. 38 Pilato tsiꞌ sube: ¿Chuqui 
i sujmlel? cheꞌen. Cheꞌ bʌ tsaꞌ ujti 
i sub jini tꞌan, tsaꞌ chaꞌ loqꞌui i 
pejcan judíojob. Tsiꞌ subeyob: Tsaj 
qꞌuele maꞌanic i mul jini winic. 39 C 
tilelʌch cheꞌ tiꞌ yorajlel Pascua 
mi cʌcꞌ ti colel juntiquil xñujpꞌel. 
¿Laꞌ wom ba mi cʌcꞌ ti colel i Rey 
judíojob? cheꞌen Pilato. 40 Jini 
chaꞌan tsiꞌ chaꞌ chaꞌleyob cꞌam bʌ 
tꞌan. Tsiꞌ yʌlʌyob: Mach jiniqui. Laꞌ 
colic Barrabás, cheꞌob. Xujchꞌ jini 
Barrabás.

19  Jini chaꞌan Pilato tsiꞌ chucu 
majlel Jesús. Tsiꞌ jatsꞌʌ ti 

asiyal. 2 Jini soldadojob tsiꞌ xot 
jalʌyob chꞌix. Tsiꞌ joy ñetꞌbeyob tiꞌ 
jol Jesús. Tsiꞌ lʌpbeyob chʌccojan 
bʌ pʌl bʌ bujcʌl. 3 Tsiꞌ subeyob: 
Cotañet, i Reyet judíojob, cheꞌob. 
Tsiꞌ pochꞌiyob.

4
 Pilato tsaꞌ chaꞌ loqꞌui i pejcañob. 

Tsiꞌ subeyob: Laꞌ wilan wolic 
pʌybeñetla tilel jini winic chaꞌan 
mi laꞌ ñaꞌtan maꞌanic i mul cheꞌen. 
5

 Tsaꞌ loqꞌui tilel Jesús ñetꞌel tiꞌ jol 
jini xotol bʌ chꞌix. Lʌpʌl i chaꞌan 
chʌccojan bʌ pʌl bʌ bujcʌl. Pilato 
tsiꞌ subeyob: Qꞌuelela jini winic, 
cheꞌen. 6 Jini ñuc bʌ motomajob 
yicꞌot jini xcʌntayajob cheꞌ bʌ tsiꞌ 
qꞌueleyob, cꞌam tsiꞌ yʌlʌyob: Chꞌiji 
ti cruz, chꞌiji ti cruz, cheꞌob. Pilato 

tsiꞌ subeyob: Pʌyʌla majlel jatetla. 
Chꞌijila ti cruz. Mi cʌl maꞌanic 
i mul jini winic, cheꞌen. 7 Jini 
judíojob tsiꞌ jacꞌʌyob: An lojon c 
mandar. Tsꞌijbubil tic mandar wersa 
miꞌ chʌmel, come tsiꞌ subu i bʌ tiꞌ 
Yalobil Dios, cheꞌob.

8
 Ñumen cabʌl tsiꞌ chaꞌle bʌqꞌuen 

Pilato cheꞌ bʌ tsiꞌ yubi jini tꞌan. 
9

 Tsaꞌ chaꞌ ochi Pilato ti meloñibʌl. 
Tsiꞌ cꞌajtibe Jesús: ¿Baqui chꞌoyolet? 
cheꞌen. Jesús maꞌanic tsiꞌ jacꞌbe. 
10

 Pilato tsiꞌ sube: ¿Mach ba anic maꞌ 
jacꞌbeñon c tꞌan? ¿Mach ba a wujilic 
an c pꞌʌtʌlel chaꞌan mic chꞌijet ti 
cruz? An c pꞌʌtʌlel jaꞌel chaꞌan mi 
cʌqꞌuet ti colel, cheꞌen. 11 Jesús 
tsiꞌ jacꞌʌ: Machic tsiꞌ yʌqꞌueyet a 
pꞌʌtʌlel jini am bʌ ti chan, maꞌanic 
a pꞌʌtʌlel chaꞌan maꞌ contrajiñon. 
Jini chaꞌan jini tsaꞌ bʌ i yʌcꞌʌyon 
ti a cꞌʌb ñumen an i mul, cheꞌen. 
12

 Jini chaꞌan Pilato tsiꞌ ñopo i col. 
Jini judíojob cꞌam tsiꞌ yʌlʌyob: Mi 
tsaꞌ colo Jesús, mach i piꞌʌletic 
César. Jini muꞌ bʌ i sub i bʌ ti Rey, 
miꞌ contrajin César, cheꞌob. 13 Cheꞌ 
bʌ tsiꞌ yubi jini tꞌan Pilato, tsiꞌ pʌyʌ 
tilel Jesús. Tsaꞌ buchle tiꞌ buchlib 
chaꞌan meloñel, acꞌbil bʌ yaꞌ ti tsꞌajc 
i cꞌabaꞌ Gabata tiꞌ tꞌan hebreo.
14

 I qꞌuiñilelix chajpaya cheꞌ mi 
caj i melob Pascua. Cheꞌ bajcheꞌ ti 
xinqꞌuiñil. Pilato tsiꞌ sube judíojob: 
Qꞌuele laꞌ Rey, cheꞌen. 15 Wen cꞌam 
tsiꞌ chaꞌleyob tꞌan: ¡Laꞌ chʌmic, laꞌ 
chʌmic, chꞌiji ti cruz! cheꞌob. Pilato 
tsiꞌ cꞌajtibeyob: ¿Yom ba mic chꞌij 
ti cruz laꞌ Rey? cheꞌen. Jini ñuc bʌ 
motomajob tsiꞌ jacꞌʌyob: Maꞌanic 
lojon c rey, jini jach César, cheꞌob. 
16

 Jini chaꞌan Pilato tsiꞌ yʌcꞌʌ Jesús 

chaꞌan miꞌ chꞌijtʌl ti cruz. Tsiꞌ 
chucuyob majlel Jesús.

Tsaꞌ chꞌijle ti cruz Jesús 
(Mt. 27.32‑44; Mr. 15.21‑32; Lc. 23.26‑43)
17

 Tsiꞌ qꞌueche majlel i cruz. Tsaꞌ 
cꞌoti ti bujtʌl i cꞌabaꞌ Calavera. 
Tiꞌ tꞌan hebreojob jiñʌch Gólgota. 
18

 Yaꞌi tsiꞌ chꞌijiyob ti cruz yicꞌot 
chaꞌtiquil, jujuntiquil ti jujunwejl. 
Xinlʌpʌl Jesús. 19 Pilato tsiꞌ chaꞌle 
tsꞌijb. Tsiꞌ yʌcꞌʌ tiꞌ jol cruz. Jiñʌch 
jini tsꞌijbubil bʌ: JESUS CHꞌOYOL 
BɅ TI NAZARET, I REY JUDIOJOB. 
20

 Cabʌl judíojob tsiꞌ qꞌueleyob jini 
tsꞌijbubil bʌ, come jini bujtʌl baꞌ tsaꞌ 
chꞌijle ti cruz Jesús lʌcꞌʌl jach an 
ti tejclum. Tsꞌijbubil tiꞌ tꞌan hebreo, 
yicꞌot ti tꞌan griego, yicꞌot tiꞌ tꞌan 
latín. 21 Jini ñuc bʌ motomajob 
chaꞌan judíojob tsiꞌ subeyob Pilato: 
Mach a tsꞌijban jini tꞌan, “I Rey 
judíojob”. Tsꞌijban, “Tsiꞌ subu i bʌ 
tiꞌ Rey judíojob”, cheꞌob. 22 Pilato 
tsiꞌ jacꞌbeyob: Jini tsaꞌ bʌ c tsꞌijba, 
tsꞌijbubilix, cheꞌen.
23

 Cheꞌ bʌ tsaꞌ ujti i chꞌijob 
Jesús ti cruz, jini soldadojob tsiꞌ 
chꞌʌmbeyob i pislel. Tsiꞌ tꞌoxoyob 
ti chʌmpꞌejl, jujumpꞌejl chaꞌan 
jujuntiquil soldado. Tsiꞌ chꞌʌmʌyob 
jaꞌel pʌl bʌ i bujc Jesús. Mach 
tsꞌisbilic. Jalbil jach ti pejtelel. 24 Tsiꞌ 
subeyob i bʌ: Mach yomic mi lac 
tsil. Laꞌ lac chaꞌlen yajcaya ti alas 
chaꞌan mi lac ñaꞌtan majqui mi caj i 
chꞌʌm, cheꞌob. Cheꞌʌch tsiꞌ yʌlʌyob 
chaꞌan miꞌ tsꞌʌctiyel i Tsꞌijbujel Dios 
muꞌ bʌ i yʌl: “Tsiꞌ pucbeyob i bʌ c 
pislel. Tsiꞌ chaꞌleyob yajcaya ti alas 
chaꞌan c bujc”. Cheꞌi tsiꞌ meleyob 
soldadojob.

Jiñʌch teꞌ muꞌ bʌ i yʌcꞌ xojocña bʌ i yujtsil cheꞌ woli ti ocꞌmʌl.

25
 Yaꞌ waꞌalob tiꞌ tꞌejl cruz i ñaꞌ 

Jesús yicꞌot i yijtsꞌin i ñaꞌ, yicꞌot 
i yijñam Cleofas, i cꞌabaꞌ María, 
yicꞌot María chꞌoyol bʌ ti Magdala. 
26

 Jesús cheꞌ bʌ tsiꞌ qꞌuele i ñaꞌ 
yicꞌot jini xcʌntꞌan cꞌuxbibil bʌ i 
chaꞌan, tsiꞌ sube i ñaꞌ: Xꞌixic, qꞌuele 
a walobil, cheꞌen. 27 Ti wiꞌil tsiꞌ sube 
jini xcʌntꞌan: Qꞌuele a ñaꞌ, cheꞌen. 
Ti jini jach bʌ ora jini xcʌntꞌan tsiꞌ 
pʌyʌ majlel i ñaꞌ Jesús tiꞌ yotot.

Tsaꞌ chʌmi Jesús 
(Mt. 27.45‑56; Mr. 15.33‑41; Lc. 23.44‑49)
28

 Yujilix Jesús tsꞌʌctiyemix 
ti pejtelel. Tsiꞌ yʌlʌ chaꞌan miꞌ 
tsꞌʌctiyel i Tsꞌijbujel Dios: Tiquinix 
c tiꞌ, cheꞌen. 29 Yaꞌan jumpꞌejl tsima 
butꞌul ti vinagre. Tsiꞌ tsꞌajayob 
chʌyoꞌjaꞌ ti vinagre. Tsiꞌ yʌcꞌʌyob 
tiꞌ ñiꞌ teꞌ i cꞌabaꞌ hisopo*. Tsiꞌ 
yʌqꞌueyob tiꞌ yej. 30 Cheꞌ bʌ tsaꞌix i 
chꞌʌmʌ jini vinagre Jesús, tsiꞌ yʌlʌ: 
Tsaꞌix tsꞌʌctiyi, cheꞌen. Tsiꞌ juꞌsa i jol. 
Tsiꞌ yʌcꞌʌ ti loqꞌuel i chꞌujlel.

31
 I qꞌuiñilelix chajpaya cheꞌ 

woliꞌ melob Pascua. Jini chaꞌan 
mach yomobic judíojob miꞌ cʌytʌl 
i bʌcꞌtal jini chʌmeñoꞌ bʌ ti cruz 
cheꞌ tiꞌ qꞌuiñilel cꞌaj o, come 
jiñʌch ñuc bʌ qꞌuin. Jini chaꞌan 
tsiꞌ cꞌajtibeyob Pilato chaꞌan miꞌ 
yʌcꞌ ti cꞌʌsbentelob i yaꞌ chaꞌan miꞌ 
chꞌʌjmelob majlel. 32 Tsaꞌ tiliyob 
soldadojob. Tsiꞌ cꞌʌsbeyob i yaꞌ 
jini ñaxan bʌ, yicꞌot i yaꞌ yambʌ 
winic chꞌijbil bʌ ti cruz yicꞌot 
Jesús. 33 Cheꞌ bʌ tsaꞌ tiliyob baꞌan 
Jesús, tsiꞌ qꞌueleyob chʌmenix. Jini 
chaꞌan maꞌanic tsiꞌ cꞌʌsbeyob i yaꞌ. 
34

 Juntiquil soldado tsiꞌ jeqꞌue ti 

yebal i chꞌiꞌlat yicꞌot i lanza. Ti ora 
jach tsaꞌ loqꞌui i chꞌichꞌel yicꞌot jaꞌ. 
35

 Jini tsaꞌ bʌ i qꞌuele woliꞌ chaꞌ sub. 
Isujmʌch i tꞌan.Yujil isujm chuqui 
miꞌ yʌl chaꞌan mi laꞌ ñop jatetla 
jaꞌel. 36 Tsaꞌ ujti ti pejtelel chaꞌan miꞌ 
tsꞌʌctiyel i Tsꞌijbujel Dios: “Maꞌanic 
mi caj i cꞌʌscujel mi juntsꞌijtic i 
bʌquel”. Cheꞌʌch tsꞌijbubil. 37 I 
Tsꞌijbujel Dios miꞌ yʌl jaꞌel: “Jini tsaꞌ 
bʌ i jeqꞌueyob mi caj i chaꞌ qꞌuelob”.

Tsiꞌ yotsayob ti mucoñibʌl 
(Mt. 27.57‑61; Mr. 15.42‑47; Lc. 23.50‑56)
38

 Juntiquil xcʌntꞌan i chaꞌan Jesús, 
i cꞌabaꞌ José chꞌoyol bʌ ti Arimatea, 
tsiꞌ ñopo Jesús ti mucul jach, come 
tsiꞌ bʌcꞌña judíojob. Cheꞌ bʌ tsaꞌ 
ujti ili tac, José tsiꞌ cꞌajtibe Pilato i 
bʌcꞌtal Jesús. Pilato tsiꞌ yʌcꞌʌ i tꞌan. 
Tsaꞌ majli José. Tsiꞌ chꞌʌmʌ majlel i 
bʌcꞌtal Jesús. 39 Tsaꞌ tili Nicodemo 
jaꞌel, tsaꞌ bʌ tili baꞌan Jesús ti acꞌʌlel. 
Tsiꞌ chꞌʌmʌ tilel mirra xʌbʌl yicꞌot 
áloes Jiñʌch, cheꞌ bajcheꞌ juncujch. 
40

 Tsiꞌ chꞌʌmʌyob majlel i bʌcꞌtal 
Jesús. Tsiꞌ bʌcꞌʌyob ti wen bʌ pisil 
yicꞌot xojocña bʌ tsꞌac, come i tilel 
cheꞌʌch miꞌ chaꞌleñob mucoñel 
judíojob. 41 Yaꞌ baꞌ tsaꞌ chꞌijle ti cruz 
Jesús an pʌcꞌʌbʌl. Yaꞌ ti pʌcꞌʌbʌl an 
tsijiꞌ bʌ i yotlel chꞌujlelʌl baꞌ maxto 
acꞌbilic winic. 42 I yorajlelix chajpaya 
cheꞌ miꞌ melob Pascua judíojob. 
Lʌcꞌʌl jach an i yotlel chꞌujlelʌl, jini 
chaꞌan yaꞌ tsiꞌ ñolchocoyob Jesús.

Tsaꞌ chaꞌ chꞌojyi Jesús 
(Mt. 28.1‑10; Mr. 16.1‑8; Lc. 24.1‑12)

20  Ti ñaxan bʌ qꞌuin ti 
semana cheꞌ icꞌ to, tsaꞌ 

tili María chꞌoyol bʌ ti Magdala 
tiꞌ yotlel chꞌujlelʌl. Tsiꞌ qꞌuele 
locꞌsʌbilix xajlel tiꞌ yotlel chꞌujlelʌl. 
2

 Tsaꞌ majli ti ajñel. Tsaꞌ tili baꞌan 
Simón Pedro yicꞌot yambʌ xcʌntꞌan, 
jini cꞌuxbibil bʌ ti Jesús. María tsiꞌ 
subeyob: Tsaꞌix i chꞌʌmʌyob loqꞌuel 
lac Yum tiꞌ yotlel chꞌujlelʌl. Mach 
cujilic lojon baqui tsiꞌ yʌcꞌʌyob, 
cheꞌen.

3
 Tsaꞌ loqꞌui majlel Pedro yicꞌot 

jini yambʌ xcʌntꞌan. Tsaꞌ majliyob 
tiꞌ yotlel chꞌujlelʌl. 4 Temel 
tsiꞌ chaꞌleyob ajñel. Jini yambʌ 
xcʌntꞌan tsiꞌ ñusa Pedro ti ajñel. 
Tsaꞌ cꞌoti ti ñaxan baꞌan i yotlel 
chꞌujlelʌl. 5 Tsiꞌ cꞌuchchoco i bʌ 
chaꞌan miꞌ qꞌuel. Tsiꞌ qꞌuele yaꞌ 
acꞌbil jini wen bʌ i pislel Jesús. 
Maꞌanic tsaꞌ ochi. 6 Ti ora tsaꞌ cꞌoti 
Simón Pedro ti wiꞌipat. Tsaꞌ ochi 
tiꞌ yotlel chꞌujlelʌl. Tsiꞌ qꞌuele yaꞌ 
acꞌbil jini wen bʌ i pislel Jesús 
7

 yicꞌot i tejpꞌil i jol. Mach yaꞌic an i 
tejpꞌil i jol yicꞌot i pislel. Partejʌch 
an. Bʌlbil. 8 Tsaꞌ ochi jini yambʌ 
xcʌntꞌan jaꞌel, tsaꞌ bʌ cꞌoti ti ñaxan 
tiꞌ yotlel chꞌujlelʌl. Tsiꞌ qꞌuele, 
tsiꞌ ñopo. 9 Come maxto anic tsiꞌ 
chꞌʌmbeyob isujm i Tsꞌijbujel Dios 
chaꞌan wersa miꞌ chaꞌ chꞌojyel 
loqꞌuel Jesús baꞌan chʌmeñoꞌ bʌ. 
10

 Jini xcʌntꞌañob tsaꞌ chaꞌ sujtiyob 
tiꞌ yotot.

Jesús tsaꞌ tsictiyi tiꞌ wut María 
chꞌoyol bʌ ti Magdala 
(Mt. 28.9‑10; Mr. 16.9‑11)

11
 Yaꞌ waꞌal María ti jumpat tiꞌ 

yotlel chꞌujlelʌl, woli ti uqꞌuel. Tsiꞌ 
cꞌuchchoco i bʌ chaꞌan miꞌ qꞌuel i 
mal i yotlel chꞌujlelʌl. 12 Tsiꞌ qꞌuele 
chaꞌtiquil ángelob lʌpʌl i chaꞌañob 

sʌsʌc bʌ i pislel. Juntiquil buchul tiꞌ 
jol, yambʌ buchul tiꞌ yoc baqui tsaꞌ 
ajqꞌui i bʌcꞌtal Jesús. 13 Jini ángelob 
tsiꞌ subeyob: Xꞌixic, ¿chucoch 
woliyet ti uqꞌuel? cheꞌob. María 
tsiꞌ subeyob: Chaꞌan tsiꞌ chꞌʌmʌyob 
majlel c Yum. Mach cujilic baqui 
tsiꞌ yʌcꞌʌyob, cheꞌen. 14 Cheꞌ bʌ tsaꞌ 
ujti i sub jini tꞌan, tsiꞌ sutqꞌui i bʌ 
María. Tsiꞌ qꞌuele Jesús. Yaꞌ waꞌal. 
Mach yujilic María mi jiñʌch Jesús. 
15

 Jesús tsiꞌ sube: Xꞌixic, ¿chucoch 
woliyet ti uqꞌuel? ¿Majqui wolaꞌ 
sajcan? cheꞌen. María tsiꞌ yʌlʌ tiꞌ 
pusicꞌal, ticꞌʌl mi jiñʌch xꞌeꞌtel 
chaꞌan pʌcꞌʌbʌl. Tsiꞌ sube: Mi tsaꞌ 
chꞌʌmʌ majlel, subeñon baqui tsaꞌ 
wʌcꞌʌ chaꞌan mic chꞌʌm majlel, 
cheꞌen. 16 Jesús tsiꞌ yʌlʌ: María, 
cheꞌen. Tsiꞌ sutqꞌui i bʌ i qꞌuel. Tsiꞌ 
sube: Raboni, cheꞌen. (Jini miꞌ yʌl ti 
lac tꞌan, Maestro.) 17 Jesús tsiꞌ sube: 
Mach a chʌn chucon, come maxto 
anic tsaꞌ letsiyon majlel baꞌan c Tat. 
Cucu baꞌan quermanojob. Subeñob: 

“Mic letsel majlel baꞌan c Tat, jiñʌch 
laꞌ Tat jaꞌel. Mic letsel majlel baꞌan 
c Dios, jiñʌch laꞌ Dios jaꞌel”, cheꞌen. 
18

 María chꞌoyol bʌ ti Magdala tsaꞌ 
majli i subeñob xcʌntꞌañob chaꞌan 
tsaꞌix i qꞌuele lac Yum. Tsiꞌ subeyob 
chuqui tsiꞌ yʌlʌ lac Yum.

Jesús tsaꞌ waꞌle ti yojlil jini 
junlujuntiquil 

(Mt. 28.16‑20; Mr. 16.14‑18; Lc. 24.36‑49)
19

 Cheꞌ wolix i yicꞌan ti ñaxan 
bʌ qꞌuin ti semana, tsaꞌ tili Jesús 
baꞌan xcʌntꞌañob. Ñupꞌul i tiꞌ otot 
baꞌ temel añob xcʌntꞌañob, come 
woliꞌ bʌcꞌñañob judíojob. Tsaꞌ cꞌoti 
Jesús. Yaꞌ waꞌal ti yojlilob, tsiꞌ 
subeyob: Laꞌ ñʌchꞌlec laꞌ pusicꞌal, 

cheꞌen. 20 Cheꞌ bʌ tsaꞌ ujti i sub jini 
tꞌan, tsiꞌ pʌsbeyob i cꞌʌb yicꞌot i 
yebal i chꞌiꞌlat. Tijicña tsiꞌ yubiyob 
xcʌntꞌañob cheꞌ bʌ tsiꞌ qꞌueleyob lac 
Yum. 21 Jesús tsiꞌ chaꞌ subeyob: Laꞌ 
ñʌchꞌlec laꞌ pusicꞌal. Cheꞌ bajcheꞌ c 
Tat tsiꞌ chocoyon tilel, cheꞌ jaꞌel mic 
choquetla majlel, cheꞌen. 22 Cheꞌ bʌ 
tsaꞌ ujti i sub jini tꞌan, tsiꞌ wujtayob. 
Tsiꞌ subeyob: Chꞌʌmʌla jini Chꞌujul 
bʌ Espíritu. 23 Majqui jach mi laꞌ 
ñusʌben i mul, ñusʌbilʌch. Majqui 
jach maꞌanic mi laꞌ ñusʌben i mul, 
mach ñusʌbilic, cheꞌen.

Maꞌanic tsiꞌ ñopo Tomás
24

 Cheꞌ bʌ tsaꞌ tili Jesús, mach 
yaꞌic an Tomás yicꞌotob. Tomás, 
i piꞌʌl jini junlujuntiquil. Miꞌ 
pejcʌntel ti xloj. 25 Jini chaꞌan tsiꞌ 
subeyob yambʌ xcʌntꞌañob: Tsaꞌix j 
qꞌuele lojon lac Yum, cheꞌob. Tomás 
tsiꞌ subeyob: Mi maꞌanic mij qꞌuel 
i yejtal lawux tiꞌ cꞌʌb, mi maꞌanic 
mi cotsan i yal j cꞌʌb tiꞌ yejtal 
lawux, mi maꞌanic mi cotsan j cꞌʌb 
tiꞌ yebal i chꞌiꞌlat, maꞌanic mi caj c 
ñop, cheꞌen. 26 Tsaꞌ ñumi waxʌcpꞌejl 
qꞌuin. Chaꞌ yaꞌix añob xcʌntꞌañob 
i chaꞌan tiꞌ mal otot, yaꞌan Tomás 
yicꞌotob. Tsaꞌ ochi Jesús cheꞌ ñupꞌul 
i tiꞌ otot. Yaꞌ tsaꞌ waꞌle ti yojlilob. 
Jesús tsiꞌ subeyob: Laꞌ ñʌchꞌlec laꞌ 
pusicꞌal, cheꞌen. 27 Jesús tsiꞌ sube 
Tomás: Otsan i yal a cꞌʌb ilayi. 
Qꞌuele j cꞌʌb. Sʌtsꞌʌ a cꞌʌb, otsan tiꞌ 
yebal c chꞌiꞌlat. Mach yomic tsʌts a 
pusicꞌal. Ñopoyon, cheꞌen. 28 Tomás 
tsiꞌ jacꞌbe: C Yum, c Dios, cheꞌen. 
29

 Jesús tsiꞌ sube: Chaꞌan jach tsaꞌ 
qꞌueleyon, tsaꞌ ñopoyon. Tijicñayob 
jini tsaꞌ bʌ i ñopoyoñob cheꞌ maxto 
anic tsiꞌ qꞌueleyoñob, cheꞌen.

Chucoch tsaꞌ tsꞌijbunti jini jun
30

 An to cabʌl i yejtal i pꞌʌtʌlel tsaꞌ 
bʌ i pʌsʌ Jesús tiꞌ tojlel xcʌntꞌañob 
i chaꞌan. Mach tsꞌijbubilic ti jini 
jun. 31 Tsaꞌ tsꞌijbunti ili i yejtal tac i 
pꞌʌtʌlel chaꞌan mi laꞌ ñop Cristojʌch 
jini Jesús. I Yalobilʌch Dios. Tsaꞌ 
tsꞌijbunti chaꞌan, mi laꞌ wʌqꞌuentel 
laꞌ cuxtʌlel tiꞌ cꞌabaꞌ cheꞌ mi laꞌ ñop.

Jesús tsiꞌ pʌsʌ i bʌ tiꞌ wut 
wuctiquil xcʌntꞌañob

21  Ti wiꞌil Jesús tsiꞌ chaꞌ pʌsʌ 
i bʌ tiꞌ wut xcʌntꞌañob 

i chaꞌan ti ñajb yaꞌ ti Tiberias. 
Cheꞌʌch tsiꞌ pʌsʌ i bʌ bajcheꞌ wolic 
tsꞌijbubeñetla. 2 Temelobix Simón 
Pedro yicꞌot Tomás, jini muꞌ bʌ i 
pejcʌntel ti xloj, yicꞌot Natanael, 
jini chꞌoyol bʌ ti Caná yaꞌ ti Galilea, 
yicꞌot i yalobilob Zebedeo yicꞌot 
yambʌ chaꞌtiquil xcʌntꞌañob i 
chaꞌan. 3 Simón tsiꞌ subeyob: Mic 
majlel ti chuc chʌy, cheꞌen. I piꞌʌlob 
Simón tsiꞌ subeyob: Mic majlel lojon 
quicꞌotet jaꞌel, cheꞌob. Tsaꞌ majliyob. 
Tsaꞌ ochiyob ti barco. Ti pejtelel 
acꞌʌlel maꞌanic chuqui tsiꞌ chucuyob.
4

 Cheꞌ bʌ tsaꞌ sʌcꞌa, tsaꞌ waꞌle 
Jesús tiꞌ tiꞌ jaꞌ. Jini xcʌntꞌañob mach 
yujilobic mi jiñʌch Jesús. 5 Jesús tsiꞌ 
subeyob: Calobilob, ¿am ba chuqui 
mi laj cꞌux? cheꞌen. Tsiꞌ jacꞌbeyob: 
Maꞌanic, cheꞌob. 6 Jesús tsiꞌ subeyob: 
Chocola ochel laꞌ chim ti laꞌ ñoj tiꞌ 
tsꞌejtʌlel barco. Yaꞌi mi caj laꞌ taj, 
cheꞌen. Ti ora tsiꞌ chocoyob ochel. 
Maꞌanic tsaꞌ mejli i chaꞌ chucob 
loqꞌuel, come wen cabʌl jini chʌy. 
7

 Jini xcʌntꞌan cꞌuxbibil bʌ i chaꞌan 
Jesús, tsiꞌ sube Pedro: Jiñʌch lac 
Yum, cheꞌen. Simón Pedro cheꞌ 

bʌ tsiꞌ yubi yaꞌan i Yum, tsiꞌ lʌpʌ 
i bujc, come jochol i chaꞌan. Tsiꞌ 
choco ochel i bʌ ti ñajb. 8 Yambʌ 
xcʌntꞌañob tsaꞌ tiliyob ti barco, 
come mach ñajtic añob tiꞌ tiꞌ ñajb. 
Ticꞌʌl mi an uxcꞌal jach ti jajl. Woliꞌ 
tujcꞌañob tilel jini chim butꞌul ti 
chʌy. 9 Cheꞌ bʌ tsaꞌ cꞌotiyob tiꞌ tiꞌ 
ñajb, tsiꞌ qꞌueleyob xicꞌbilix cꞌajc. Yaꞌ 
cꞌʌcʌl chʌy yicꞌot waj.
10

 Jesús tsiꞌ subeyob: Chꞌʌmʌla 
tilel lamital jini chʌy tsaꞌ bʌ ujti laꞌ 
chuc, cheꞌen. 11 Tsaꞌ ochi ti barco 
Simón Pedro. Tsiꞌ tujcꞌa loqꞌuel 
chim tiꞌ tiꞌ ñajb. Butꞌul jini chim ti 
colem chʌy, uxlujuncojt i waxʌccꞌal 
(153). Anquese wen on, maꞌanic 
tsaꞌ tsꞌojqui jini chim. 12 Jesús 
tsiꞌ subeyob: Laꞌ cu la ti weꞌel, 
cheꞌen. Jini xcʌntꞌañob maꞌanic 
tsiꞌ cꞌajtibeyob: ¿Majquiyet? come 
yujilobix jiñʌch lac Yum. 13 Tsaꞌ 
tili Jesús. Tsiꞌ chꞌʌmʌ waj. Tsiꞌ 
yʌqꞌueyob. Cheꞌ jaꞌel chʌy. 14 Jiñʌch 
i yuxyajlel tsiꞌ pʌsʌ i bʌ Jesús 
tiꞌ wut xcʌntꞌañob i chaꞌan cheꞌ 
chꞌojyemix loqꞌuel baꞌan chʌmeñoꞌ 
bʌ.

Jesús yicꞌot Pedro
15

 Cheꞌ bʌ tsaꞌ ujtiyob ti weꞌel, 
Jesús tsiꞌ sube Simón Pedro: Simón, 
i yalobilet bʌ Juan, ¿ñumen cꞌux ba 
maꞌ wubiñon bajcheꞌ jini? Pedro tsiꞌ 
sube: Ñumen cu, c Yum, a wujil mij 
cꞌuxbiñet. Jesús tsiꞌ sube: Aqꞌuen 
i bucꞌbal calʌ tiñʌmeꞌ, cheꞌen. 
16

 Jesús tsiꞌ chaꞌ cꞌajtibe Simón tiꞌ 
chaꞌyajlel: Simón, i yalobilet bʌ 
Juan, ¿cꞌux ba maꞌ wubiñon? cheꞌen. 
Tsiꞌ jacꞌbe: Cꞌux cu, c Yum. A wujil 
mij cꞌuxbiñet, cheꞌen. Tsiꞌ chaꞌ sube: 
Cʌntan c tiñʌmeꞌ cheꞌen. 17 Jesús 

tsiꞌ chaꞌ cꞌajtibe tiꞌ yuxyajlel: Simón, 
i yalobilet bʌ Juan, ¿muꞌ ba a 
cꞌuxbiñon? cheꞌen. Pedro tsaꞌ caji 
i mel i pusicꞌal come tsiꞌ cꞌajtibe tiꞌ 
yuxyajlel: “¿Muꞌ ba a cꞌuxbiñon?” 
Tsiꞌ sube: C Yum, a wujil pejtelel 
chuqui tac an. A wujil mij cꞌuxbiñet. 
Jesús tsiꞌ sube: Aqꞌuen i bucꞌbal c 
tiñʌmeꞌ. 18 Isujm, isujm mic subeñet: 
Cheꞌ bʌ chꞌitoñet to, tsaꞌ lʌpʌ a 
bujc, tsaꞌ majliyet baqui jach yom a 
pusicꞌal. Cheꞌ ñoxetix mi caj a sʌtsꞌ 
a cꞌʌb. Yambʌ mi caj i lʌpbeñet a 
bujc. Mi caj i pʌyet majlel baꞌ mach 
a womic majlel, cheꞌen. 19 (Jesús tsiꞌ 
sube jini tꞌan chaꞌan miꞌ chꞌʌmben 
isujm bajcheꞌ mi caj i pʌs i ñuclel 
Dios Pedro cheꞌ miꞌ chʌmel.) 
Subilix jini tꞌan, Jesús tsiꞌ chaꞌ sube: 
Tsajcañon, cheꞌen.

Jini cꞌuxbibil bʌ xcʌntꞌan
20

 Tsiꞌ sutqꞌui i bʌ Pedro. Tsiꞌ 
qꞌuele jini xcʌntꞌan woli bʌ i 
tsajcañob, jini cꞌuxbibil bʌ i chaꞌan 
Jesús tsaꞌ bʌ buchle tiꞌ tꞌejl Jesús 
cheꞌ bʌ tsiꞌ cꞌuxuyob waj. Jiñʌch tsaꞌ 
bʌ i sube: “C Yum, ¿majqui mi caj 
i yʌqꞌuet tiꞌ cꞌʌb a contra?” cheꞌen. 
21

 Cheꞌ bʌ tsiꞌ qꞌuele jini xcʌntꞌan, 
Pedro tsiꞌ sube Jesús: C Yum, ¿jixcu 
jini winic chuqui mi caj i yubin? 
cheꞌen. 22 Jesús tsiꞌ sube: Mi com 
miꞌ cʌytʌl ili winic jinto mic chaꞌ 
tilel, mach a wentajic. Tsajcañon, 
cheꞌen. 23 Jini chaꞌan tsaꞌ caji i yʌlob 
i piꞌʌlob, maꞌanic miꞌ cajel ti chʌmel 
jini xcʌntꞌan. Pero Jesús maꞌanic 
tsiꞌ sube jini xcʌntꞌan maꞌanic miꞌ 
cajel ti chʌmel. Tsaꞌ jach i yʌlʌ: “Mi 
com miꞌ cʌytʌl jinto mic chaꞌ tilel, 
mach a wentajic”, cheꞌen. 24 Jiñʌch 
jini xcʌntꞌan woli bʌ i tsictesan ili 

tac. Tsiꞌ tsꞌijba pejtelel ili tac. La 
cujil isujm i tꞌan muꞌ bʌ i sub. 25 An 
to cabʌl chuqui tsiꞌ chaꞌle Jesús. Mi 

tsaꞌ laj tsꞌijbunti ti pejtelel i melbal, 
mi cʌl mach ochic wʌꞌ ti pañimil 
pejtelel jini jun muꞌ bʌ i tsꞌijbuntel. 

Tsaꞌ pʌjyi letsel ti panchan Jesús

1  Ti yambʌ jun, Teófilo, tsac 
tsꞌijbubeyet pejtelel chuqui tac 

tsaꞌ caji i mel Jesús, yicꞌot chuqui 
tsaꞌ caji i cʌntesan 2 cꞌʌlʌl ti jini 
qꞌuin cheꞌ bʌ tsaꞌ pʌjyi letsel. Cheꞌ 
bʌ tsaꞌ ujti i yʌqꞌueñob mandar jini 
apóstolob yajcʌbiloꞌ bʌ i chaꞌan, 
Jesús tsiꞌ yʌqꞌueyob mandar tiꞌ 
pꞌʌtʌlel jini Chꞌujul bʌ Espíritu. 
3

 Cheꞌ chaꞌ cuxulix Jesús, cheꞌ bʌ 
tsaꞌ ujti i yubin wocol, tsiꞌ chaꞌ pʌsʌ 
i bʌ tiꞌ tojlel jini chocbiloꞌ bʌ majlel 
ti subtꞌan. Wen tsiquil i sujmlel. 
Chaꞌcꞌal qꞌuin tsiꞌ pʌsʌ i bʌ tiꞌ tojlel 
ili winicob. Tsiꞌ subeyob bajcheꞌ 
an i yumʌntel Dios. 4 Cheꞌ temel 
añob tsiꞌ subeyob: Mach yomic mi 
laꞌ loqꞌuel ti Jerusalén. Yom yaꞌi 
mi laꞌ pijtan jini subil bʌ i chaꞌan 
lac Tat muꞌ bʌ caj i yʌqꞌueñetla. 
Joñon tsac subeyetla jaꞌel. 5 Juan 
tsiꞌ yʌqꞌueyetla chꞌʌmjaꞌ. Pero Dios 
mach jalix mi caj i yʌqꞌueñetla laꞌ 
chꞌʌm Chꞌujul bʌ Espíritu, cheꞌen.

6
 Jini chaꞌan jini tempʌbiloꞌ bʌ tsiꞌ 

cꞌajtibeyob: C Yum, ¿muꞌ ba caj a 
chaꞌ waꞌchocon i yumʌntel Israel ti 
ili ora? cheꞌob. 7 Jesús tsiꞌ subeyob: 

Mach laꞌ wentajic baqui bʌ ora mi 
baqui bʌ qꞌuin mi caj i yujtel jini, 
come lac Tat tsiꞌ yotsa tiꞌ bajñel 
wenta. 8 Pero mi caj laꞌ wʌqꞌuentel 
laꞌ pꞌʌtʌlel cheꞌ miꞌ yochel jini 
Chꞌujul bʌ Espíritu ti laꞌ pusicꞌal. Yaꞌ 
ti Jerusalén yicꞌot ti pejtelel Judea 
yicꞌot ti Samaria cꞌʌlʌl ti ñajt bʌ 
pañimil mi caj laꞌ sub chuqui tsaꞌ laꞌ 
qꞌuele, cheꞌen Jesús.

9
 Cheꞌ bʌ tsaꞌ ujti i sub jini tꞌan 

Jesús, cheꞌ woli to i qꞌuelob, tsaꞌ 
pʌjyi letsel. Tsaꞌ mʌjqui ti tocal. 
10

 Cheꞌ woliꞌ chʌn qꞌuelob panchan, 
cheꞌ woli ti letsel Jesús, tsaꞌ 
waꞌleyob ti lʌcꞌʌl chaꞌtiquil winicob 
sʌsʌc bʌ i pislel. 11 Tsiꞌ subeyob: 
Winicob, chꞌoyolet bʌ la ti Galilea, 
¿chucoch woli laꞌ chʌn qꞌuel 
panchan? Jini Jesús, tsaꞌ bʌ pʌjyi 
letsel ti panchan loqꞌuem bʌ ti laꞌ 
tojlel, mi caj i chaꞌ tilel cheꞌ bajcheꞌ 
tsaꞌ laꞌ qꞌuele cheꞌ bʌ tsaꞌ majli ti 
panchan, cheꞌob.

Tsaꞌ yajcʌnti Matías chaꞌan 
miꞌ chꞌʌmben i yeꞌtel Judas

12
 Tsaꞌ sujtiyob winicob ti 

Jerusalén. Tsiꞌ cʌyʌyob wits i cꞌabaꞌ 
Olivos lʌcꞌʌl ti Jerusalén. Cheꞌʌch 

i ñajtlel bajcheꞌ ojlil legua. 13 Cheꞌ 
ochemobix ti otot, tsaꞌ letsiyob 
ti yambʌ junlajm i mal otot ti 
chan baꞌ woliꞌ jijlelob Pedro yicꞌot 
Jacobo, Juan, Andrés, Felipe, 
Tomás, Bartolomé, Mateo, Jacobo i 
yalobil Alfeo, yicꞌot Simón Zelotes, 
yicꞌot Judas i yijtsꞌin Jacobo. 14 Ti 
pejtelelob ti jumpꞌejl jach i pusicꞌal 
woliꞌ chʌn pejcañob Dios yicꞌot 
xꞌixicob yicꞌot María, i ñaꞌ Jesús, 
yicꞌot i yijtsꞌiñob Jesús.
15

 Ti jim bʌ ora Pedro tsaꞌ waꞌle ti 
ojlil baꞌan hermanojob. (Ticꞌʌl mi 
wʌccꞌalob yaꞌ añob.) Pedro tsiꞌ subu: 
16

 Quermanojob, wersa miꞌ tsꞌʌctiyel 
i Tsꞌijbujel Dios cheꞌ bajcheꞌ tsiꞌ 
yʌlʌ jini Chꞌujul bʌ Espíritu ti 
wajali tiꞌ yej David chaꞌan Judas. 
Jiñʌch Judas tsaꞌ bʌ i tojꞌesa majlel 
winicob tsaꞌ bʌ i chucuyob Jesús. 
17

 Come jini Judas tsaꞌ tsijqui quicꞌot 
lojon. Tsaꞌ aqꞌuenti i yeꞌtel jaꞌel. 
18

 Tsaꞌ mʌjñi jamil yicꞌot i tojol i 
mul. Xitil tsaꞌ yajli. Tsaꞌ tojmi i ñʌcꞌ, 
tsaꞌ loqꞌui i soytaꞌ. 19 Pejtelel añoꞌ 
bʌ ti Jerusalén tsiꞌ yubiyob chuqui 
tsaꞌ ujti. Jini chaꞌan jini jamil tsaꞌ 
otsʌbenti i cꞌabaꞌ Acéldama, jiñʌch 
jamil mʌmbil bʌ tiꞌ tojol i chꞌichꞌel 
winic. 20 Come tsꞌijbubil tiꞌ juñilel 
Salmo tac: “Laꞌ jochtiyic i chumlib, 
mach miꞌ chʌn ajñel winic yaꞌi”. 
Tsꞌijbubil jaꞌel: “Jini i yeꞌtel laꞌ to 
i chꞌʌm yambʌ winic”. Cheꞌʌch 
tsꞌijbubil. 21 Yom waꞌchocontic 
juntiquil tsaꞌ bʌ i piꞌleyonla ti 
xʌmbal cꞌʌlʌl cheꞌ bʌ tsaꞌ ochi lac 
Yum Jesús ti lac tojlel cꞌʌlʌl cheꞌ bʌ 
tsaꞌ loqꞌui ti lac tojlel, 22 juntiquil 
tsaꞌ bʌ i piꞌleyonla ti xʌmbal cꞌʌlʌl 
cheꞌ bʌ tsiꞌ yʌcꞌʌ chꞌʌmjaꞌ Juan, 
cꞌʌlʌl ti jini qꞌuin cheꞌ bʌ tsaꞌ pʌjyi 

letsel Jesús ti lac tojlel. Juntiquil 
ili wʌꞌ bʌ an la quicꞌot wersa miꞌ 
yʌqꞌuentel i yeꞌtel testigo quicꞌot 
lojon chaꞌan miꞌ sub ti isujm tsaꞌ 
chaꞌ chꞌojyi Jesús. Cheꞌ tsiꞌ yʌlʌ 
Pedro.
23

 Tsiꞌ yajcayob chaꞌtiquil: José 
yicꞌot Matías. I chaꞌchajplel i cꞌabaꞌ 
José jiñʌch Justo. I jol i cꞌabaꞌ 
jiñʌch Barsabás. 24 Tsiꞌ pejcayob 
Dios. Tsiꞌ yʌlʌyob: Jatet, c Yum, maꞌ 
cʌmben i pusicꞌal pejtelel winicob. 
Wʌꞌan chaꞌtiquil. Pʌsʌ baqui bʌ 
maꞌ yajcan 25 chaꞌan miꞌ chꞌʌm i 
yeꞌtel ti apóstol tsaꞌ bʌ i cʌyʌ Judas 
chaꞌan i mul chaꞌan miꞌ majlel 
tiꞌ yajñib, cheꞌob. 26 Tsiꞌ chaꞌleyob 
yajcaya ti alas. Tsaꞌ yajcʌnti Matías. 
Jini chaꞌan tsaꞌ tsijqui yicꞌot jini 
junlujuntiquil chocbiloꞌ bʌ majlel ti 
subtꞌan.

Tsaꞌ tili Chꞌujul bʌ Espíritu 
cheꞌ tiꞌ qꞌuiñilel Pentecostés

2  Cheꞌ i yorajlelix i qꞌuiñilel 
Pentecostés, temel añob ti 

pejtelel ti jumpꞌejl jach ajñibʌl. 
2

 Ti ora jach tsaꞌ loqꞌui tꞌan ti 
panchan cheꞌ bajcheꞌ juꞌucña bʌ icꞌ. 
Tsaꞌ ubinti ti pejtelel jini otot baꞌ 
buchulob. 3 Yaꞌ tiꞌ tojlel tsaꞌ tsictiyi 
cabʌl pujquem bʌ alʌ cꞌajc. Cheꞌ 
yilal bajcheꞌ la cacꞌ. Tsaꞌ cꞌoti tiꞌ 
pamob i jol ti jujuntiquil. 4 Tsaꞌ laj 
bujtꞌiyob ti Chꞌujul bʌ Espíritu. Tsaꞌ 
cajiyob ti tꞌan ti yan tac bʌ tꞌan 
cheꞌ bajcheꞌ tsiꞌ yʌqꞌueyob tꞌan jini 
Espíritu.

5
 Yaꞌ añob ti Jerusalén judíojob 

muꞌ bʌ i chꞌujutesañob Dios. 
Chꞌoyolob ti jujumpꞌejl lum tac 
ti yebal panchan. 6 Cheꞌ bʌ tsiꞌ 
yubiyob jini juꞌucña bʌ tꞌan, cabʌl 

winicob xꞌixicob tsiꞌ tempayob i 
bʌ. Maꞌanic tsiꞌ ñaꞌtayob chuqui 
woliꞌ yujtel, come ti jujuntiquilob 
tsiꞌ yubiyob i bajñel tꞌan. 7 Tsaꞌ toj 
sajtiyob i pusicꞌal. Tsiꞌ yʌlʌyob: 
Awilan, ¿mach ba chꞌoyolobic ti 
Galilea pejtelel ili winicob woliyoꞌ 
bʌ ti tꞌan? 8 ¿Bajcheꞌ cheꞌ jini ti 
jujuntiquilonla woli la cubin lac 
tꞌan tsaꞌ bʌ lac ñopo ti lac ñojteꞌel? 
9

 Chꞌoyolonla ti Partia, yicꞌot ti 
Media, yicꞌot ti Elam, yicꞌot ti 
Mesopotamia, yicꞌot ti Judea, yicꞌot 
ti Capadocia, ti Ponto, ti Asia, 10 ti 
Frigia, ti Panfilia, ti Egipto, yaꞌ 
ti yan tac bʌ pañimil ti Africa ti 
yambʌ junwejl Cirene. Wʌꞌ añob 
jaꞌel romanojob ti lac tojlel. Lamital 
tsiꞌ qꞌueleyob pañimil tic lumal 
lojon. Yañoꞌ bʌ tsiꞌ sutqꞌuiyob i 
bʌ ti judíojob. 11 Wʌꞌ añob jaꞌel 
tilemoꞌ bʌ ti Creta yicꞌot ti Arabia. 
Ti pejtelelonla mi la cubin ti lac 
tꞌan jini ñuc bʌ i yeꞌtel Dios, cheꞌob. 
12

 Tsaꞌ toj sajtiyob i pusicꞌal. Maꞌanic 
tsiꞌ chꞌʌmbeyob isujm chuqui 
woliꞌ yujtel. Tsaꞌ caji i cꞌajtibeñob 
i bʌ: ¿Chuqui i sujmlel jini? cheꞌob. 
13

 Yañoꞌ bʌ tsiꞌ wajleyob: Yʌcobix ti 
lembal, cheꞌob.

I subtꞌan Pedro
14

 Pedro tsaꞌ waꞌle yicꞌot jini 
junlujuntiquil. Cꞌam tsiꞌ chale tꞌan. 
Tsiꞌ subeyob: Winicob israelob yicꞌot 
pejtelel añet bʌ la ti Jerusalén, 
ubinla c tꞌan, ñopola. 15 Come ili 
winicob mach yʌcobic cheꞌ bajcheꞌ 
mi laꞌ ñaꞌtan ti laꞌ pusicꞌal, come 
bolompꞌejl jax to ora. 16 Jiñʌch 
chuqui tsiꞌ subu jini xꞌaltꞌan Joel:
17

 “Dios miꞌ yʌl: Ti jini cojix 
bʌ qꞌuin tac mi caj cʌqꞌueñob 

quEspíritu pejtelel winicob xꞌixicob. 
Laꞌ walobilob mi caj i chaꞌleñob 
altꞌan. Chꞌiton winicob mi caj i 
qꞌuelob chuqui miꞌ pʌsbentelob ti 
espíritu. Xñoxob laꞌ chaꞌan mi caj 
i ñajleñob chuqui tac tal. 18 Isujm 
ti jim bʌ ora mi caj cʌqꞌueñob 
quEspíritu c winicob. Mi caj i 
chaꞌleñob altꞌan. 19 Mi caj c pʌs 
bʌbʌqꞌuen tac bʌ ti panchan yicꞌot 
i yejtal tac c pꞌʌtʌlel ti pañimil, 
chꞌichꞌ yicꞌot cꞌajc yicꞌot butsꞌ. 20 Jini 
qꞌuin mi cajel i yiqꞌuesʌntel, jini uw 
mi caj i chʌcꞌan cheꞌ bajcheꞌ chꞌichꞌ, 
cheꞌ maxto tilemic i qꞌuiñilel lac 
Yum, jini ñuc bʌ qꞌuin muꞌ bʌ caj 
i tilel. 21 Mi caj i yujtel cheꞌ an 
majqui miꞌ pejcan lac Yum tiꞌ cꞌaba, 
mi caj i coltʌntel”, cheꞌen.
22

 Winicob ti Israel, ubinla jini 
tꞌan. Dios tsiꞌ pʌsbeyetla utsꞌat jini 
Jesús chꞌoyol bʌ ti Nazaret. Come 
Dios tsiꞌ cꞌʌñʌ chaꞌan miꞌ chaꞌlen 
ñuc bʌ i melbal yicꞌot bʌbʌqꞌuen tac 
bʌ yicꞌot i yejtal tac i pꞌʌtʌlel ti laꞌ 
tojlel cheꞌ bajcheꞌ laꞌ wujil. 23 Jini 
Jesús tsaꞌ ajqꞌui tiꞌ cꞌʌb winicob 
cheꞌ bajcheꞌ tsiꞌ yʌlʌ Dios ti wajali. 
Dios tsiꞌ wʌn ñaꞌta chuqui miꞌ caj ti 
ujtel. Jatetla tsaꞌix laꞌ xicꞌbe xñusa 
mandarob chaꞌan miꞌ chucob Jesús. 
Tsiꞌ chꞌijiyob ti cruz. Tsiꞌ tsʌnsayob. 
24

 Cheꞌ chʌmenix Jesús, Dios tsiꞌ 
teche chꞌojyel, come maꞌanic tsaꞌ 
mejli ti cʌytʌl baꞌan chʌmeñoꞌ bʌ.
25

 Come David tsiꞌ yʌlʌ jini tꞌan 
chaꞌan Jesús: “Tsaj qꞌuele c Yum 
ti pejtelel ora tiꞌ tojel c wut, come 
an tic ñoj chaꞌan xucꞌul mi cajñel. 
26

 Jini chaꞌan tijicña c pusicꞌal tsa 
cubi, tijicña mic chaꞌlen tꞌan. C 
bʌcꞌtal mi caj i yajñel ti pijtaya, 
27

 come maꞌanic mi caj a cʌy c 

chꞌujlel baꞌan chʌmeñoꞌ bʌ, maꞌanic 
mi caj a wʌcꞌ ti ocꞌmʌl jini Chꞌujul 
Bʌ a chaꞌan. 28 Tsaꞌix a pʌsbeyon i 
bijlel j cuxtʌlel. Mi caj a ñuqꞌuesan 
c pusicꞌal chaꞌan añet quicꞌot”, 
cheꞌen.
29

 Winicob c piꞌʌlob, mic subeñetla 
ti isujm, lac tat David tsaꞌ chʌmi. 
Tsaꞌ mujqui tiꞌ yotlel chꞌujlelʌl. 
Cꞌʌlʌl wʌle wʌꞌan la quicꞌot i yotlel 
baꞌ tsaꞌ mujqui. 30 David tsiꞌ subu 
jini tꞌan come xꞌaltꞌañʌch. Tsiꞌ ñaꞌta 
isujm i tꞌan Dios tsaꞌ bʌ i sube 
chaꞌan juntiquil i pꞌolbal, come 
loqꞌuem tiꞌ pꞌolbal David jini Cristo 
muꞌ bʌ caj i buchchocontel tiꞌ 
yumʌntel. 31 David tsiꞌ wʌn ñaꞌta 
mi caj i chaꞌ chꞌojyel Cristo. Tsiꞌ 
wʌn ñaꞌta maꞌanic mi caj i cʌytʌl 
Cristo baꞌan chʌmeñoꞌ bʌ. Maꞌanic 
mi caj i yocꞌmʌl i bʌcꞌtal jaꞌel. Jini 
chaꞌan David tsiꞌ subu pejtelel jini. 
32

 Dios tsiꞌ teche chꞌojyel Jesús. Tic 
pejtelel lojon testigojon lojon, tsaꞌix 
j qꞌuele lojon. 33 Tsaꞌix aqꞌuenti 
Jesús i ñuclel tiꞌ ñoj Dios. Tsaꞌ 
tsꞌʌctiyi i tꞌan i Tat tsaꞌ bʌ subenti 
Jesús chaꞌan mi caj i yʌcꞌ Chꞌujul 
bʌ Espíritu. Tsaꞌix i yʌcꞌʌ cheꞌ 
bajcheꞌ woli laꞌ qꞌuel woli laꞌ wubin. 
34

 Maꞌanic tsaꞌ letsi majlel David ti 
panchan. Pero tsiꞌ yʌlʌ: “Jini lac 
Yum tsiꞌ sube c Yum: Buchiꞌ tic ñoj 
35

 jinto mi cʌqꞌueñet a tꞌuchtan a 
contrajob”, cheꞌen.

36
 Cheꞌ jini, laꞌ i ñopob ti isujm 

pejtelel winicob ti Israel, Dios 
tsiꞌ yotsa Jesús ti lac Yum. Jiñʌch 
Cristo, jini yajcʌbil bʌ, jini Jesús 
tsaꞌ bʌ laꞌ chꞌiji ti cruz. Cheꞌ tsiꞌ yʌlʌ 
Pedro.
37

 Cheꞌ bʌ tsaꞌix ujti i yubiñob 
jini tꞌan, chꞌijiyem i pusicꞌal tsaꞌ 

cʌleyob. Tsiꞌ cꞌajtibeyob Pedro 
yicꞌot yambʌ apóstolob: Winicob, c 
piꞌʌlob, ¿chuqui yom mic chaꞌlen 
lojon? cheꞌob. 38 Pedro tsiꞌ subeyob: 
Cʌyʌ laꞌ mul, chꞌʌmʌla jaꞌ ti 
jujuntiquiletla tiꞌ cꞌabaꞌ Jesucristo, 
chaꞌan miꞌ ñusʌntel laꞌ mul. Cheꞌi 
mi caj laꞌ wʌqꞌuentel Chꞌujul bʌ 
Espíritu ti laꞌ majtan. 39 Albilix, 
mi caj laꞌ wʌqꞌuentel jini Espíritu 
jatetla yicꞌot laꞌ walobilob yicꞌot 
añoꞌ bʌ ti ñajtʌl, cheꞌ bajcheꞌ 
jaytiquil miꞌ pʌjyelob tilel chaꞌan 
lac Yum Dios, cheꞌen.
40

 Anto cabʌl tꞌan tsaꞌ bʌ i subu 
Pedro. Tsiꞌ xicꞌbeyob. Tsiꞌ subeyob: 
Taja laꞌ coltʌntel chaꞌan mi laꞌ cʌy 
laꞌ mel cheꞌ bajcheꞌ sajtemoꞌ bʌ, 
cheꞌen. 41 Jini tsaꞌ bʌ i jacꞌbeyob i 
tꞌan tsiꞌ chꞌʌmʌyob jaꞌ. Ti jini jach 
bʌ qꞌuin tsaꞌ ochiyob cheꞌ bajcheꞌ 
uxpꞌejl mil winicob xꞌixicob.

Pejtelel tsaꞌ bʌ i ñopoyob temel añob
42

 Tsiꞌ chʌn ubibeyob i cʌntesʌbal 
jini apóstolob. Tsiꞌ wen cꞌuxbiyob 
i bʌ. Tsiꞌ chʌn xetꞌeyob waj. Tsiꞌ 
chʌn pejcayob Dios. 43 Tsaꞌ cajiyob 
ti bʌqꞌuen ti jujuntiquil. Cabʌl 
ñuc tac bʌ i yeꞌtel tsiꞌ meleyob 
jini apóstolob. Tsiꞌ pʌsʌyob cabʌl 
i yejtal tac i pꞌʌtʌlel. 44 Pejtelel tsaꞌ 
bʌ i ñopoyob, temel añob. Pejtelel 
i chubʌꞌan i tem chaꞌañob jach. 
45

 Tsiꞌ choñoyob i chubʌꞌan yicꞌot i 
lum. Tsiꞌ tꞌoxbeyob i bʌ chaꞌan miꞌ 
yʌqꞌuentelob jini mach bʌ añobic i 
chubʌꞌan. 46 Temel tsaꞌ chʌn ajniyob 
ti Templo* ti jujumpꞌejl qꞌuin. Tsiꞌ 
xetꞌeyob waj tiꞌ yotot tac. Temel tsiꞌ 
chaꞌleyob weꞌel. Tijicña i pusicꞌal 
ti jujuntiquil. Jumpꞌejlob jach i 
pusicꞌal. 47 Tsiꞌ subuyob i ñuclel 

Dios. Ti pejtelel tejclum utsꞌat 
tsiꞌ qꞌueleyob winicob xꞌixicob. Ti 
jujumpꞌejl qꞌuin lac Yum tsiꞌ pꞌojlesa 
xñoptꞌañob woli bʌ i coltʌntelob.

Tsaꞌ lajmi winic mach bʌ wenic i yoc

3  Temel tsaꞌ letsiyob majlel 
Pedro yicꞌot Juan ti Templo 

tiꞌ yorajlel oración ti ochꞌajel qꞌuin. 
2

 Juntiquil winic mach bʌ wenic i 
yoc cꞌʌlʌl cheꞌ bʌ tsiꞌ yila pañimil 
tsaꞌ pʌjyi tilel. Ti jujumpꞌejl qꞌuin 
tsiꞌ yʌcꞌʌyob tiꞌ tiꞌ Templo, i cꞌabaꞌ 
I Tꞌojol Bʌ, chaꞌan miꞌ cꞌajtibeñob 
taqꞌuin jini muꞌ bʌ i yochelob ti 
Templo. 3 Jini winic, cheꞌ bʌ tsiꞌ 
qꞌuele Pedro yicꞌot Juan woli bʌ i 
yochelob ti Templo, tsiꞌ cꞌajtibeyob 
taqꞌuin. 4 Pedro yicꞌot Juan 
tsiꞌ qꞌueleyob. Pedro tsiꞌ sube: 
Qꞌueleyon lojon, cheꞌen. 5 Jini winic 
tsaꞌ caji i wen qꞌuelob. Woliꞌ pijtan 
mi an chuqui mi caj i yʌqꞌuentel.

6
 Pero Pedro tsiꞌ sube: Maꞌanic c 

taqꞌuin. Maꞌanic c chaꞌan oro. Jini 
jach mi cʌqꞌueñet chuqui an c chaꞌan. 
Tiꞌ cꞌabaꞌ Jesucristo, jini chꞌoyol bʌ 
ti Nazaret, chꞌojyen, chaꞌlen xʌmbal, 
cheꞌen. 7 Pedro tsiꞌ chucbe ñoj bʌ i 
cꞌʌb. Tsiꞌ teche chꞌojyel. Ti ora jach 
tsaꞌ pꞌʌtꞌa i yoc yicꞌot i bicꞌ i yoc. 8 Tsaꞌ 
xijtꞌi chꞌojyel. Tsaꞌ waꞌle. Tsaꞌ caji ti 
xʌmbal. Tsaꞌ ochi ti Templo yicꞌotob. 
Tsiꞌ chaꞌle xʌmbal, tsiꞌ chaꞌle tijpꞌel. 
Tsiꞌ subu i ñuclel Dios. 9 Pejtelel 
winicob xꞌixicob tsiꞌ qꞌueleyob wolix 
ti xʌmbal jini winic. Woliꞌ sub i 
ñuclel Dios. 10 Tsiꞌ cʌñʌyob jiñʌch 
tsaꞌ bʌ buchle i cꞌajtin taqꞌuin yaꞌ tiꞌ 
tiꞌ Templo, i cꞌabaꞌ I Tꞌojol Bʌ. Tsaꞌ 
toj sajtiyob i pusicꞌal. Tsiꞌ chaꞌleyob 
bʌqꞌuen chaꞌan jini tsaꞌ bʌ melbenti 
jini winic.

I subal Pedro tiꞌ corredor Templo
11

 Cheꞌ chucbil Juan yicꞌot Pedro i 
chaꞌan jini winic tsaꞌ bʌ lajmesʌnti, 
ti ajñel tsaꞌ tiliyob pejtelel winicob 
xꞌixicob yaꞌ bʌ añob ti corredor i 
chaꞌan Salomón. Tsaꞌ toj sajtiyob 
i pusicꞌal. 12 Pedro cheꞌ bʌ tsiꞌ 
qꞌueleyob tsiꞌ subeyob: Winicob ti 
Israel, ¿chucoch miꞌ toj sajtel laꞌ 
pusicꞌal chaꞌan tsaꞌix pꞌʌtꞌa i yoc jini 
winic? ¿Chucoch mi laꞌ chꞌujchꞌuj 
qꞌuelon lojon cheꞌ bajcheꞌ mi tic 
bajñel pꞌʌtʌlel, tic bajñel utsꞌatlel, 
tsa cʌqꞌue lojon i pꞌʌtʌlel ti xʌmbal 
ili winic? 13 I Dios Abraham, i 
Dios Isaac, i Dios Jacob, i Dios lac 
ñojteꞌel tsaꞌix i tsictesa i ñuclel i 
Yalobil, jiñʌch Jesús. Jatetla tsaꞌix 
laꞌ wʌcꞌʌ tiꞌ cꞌʌb i contra. Tsaꞌ laꞌ 
tsꞌaꞌle tiꞌ tojlel Pilato, cheꞌ bʌ tsiꞌ 
ñaꞌta i yʌcꞌ ti colel. 14 Jatetla tsaꞌ 
laꞌ tsꞌaꞌle jini Chꞌujul Bʌ, jini Toj 
Bʌ. Tsaꞌ laꞌ cꞌajtibe Pilato chaꞌan 
miꞌ yʌcꞌ ti colel stsʌnsa. 15 Tsaꞌ laꞌ 
tsʌnsa jini muꞌ bʌ i yʌqꞌueñonla 
laj cuxtʌlel. Testigojon lojon, Dios 
tsiꞌ teche loqꞌuel baꞌan chʌmeñoꞌ 
bʌ. 16 Chaꞌan tiꞌ cꞌabaꞌ Jesús muꞌ bʌ 
c ñop lojon tsiꞌ taja i pꞌʌtʌlel jini 
winic muꞌ bʌ laꞌ qꞌuel muꞌ bʌ laꞌ 
cʌn. Jesús tsiꞌ yʌqꞌueyonla lac ñop. 
Jini chaꞌan tsaꞌ cꞌoqꞌuesʌnti jini 
winic ti laꞌ tojlel.
17

 Wʌle c piꞌʌlob, cujil tsaꞌ laꞌ 
tsʌnsa Jesús chaꞌan i tontojlel laꞌ 
pusicꞌal cheꞌ bajcheꞌ laꞌ yumob. 
18

 Pero Dios tsiꞌ tsꞌʌctesa i tꞌan 
tsaꞌ bʌ i wʌn subu tiꞌ yej pejtelel 
xꞌaltꞌañob i chaꞌan, chaꞌan wersa 
miꞌ yubin wocol Cristo. 19-20 Jini 
chaꞌan cʌyʌ laꞌ mul. Sutqꞌuin laꞌ bʌ 
chaꞌan miꞌ yajpel laꞌ mul, chaꞌan 

mi laꞌ taj laꞌ pꞌʌtʌlel ti Espíritu 
yicꞌot tijicña bʌ laꞌ pusicꞌal ti lac 
Yum. Dios mi caj i chocbeñetla tilel 
Jesús jini Cristo waꞌchocobil bʌ i 
chaꞌan. 21 Come isujm miꞌ wersa 
ajñel Jesucristo ti panchan cꞌʌlʌl 
tiꞌ yorajlel cheꞌ miꞌ chaꞌ mel pejtelel 
chuqui tac an, cheꞌ bajcheꞌ tsiꞌ subu 
Dios yicꞌot chꞌujul bʌ xꞌaltꞌañob i 
chaꞌan ti wajali. 22 Come Moisés 
tsiꞌ subeyob laꞌ ñojteꞌel: “Laꞌ Yum 
Dios mi caj i techbeñetla juntiquil 
xꞌaltꞌan cheꞌ bajcheꞌ joñon loqꞌuem 
bʌ ti laꞌ piꞌʌlob. Mi caj laꞌ jacꞌben 
pejtelel chuqui tac miꞌ subeñetla. 
23

 Majqui jach miꞌ ñusʌben i tꞌan 
jini xꞌaltꞌan, mi caj i chojquel 
loqꞌuel tiꞌ tojlel i piꞌʌlob chaꞌan miꞌ 
jilel”, cheꞌen.

24
 Ti pejtelel xꞌaltꞌañob, cꞌʌlʌl ti 

Samuel yicꞌot jini tsaꞌ bʌ tiliyob 
ti wiꞌipat cheꞌ bajcheꞌ jaytiquil tsiꞌ 
chaꞌleyob tꞌan, tsiꞌ wʌn subuyob 
chuqui woliꞌ yujtel ti ili qꞌuin tac. 
25

 Jatetla i yalobiletla xꞌaltꞌañob. I 
chaꞌañetla jini trato bʌ tꞌan subebiloꞌ 
bʌ lac ñojteꞌel chaꞌan Dios cheꞌ bʌ 
tsiꞌ sube Abraham: “Ti pejtelel añoꞌ 
bʌ ti pañimil mi caj i tajob i wenlel 
chaꞌan a pꞌolbal”, cheꞌen. 26 Dios 
tsiꞌ teche chꞌojyel i Yalobil. Tsiꞌ 
ñaxan choco tilel baꞌ añetla chaꞌan 
miꞌ yʌqꞌueñetla laꞌ wenlel chaꞌan 
miꞌ ñijcañetla laꞌ cʌy laꞌ mul ti 
jujuntiquiletla. Cheꞌ tsiꞌ yʌlʌ Pedro.

Pedro yicꞌot Juan tiꞌ tojlel 
jini añoꞌ bʌ i yeꞌtel

4  Cheꞌ woliꞌ pejcañob winicob 
xꞌixicob Pedro yicꞌot Juan, 

tsaꞌ tiliyob motomajob yicꞌot 
saduceojob*, yicꞌot i yaj capitán 
jini xcʌntayajob ti Templo. 

2
 Tsʌytsʌyñayob i pusicꞌal come 

woliꞌ cʌntesañob winicob xꞌixicob, 
come Pedro woliꞌ subeñob mi caj 
i tech chꞌojyel chʌmeñoꞌ bʌ jini 
Jesús. 3 Tsiꞌ chucuyob. Tsiꞌ yotsayob 
ti mʌjquibʌl cꞌʌlʌl ti yijcꞌʌlal come 
icꞌajelix. 4 Cabʌl tsaꞌ bʌ i yubiyob 
jini tꞌan tsiꞌ ñopoyob. An cheꞌ 
bajcheꞌ joꞌpꞌejl mil winicob.

5
 Tiꞌ yijcꞌʌlal tsiꞌ tempayob i bʌ 

ti Jerusalén jini yumʌlob yicꞌot 
xñoxob añoꞌ bʌ i yeꞌtel yicꞌot 
stsꞌijbayajob. 6 Yaꞌan jaꞌel Anás jini 
ñuc bʌ motomaj yicꞌot Caifás yicꞌot 
Juan yicꞌot Alejandro yicꞌot yambʌ 
i piꞌʌlob jini ñuc bʌ motomaj*. 7 Cheꞌ 
bʌ tsaꞌix i yʌcꞌʌyob Pedro ti ojlil, 
tsiꞌ cꞌajtibeyob: ¿Baqui tsaꞌ laꞌ taja 
laꞌ pꞌʌtʌlel? ¿Majqui tsiꞌ subeyetla 
chaꞌan mi laꞌ mel jini? cheꞌob.

8
 Cheꞌ jini Pedro, butꞌul ti Chꞌujul 

bʌ Espíritu, tsiꞌ subeyob: Jatetla 
yumʌletla, anix bʌ laꞌ jabilel yicꞌot 
laꞌ weꞌtel ti Israel, 9 mi woli laꞌ 
cꞌajtibeñon lojon chaꞌan jini wen 
bʌ eꞌtel tsaꞌ bʌ c melbe lojon ili 
winic, ubinla bajcheꞌ tsaꞌ mejli ti 
pꞌʌtꞌesʌntel. 10 Ñaꞌtanla ti laꞌ pejtelel. 
Laꞌ i ñopob jaꞌel pejtelel winicob 
xꞌixicob ti Israel. Tsaꞌix lajmi chaꞌan 
i cꞌabaꞌ Jesucristo, jini chꞌoyol bʌ 
ti Nazaret, jini tsaꞌ bʌ laꞌ chꞌiji ti 
cruz, pero Dios tsiꞌ teche chꞌojyel 
baꞌan chʌmeñoꞌ bʌ. Chaꞌan i pꞌʌtʌlel 
Jesucristo tsaꞌix pꞌʌtꞌa i yoc jini winic 
am bʌ ti laꞌ tojlel. 11 Jesús jiñʌch jini 
Xajlel tsaꞌ bʌ laꞌ choco, xmel ototet 
bʌ la. Tsaꞌ otsʌnti ti ñaxan bʌ i xujc 
otot. 12 Maꞌanic laj coltʌntel ti yambʌ, 
cojach tiꞌ cꞌabaꞌ Jesús. Maꞌanic 
yambʌ ti yebal panchan aqꞌuebiloꞌ bʌ 
winicob muꞌ bʌ mejlel i coltañonla. 
Cheꞌ tsiꞌ yʌlʌ Pedro.

13
 Cheꞌ bʌ tsiꞌ qꞌuelbeyob i chꞌejlel 

i pusicꞌal Pedro yicꞌot Juan, tsaꞌ toj 
sajtiyob i pusicꞌal winicob xꞌixicob 
come yujilob mach cʌntesʌbilobic 
ti jun, maꞌañobic i yeꞌtel. Tsiꞌ 
ñaꞌtayob i piꞌʌlobʌch Jesús jini 
Pedro yicꞌot Juan. 14 Cheꞌ bʌ tsiꞌ 
qꞌueleyob lajmenix jini winic 
waꞌal bʌ yicꞌotob, maꞌanic chuqui 
tsaꞌ mejli i subob tiꞌ contra. 15 Tsiꞌ 
subeyob loqꞌuel tiꞌ tojlelob. Tsaꞌ 
caji i pejcañob i bʌ jini añoꞌ bʌ i 
yeꞌtel. 16 Tsiꞌ yʌlʌyob: ¿Chuqui mi 
caj lac tumben jini winicob? Come 
cʌmbil i chaꞌan pejtel chumuloꞌ bʌ 
ti Jerusalén, tsiꞌ pʌsʌyob ñuc bʌ 
i yejtal i pꞌʌtʌlel ti isujm. Mach 
mejlic la cʌl mach isujmic. 17 Ame 
chʌn pꞌojlic jini tꞌan ti lac tejclum, 
laꞌ lac ticꞌ jini winicob chaꞌan mach 
miꞌ chʌn chaꞌleñob tꞌan tiꞌ cꞌabaꞌ 
Jesús, cheꞌob.
18

 Tsiꞌ pʌyʌyob tilel Pedro yicꞌot 
Juan. Tsiꞌ tiqꞌuiyob chaꞌan maꞌanic 
miꞌ chʌn chaꞌleñob tꞌan yicꞌot 
cʌntesa tiꞌ cꞌabaꞌ Jesús. 19 Pedro 
yicꞌot Juan tsiꞌ jacꞌbeyob: Subula 
jatetla mi toj tiꞌ wut Dios mi tsac 
ñusʌbe lojon i tꞌan Dios chaꞌan 
mic jacꞌbeñetla. 20 Mach mejlic 
mij cʌy lojon ili tꞌan. Wersa mic 
sub lojon chuqui tsaj qꞌuele lojon 
yicꞌot chuqui tsa cubi lojon, cheꞌob. 
21

 Jini yumʌlob cheꞌ bʌ tsaꞌ ujti i 
subeñob chuqui miꞌ caj ti ujtel mi 
maꞌanic tsiꞌ jacꞌʌyob, tsiꞌ chocoyob 
sujtel. Maꞌanic tsiꞌ yʌqꞌueyob i toj 
i mul, come tsiꞌ bʌcꞌñayob winicob 
xꞌixicob. Ti pejtelelob woliꞌ subob i 
ñuclel Dios chaꞌan jini tsaꞌ bʌ ujti. 
22

 Come ñumenix ti chaꞌcꞌal i jabilel 
jini winic tsaꞌ bʌ pꞌʌtꞌesʌnti chaꞌan 
ñuc bʌ i pꞌʌtʌlel Dios.

Tsiꞌ cꞌajtiyob i chꞌejlel i pusicꞌal
23

 Cheꞌ bʌ tsaꞌ ajqꞌuiyob ti colel 
Pedro yicꞌot Juan, tsaꞌ majliyob 
baꞌan i piꞌʌlob. Tsiꞌ subeyob 
pejtelel chuqui tsiꞌ yʌlʌyob ñuc 
bʌ motomajob yicꞌot xñoxob añoꞌ 
bʌ i yeꞌtel. 24 Cheꞌ bʌ tsaꞌix ujti i 
yubiñob jini tꞌan, ti pejtelelob tsiꞌ 
tem pejcayob Dios. Tsiꞌ subeyob: 
C Yum, jatet Dioset tsaꞌ bʌ a mele 
panchan yicꞌot pañimil yicꞌot 
colem ñajb yicꞌot pejtelel i bʌl. 
25

 Tsiꞌ chaꞌle tꞌan jini Chꞌujul bʌ 
Espíritu tiꞌ yej David jini a winic. 
Tsiꞌ yʌlʌ: “¿Chucoch tsiꞌ chaꞌleyob 
michꞌajel ti mojt ti mojt? ¿Chucoch 
toꞌol lolom jach chuqui tac tsiꞌ 
ñaꞌtayob tiꞌ pusicꞌal? 26 Jini reyob 
ti pañimil tsiꞌ chajpayob i bʌ, jini 
yumʌlob tsiꞌ tempayob i bʌ chaꞌan 
miꞌ contrajiñob lac Yum yicꞌot 
Cristo, jini yajcʌbil bʌ i chaꞌan 
Dios”, cheꞌen. 27 Isujm ti jini tejclum, 
tsiꞌ tempayob i bʌ Herodes yicꞌot 
Poncio Pilato yicꞌot jini gentilob 
yicꞌot israelob tiꞌ contra Jesús, jini 
chꞌujul bʌ a Walobil, jini yajcʌbil 
bʌ a chaꞌan. 28 Tsiꞌ tempayob i 
bʌ chaꞌan miꞌ chaꞌleñob pejtelel 
chuqui tsaꞌ wʌn ñaꞌta miꞌ caj ti 
ujtel. 29 Wʌle, c Yum, qꞌuele bajcheꞌ 
miꞌ yʌꞌleñon lojon. A winicon lojon. 
Aqꞌueñon lojon i chꞌejlel c pusicꞌal 
chaꞌan mic sub lojon a tꞌan. 30 Acꞌʌ a 
cꞌʌb ti lajmesaya chaꞌan miꞌ pʌstʌl 
i yejtal a pꞌʌtʌlel yicꞌot ñuc tac 
bʌ a melbal tiꞌ cꞌabaꞌ a Walobil 
Jesús, jini Chꞌujul Bʌ. Cheꞌ tsiꞌ 
chaꞌle oración. 31 Cheꞌ bʌ tsaꞌ ujti i 
pejcañob Dios, tsaꞌ ñijcʌnti jini otot 
baꞌ tsiꞌ tempayob i bʌ. Ti pejtelelob 
butꞌulob ti Chꞌujul bʌ Espíritu. Tsiꞌ 

subuyob i tꞌan Dios tiꞌ chꞌejlel i 
pusicꞌal.

I tem chaꞌañob jach i chubʌꞌan
32

 Jumpꞌejlob jach i pusicꞌal, 
junchajpob jach i ñaꞌtʌbal jini 
bajcꞌʌl winicob xꞌixicob tsaꞌ bʌ 
i ñopoyob. Maꞌanic majqui tsiꞌ 
yʌlʌ mi i bajñel chaꞌañʌch i 
chubʌꞌan. I tem chaꞌañob jach 
pejtelel i chubʌꞌan. 33 Testigojob 
jini apóstolob. Ti cabʌl i pꞌʌtʌlel 
tsiꞌ subuyob tsaꞌ chaꞌ chꞌojyi lac 
Yum Jesús. Pejtelel jini xñoptꞌañob 
tsaꞌ aqꞌuentiyob i yutslel i pusicꞌal 
Dios. 34 Laj añob i chubʌꞌan, come 
jini añoꞌ bʌ i lum yicꞌot i yotot 
tsiꞌ choñoyob. Tsiꞌ chꞌʌmʌyob 
tilel i tojol jini tsaꞌ bʌ chojni. 
35

 Tsiꞌ pꞌulchocoyob lʌcꞌʌl tiꞌ yoc 
jini apóstolob. Tsaꞌ tꞌoxbentiyob 
xñoptꞌañob, majqui jach anto yom i 
chaꞌan.

36
 José, juntiquil leví chꞌoyol bʌ 

ti Chipre, tsaꞌ aqꞌuenti yambʌ i 
cꞌabaꞌ chaꞌan jini apóstolob. Jiñʌch 
Bernabé. (Miꞌ yʌl ti lac tꞌan, jini muꞌ 
bʌ i ñuqꞌuesan lac pusicꞌal.) 37 An 
i lum jini Bernabé. Tsiꞌ choño. Tsiꞌ 
chꞌʌmʌ tilel i tojol. Tsiꞌ pꞌulchoco 
lʌcꞌʌl tiꞌ yoc jini apóstolob.

Ananías yicꞌot Safira

5  Juntiquil winic, i cꞌabaꞌ 
Ananías yicꞌot i yijñam, i 

cꞌabaꞌ Safira, tsiꞌ choño jumpejt 
lum. 2 Tsiꞌ loto lamital i tojol. Yujil 
jaꞌel i yijñam. Tsiꞌ chꞌʌmʌ tilel 
lamital, tsiꞌ pꞌulchoco lʌcꞌʌl tiꞌ yoc 
jini apóstolob. 3 Pedro tsiꞌ sube 
Ananías: ¿Chucoch butꞌul a pusicꞌal 
ti Satanás? Tsaꞌ loti jini Chꞌujul bʌ 
Espíritu cheꞌ bʌ tsaꞌ loto lamital i 

tojol a lum. 4 Cheꞌ bʌ maxto anic 
tsaꞌ choño, ¿mach ba a chaꞌanic? 
Cheꞌ bʌ tsaꞌix a choño, ¿mach ba a 
wentajic jini i tojol? ¿Chucoch tsaꞌ 
tejchi lot ti a pusicꞌal? Maꞌanic tsaꞌ 
loti winicob, tsaꞌ loti Dios, cheꞌen.

5
 Cheꞌ bʌ tsiꞌ yubi jini tꞌan 

Ananías, tsaꞌ yajli. Tsaꞌ chʌmi. Tsiꞌ 
wen chaꞌleyob bʌqꞌuen pejtelel jini 
tsaꞌ bʌ i yubiyob. 6 Chꞌiton winicob 
tsaꞌ chꞌojyiyob. Tsiꞌ bʌcꞌʌyob. Cheꞌ 
bʌ tsiꞌ chꞌʌmʌyob loqꞌuel, tsiꞌ 
mucuyob.
7

 Tsaꞌ ñumi cheꞌ bajcheꞌ uxpꞌejl 
ora, tsaꞌ ochi tilel i yijñam Ananías. 
Maxto yujilic chuqui tsaꞌ ujti. 
8

 Pedro tsiꞌ sube: Subeñon mi cheꞌi 
tsaꞌ chꞌʌmʌ i tojol a lum cheꞌ bʌ 
tsaꞌ laꞌ choño, cheꞌen. Tsiꞌ sube: 
Cheꞌcuyi tsac chꞌʌmʌ lojon i tojol, 
cheꞌen. 9 Pedro tsiꞌ sube: ¿Bajcheꞌ 
tsaꞌ laꞌ teme laꞌ tꞌan chaꞌan mi laꞌ 
wilʌben i pusicꞌal i yEspíritu lac 
Yum? Awilan, jini tsaꞌ bʌ i mucuyob 
a ñoxiꞌal añob tiꞌ tiꞌ otot. Mi caj i 
chꞌʌmetob loqꞌuel jaꞌel, cheꞌen. 10 Ti 
ora tsaꞌ yajli lʌcꞌʌl tiꞌ yoc Pedro. Tsaꞌ 
chʌmi. Cheꞌ bʌ tsaꞌ ochiyob chꞌiton 
winicob, chʌmenix tsiꞌ tajayob. Tsiꞌ 
chꞌʌmʌyob loqꞌuel. Tsiꞌ mucuyob tiꞌ 
tꞌejl i ñoxiꞌal. 11 Tsiꞌ wen chaꞌleyob 
bʌqꞌuen pejtelel jini xñoptꞌañob, 
yicꞌot pejtelel tsaꞌ bʌ i yubiyob 
chuqui tsaꞌ ujti.

Cabʌl i yejtal i pꞌʌtʌlel jini apóstolob
12

 Jini apóstolob tsiꞌ meleyob cabʌl 
ñuc tac bʌ i melbal. Tsiꞌ pʌsʌyob 
i yejtal i pꞌʌtʌlel tiꞌ tojlel winicob 
xꞌixicob. Ti pejtelelob yaꞌ añob 
ti jumpꞌejl i pusicꞌal tiꞌ corredor 
Salomón. 13 Yañoꞌ bʌ maꞌanic tsiꞌ 
ñopo i lʌcꞌtesañob i bʌ chaꞌan 

bʌqꞌuen. Pero jini xñoptꞌañob 
tsiꞌ qꞌueleyob ti ñuc. 14 Cabʌl tsaꞌ 
pꞌojliyob jini tsaꞌ bʌ i ñopoyob lac 
Yum, winicob yicꞌot xꞌixicob. 15 Tsiꞌ 
chꞌʌmʌyob majlel xcꞌamʌjelob ti 
bij. Tsiꞌ ñolchocoyob tiꞌ wʌyib yicꞌot 
pojp tac chaꞌan miꞌ tajob anquese 
jinic jach i yʌxñʌlel Pedro cheꞌ 
woliꞌ ñumel majlel. 16 Cabʌlob tsiꞌ 
tempayob i bʌ ti Jerusalén chꞌoyoloꞌ 
bʌ ti yambʌ tejclum tac tiꞌ joytilel. 
Tsiꞌ pʌyʌyob tilel xcꞌamʌjelob yicꞌot 
jini ticꞌlʌbiloꞌ bʌ chaꞌan xibajob. Tsaꞌ 
lajmesʌntiyob ti pejtelelob.

Tsaꞌ ticꞌlʌntiyob Pedro yicꞌot Juan
17

 Tsaꞌ tili jini ñuc bʌ motomaj 
yicꞌot pejtelel jini saduceojob. 
Tsʌytsʌyñayob jax i pusicꞌal chaꞌan 
jini tsaꞌ bʌ ujti. 18 Tsiꞌ chucuyob 
jini apóstolob. Tsiꞌ yotsayob ti 
mʌjquibʌl yicꞌot jini woli bʌ i tojob 
i mul. 19 Ti acꞌʌlel i yángel lac Yum 
tsiꞌ jambeyob i tiꞌ jini mʌjquibʌl. Tsiꞌ 
locꞌsayob. Tsiꞌ subeyob: 20 Cucula 
ti waꞌtʌl ti Templo. Suben winicob 
xꞌixicob bajcheꞌ yom miꞌ tajob 
i cuxtilel, cheꞌen. 21 Cheꞌ bʌ tsiꞌ 
yubiyob jini tꞌan, tsaꞌ ochiyob ti 
Templo ti sʌcꞌajel. Tsiꞌ chaꞌleyob 
cʌntesa.

Tsaꞌ tili jini ñuc bʌ motomaj yicꞌot 
yañoꞌ bʌ. Tsiꞌ pʌyʌyob tilel jini añoꞌ 
bʌ i yeꞌtel yicꞌot jini ñoxobix bʌ 
israelob. Tsiꞌ choco majlel i winicob 
chaꞌan miꞌ pʌyob tilel Pedro yicꞌot 
Juan. 22 Cheꞌ bʌ tsaꞌ cꞌotiyob i 
winicob, maꞌanic tsiꞌ tajayob ti 
mʌjquibʌl. Tsaꞌ chaꞌ sujtiyob i 
sub. 23 Tsiꞌ yʌlʌyob: Isujmʌch, wen 
mʌcbil tsac taja lojon jini mʌjquibʌl. 
Yaꞌ añob jini xcʌntayajob tiꞌ tiꞌ. Cheꞌ 
bʌ tsac jamʌ lojon, maꞌanic majqui 

tsac taja lojon, cheꞌob. 24 Cheꞌ bʌ 
tsiꞌ yubiyob jini tꞌan, jini ñuc 
bʌ motomaj yicꞌot i capitán jini 
Templo yicꞌot ñuc bʌ motomajob 
mach yujilobic chuqui miꞌ caj ti 
ujtel mi tsaꞌ tsictiyi jini. 25 Tsaꞌ tili 
juntiquil. Tsiꞌ subeyob: Awilan, yaꞌ 
waꞌalob ti Templo jini winicob tsaꞌ 
bʌ laꞌ ñupꞌu. Woliꞌ chaꞌ cʌntesañob 
winicob xꞌixicob, cheꞌob. 26 Jini 
chaꞌan tsaꞌ majli jini capitán yicꞌot 
i winicob. Tsiꞌ pʌyʌyob tilel Pedro 
yicꞌot Juan. Pero utsob jax come 
woliyob ti bʌqꞌuen ame jujlicob ti 
xajlel chaꞌan winicob.

27
 Cheꞌ bʌ tsaꞌix i pʌyʌyob tilel, tsiꞌ 

yʌcꞌʌyob baꞌan jini añoꞌ bʌ i yeꞌtel. 
Jini ñuc bʌ motomaj tsiꞌ subeyob: 
28

 ¿Mach ba tsaꞌic c tiqꞌuiyetla 
chaꞌan maꞌanic mi laꞌ chʌn chaꞌlen 
cʌntesa tiꞌ cꞌabaꞌ Jesús? Awilan, 
tsaꞌix ubinti laꞌ cʌntesa ti pejtelel 
Jerusalén. Laꞌ wom laꞌ tsictesan 
lojon c mul chaꞌan tsac becꞌbe 
lojon i chꞌichꞌel jini winic, cheꞌen. 
29

 Pedro yicꞌot jini apóstolob tsiꞌ 
jacꞌbeyob: Wersa mic jacꞌben lojon i 
mandar Dios anquese miꞌ ñusʌntel 
i mandar winicob. 30 I Dios lac 
ñojteꞌel tsiꞌ teche chꞌojyel Jesús, tsaꞌ 
bʌ laꞌ tsʌnsa cheꞌ bʌ tsaꞌ laꞌ chꞌiji ti 
teꞌ. 31 Dios tsiꞌ yʌqꞌue i ñuclel yaꞌ tiꞌ 
ñoj. Colem yumʌlʌch, Xcoltayajʌch. 
Miꞌ yʌqꞌueñob i cʌy i mul jini 
israelob chaꞌan miꞌ ñusʌbeñob i 
mul. 32 Mic sub lojon jini tsaꞌ bʌ ujti. 
Jini Chꞌujul bʌ Espíritu miꞌ sub jaꞌel, 
come Dios miꞌ yʌqꞌueñob i yEspíritu 
jini muꞌ bʌ i jacꞌbeñob i tꞌan, cheꞌob.

33
 Tsaꞌ wen michꞌayob cheꞌ bʌ tsiꞌ 

yubibeyob i tꞌan. Yomob i tsʌnsan 
jini apóstolob. 34 Tsaꞌ chꞌojyi juntiquil 
fariseo am bʌ i yeꞌtel, i cꞌabaꞌ 

Gamaliel. Jiñʌch muꞌ bʌ i cʌntesan 
winicob ti mandar. Ti pejtelelob tsiꞌ 
qꞌueleyob ti ñuc. Tsiꞌ yʌcꞌʌ mandar 
chaꞌan miꞌ poj pʌjyelob loqꞌuel 
jini apóstolob. 35 Cheꞌ majlemobix, 
Gamaliel tsiꞌ sube i piꞌʌlob: Israelob, 
chʌcʌ qꞌuele laꞌ bʌ chaꞌan chuqui tac 
mi laꞌ tumben jini winicob. 36 Come 
wajalix tsaꞌ tili Teudas. Tsiꞌ lon subu 
i bʌ ti ñuc. Tsiꞌ tsajcayob cheꞌ bajcheꞌ 
jumbajcꞌ winicob, pero tsaꞌ tsʌnsʌnti. 
Tsaꞌ pujquiyob jini tsaꞌ bʌ i tsajcayob. 
Cheꞌ jach tsaꞌ lajmi. 37 Ti wiꞌil tsaꞌ 
tili Judas chꞌoyol bʌ ti Galilea. Cheꞌ 
tiꞌ yorajlel censo, jini Judas tsiꞌ pʌyʌ 
majlel cabʌl winicob. Tsaꞌ tsʌnsʌnti 
jaꞌel. Tsaꞌ pam pujquiyob pejtelel tsaꞌ 
bʌ i tsajcayob. 38 Wʌle mic subeñetla, 
chʌcʌ qꞌuele laꞌ bʌ chaꞌan maꞌanic 
mi laꞌ ticꞌlan jini winicob. Mi chꞌoyol 
tiꞌ bajñel pusicꞌal jini tꞌan yicꞌot jini 
eꞌtel, miꞌ caj ti jilel. 39 Mi chꞌoyolʌch 
ti Dios, mach mejlic laꞌ jisʌben i 
yeꞌtel ame cheꞌic mi laꞌ contrajin 
Dios. Cheꞌ tsiꞌ yʌlʌ Gamaliel.
40

 Tsiꞌ jacꞌbeyob i tꞌan. Cheꞌ bʌ tsiꞌ 
pʌyʌyob ochel jini apóstolob, tsiꞌ 
bajbeyob. Tsiꞌ subeyob chaꞌan maꞌanic 
miꞌ chʌn chaꞌleñob tꞌan tiꞌ cꞌabaꞌ 
Jesús. Tsiꞌ coloyob. 41 Cheꞌ bʌ tsaꞌix 
loqꞌuiyob tiꞌ tojlel añoꞌ bʌ i yeꞌtel, 
tijicñayob jax i pusicꞌal, come Dios tsiꞌ 
yʌqꞌueyob i xucꞌtilel i pusicꞌal chaꞌan 
miꞌ ñusañob i tsꞌaꞌlentel tiꞌ cꞌabaꞌ 
Jesús. 42 Ti jujumpꞌejl qꞌuin tsiꞌ chʌn 
chaꞌleyob cʌntesa ti Templo yicꞌot ti 
jujumpꞌejl otot. Tsiꞌ chʌn subuyob i 
tꞌan Jesucristo.

Tsiꞌ yajcayob wuctiquil

6  Cheꞌ woliꞌ pꞌojlelob xcʌntꞌañob, 
jini griegojob tsiꞌ yʌꞌleyob 

hebreojob*, come jini mebaꞌ xꞌixicob 

i chaꞌañob maꞌanic tsaꞌ aqꞌuentiyob 
chuqui anto yom i chaꞌan ti 
jujumpꞌejl qꞌuin. 2 Jini chaꞌan jini 
lajchʌntiquil tsiꞌ tempayob pejtelel 
jini xcʌntꞌañob. Tsiꞌ subeyob: 
Mach wenic mij cʌy lojon c sub 
i tꞌan Dios chaꞌan mic puc lojon 
waj. 3 Jini chaꞌan hermanojob, 
yajcanla wuctiquil winicob utsꞌat 
bʌ i pusicꞌal butꞌulob ti Chꞌujul bʌ 
Espíritu, yicꞌot wen bʌ i ñaꞌtʌbal, 
chaꞌan mi laꞌ waꞌchocoñob chaꞌan 
jini eꞌtel. 4 Joñon lojon mi caj c 
chʌn pejcan lojon Dios. Mi caj c 
chʌn chaꞌlen lojon subtꞌan, cheꞌob.

5
 Utsꞌat tsiꞌ yubibeyob i tꞌan ti 

pejtelelob. Tsiꞌ yajcayob Esteban, 
ñopol bʌ i chaꞌan i tꞌan Dios ti 
jumpꞌejl i pusicꞌal, butꞌul bʌ ti 
Chꞌujul bʌ Espíritu. Tsiꞌ yajcayob 
Felipe jaꞌel yicꞌot Prócoro yicꞌot 
Nicanor yicꞌot Timón yicꞌot 
Parmenas yicꞌot Nicolás, jini tsaꞌ 
bʌ ochi i ñop ti Antioquía. 6 Tsiꞌ 
pʌyʌyob baꞌan jini apóstolob. Cheꞌ 
bʌ tsaꞌix ujti i pejcañob Dios, tsiꞌ 
yʌcꞌʌyob i cꞌʌb tiꞌ jol. 7 Tsaꞌ pujqui 
i tꞌan lac Yum. Wen cabʌl tsaꞌ 
pꞌojliyob xcʌntꞌañob ti Jerusalén. 
Cabʌl motomajob jaꞌel tsiꞌ jacꞌbeyob 
i tꞌan Dios.

Tsiꞌ chucuyob Esteban
8

 Esteban, butꞌul tiꞌ yutslel i 
pusicꞌal yicꞌot i pꞌʌtʌlel, tsiꞌ pʌsʌ 
ñuc tac bʌ i yejtal i pꞌʌtʌlel 
yicꞌot ñuc tac bʌ i yeꞌtel tiꞌ tojlel 
winicob xꞌixicob. 9 Jini chaꞌan tsaꞌ 
tiliyob winicob muꞌ bʌ i yajñelob 
ti sinagoga. Tsaꞌ caji i yʌꞌleñob 
Esteban. Jini winicob i cꞌabaꞌ 
librejoꞌ bʌ yicꞌot cirenejob, yicꞌot 
alejandríajob, yicꞌot judíojob 

chꞌoyoloꞌ bʌ ti Cilicia yicꞌot ti 
Asia tsaꞌ cajiꞌ contrajiñob Esteban. 
10

 Maꞌanic tsaꞌ mejli i contrajiñob i 
ñaꞌtʌbal yicꞌot jini Espíritu tsiquil 
bʌ tiꞌ tꞌan. 11 Tsiꞌ xicꞌbeyob winicob 
ti mucul jach chaꞌan miꞌ jopꞌbeñob 
i mul. Tsiꞌ yʌlʌyob: Tsaꞌix cubibe 
lojon i tꞌan cheꞌ bʌ tsiꞌ chaꞌle 
pꞌajoñel tiꞌ contra Moisés yicꞌot tiꞌ 
contra Dios, cheꞌob.
12

 Tsiꞌ ñijcayob winicob xꞌixicob 
yicꞌot xñoxob añoꞌ bʌ i yeꞌtel 
yicꞌot stsꞌijbayajob. Tsaꞌ tiliyob, tsiꞌ 
chucuyob Esteban. Tsiꞌ pʌyʌyob 
majlel baꞌan jini añoꞌ bʌ i yeꞌtel. 
13

 Tsiꞌ waꞌchocoyob xjopꞌtꞌañob tsaꞌ 
bʌ i yʌlʌyob: Jini winic miꞌ chaꞌlen 
pꞌajoñel ti pejtelel ora. Miꞌ pꞌaj 
jini Chꞌujul* bʌ Ajñibʌl yicꞌot jini 
mandar. 14 Come tsaꞌix cubi lojon 
cheꞌ bʌ tsiꞌ yʌlʌ jini Esteban: “Jini 
Jesús chꞌoyol bʌ ti Nazaret mi caj i 
jisan jini Ajñibʌl. Mi caj i qꞌuextan 
i cʌntesʌbal Moisés tsaꞌ bʌ lac 
ñopo ti lac tat”, cheꞌob. 15 Pejtelel 
jini buchuloꞌ bʌ añoꞌ bʌ i yeꞌtel 
tsiꞌ qꞌuelbeyob i wut Esteban lajal 
bajcheꞌ i wut ángel.

I subtꞌan Esteban

7  Jini ñuc bʌ motomaj tsiꞌ 
cꞌajtibe: ¿Isujm ba jini? cheꞌen. 

2
 Esteban tsiꞌ yʌlʌ: Winicob c piꞌʌlob, 

ñichꞌtanla. Jini Dios am bʌ i ñuclel 
tsaꞌ tsictiyi tiꞌ wut lac tat Abraham 
cheꞌ yaꞌto an ti Mesopotamia cheꞌ 
maxto anic tsaꞌ majli ti Harán. 
3

 Dios tsiꞌ sube: “Loqꞌuen ti a lumal 
baꞌan a piꞌʌlob. Cucu ti ochel ti lum 
muꞌ bʌ caj c pʌsbeñet”, cheꞌen.
4

 Tsaꞌ loqꞌui tiꞌ lumal caldeojob. 
Tsaꞌ caji ti chumtʌl ti Harán. Cheꞌ 
bʌ tsaꞌ chʌmi i tat Abraham, Dios 

tsiꞌ cꞌaxtesa ti yambʌ lum wʌꞌ baꞌ 
chumulonla wʌle. 5 Dios maꞌanic 
chuqui tsiꞌ yʌqꞌue Abraham ilayi, 
mi tsꞌitaꞌic lum, pero tsiꞌ yʌqꞌue 
i tꞌan. Tsiꞌ sube mi caj i yotsan 
tiꞌ yum jini lum yicꞌot i pꞌolbal 
jaꞌel anquese maxto anic i yalobil. 
6

 Dios tsiꞌ sube Abraham jaꞌel: “Mi 
caj i majlel ti chumtʌl a pꞌolbal ti 
yambʌ lum mach bʌ i chaꞌañobic, 
baꞌ mi caj i yʌjqꞌuelob ti toꞌol eꞌtel. 
Jumbajcꞌ jab mi caj i chaꞌleñob 
majtan eꞌtel yicꞌot wocol. 7 Mi caj 
cʌqꞌueñob i toj i mul jini winicob 
xꞌixicob muꞌ bʌ i yotsañob ti toꞌo 
eꞌtel. Ti wiꞌil mi caj i loqꞌuelob tilel 
a pꞌolbal. Mi caj i chꞌujutesañoñob 
ilayi”, cheꞌen. 8 Dios tsiꞌ yʌqꞌue 
Abraham jini xucꞌul bʌ tꞌan chaꞌan 
tsep pʌchʌlel. I yalobil Abraham 
jiñʌch Isaac. Abraham tsiꞌ tsepbe 
i pʌchʌlel cheꞌ waxʌcpꞌejl jax to i 
qꞌuiñilel Isaac. I yalobil Isaac jiñʌch 
Jacob. I yalobilob Jacob jiñobʌch 
lajchʌntiquil lac ñojteꞌel.

9
 Tsʌytsʌyñayob jax i pusicꞌal jini 

lac ñojteꞌel chaꞌan José. Jini chaꞌan 
tsiꞌ choñoyob chaꞌan miꞌ pʌjyel 
majlel ti Egipto pero yaꞌan Dios 
yicꞌot. 10 Dios tsiꞌ locꞌsa ti pejtelel i 
wocol. Tsiꞌ ñijcʌbe i pusicꞌal Faraón 
chaꞌan miꞌ qꞌuel José ti utsꞌat. Dios 
tsiꞌ yʌqꞌue José i ñaꞌtʌbal tiꞌ tojlel 
jini rey Faraón yaꞌ ti Egipto. Dios 
tsiꞌ yʌqꞌue i yeꞌtel ti yumʌl tiꞌ tojlel 
egiptojob yicꞌot tiꞌ yotot Faraón jaꞌel.
11

 Tsaꞌ caji wiꞌñal tiꞌ lumal 
egiptojob yicꞌot ti Canaán jaꞌel. An 
cabʌl wocol. Lac ñojteꞌel maꞌanic 
tsiꞌ tajayob i bʌl i ñʌcꞌ. 12 Cheꞌ bʌ 
tsiꞌ yubi Jacob an trigo yaꞌ ti Egipto, 
tsiꞌ choco majlel lac ñojteꞌelob 
cheꞌ tiꞌ cajibal wiꞌñal. 13 Cheꞌ bʌ 

tsaꞌ majliyob tiꞌ chaꞌyajlel, José 
tsiꞌ yʌcꞌʌ i bʌ ti cʌjñel tiꞌ tojlel 
i yʌscuñob. Tsiꞌ yʌcꞌʌ i piꞌʌlob ti 
cʌjñel tiꞌ tojlel Faraón. 14 José tsiꞌ 
chocoyob majlel chaꞌan miꞌ pʌyob 
tilel Jacob, i tat, yicꞌot pejtelel i 
piꞌʌlob, joꞌlujuntiquil i chʌncꞌal (75). 
15

 Tsaꞌ jubi majlel Jacob yaꞌ ti Egipto. 
Yaꞌ tsaꞌ chʌmi yicꞌot lac ñojteꞌelob. 
16

 Tsaꞌ qꞌuejchiyob majlel cꞌʌlʌl ti 
Siquem baꞌ tsaꞌ mujquiyob tiꞌ yotlel 
chꞌujlelʌl mʌmbil bʌ i chaꞌan 
Abraham. Abraham tsiꞌ tojbeyob 
ti taqꞌuin i yalobilob Hamor yaꞌ ti 
Siquem.
17

 Cheꞌ bʌ yomix cꞌotel i yorajlel 
chaꞌan miꞌ tsꞌʌctiyel i tꞌan Dios 
cheꞌ bajcheꞌ tsiꞌ sube Abraham, tsaꞌ 
wen pꞌojli i pꞌolbal Abraham yaꞌ 
ti Egipto 18 jinto tsaꞌ waꞌchoconti 
yambʌ rey ti Egipto mach bʌ anic 
tsiꞌ cʌñʌ José. 19 Mach tojic chuqui 
tsiꞌ tumbe lac piꞌʌlob jini rey. Tsiꞌ 
ticꞌla lac ñojteꞌelob chaꞌan miꞌ wersa 
acꞌob i yalobilob ti chʌmel chaꞌan 
miꞌ jilel i pꞌolbal Israel. 20 Ti jim bʌ 
ora cheꞌ woli to i ticꞌlañob, tsiꞌ yila 
pañimil Moisés. Wen utsꞌatax tsiꞌ 
qꞌuele Dios. Tsaꞌ tsuꞌsʌnti uxpꞌejl uw 
tiꞌ yotot i tat. 21 Cheꞌ bʌ tsaꞌ ajqꞌui 
Moisés baꞌ bʌbʌqꞌuen miꞌ chʌmel, 
tsaꞌ tili i yalobil Faraón. Tsiꞌ loto. 
Tsiꞌ cosa cheꞌ bajcheꞌ i yalobil. 
22

 Tsaꞌ cʌntesʌnti Moisés ti pejtelel i 
ñaꞌtʌbal egiptojob. Wen chꞌejl ti tꞌan 
yicꞌot ti eꞌtel.

23
 Cheꞌ chaꞌcꞌalix i jabilel, Moisés 

tsiꞌ ñaꞌta tiꞌ pusicꞌal yom majlel 
i julaꞌtan i piꞌʌlob, jiñobʌch i 
yalobilob Israel. 24 Cheꞌ bʌ tsiꞌ 
qꞌuele woliꞌ ticꞌlʌntel juntiquil i 
piꞌʌl, Moisés tsiꞌ colta jini woli 
bʌ i ticꞌlʌntel. Tsiꞌ qꞌuextʌbe 

i jontolil jini egipto. Tsiꞌ jatsꞌʌ. 
25

 Come Moisés tsiꞌ lon ñaꞌta woliꞌ 
chꞌʌmbeñob isujm i piꞌʌlob, chaꞌan 
jiñʌch yajcʌbil bʌ ti Dios chaꞌan 
miꞌ coltañob. Pero maꞌanic tsiꞌ 
chꞌʌmbeyob isujm. 26 Ti yijcꞌʌlal 
Moisés tsiꞌ pʌsʌ i bʌ baꞌan i piꞌʌlob 
cheꞌ woliyob ti leto. Yom i lajmesan 
leto. Tsiꞌ yʌlʌ: “Winicob, laꞌ piꞌʌl 
laꞌ bʌ. ¿Chucoch mi laꞌ ticꞌlan laꞌ 
bʌ?” cheꞌen. 27 Jini tsaꞌ bʌ i ticꞌla i 
piꞌʌl tsiꞌ tʌjcʌx choco majlel Moisés. 
Tsiꞌ sube: “¿Majqui tsiꞌ yʌqꞌueyet a 
weꞌtel ti yumʌl chaꞌan maꞌ melon 
lojon? 28 ¿A wom ba a tsʌnsañon 
cheꞌ bajcheꞌ tsaꞌ tsʌnsa jini egipto 
acꞌbi?” cheꞌen. 29 Cheꞌ bʌ tsiꞌ yubi 
jini tꞌan, tsaꞌ putsꞌi majlel Moisés. 
Tsaꞌ majli ti chumtʌl ti yambʌ lum 
i cꞌabaꞌ Madián. Yaꞌi tsiꞌ yilayob 
pañimil chaꞌtiquil chꞌiton bʌ i 
yalobil.

30
 Cheꞌ ñumenix chaꞌcꞌal jab, tsaꞌ 

tsictiyi juntiquil ángel ti colem bʌ i 
tiquiñal pañimil lʌcꞌʌl ti Sinaí wits. 
Tsaꞌ tsictiyi ti cꞌajc woli bʌ ti lejmel 
ti alʌteꞌ. 31 Cheꞌ bʌ tsiꞌ qꞌuele Moisés, 
tsaꞌ toj sajti i pusicꞌal chaꞌan jini 
tsaꞌ bʌ i qꞌuele. Cheꞌ bʌ tsaꞌ majli 
i qꞌuel jini alʌteꞌ, tsaꞌ tili i tꞌan lac 
Yum: 32 “Joñon i Dioson a ñojteꞌel, i 
Dioson Abraham, i Dioson Isaac, i 
Dioson Jacob”, cheꞌen Dios.Mach 
yomic i chʌn qꞌuel Moisés, come 
tsiltsilña jax ti bʌqꞌuen. 33 Lac Yum 
tsiꞌ sube: “Locꞌsan a xʌñʌb ti a woc 
come chꞌujul jini lum baꞌ waꞌalet. 
34

 Isujm, tsaꞌix j qꞌuele i ticꞌlʌntel 
c chaꞌañoꞌ bʌ yaꞌ ti Egipto. Tsaꞌix 
cubibeyob i yuqꞌuel. Tsaꞌix jubiyon 
tilel chaꞌan mic locꞌsañob. Laꞌix cu, 
cheꞌ jini. Mi caj c choquet majlel ti 
Egipto”, cheꞌen.

35
 Jini Moisés tsaꞌ tsꞌaꞌlenti chaꞌan 

i piꞌʌlob. Tsiꞌ yʌlʌyob i piꞌʌlob: 
“¿Majqui tsiꞌ yʌqꞌueyet a weꞌtel ti 
yumʌl yicꞌot ti meloñel?” cheꞌob. 
Jini Moisés tsꞌaꞌlebil bʌ i chaꞌañob, 
Dios tsiꞌ choco tilel. Jini ángel tsaꞌ 
bʌ tsictiyi ti alʌteꞌ tsiꞌ yʌqꞌue i yeꞌtel 
ti yumʌl yicꞌot ti xcoltaya. 36 Moisés 
tsiꞌ pʌyʌ loqꞌuel i yalobilob Israel 
cheꞌ bʌ tsaꞌ ujti i pʌs bʌbʌqꞌuen tac 
bʌ yicꞌot i yejtal i pꞌʌtʌlel chaꞌcꞌal 
jab yaꞌ ti Egipto yicꞌot ti Chʌchʌc 
bʌ Ñajb yicꞌot ti jochol bʌ lum. 
37

 Jiñʌch Moisés tsaꞌ bʌ i sube i 
yalobilob Israel: “Lac Yum Dios mi 
caj i techbeñetla juntiquil xꞌaltꞌan 
cheꞌ bajcheꞌ joñon loqꞌuem bʌ ti 
laꞌ piꞌʌlob. Jini mi caj laꞌ wubin”, 
cheꞌen. 38 Jiñʌch Moisés am bʌ 
yicꞌot jini tempʌbiloꞌ bʌ ti jochol bʌ 
lum. Jini ángel tsiꞌ pejca yaꞌ ti Sinaí 
wits yicꞌot lac ñojteꞌel. Tsiꞌ yubi jini 
tꞌan chaꞌan laj cuxtʌlel chaꞌan miꞌ 
chaꞌ aqꞌueñonla.

39
 Lac ñojteꞌel maꞌanic tsiꞌ 

jacꞌbeyob Moisés. Tsiꞌ tsꞌaꞌleyob. 
Tsiꞌ chʌn ñaꞌtayob i chaꞌ sujtel 
ti Egipto. 40 Tsiꞌ subeyob Aarón: 

“Mele lac dios tac chaꞌan ñaxan miꞌ 
majlel ti lac tojlel. Come maꞌanic 
mi lac ñaꞌtan chuqui tsaꞌ tumbenti 
jini Moisés tsaꞌ bʌ i pʌyʌyonla 
loqꞌuel ti Egipto”, cheꞌob. 41 Cheꞌ 
jini tsiꞌ meleyob alʌ wacax. Tsiꞌ 
tsʌnsʌbeyob i majtan jini dios 
taqꞌuin. Tsaꞌ ñucꞌayob i pusicꞌal 
chaꞌan jini dios tsaꞌ bʌ i meleyob tiꞌ 
cꞌʌb. 42 Jini chaꞌan Dios tsiꞌ cʌyʌyob 
chaꞌan miꞌ chꞌujutesañob jini qꞌuin 
yicꞌot uw yicꞌot ecꞌ. Tsꞌijbubil tiꞌ jun 
xꞌaltꞌañob jaꞌel: “Jatetla israelob, 
¿tsaꞌ ba laꞌ tsʌnsʌbeyon laꞌ wʌlacꞌ 
chaꞌcꞌal jab ti jochol bʌ lum? ¿Tsaꞌ 

ba laꞌ pulbeyon c majtan? 43 Tsaꞌix 
laꞌ qꞌuechbe pisil bʌ i yotlel Moloc, 
yicꞌot jini ecꞌ, i yejtal bʌ a dios 
Renfán. Tsaꞌ laꞌ mele chaꞌan mi 
laꞌ chꞌujultesan. Joñon mi caj j 
cꞌaxtesañetla ti junwejl Babilonia”, 
cheꞌen.
44

 An i chaꞌan lac ñojteꞌelob jini 
pisil bʌ otot ti jochol bʌ lum baꞌ 
tsaꞌ pʌsle i sujmlel Dios. Come cheꞌ 
bʌ tsiꞌ yʌcꞌʌ mandar Dios, tsiꞌ sube 
Moisés chaꞌan miꞌ mel otot cheꞌ 
bajcheꞌ tsaꞌ pʌsbenti. 45 Cheꞌ bʌ tsaꞌ 
ujti i chꞌʌmbeñob i lum gentilob lac 
ñojteꞌel yicꞌot Josué, tsiꞌ qꞌuecheyob 
ochel jini pisil bʌ otot tiꞌ lumal. 
Come Dios tsiꞌ choco loqꞌuel jini 
gentilob tiꞌ tojel i wutob lac ñojteꞌel 
cꞌʌlʌl tiꞌ yorajlel David. 46 Dios tsiꞌ 
pʌsbe David i yutslel. Jini David 
yom i melben i chumlib Dios tsaꞌ 
bʌ i ñopo Jacob. 47 Pero tsiꞌ mele 
Salomón.
48

 Jini Cꞌax Ñuc Bʌ maꞌanic miꞌ 
chumtʌl ti templo tac melbil bʌ 
ti cꞌʌbʌl. Cheꞌ jaꞌel tsiꞌ yʌlʌ jini 
xꞌaltꞌan: 49 “Jini panchan c buchlib, 
jini pañimil i yajñib coc. ¿Chuqui ti 
otot laꞌ wom laꞌ melbeñon? cheꞌen 
lac Yum. ¿Chuqui jini cajñib baꞌ 
mij cꞌaj co? 50 ¿Mach ba c melbalic 
pejtelel ili tac?” cheꞌen. 51 Tsʌtsatax 
laꞌ pusicꞌal. Mach sʌqꞌuesʌbilic 
laꞌ pusicꞌal. Mʌcʌl laꞌ chiquin. Ti 
pejtelel ora jatetla mi laꞌ mʌctan 
jini Chꞌujul bʌ Espíritu. Cheꞌ bajcheꞌ 
tsiꞌ mele laꞌ ñojteꞌel, cheꞌ jaꞌel 
mi laꞌ mel jatetla. 52 Maꞌanic mi 
juntiquilic xꞌaltꞌan mach bʌ anic 
tsaꞌ ticꞌlʌnti chaꞌan laꞌ ñojteꞌel. Tsiꞌ 
tsʌnsayob jini tsaꞌ bʌ i wʌn subuyob 
tal jini Toj bʌ. Wʌle jatetla tsaꞌix 
laꞌ wʌcꞌʌ jini Toj bʌ tiꞌ cꞌʌb i contra. 

Tsaꞌix laꞌ tsʌnsa. 53 Jini ángelob tsiꞌ 
yʌqꞌueyetla i mandar Dios. Jatetla 
maꞌanic tsaꞌ laꞌ jacꞌʌ. Cheꞌ tsiꞌ yʌlʌ 
Esteban.

Tsiꞌ juluyob Esteban ti xajlel
54

 Cheꞌ bʌ tsiꞌ yubiyob ili tꞌan tsaꞌ 
wen michꞌayob. Quechꞌecñayob 
i bʌquel i yej tsiꞌ meleyob chaꞌan 
michꞌ tsiꞌ qꞌueleyob. 55 Butꞌul 
Esteban ti Chꞌujul bʌ Espíritu. 
Tsiꞌ letsa i wut ti panchan. Tsiꞌ 
qꞌuele i ñuclel Dios. Tsiꞌ qꞌuele 
Jesús yaꞌ waꞌal tiꞌ ñoj Dios. 56 Tsiꞌ 
yʌlʌ: Awilan, wolij qꞌuel calal jini 
panchan. Yaꞌ waꞌal *i Yalobil Winic 
tiꞌ ñoj Dios, cheꞌen.

57
 Tsiꞌ chaꞌleyob cꞌam bʌ tꞌan. 

Tsiꞌ mʌcʌyob i chiquin. Temel tsaꞌ 
majliyob ti ajñel chaꞌan miꞌ chucob 
Esteban. 58 Tsiꞌ chocoyob loqꞌuel 
ti colem tejclum. Tsiꞌ juluyob ti 
xajlel. Jini tsaꞌ bʌ i yubibeyob i tꞌan 
Esteban tsiꞌ chocoyob jubel i bujc 
tac tiꞌ yoc juntiquil winic i cꞌabaꞌ 
Saulo. 59 Cheꞌ bʌ tsiꞌ juluyob ti xajlel, 
Esteban tsiꞌ pejca Dios. Tsiꞌ yʌlʌ: C 
Yum Jesús, chꞌʌmbeñon c chꞌujlel, 
cheꞌen. 60 Tsaꞌ ñocle. Cꞌam tsiꞌ chaꞌle 
tꞌan: C Yum, mach a wʌqꞌueñob tiꞌ 
wenta ili i mul, cheꞌen. Cheꞌ bʌ tsaꞌ 
ujti i sub jini tꞌan tsaꞌ chʌmi.

8  Saulo utsꞌat tsiꞌ yubi cheꞌ bʌ 
tsiꞌ tsʌnsayob.

Saulo tsiꞌ ticꞌla xñoptꞌañob
Ti jim bʌ ora tsaꞌ tejchi cabʌl 

ticꞌlaya tiꞌ contra jini xñoptꞌañob 
tsaꞌ bʌ i tempayob i bʌ ti Jerusalén. 
Ti pejtelelob tsaꞌ pam pujquiyob 
ti pejtelel Judea yicꞌot ti Samaria. 
Cojach jini apóstolob maꞌanic 
tsaꞌ pujquiyob. 2 Winicob muꞌ bʌ i 

chꞌujutesañob Dios tsiꞌ qꞌuecheyob 
majlel Esteban chaꞌan miꞌ mucob. 
Cabʌl tsiꞌ yucꞌtayob. 3 Saulo tsiꞌ 
ñopo i jisan jini xñoptꞌañob. Tsaꞌ 
ochi ti jujumpꞌejl otot. Tsiꞌ wersa 
chucu majlel winicob xꞌixicob. Tsiꞌ 
yotsayob ti mʌjquibʌl.

Felipe tsaꞌ majli ti subtꞌan ti Samaria
4

 Jini tsaꞌ bʌ pujquiyob, tsaꞌ 
pam ñumiyob ti subtꞌan. 5 Felipe 
tsaꞌ cajiꞌ jubel majlel ti tejclum i 
cꞌabaꞌ Samaria. Yaꞌ tsiꞌ subu i tꞌan 
Cristo. 6 Bajcꞌʌl winicob xꞌixicob 
ti jumpꞌejlob jach i pusicꞌal tsiꞌ 
jacꞌbeyob i tꞌan Felipe cheꞌ bʌ tsiꞌ 
yubiyob, cheꞌ bʌ tsiꞌ qꞌueleyob 
i yejtal i pꞌʌtʌlel tsaꞌ bʌ i pʌsʌ. 
7

 Come cabʌl tsaꞌ loqꞌuiyob i xibʌjlel. 
Wen cꞌam tsiꞌ chaꞌleyob tꞌan jini 
xibajob cheꞌ bʌ tsa loqꞌuiyob. Cabʌl 
tsaꞌ lajmesʌntiyob jini mach bʌ 
weñobic i yoc i cꞌʌb. 8 Jini chaꞌan 
wen tijicña tsaꞌ caji i yubiñob yaꞌ ti 
jini tejclum.

9
 Juntiquil winic i cꞌabaꞌ Simón, 

tsaꞌ bʌ i chaꞌle wujt ti yambʌ ora, 
cabʌl tsiꞌ loti tejclumob ti Samaria. 
Tsiꞌ subu i bʌ ti ñuc. 10 Ti pejtelelob 
tsiꞌ wen ubibeyob i tꞌan, jini 
chꞌoꞌchꞌocoꞌ bʌ yicꞌot jini ñucoꞌ bʌ. 
Tsiꞌ yʌlʌyob: Jiñʌch jini ñuc bʌ i 
pꞌʌtʌlel Dios, lon cheꞌob. 11 Tsiꞌ wen 
jacꞌbeyob come cꞌʌlʌl ti wajali tsaꞌ 
toj sajtiyob i pusicꞌal chaꞌan leco tac 
bʌ i melbal. 12 Tsaꞌ caji i ñopbeñob i 
tꞌan Felipe cheꞌ bʌ tsiꞌ subeyob jini 
wen tꞌan chaꞌan i yumʌntel Dios 
tiꞌ cꞌabaꞌ Jesucristo. Wʌle cabʌl 
winicob xꞌixicob tsiꞌ chꞌʌmʌyob 
jaꞌ. 13 Simón tsiꞌ ñopo jaꞌel. Cheꞌ bʌ 
tsaꞌix i chꞌʌmʌ jaꞌ, tsaꞌ jale yicꞌot 
Felipe. Tsaꞌ toj sajti i pusicꞌal cheꞌ 

bʌ tsiꞌ qꞌuele i yejtal i pꞌʌtʌlel yicꞌot 
ñuc bʌ i melbal tsaꞌ bʌ i chaꞌle 
Felipe.
14

 Jini apóstolob añob ti Jerusalén. 
Cheꞌ yujilobix wolix i ñopob i tꞌan 
Dios yaꞌ ti Samaria, tsiꞌ chocoyob 
majlel Pedro yicꞌot Juan yaꞌ baꞌ 
añob. 15 Cheꞌ bʌ tsaꞌ cꞌotiyob ti 
Samaria, tsiꞌ cꞌajtibeyob Dios ti 
oración chaꞌan miꞌ yʌqꞌuen winicob 
xꞌixicob jini Chꞌujul bʌ Espíritu. 
16

 Come maxto anic tsaꞌ aqꞌuentiyob 
Chꞌujul bʌ Espíritu jini añoꞌ bʌ ti 
Samaria. Cojax to tsiꞌ chꞌʌmʌyob 
jaꞌ tiꞌ cꞌabaꞌ Jesús. 17 Pedro yicꞌot 
Juan tsiꞌ yʌcꞌʌyob i cꞌʌb tiꞌ jol. Tsaꞌ 
aqꞌuentiyob Chꞌujul bʌ Espíritu.
18

 Cheꞌ bʌ tsiꞌ qꞌuele Simón 
aqꞌuebilobix Chꞌujul bʌ Espíritu 
chaꞌan tsiꞌ yʌqꞌueyob i cꞌʌb jini 
apóstolob, Simón tsiꞌ pʌsbeyob 
taqꞌuin. 19 Tsiꞌ subeyob: Aqꞌueñon 
jaꞌel a pꞌʌtʌlel chaꞌan mi cʌqꞌuen 
Chꞌujul bʌ Espíritu majqui jach 
com cheꞌ mi cʌqꞌueñob j cꞌʌb tiꞌ jol, 
cheꞌen. 20 Pedro tsiꞌ sube: Laꞌ jilic 
a taqꞌuin a wicꞌot, come wolaꞌ lon 
ñaꞌtan ti a pusicꞌal mi mejlel a mʌn 
yicꞌot taqꞌuin a majtan chꞌoyol bʌ 
ti Dios. 21 Maxto ochemetic ti jini 
eꞌtel. Mach a chaꞌanic. Come mach 
tojic a pusicꞌal tiꞌ wut Dios. 22 Cʌyʌ 
a jontolil. Cꞌajtiben Dios chaꞌan 
miꞌ ñusʌbeñet jini tsaꞌ bʌ a ñaꞌta 
ti a pusicꞌal. 23 Come mij qꞌuel an 
chꞌaj bʌ i tsʌytsʌyñʌyel a pusicꞌal. 
Chucbilet ti jontolil, cheꞌen Pedro. 
24

 Simón tsiꞌ jacꞌʌ: Cꞌajtiben lac Yum 
chaꞌan maꞌanic miꞌ wis tajon jini tsaꞌ 
bʌ a wʌlʌ, cheꞌen.
25

 Pedro yicꞌot Juan, cheꞌ bʌ 
tsiꞌ subeyob i tꞌan lac Yum yicꞌot 
chuqui tac tsiꞌ qꞌueleyob tiꞌ tojlel 

lac Yum, tsaꞌ sujtiyob ti Jerusalén. 
Tsiꞌ subuyob jini wen tꞌan ti cabʌl 
tejclum tac yaꞌ ti Samaria.

Felipe yicꞌot jini chꞌoyol bʌ ti Etiopía
26

 I yángel lac Yum tsiꞌ pejca 
Felipe. Tsiꞌ sube: Chꞌojyen, cucu 
ti sur baꞌan colem bʌ i tiquiñal 
pañimil tiꞌ bijlel Gaza muꞌ bʌ i jubel 
loqꞌuel ti Jerusalén, cheꞌen. 27 Tsaꞌ 
chꞌojyi Felipe, tsaꞌ majli. Awilan, 
yaꞌan juntiquil eunuco* chꞌoyol bʌ 
ti Etiopía. An ñuc bʌ i yeꞌtel chaꞌan 
xꞌixic bʌ yumʌl ti Etiopía i cꞌabaꞌ 
Candace. Jini winic tsiꞌ cʌntʌbe 
pejtelel i chubʌꞌan. Tsajni jini winic 
ti Jerusalén chaꞌan miꞌ chꞌujutesan 
Dios. 28 Wolix ti chaꞌ sujtel, buchul 
ti carreta muꞌ bʌ i tujcꞌʌntel majlel. 
Woliꞌ qꞌuel i jun jini xꞌaltꞌan Isaías. 
29

 Jini Espíritu tsiꞌ sube Felipe: 
Cucu baꞌan jini carreta. Yom maꞌ 
majlel yicꞌot, cheꞌen. 30 Felipe tsaꞌ 
majli ti lʌcꞌʌl. Tsiꞌ yubibe i tꞌan jini 
winic cheꞌ bʌ woliꞌ pejcan i jun jini 
xꞌaltꞌan Isaías. Felipe tsiꞌ sube: ¿Muꞌ 
ba a chꞌʌmben isujm jini tꞌan woli 
bʌ a qꞌuel? cheꞌen. 31 Jini winic tsiꞌ 
yʌlʌ: ¿Bajcheꞌ mi mejlel c chꞌʌmben 
isujm mi maꞌanic majqui miꞌ 
cʌntesañon? cheꞌen. Tsiꞌ sube letsel 
Felipe chaꞌan miꞌ buchtʌl yicꞌot. 
32

 Yaꞌ baꞌ woliꞌ qꞌuel i Tsꞌijbujel 
Dios an jini tꞌan: “Tsaꞌ pʌjyi majlel 
chaꞌan miꞌ chʌmel cheꞌ bajcheꞌ 
tiñʌmeꞌ. Cheꞌ bajcheꞌ alʌ tat tiñʌmeꞌ 
ñʌchꞌʌl bʌ tiꞌ tojlel jini muꞌ bʌ i 
tsepben i tsutsel, maꞌanic tsiꞌ chaꞌle 
tꞌan jini winic. 33 Pecꞌ tsiꞌ mele i 
bʌ. Jini añoꞌ bʌ i yeꞌtel maꞌanic tsiꞌ 
meleyob ti toj. ¿Majqui mi mejlel i 
tsicben i yalobilob jini winic? Come 
tsaꞌ tsʌnsʌnti ila ti pañimil”, cheꞌen.

34
 Jini eunuco tsiꞌ cꞌajtibe Felipe: 

Awocolic subeñon, ¿majqui jini 
tsaꞌ bʌ ñaꞌtʌnti tiꞌ tꞌan jini xꞌaltꞌan? 
¿Jim ba jini xꞌaltꞌan Isaías o jim 
ba yambʌ winic? cheꞌen. 35 Felipe 
tsaꞌ caji ti tꞌan. Tsaꞌ caji i suben jini 
wen tꞌan chaꞌan Jesús cheꞌ bajcheꞌ 
tsꞌijbubil i chaꞌan Isaías.
36

 Cheꞌ woliꞌ majlelob ti bij, tsaꞌ 
cꞌotiyob baꞌan jaꞌ. Jini eunuco 
tsiꞌ sube: Qꞌuele, wʌꞌan jaꞌ. ¿Am 
ba chuqui miꞌ mʌctañon chaꞌan 
mic chꞌʌm ja? cheꞌen. 37 Felipe 
tsiꞌ sube: Mi wolaꞌ ñop ti pejtelel 
a pusicꞌal, mi mejlel a chꞌʌm jaꞌ, 
cheꞌen. Jini eunuco tsiꞌ jacꞌbe: 
Mic ñop i Yalobilʌch Dios jini 
Jesucristo, cheꞌen. 38 Jini eunuco 
tsiꞌ yʌcꞌʌ mandar chaꞌan miꞌ cʌy i 
xʌmbal jini carreta. Tsaꞌ jubiyob 
ti jaꞌ tiꞌ chaꞌticlelob, Felipe yicꞌot 
jini eunuco. Felipe tsiꞌ yʌqꞌue 
chꞌʌmjaꞌ. 39 Cheꞌ bʌ tsaꞌ loqꞌuiyob 
ti jaꞌ, i yEspíritu lac Yum tsiꞌ jʌm 
chucu majlel Felipe. Jini eunuco 
maꞌanix tsiꞌ chʌn qꞌuele. Tijicña i 
pusicꞌal tsaꞌ majli ti bij. 40 Yaꞌ tsaꞌ 
tajle Felipe ti Azoto. Cheꞌ bʌ tsaꞌ 
ñumi majlel, tsiꞌ subu jini wen 
tꞌan ti pejtelel tejclum tac cꞌʌlʌl ti 
Cesarea.

Saulo tsiꞌ ñopo lac Yum 
(Hch. 22.6‑16; 26.12‑18)

9  Saulo woli to ti aꞌleya tiꞌ contra 
xcʌntꞌañob i chaꞌan lac Yum. 

Yom i tsʌnsañob. Tsaꞌ tili baꞌan 
ñuc bʌ motomaj. 2 Tsiꞌ cꞌajtibe jun 
chaꞌan miꞌ pʌs ti sinagoga tac yaꞌ ti 
Damasco. Jini jun tsiꞌ yʌqꞌue i yeꞌtel 
chaꞌan cʌchbil miꞌ pʌyob majlel ti 
Jerusalén pejtelel woli bʌ i ñopbeñob 
i bijlel Cristo, mi tsiꞌ tajayob.

3
 Cheꞌ woliꞌ majlel ti bij, cheꞌ 

yomix cꞌotel ti Damasco, ora jach 
tsaꞌ tili i sʌclel cꞌajc chꞌoyol bʌ ti 
panchan tiꞌ joytilel Saulo. 4 Tsaꞌ 
yajli ti lum. Tsiꞌ yubi tꞌan tsaꞌ bʌ i 
sube: Saulo, Saulo, ¿chucoch maꞌ 
ticꞌlañon? cheꞌen. 5 Saulo tsiꞌ yʌlʌ: 
¿Majquiyet c Yum? cheꞌen. Tsiꞌ sube: 
Joñoñʌch Jesús woli bʌ a ticꞌlan, 
cheꞌen. 6 Saulo, tsiltsilña ti bʌqꞌuen, 
tsiꞌ sube: C Yum, ¿chuqui a wom 
mic chaꞌlen? cheꞌen. Lac Yum tsiꞌ 
sube: Chꞌojyen. Ochen ti tejclum. 
Mi caj a subentel chuqui yom maꞌ 
chaꞌlen, cheꞌen. 7 Winicob woli bʌ 
i piꞌleñob Saulo ti xʌmbal ñʌchꞌʌl 
tsaꞌ cʌleyob chaꞌan bʌqꞌuen. Come 
ti isujm tsiꞌ yubiyob tꞌan, pero 
maꞌanic tsiꞌ qꞌueleyob majqui woli 
ti tꞌan. 8 Saulo tsaꞌ chꞌojyi ti lum. 
Cheꞌ cañalix i wut, maꞌanic chuqui 
tsaꞌ mejli i qꞌuel. Jini i piꞌʌlob 
tsiꞌ tojꞌesayob majlel tiꞌ cꞌʌb. Tsiꞌ 
pʌyʌyob majlel ti Damasco. 9 Uxpꞌejl 
qꞌuin tsaꞌ cʌle ti xpotsꞌ. Maꞌanic 
chuqui tsiꞌ cꞌuxu. Maꞌanic chuqui 
tsiꞌ japʌ.

Saulo yaꞌ ti Damasco 
(Hch. 22.12‑16)

10
 An juntiquil xcʌntꞌan ti 

Damasco, i cꞌabaꞌ Ananías. Tsiꞌ 
qꞌuele chuqui tsaꞌ pʌsbenti ti lac 
Yum. Lac Yum tsiꞌ sube: Ananías, 
cheꞌen. Ananías tsiꞌ jacꞌʌ: Wʌꞌ añon 
c Yum, cheꞌen. 11 Lac Yum tsiꞌ sube: 
Chꞌojyen. Cucu ti bij, i cꞌabaꞌ Toj. 
Yaꞌ tiꞌ yotot Judas, sajcan juntiquil 
winic i cꞌabaꞌ Saulo, chꞌoyol bʌ ti 
Tarso. Awilan, woliꞌ pejcan Dios. 
12

 Saulo tsaꞌix i qꞌueleyet cheꞌ bajcheꞌ 
ti ñajal, Ananías. Tsiꞌ qꞌuele tsaꞌ 
wʌcꞌʌ a cꞌʌb tiꞌ jol chaꞌan miꞌ chaꞌ 

cꞌotel i wut, cheꞌen. 13 Ananías tsiꞌ 
jacꞌʌ: C Yum, cabʌl tsa cubi tꞌan 
chaꞌan jini winic. Cabʌl i jontolil 
tsaꞌ bʌ i chaꞌle tiꞌ contra a chaꞌañoꞌ 
bʌ ti Jerusalén. 14 An i yeꞌtel ilayi 
aqꞌuebil chaꞌan ñuc bʌ motomajob 
chaꞌan miꞌ cʌch pejtelel muꞌ bʌ i 
pejcañob a cꞌabaꞌ, cheꞌen Ananías. 
15

 Lac Yum tsiꞌ sube: Cucu, come 
yajcʌbilʌch c chaꞌan, chaꞌan miꞌ 
sub majlel j cꞌabaꞌ tiꞌ tojlel gentilob 
yicꞌot reyob yicꞌot israelob. 16 Come 
mi caj c pʌsben bajcheꞌ cꞌamel mi 
caj i yubin wocol chaꞌan tij cꞌabaꞌ, 
cheꞌen.
17

 Ananías tsaꞌ majli. Tsaꞌ ochi ti 
otot. Cheꞌ bʌ tsiꞌ yʌcꞌʌ i cꞌʌb tiꞌ jol 
Saulo, tsiꞌ yʌlʌ: Hermano Saulo, c 
Yum Jesús tsaꞌ bʌ tsictiyi ti bij cheꞌ 
bʌ tsaꞌ tiliyet, tsiꞌ chocoyon tilel 
chaꞌan miꞌ chaꞌ cꞌotel a wut, chaꞌan 
maꞌ bujtꞌel ti Chꞌujul bʌ Espíritu, 
cheꞌen. 18 Ti ora jach tsaꞌ cꞌajli 
loqꞌuel i sujl i wut. Tsaꞌ chaꞌ cꞌoti i 
wut. Tsaꞌ chꞌojyi Saulo. Tsiꞌ chꞌʌmʌ 
jaꞌ. 19 Cheꞌ ujtemix ti weꞌel tsiꞌ chaꞌ 
taja i pꞌʌtʌlel.

Chaꞌpꞌejl uxpejl qꞌuin tsaꞌ jale 
Saulo yicꞌot xcʌntꞌañob ti Damasco. 
20

 Tsiꞌ bʌcꞌ subu tꞌan chaꞌan Cristo ti 
sinagoga tac. Tsiꞌ yʌlʌ: I Yalobilʌch 
Dios jini Cristo, cheꞌen. 21 Tsaꞌ toj 
sajtiyob i pusicꞌal pejtelel tsaꞌ bʌ 
i yubiyob. Tsiꞌ yʌlʌyob: ¿Mach 
ba jinic tsaꞌ bʌ i ticꞌla jini muꞌ bʌ 
i pejcañob i cꞌabaꞌ Cristo yaꞌ ti 
Jerusalén? Jini chaꞌan tsaꞌ tili wʌꞌi 
chaꞌan cʌchbil miꞌ pʌyob majlel tiꞌ 
tojlel ñuc bʌ motomajob, cheꞌob. 
22

 Ñumen cabʌl tsaꞌ pꞌojli i pꞌʌtʌlel 
Saulo. Maꞌanic chuqui tsaꞌ mejli 
i jacꞌob jini judíojob chumuloꞌ bʌ 
ti Damasco, come Saulo tsiꞌ wen 

tsictesʌbeyob Cristojʌch jini Jesús. 
23

 Cheꞌ bʌ tsaꞌ ñumi cabʌl qꞌuin, 
jini judíojob tsiꞌ comol pejcayob i 
bʌ. Tsiꞌ ñaꞌtayob bajcheꞌ mi caj i 
tsʌnsañob Saulo. 24 Ubibilix i chaꞌan 
Saulo cheꞌ woliꞌ chijtañob. Ti qꞌuiñil 
ti acꞌʌlel tsiꞌ chijtayob yaꞌ tiꞌ tiꞌ tac 
tejclum chaꞌan miꞌ tsʌnsañob. 25 Jini 
chaꞌan jini xcʌntꞌañob tsiꞌ pʌyʌyob 
majlel ti acꞌʌlel. Tsiꞌ juꞌsayob ti 
colem chiquib tiꞌ ñʌcꞌ jini chan bʌ 
tsꞌajc.

Saulo yaꞌ ti Jerusalén
26

 Cheꞌ bʌ tsaꞌ cꞌoti Saulo ti 
Jerusalén, tsiꞌ ñopo i tem ajñel yicꞌot 
xcʌntꞌañob. Ti pejtelel tsiꞌ bʌcꞌñayob. 
Maꞌanic tsiꞌ ñopoyob mi xcʌntꞌan 
Saulo. 27 Bernabé tsiꞌ taja. Tsiꞌ pʌyʌ 
majlel baꞌan jini apóstolob. Tsiꞌ 
subeyob: Jiñʌch Saulo. Tsiꞌ qꞌuele lac 
Yum ti bij. Lac Yum tsiꞌ pejca. Yaꞌ ti 
Damasco chꞌejl i pusicꞌal tsiꞌ chaꞌle 
subtꞌan tiꞌ cꞌabaꞌ Jesús, cheꞌen. 28 Jini 
chaꞌan temel tsaꞌ ajni Saulo yicꞌotob 
ti Jerusalén. 29 Chꞌejl i pusicꞌal tsiꞌ 
chaꞌle subtꞌan tiꞌ cꞌabaꞌ lac Yum. 
Tsiꞌ subeyob jini griegojob jini wen 
tꞌan. Tsiꞌ contrajiyob i bʌ ti tꞌan. Jini 
griegojob yomob i tsʌnsan Saulo. 
30

 Cheꞌ yujilobix jini hermanojob, 
tsiꞌ pʌyʌyob majlel ti Cesarea. Tsiꞌ 
chocoyob majlel ti Tarso. 31 Tsaꞌ 
ñʌjchꞌi i ticꞌlʌntel jini xñoptꞌañob 
ti pejtelel Judea yicꞌot ti Galilea 
yicꞌot ti Samaria. Tsaꞌ pꞌʌtesʌntiyob. 
Tsiꞌ chʌn bʌcꞌñayob lac Yum. Tsaꞌ 
ñucꞌayob i pusicꞌal chaꞌan Chꞌujul bʌ 
Espíritu. Tsaꞌ wen pꞌojliyob.

Eneas yicꞌot Tabita
32

 Cheꞌ bʌ tsaꞌ ñumi majlel 
Pedro ti pejtelel lum, tsaꞌ cꞌoti i 

julaꞌtan i chaꞌañoꞌ bʌ lac Yum yaꞌ 
bʌ chumulob ti Lida. 33 Yaꞌ tsiꞌ taja 
juntiquil winic, i cꞌabaꞌ Eneas. Ñolol 
tiꞌ wʌyib waxʌcpꞌejl jab. Mach 
wenic i yoc i cꞌʌb. 34 Pedro tsiꞌ sube: 
Eneas, Jesucristo woliꞌ lajmesañet. 
Chꞌojyen. Teche a wʌyib, cheꞌen. Ti 
ora jach tsaꞌ chꞌojyi. 35 Pejtelel jini 
yaꞌ bʌ chumulob ti Lida yicꞌot ti 
Sarón tsiꞌ qꞌueleyob. Tsiꞌ sutqꞌuiyob 
i bʌ chaꞌan miꞌ ñopob lac Yum.

36
 Yaꞌ ti Jope an xcʌntꞌan i cꞌabaꞌ 

Tabita, jiñʌch Dorcas. Jini xꞌixic 
bʌxatax ti wen bʌ i yeꞌtel tsaꞌ bʌ 
i chaꞌle. Tsiꞌ yʌqꞌueyob i chubʌꞌan 
jini mach bʌ añobic i chaꞌan. 37 Ti 
jini jach bʌ semana tsaꞌ cꞌamꞌa. 
Tsaꞌ chʌmi. Cheꞌ bʌ tsaꞌix ujti i 
pocob, tsiꞌ yʌcꞌʌyob ti jumpꞌejl i 
mal otot. 38 Lʌcꞌʌl an Lida ti Jope. 
Jini xcʌntꞌañob cheꞌ bʌ tsiꞌ yubiyob 
yaꞌan Pedro ti Jope, tsiꞌ chocoyob 
majlel chaꞌtiquil winicob baꞌan. Tsiꞌ 
subeyob: Awocolic mach maꞌ chʌn 
jalijel ilayi. Laꞌ ti ora baꞌ añon 
lojon, cheꞌob. 39 Jini chaꞌan Pedro 
tsaꞌ chꞌojyi, tsaꞌ majli yicꞌotob. Cheꞌ 
bʌ tsaꞌ cꞌoti, tsiꞌ pʌyʌyob ochel. Yaꞌ 
waꞌalob pejtelel jini mebaꞌ xꞌixicob 
tiꞌ joytilel Pedro, woliyob ti uqꞌuel. 
Tsiꞌ pʌsbeyob cabʌl chaqueta yicꞌot 
bujcʌl tsaꞌ bʌ i mele Dorcas cheꞌ 
anto yicꞌotob. 40 Pedro tsiꞌ subeyob 
chaꞌan miꞌ loqꞌuelob ti pejtelelob. 
Tsaꞌ ñocle. Tsiꞌ pejca Dios. Ti wiꞌil 
tsiꞌ sutqꞌui i bʌ chaꞌan miꞌ qꞌuel 
jini chꞌujlelʌl. Tsiꞌ sube: Chꞌojyen, 
Tabita, cheꞌen. Tsaꞌ cajni i wut. Cheꞌ 
bʌ tsiꞌ qꞌuele Pedro, tsaꞌ buchle. 
41

 Pedro tsiꞌ yʌqꞌue i cꞌʌb. Tsiꞌ teche. 
Cheꞌ bʌ tsaꞌix i chaꞌ pʌyʌ ochel 
i chaꞌañoꞌ bʌ lac Yum yicꞌot jini 
mebaꞌ xꞌixicob, tsiꞌ pʌsbeyob chaꞌ 

cuxulix Dorcas. 42 Tsaꞌ caji ti cʌjñel 
ti pejtelel Jope. Cabʌl tsiꞌ ñopoyob 
lac Yum. 43 Yaꞌ tsaꞌ jale Pedro cabʌl 
qꞌuin ti Jope tiꞌ yotot Simón, jini 
stsꞌaj pʌchi.

Cornelio tsiꞌ pʌyʌ Pedro

10  Yaꞌan winic ti Cesarea, i 
cꞌabaꞌ Cornelio. An tiꞌ wenta 

Cornelio joꞌcꞌal soldadojob i cꞌabaꞌ 
Italiana. 2 Tsiꞌ chꞌujutesa Dios jini 
winic. Tsiꞌ bʌcꞌña Dios yicꞌot pejtelel 
añoꞌ bʌ tiꞌ yotot. Tsiꞌ yʌqꞌueyob 
cabʌl i majtan jini pꞌumpꞌuñoꞌ bʌ. 
Pejtelel ora tsiꞌ pejca Dios ti oración. 
3

 Cheꞌ ti ochꞌajel qꞌuin an chuqui tsiꞌ 
qꞌuele tilem bʌ ti panchan. Juntiquil 
i yángel Dios tsaꞌ ochi baꞌan. Jini 
ángel tsiꞌ pejca: Cornelio, cheꞌen. 
4

 Cornelio tsiꞌ chaꞌle bʌqꞌuen cheꞌ 
bʌ tsiꞌ qꞌuele jini ángel. Tsiꞌ sube: 
¿Chuqui a wom c Yum? cheꞌen.

Jini ángel tsiꞌ sube: A woración 
yicꞌot i majtan tac pꞌumpꞌuñoꞌ bʌ 
muꞌ bʌ a wʌqꞌueñob woliꞌ ñaꞌtʌntel 
ti Dios. 5 Choco majlel winicob ti 
Jope. Pʌyʌ tilel Simón, jini am bʌ 
i chaꞌchajplel i cꞌabaꞌ Pedro. 6 Yaꞌ 
jijlem Pedro tiꞌ yotot Simón, jini 
stsꞌaj pʌchi. Lʌcꞌʌl an i yotot tiꞌ tiꞌ 
colem ñajb. Pedro mi caj i subeñet 
chuqui yom maꞌ chaꞌlen, cheꞌen jini 
ángel. 7 Cheꞌ majlemix jini ángel tsaꞌ 
bʌ i pejca, Cornelio tsiꞌ pʌyʌ tilel 
chaꞌtiquil i winicob yicꞌot juntiquil 
soldado tsaꞌ bʌ i coltayob tiꞌ yeꞌtel. 
Jini soldado tsiꞌ chꞌujutesa Dios. 
8

 Cheꞌ bʌ tsiꞌ subeyob chuqui tsaꞌ ujti, 
Cornelio tsiꞌ chocoyob majlel ti Jope.

Jini tsaꞌ bʌ i qꞌuele Pedro
9

 Ti yijcꞌʌlal, cheꞌ woliyob ti 
xʌmbal majlel ti bij, cheꞌ lʌcꞌʌlix 

añob ti tejclum, Pedro tsaꞌ letsi 
tiꞌ jol otot chaꞌan miꞌ pejcan Dios. 
Tsꞌita jax yom i taj xinqꞌuiñil. 
10

 Anix cabʌl i wiꞌñal. Yomix 
i chaꞌlen weꞌel. Cheꞌ woli to i 
chajpañob weꞌelʌl an chuqui tsiꞌ 
qꞌuele Pedro ti espíritu. 11 Tsiꞌ qꞌuele 
calal jini panchan. Woliꞌ jubel tilel 
cheꞌ bajcheꞌ colem pisil cʌchbil 
ti chʌmpꞌejlel i xujc. Tsaꞌ juꞌsʌnti 
cꞌʌlʌl ti lum. 12 Yaꞌ ti mal jini pisil 
an cabʌl alʌcꞌʌl, yicꞌot bʌteꞌel ti 
chajp ti chajp, yicꞌot jini jʌlʌcña 
bʌ, yicꞌot teꞌlemut. 13 Tsaꞌ cꞌoti tꞌan, 
tsiꞌ sube: Chꞌojyen, Pedro. Tsʌnsan. 
Cꞌuxu, cheꞌen. 14 Pedro tsiꞌ sube: 
Mach cheꞌiqui c Yum, come maꞌanic 
baꞌ ora tsaj cꞌuxu chuqui tac ticꞌbil 
mi chuqui tac bibiꞌ, cheꞌen. 15 Tiꞌ 
chaꞌyajlel tsaꞌ cꞌoti jini tꞌan baꞌan 
Pedro: Mach a tsꞌaꞌlen jatet, chuqui 
tac tsaꞌix i sʌqꞌuesa Dios, cheꞌen. 
16

 Uxyajl tsaꞌ cꞌoti jini tꞌan. Ti wiꞌil 
jini pisil tsaꞌ chaꞌ chujqui letsel ti 
panchan.
17

 Cheꞌ woliꞌ chʌn ñaꞌtan Pedro 
chuqui i sujmlel jini tsaꞌ bʌ ujti 
i qꞌuel, awilan, tsaꞌ tiliyob jini 
winicob chocbiloꞌ bʌ tilel i chaꞌan 
Cornelio. Tsiꞌ cꞌajtibeyob baqui an 
i yotot Simón. Tsaꞌ cꞌotiyob tiꞌ tiꞌ. 
18

 Cheꞌ bʌ tsiꞌ chaꞌleyob pʌyoñel, 
tsiꞌ cꞌajtibeyob mi yaꞌ jijlem Simón 
jini am bʌ i chaꞌchajplel i cꞌabaꞌ 
Pedro. 19 Cheꞌ woli to i ñaꞌtan Pedro 
chuqui i sujmlel jini tsaꞌ bʌ ujti i 
qꞌuel, jini Espíritu tsiꞌ sube: Awilan, 
uxtiquil winicob woliꞌ sajcañetob. 
20

 Chꞌojyen, cheꞌ jini. Juben. Cucu 
yicꞌotob. Mach yomic tile bixel a 
pusicꞌal, come joñon tsac chocoyob 
tilel, cheꞌen. 21 Pedro tsaꞌ jubi majlel 
baꞌan jini winicob chocbiloꞌ bʌ tilel 

i chaꞌan Cornelio. Tsiꞌ subeyob: 
Awilan joñoñʌch, woli laꞌ sajcañon. 
¿Chucoch tsaꞌ tiliyetla? cheꞌen.

22
 Tsiꞌ subeyob: Jini Cornelio, i yaj 

capitán joꞌcꞌal soldadojob, jini wen 
toj bʌ, miꞌ bʌcꞌñan Dios. Cʌmbil i 
chaꞌan pejtelel israelob weñʌch i 
melbal. Juntiquil chꞌujul bʌ ángel 
tsiꞌ sube Cornelio chaꞌan miꞌ pʌyet 
majlel tiꞌ yotot chaꞌan miꞌ yubin 
chuqui ti tꞌan maꞌ sub, cheꞌob. 
23

 Pedro tsiꞌ subeyob ochel. Tsiꞌ 
weꞌsayob.

Ti yijcꞌʌlal tsaꞌ chꞌojyi, tsaꞌ majli 
yicꞌotob. Lamital jini hermanojob ti 
Jope tsiꞌ piꞌleyob majlel.

Pedro yaꞌ tiꞌ yotot Cornelio
24

 Ti yijcꞌʌlal tsaꞌ ochiyob ti 
Cesarea. Cornelio wolix i pijtañob. 
Tsaꞌix i tempa cabʌl i piꞌʌlob yicꞌot 
i cʌñʌyoꞌ bʌ. 25 Cheꞌ bʌ tsaꞌ ochi 
Pedro ti otot, tsaꞌ tili Cornelio i taj. 
Cornelio tsiꞌ ñocchoco i bʌ tiꞌ tojel. 
Tsaꞌ caji i chꞌujutesan. 26 Pedro tsiꞌ 
teche chꞌojyel. Tsiꞌ sube: Chꞌojyen. 
Winicon jaꞌel, cheꞌen. 27 Cheꞌ bʌ 
woliꞌ pejcañob i bʌ, tsaꞌ ochi 
Pedro tiꞌ mal otot. Tsiꞌ taja cabʌl 
tempʌbiloꞌ bʌ. 28 Tsiꞌ subeyob: Laꞌ 
wujil ticꞌbil ti mandar miꞌ yajñel 
judío yicꞌot winic chꞌoyol bʌ ti 
yambʌ lum. Ticꞌbil miꞌ julaꞌtan. 
Dios tsiꞌ pʌsbeyon mach wenic 
mic tsꞌaꞌlen winicob mi juntiquilic. 
Mach mejlic c biꞌleñob. 29 Jini 
chaꞌan tsaꞌ tiliyon cheꞌ bʌ tsaꞌ 
pʌyʌyon tilel. Maꞌanic tsac ñusa c 
pʌyol. Jini chaꞌan mij cꞌajtibeñetla, 
¿chucoch tsaꞌ laꞌ pʌyʌyon tilel? 
cheꞌen.

30
 Cornelio tsiꞌ sube: Anix 

chʌmpꞌejl qꞌuin cheꞌ bajcheꞌ ti 

ili ora woliyon ti oración. Cheꞌ ti 
ochꞌajel qꞌuin, awilan juntiquil 
winic tsaꞌ waꞌle tiꞌ tojel c wut. 
Wen sʌcxowan i bujc. 31 Jini winic 
tsiꞌ subeyon: “Cornelio, ubibilix a 
woración i chaꞌan Dios. Ñaꞌtʌbil 
i chaꞌan Dios, tsaꞌix a wʌqꞌue i 
majtan jini pꞌumpꞌuñoꞌ bʌ. 32 Jini 
chaꞌan, choco majlel winicob cꞌʌlʌl 
ti Jope. Pʌyʌ tilel Simón, jini am 
bʌ i chaꞌchajplel i cꞌabaꞌ Pedro. Ya 
jijlem tiꞌ yotot Simón jini stsꞌaj 
pʌchi lʌcꞌʌl bʌ tiꞌ tiꞌ colem ñajb. 
Cheꞌ tilemix mi caj i pejcañet”, 
cheꞌen. 33 Jini chaꞌan ti ora jach tsac 
chocoyob majlel baꞌ añet. Utsꞌat tsaꞌ 
tiliyet. Wʌle wʌꞌ temel añon lojon 
tiꞌ wut Dios tic pejtelel lojon chaꞌan 
mi cubin lojon pejtelel chuqui tsiꞌ 
subeyet Dios. Cheꞌ tsiꞌ yʌlʌ Cornelio.

I subtꞌan Pedro
34

 Pedro tsaꞌ caji ti tꞌan. Tsiꞌ yʌlʌ: 
Mic ñaꞌtan ti isujm, junlajal miꞌ 
qꞌuel winicob Dios. 35 Ti pejtelel 
lum Dios miꞌ qꞌuel ti utsꞌat jini 
muꞌ bʌ i bʌcꞌñañob, muꞌ bʌ i 
chaꞌleñob chuqui toj. 36 Dios tsiꞌ 
choco tilel i tꞌan baꞌan israelob. 
Tsiꞌ subeyob jini wen tꞌan chaꞌan 
miꞌ tajob i ñʌchꞌtilel i pusicꞌal ti 
Jesucristo, jiñʌch i Yum pejtelel 
winicob. 37 Ubibil laꞌ chaꞌan jini 
tꞌan tsaꞌ bʌ pujqui ti pejtelel Judea. 
Yaꞌ tsaꞌ tejchi ti Galilea cheꞌ bʌ 
tsiꞌ subu Juan chaꞌan miꞌ chꞌʌmob 
jaꞌ. 38 Dios tsiꞌ yajca Jesús, jini 
loqꞌuem bʌ ti Nazaret. Tsiꞌ yʌqꞌue 
Chꞌujul bʌ Espíritu yicꞌot i pꞌʌtʌlel. 
Baqui jach tsaꞌ ñumi tsiꞌ chaꞌle 
utsꞌat bʌ i yeꞌtel. Tsiꞌ lajmesa 
pejtelel jini ticꞌlʌbiloꞌ bʌ chaꞌan 
xiba, come an Dios yicꞌot. 39 Joñon 

lojon tsaj qꞌuele lojon pejtelel 
chuqui tsiꞌ mele Jesús ti Judea 
yicꞌot ti Jerusalén. Jini judíojob 
tsiꞌ tsʌnsayob. Tsiꞌ chꞌijiyob ti 
teꞌ. 40 Dios tsiꞌ teche chꞌojyel 
tiꞌ yuxpꞌejlel qꞌuin. Tsiꞌ yʌcꞌʌ ti 
qꞌuejlel. 41 Mach tiꞌ wutic pejtelel 
winicob xꞌixicob, cojach tic wut 
lojon tsaꞌ bʌ c chaꞌle lojon weꞌel, 
uchꞌel yicꞌot Jesús cheꞌ chꞌojyemix 
loqꞌuel baꞌan chʌmeñoꞌ bʌ. Dios 
tsiꞌ waꞌchocoyon lojon ti testigo 
chaꞌan mic laj sub chuqui tsaj 
qꞌuele lojon. 42 Jesús tsiꞌ yʌqꞌueyon 
lojon mandar chaꞌan mic subeñob 
winicob xꞌixicob jiñʌch Jesús jini 
yajcʌbil bʌ i chaꞌan Dios muꞌ bʌ 
caj i chaꞌlen meloñel. Mi caj i mel 
jini cuxuloꞌ bʌ yicꞌot chʌmeñoꞌ bʌ. 
43

 Pejtel xꞌaltꞌañob tsiꞌ yʌlʌyob mi 
caj i ñusʌbentelob i mul tiꞌ cꞌabaꞌ 
Jesús pejtelel muꞌ bʌ i ñopob. Cheꞌ 
tsiꞌ yʌlʌ Pedro.
44

 Cheꞌ woli to i sub jini 
tꞌan Pedro, tsaꞌ aqꞌuentiyob 
Chꞌujul bʌ Espíritu pejtelel tsaꞌ 
bʌ i yubibeyob i tꞌan. 45 Jini 
hermanojob tsepbiloꞌ* bʌ i 
pʌchʌlel, tsaꞌ bʌ i piꞌleyob majlel 
Pedro, tsaꞌ toj sajtiyob i pusicꞌal, 
come tsaꞌ aqꞌuentiyob gentilob* 
jaꞌel jini Chꞌujul bʌ Espíritu tiꞌ 
majtan jach. 46 Come tsiꞌ yubiyob 
woliyob ti tꞌan ti yan tac bʌ 
tꞌan. Woliꞌ subob i ñuclel Dios. 
47

 Pedro tsiꞌ cꞌajtibeyob: ¿Mejl 
ba mi lac ticꞌob ti chꞌʌmjaꞌ jini 
tsaꞌ bʌ aqꞌuentiyob jini Chꞌujul 
bʌ Espíritu cheꞌ bajcheꞌ tsaꞌ 
aqꞌuentiyonla? cheꞌen. 48 Tsiꞌ 
subeyob chaꞌan miꞌ chꞌʌmob jaꞌ 
tiꞌ cꞌabaꞌ Jesucristo. Jini gentilob 
tsiꞌ subeyob Pedro ti wocol tꞌan 

chaꞌan miꞌ jalijel yicꞌotob chaꞌpꞌejl 
uxpꞌejl qꞌuin.

Pedro tsiꞌ pejca xñoptꞌañob 
yaꞌ ti Jerusalén

11  Jini apóstolob yicꞌot jini 
hermanojob añoꞌ bʌ ti 

Judea tsiꞌ yubiyob tsaꞌix i jacꞌbeyob 
i tꞌan Dios jini gentilob jaꞌel. 2 Cheꞌ 
bʌ tsaꞌ tili Pedro ti Jerusalén, jini 
woli bʌ i ñopob tsep pʌchʌlel tsiꞌ 
yʌꞌleyob. 3 Tsiꞌ subeyob: ¿Chucoch 
tsaꞌ ochiyet tiꞌ yotot winicob mach 
bʌ tsepbilobic i pʌchʌlel? ¿Chucoch 
tsaꞌ chaꞌle weꞌel yicꞌotob? cheꞌob. 
4

 Quepecña tsaꞌ caji i sub Pedro 
chuqui tsaꞌ ujti. Tsiꞌ yʌlʌ: 5 Cheꞌ yaꞌ 
añon ti tejclum i cꞌabaꞌ Jope cheꞌ 
wolic pejcan Dios, an chuqui tsaj 
qꞌuele tilem bʌ ti panchan. Tsaꞌ jubi 
tilel ti panchan cheꞌ bajcheꞌ colem 
pisil juꞌsʌbil ti chʌmpꞌejlel i xujc. 
Tsaꞌ cꞌoti baꞌ añon. 6 Cheꞌ bʌ tsac 
wen qꞌuele, yaꞌan alacꞌʌl, yicꞌot 
jontol tac bʌ bʌteꞌel, yicꞌot lucum 
yicꞌot teꞌlemut. 7 Tsa cubi tꞌan. Tsiꞌ 
subeyon: “Chꞌojyen, Pedro. Tsʌnsan, 
cꞌuxu”, cheꞌen. 8 Tsac subu: “Maꞌanic, 
c Yum, come maꞌanic baꞌ ora tsaꞌ 
ochi ti quej chuqui tac ticꞌbil, mi 
chuqui tac bibi”, choꞌon tsac sube. 
9

 Jini tꞌan chꞌoyol bʌ ti panchan tsiꞌ 
jacꞌbeyon tiꞌ chaꞌyajlel: “Mach a 
tsꞌalen chuqui tac tsaꞌix i sʌqꞌuesa 
Dios”, cheꞌen. 10 Uxyajl tsaꞌ cꞌoti jini 
tꞌan. Ti wiꞌil tsaꞌ chaꞌ chujqui letsel 
ti panchan ti pejtelel.
11

 Awilan, tsaꞌ bʌcꞌ tiliyob 
uxtiquil winicob ti jini otot baꞌ 
añon. Chocbilob tilel ti Cesarea tsaꞌ 
tiliyob baꞌ añon. 12 Jini Espíritu tsiꞌ 
subeyon mach yomic tile bixel c 
pusicꞌal. Yom abi mic majlel ti ora 

yicꞌotob. Ili wʌctiquil hermanojob 
tsaꞌ majliyob quicꞌot jaꞌel. Tsaꞌ 
ochiyon lojon tiꞌ yotot Cornelio. 
13

 Tsiꞌ subeyon lojon bajcheꞌ tsiꞌ 
qꞌuele juntiquil ángel waꞌal tiꞌ 
yotot. Jini ángel tsiꞌ sube: “Choco 
majlel winicob ti Jope. Pʌyʌ tilel 
Simón, jini am bʌ i chaꞌchajplel i 
cꞌabaꞌ Pedro. 14 Mi caj i subeñet tꞌan 
chaꞌan mi laꞌ coltʌntel, jatet yicꞌot 
pejtelel añoꞌ bʌ ti a wotot”, cheꞌen.
15

 Cheꞌ bʌ tsaꞌ cajiyon ti tꞌan, tsaꞌ 
aqꞌuentiyob Chꞌujul bʌ Espíritu 
jaꞌel cheꞌ bajcheꞌ tsaꞌ aqꞌuentiyonla 
ti ñaxan. 16 Tsac ñaꞌta i tꞌan lac 
Yum tsaꞌ bʌ i yʌlʌ: “Isujm, Juan tsiꞌ 
yʌqꞌueyetla chꞌʌmjaꞌ ti jaꞌ, pero mi 
caj laꞌ wʌqꞌuentel laꞌ chꞌʌm Chꞌujul 
bʌ Espíritu”, cheꞌen. 17 Dios tsiꞌ 
yʌqꞌueyob i majtan cheꞌ bajcheꞌ tsiꞌ 
yʌqꞌueyonla cheꞌ bʌ tsaꞌ lac jacꞌbe i 
tꞌan lac Yum Jesucristo. Mi cheꞌʌch 
tsiꞌ mele Dios, ¿mejl ba mic ticꞌ 
joñon? Cheꞌ tsiꞌ yʌlʌ Pedro. 18 Cheꞌ 
bʌ tsiꞌ yubibeyob i tꞌan, ñʌchꞌʌl tsaꞌ 
cʌleyob. Tsiꞌ subuyob i ñuclel Dios. 
Tsiꞌ yʌlʌyob: Dios tsaꞌix i yʌqꞌueyob 
gentilob jaꞌel i cʌyob i mul chaꞌan 
miꞌ tajob i cuxtʌlel, cheꞌob.

Xñoptꞌañob yaꞌ ti Antioquía
19

 Cheꞌ bʌ tsaꞌ chʌmi Esteban tsaꞌ 
tejchi cabʌl ticꞌlaya. Jini winicob 
tsaꞌ bʌ pam pujquiyob chaꞌan i 
ticꞌlʌntel tsaꞌ majliyob cꞌʌlʌl ti 
Fenicia yicꞌot ti Chipre, yicꞌot ti 
Antioquía. Jini jach judíojob tsaꞌ 
subentiyob jini wen tꞌan. 20 An 
jaꞌel winicob chꞌoyoloꞌ bʌ ti Chipre 
yicꞌot ti Cirene tsaꞌ bʌ ochiyob ti 
Antioquía. Tsiꞌ pejcayob griegojob 
jaꞌel. Tsiꞌ subeyob jini wen tꞌan 
chaꞌan lac Yum Jesús. 21 An i 

pꞌʌtʌlel lac Yum yicꞌotob. Wen 
cabʌl tsiꞌ sutqꞌuiyob i bʌ chaꞌan miꞌ 
ñopob lac Yum.
22

 Jini xñoptꞌañob muꞌ bʌ i 
tempañob i bʌ ti Jerusalén tsiꞌ 
yubiyob chuqui tsaꞌ ujti. Tsiꞌ 
chocoyob majlel Bernabé cꞌʌlʌl 
ti Antioquía. 23 Cheꞌ bʌ tsaꞌ cꞌoti 
Bernabé yaꞌ ti Antioquía, tijicña 
i pusicꞌal come tsiꞌ qꞌuele añob tiꞌ 
yutslel i pusicꞌal Dios. Tsiꞌ xicꞌbeyob 
ti pejtelelob chaꞌan miꞌ chʌn ñopob 
lac Yum tiꞌ xucꞌtilel i pusicꞌal. 
24

 Utsꞌat i pusicꞌal Bernabé. Butꞌul ti 
Chꞌujul bʌ Espíritu. Ñopol i chaꞌan i 
tꞌan Dios ti jumpꞌejl i pusicꞌal. Cabʌl 
winicob xꞌixicob tsiꞌ ñopoyob lac 
Yum.

25
 Ti wiꞌil tsaꞌ majli Bernabé 

ti Tarso chaꞌan miꞌ sʌclan Saulo. 
26

 Cheꞌ bʌ tsiꞌ taja, tsiꞌ pʌyʌ 
majlel ti Antioquía. Jumpꞌejl jab 
tsaꞌ tem ajniyob yaꞌi yicꞌot jini 
xñoptꞌañob muꞌ bʌ i tempañob i 
bʌ. Tsiꞌ cʌntesayob cabʌl winicob 
xꞌixicob. Yaꞌ ti Antioquía tsaꞌ tejchi 
i pejcʌntelob ti cristianojob jini 
xcʌntꞌañob chaꞌan tsiꞌ tsajcayob 
Cristo.

27
 Tsaꞌ cajiyob ti jubel majlel ti 

Antioquía xꞌaltꞌañob chꞌoyoloꞌ bʌ ti 
Jerusalén. 28 Tsaꞌ waꞌle juntiquil i 
cꞌabaꞌ Agabo. Tiꞌ pꞌʌtʌlel jini Espíritu 
tsiꞌ subeyob tal wiꞌñal ti pejtelel 
pañimil. Jini wiꞌñal tsaꞌ caji cheꞌ 
ochemix Claudio tiꞌ yeꞌtel. 29 Jini 
xcʌntꞌañob tsiꞌ ñaꞌta i chocbeñob 
majlel i majtan jini hermanojob añoꞌ 
bʌ ti Judea cheꞌ bajcheꞌ cꞌamel tsaꞌ 
mejli i yʌcꞌob ti jujuntiquil. 30 Cheꞌi 
tsiꞌ chaꞌleyob. Tsiꞌ chocoyob majlel tiꞌ 
cꞌʌb Bernabé yicꞌot Saulo chaꞌan miꞌ 
yʌqꞌueñob jini ancianojob.

Yambʌ i ticꞌlʌntelob

12  Ti jini jach bʌ ora jini rey 
Herodes tsaꞌ caji i wersa 

ticꞌlan lamital jini xñoptꞌañob 
muꞌ bʌ i tempañob i bʌ. 2 Tsiꞌ setꞌ 
tꞌojbe loqꞌuel i bicꞌ Jacobo, i yʌscun 
Juan. 3 Cheꞌ bʌ tsiꞌ qꞌuele Herodes 
tijicñayob judíojob chaꞌan tsiꞌ tsʌnsa 
Jacobo, tsaꞌ caji i chuc Pedro jaꞌel. 
I qꞌuiñilelix caxlan waj mach bʌ 
anic i levadurajlel. 4 Cheꞌ bʌ tsaꞌix i 
chucu Pedro, tsiꞌ yotsa ti mʌjquibʌl. 
Tsiꞌ yʌcꞌʌ ti cʌntʌntel chaꞌan 
wʌclujuntiquil (16) soldadojob. Ti 
chʌnchʌntiquilob tsiꞌ cʌntayob. 
Herodes tsiꞌ ñaꞌta i locꞌsan Pedro 
cheꞌ ñumenix Pascua* chaꞌan miꞌ 
mel tiꞌ wut xtejclumob. 5 Jini chaꞌan 
cʌntʌbil Pedro ti mʌjquibʌl. Jini 
xñoptꞌañob muꞌ bʌ i tempañob i 
bʌ tsiꞌ cꞌajtibeyob Dios ti oración ti 
pejtelel ora chaꞌan Pedro.

Lac Yum tsiꞌ locꞌsa 
Pedro ti mʌjquibʌl

6
 Ti jini jach bʌ acꞌʌlel cheꞌ 

yomix Herodes i pʌy loqꞌuel Pedro, 
yaꞌan Pedro xinlʌpʌl i chaꞌan 
chaꞌtiquil soldadojob, cʌchʌl ti 
chaꞌtꞌujm cadena. Jini xcʌntayajob 
woliꞌ cʌntañob i tiꞌ mʌjquibʌl ti 
jumpat. 7 Awilan, tsaꞌ tili i yángel 
lac Yum baꞌan Pedro. Tsaꞌ tsictiyi 
cꞌajc ti mʌjquibʌl. Jini ángel tsiꞌ 
ñijca Pedro tiꞌ tsꞌejtʌl. Tsiꞌ sube: 
Chꞌojyen ti ora, cheꞌen. Tsaꞌ tujqꞌui 
jini cadena am bʌ tiꞌ cꞌʌb. 8 Jini 
ángel tsiꞌ sube: Cʌchʌ a bʌ ti a 
cajchiñʌcꞌ. Lʌpʌ a xʌñʌb, cheꞌen. 
Cheꞌi tsiꞌ mele Pedro. Jini ángel 
tsiꞌ chaꞌ sube: Lʌpʌ pʌl bʌ a bujc. 
Laꞌ tsajcañon, cheꞌen. 9 Pedro tsiꞌ 

tsajca loqꞌuel jini ángel. Mach 
yujilic Pedro mi isujm chuqui tsiꞌ 
chaꞌle jini ángel. Woli jach ti ñajal 
tsiꞌ lon ñaꞌta tiꞌ pusicꞌal. 10 Cheꞌ 
bʌ tsaꞌix i ñusayob jini ñaxan bʌ 
xcʌntaya yicꞌot jini wiꞌil bʌ tsaꞌ 
tiliyob baꞌan colem bʌ i tiꞌ cárcel 
melbil bʌ ti tsucul taqꞌuin, yaꞌ baꞌ 
miꞌ loqꞌuelob majlel ti tejclum. Yilol 
jach tsaꞌ jajmi tiꞌ wutob. Cheꞌ bʌ tsaꞌ 
loqꞌuiyob ti mʌjquibʌl, cheꞌ bʌ tsiꞌ 
xʌñʌyob majlel calle, tsiꞌ bʌcꞌ sʌtʌ i 
bʌ jini ángel.
11

 Tsaꞌ toj juli i pusicꞌal Pedro. Tsiꞌ 
yʌlʌ: Wʌle mic ñaꞌtan isujmʌch. 
Jini c Yum tsiꞌ choco tilel i yángel. 
Tsiꞌ coloyon tiꞌ cꞌʌb Herodes yicꞌot 
tiꞌ cꞌʌb pejtelel judíojob tsaꞌ bʌ 
i chijtayoñob. Cheꞌ tsiꞌ yʌlʌ tiꞌ 
pusicꞌal Pedro.
12

 Cheꞌ bʌ tsaꞌix i ñaꞌta, tsaꞌ cꞌoti 
tiꞌ yotot María, i ñaꞌ Juan, jini 
xcʌntꞌan am bʌ i chaꞌchajplel i 
cꞌabaꞌ Marcos. Yaꞌ temel añob cabʌl 
xñoptꞌañob. Woliꞌ pejcañob Dios. 
13

 Pedro tsiꞌ jatsꞌʌ i tiꞌ corredor. 
Tsaꞌ majli juntiquil xchꞌoc i cꞌabaꞌ 
Rode i yubin majqui yaꞌan. 14 Cheꞌ 
bʌ tsiꞌ cʌmbe i tꞌan Pedro, tijicña 
jax tsiꞌ yubi. Maꞌanic tsiꞌ jambe i 
tiꞌ corredor. Ajñel tsaꞌ chaꞌ ochi ti 
mal otot. Tsiꞌ subeyob: Ixix waꞌal 
Pedro tiꞌ tiꞌ corredor, cheꞌen. 15 Tsiꞌ 
subeyob: Sojquem a jol, cheꞌob. 
Rode tsiꞌ chʌn subeyob: Ixʌch 
an, cheꞌen. Tsiꞌ yʌlʌyob: Jiñʌch i 
yángel, cheꞌob. 16 Pedro tsaꞌ to i 
chʌn jatsꞌʌ i tiꞌ corredor. Cheꞌ bʌ 
tsiꞌ jambeyob tsiꞌ qꞌueleyob. Tsaꞌ 
toj sajtiyob i pusicꞌal. 17 Pedro tsiꞌ 
pʌsbeyob tiꞌ cꞌʌb chaꞌan miꞌ cʌyob 
i tꞌan. Tsiꞌ tsictesʌbeyob bajcheꞌ lac 
Yum tsiꞌ locꞌsa ti mʌjquibʌl. Tsiꞌ 

subeyob: Subenla Jacobo yicꞌot jini 
hermanojob chuqui tsaꞌ ujti, cheꞌen. 
Tsaꞌ loqꞌui majlel. Tsaꞌ majli ti 
yambʌ tejclum.
18

 Cheꞌ bʌ tsaꞌ sʌcꞌa, cabʌl tsiꞌ 
chaꞌleyob tꞌan soldadojob chaꞌan 
mach tsiquilix Pedro. 19 Herodes 
tsiꞌ sʌcla Pedro. Tsiꞌ cꞌajtibeyob 
xcʌntayajob baqui an. Cheꞌ maꞌanic 
tsiꞌ tajayob tsiꞌ yʌcꞌʌ mandar chaꞌan 
miꞌ tsʌnsʌntelob. Pedro tsaꞌ loqꞌui 
ti Judea. Tsaꞌ jubi majlel ti Cesarea. 
Yaꞌ tsaꞌ jale yaꞌi.

Tsaꞌ chʌmi Herodes
20

 Herodes tsaꞌ caji i michꞌlen 
winicob añoꞌ bʌ ti Tiro yicꞌot ti 
Sidón. Tsaꞌ tiliyob jini winicob 
baꞌan Herodes. Tsiꞌ ñaxan mucul 
pejcayob Blasto, jini i yaj qꞌuel wʌyib 
Herodes. Tsiꞌ cꞌajtibeyob ti wocol 
tꞌan chaꞌan miꞌ cʌy i michꞌleñob, 
come yaꞌ woliꞌ tajob i bʌl i ñʌcꞌ tiꞌ 
lumal Herodes. 21 Cheꞌ bʌ tsaꞌ cꞌoti 
i yorajlel, tsaꞌ buchle Herodes tiꞌ 
buchlib ti meloñel. Lʌpʌl i chaꞌan i 
pislel rey. 22 Winicob tsiꞌ chaꞌleyob 
cꞌam bʌ tꞌan: ¡Jiñʌch Dios woli bʌ ti 
tꞌan!¡Mach winiquic woli bʌ ti tꞌan! 
cheꞌob. 23 Ti ora i yángel lac Yum 
tsiꞌ yotsʌbe i chʌmel, come maꞌanic 
tsiꞌ yʌcꞌʌ ti ñuc Dios. Tsaꞌ cꞌuxle ti 
motsoꞌ. Tsaꞌ chʌmi. 24 Tsaꞌ ñojpi i tꞌan 
Dios, tsaꞌ pujqui. 25 Bernabé yicꞌot 
Saulo tsaꞌ loqꞌuiyob ti Jerusalén 
cheꞌ bʌ tsaꞌ ujti i yeꞌtel. Tsiꞌ pʌyʌyob 
majlel Juan yicꞌotob, jini am bʌ i 
chaꞌchajplel i cꞌabaꞌ Marcos.

Bernabé yicꞌot Saulo tsaꞌ caji 
i majlelob ti subtꞌan

13  Yaꞌ añob xꞌaltꞌañob yicꞌot 
xcʌntesajob tiꞌ tojlel jini 

xñoptꞌañob muꞌ bʌ i tempañob 
i bʌ ti Antioquía: i cꞌabaꞌob 
Bernabé, yicꞌot Simón, jini am bʌ 
i chaꞌchajplel i cꞌabaꞌ Niger, yicꞌot 
Lucio chꞌoyol bʌ ti Cirene, yicꞌot 
Saulo, yicꞌot Manaén, jini tsaꞌ bʌ 
tem coli yicꞌot jini yumʌl Herodes. 
2

 Cheꞌ woliꞌ chꞌujutesañob lac 
Yum, cheꞌ woliyob ti chꞌajb, jini 
Chꞌujul bʌ Espíritu tsiꞌ subeyob: 
Waꞌchoconla Bernabé yicꞌot Saulo 
chaꞌan miꞌ melob jini eꞌtel tsaꞌ bʌ c 
chajpʌbeyob, cheꞌen. 3 Cheꞌ bʌ tsaꞌ 
ujtiyob ti chꞌajb yicꞌot oración, tsiꞌ 
yʌcꞌʌyob i cꞌʌb tiꞌ jol. Tsiꞌ subeyob 
majlel.

Tsiꞌ subuyob i tꞌan Dios yaꞌ ti Chipre
4

 Jini chaꞌan tsaꞌ majliyob ti 
Seleucia, come chocbilob majlel 
chaꞌan Chꞌujul bʌ Espíritu. Yaꞌi 
tsaꞌ ochiyob ti barco chaꞌan miꞌ 
majlelob ti Chipre. 5 Cheꞌ bʌ tsaꞌ 
cꞌotiyob ti Salamina tsaꞌ caji i subob 
i tꞌan Dios tiꞌ sinagoga tac judíojob. 
Juan jaꞌel tsiꞌ piꞌleyob majlel chaꞌan 
miꞌ coltañob tiꞌ yeꞌtel.

6
 Cheꞌ bʌ tsaꞌix i xʌñʌyob ñumel 

ti pejtelel Chipre, jini lum joyol 
bʌ ti jaꞌ, tsaꞌ cꞌotiyob ti Pafos ti 
Chipre baꞌ tsiꞌ tajayob juntiquil 
xwujt. Jiñʌch lot bʌ xꞌaltꞌan i cꞌabaꞌ 
Barjesús, judíojʌch. 7 Yaꞌan Barjesús 
yicꞌot Sergio am bʌ i jol i cꞌabaꞌ 
Paulo. An i yeꞌtel ti gobierno jini 
Sergio Paulo. Wen pꞌipꞌ i pusicꞌal. 
Tsiꞌ pʌyʌ tilel Bernabé yicꞌot Saulo 
come yom i yubin i tꞌan Dios. 8 Jini 
xwujt Elimas (come jiñʌch i cꞌabaꞌ 
ti yambʌ tꞌan) tsiꞌ contrajiyob. Woliꞌ 
mʌctan i tꞌan Dios ame i ñop jini 
am bʌ i yeꞌtel. 9 Jini chaꞌan Saulo, 
i cꞌabaꞌʌch Pablo jaꞌel, butꞌul ti 

Chꞌujul bʌ Espíritu, tsiꞌ chꞌujchꞌuj 
qꞌuele. 10 Tsiꞌ sube: Butꞌulet ti cabʌl 
lot yicꞌot cabʌl jontolil. I yalobilet 
xiba. I contrajet pejtelel chuqui tac 
toj. ¿A wom to ba a chʌn xoyben 
jini toj bʌ i bijlel lac Yum? 11 Wʌle 
miꞌ cajel i contrajiñet lac Yum. 
Awilan mi caj a wochel ti xpotsꞌ. 
Cabʌl ora maꞌanic mi caj a qꞌuel i 
cꞌʌcꞌal qꞌuin, cheꞌen Pablo. Ti ora 
tsaꞌ yajpi i wut, tsaꞌ ochi ti acꞌʌlel 
yilal. Tsaꞌ majli i sajcan majqui miꞌ 
tojꞌesan majlel tiꞌ cꞌʌb. 12 Jini am bʌ 
i yeꞌtel, cheꞌ bʌ tsiꞌ qꞌuele chuqui 
tsaꞌ ujti, tsiꞌ ñopo i tꞌan Dios. Tsaꞌ 
toj sajti i pusicꞌal chaꞌan i cʌntesa 
lac Yum.

Pablo yicꞌot Bernabé yaꞌ ti Antioquía
13

 Cheꞌ bʌ tsaꞌ loqꞌuiyob ti Pafos, 
Pablo yicꞌot i piꞌʌlob tsaꞌ majliyob 
ti barco cꞌʌlʌl ti Perge ti Panfilia. 
Juan tsiꞌ cʌyʌyob. Tsaꞌ chaꞌ sujti ti 
Jerusalén. 14 Pablo yicꞌot i piꞌʌlob 
tsaꞌ ñumiyob ti Perge. Tsaꞌ cꞌotiyob 
ti Antioquía ti Pisidia. Yaꞌi tsaꞌ 
ochiyob ti sinagoga cheꞌ tiꞌ qꞌuiñilel 
cꞌaj o. Tsaꞌ buchleyob. 15 Cheꞌ bʌ 
tsaꞌ ujti i qꞌuelob jini tsꞌijbubil bʌ 
mandar yicꞌot i tsꞌijbujel xꞌaltꞌañob, 
jini yumʌlob ti sinagoga tsiꞌ 
chocoyob majlel winicob baꞌ añob. 
Tsiꞌ subeyob: Winicob, c piꞌʌlob, 
mi an chuqui laꞌ wom laꞌ subeñob 
winicob xꞌixicob chaꞌan mi laꞌ 
ñuqꞌuesʌbeñob i pusicꞌal, subula, 
cheꞌob.
16

 Jini chaꞌan Pablo tsaꞌ waꞌle. 
Ñaxan tsiꞌ pʌsbeyob i cꞌʌb chaꞌan 
miꞌ ñʌjchꞌelob. Tsiꞌ yʌlʌ: Winicob, 
israelob, yicꞌot pejtel muꞌ bʌ laꞌ 
bʌcꞌñan Dios, ñichꞌtanla. 17 I Dios 
israelob tsiꞌ yajca lac ñojteꞌel. Tsiꞌ 

yʌqꞌueyob i ñuclel cheꞌ yaꞌ añob tiꞌ 
lumal Egipto mach bʌ i chaꞌañobic. 
Tsiꞌ pʌyʌyob loqꞌuel ti Egipto tiꞌ 
pꞌʌtʌlel i cꞌʌb. 18 Chaꞌcꞌal jab Dios 
tsiꞌ chʌn cuchbeyob i sajtemal yaꞌ 
ti jochol bʌ lum. 19 Tsiꞌ jisʌbeyob i 
pꞌʌtʌlel wuctiquil yumʌlob yaꞌ tiꞌ 
lumal Canaán. Dios tsiꞌ tꞌoxbeyob 
lac ñojteꞌel i lumal Canaán.

20
 Ti wiꞌil tsiꞌ yʌqꞌueyob cabʌl 

juezob lujumpꞌejl i yuxcꞌal i 
chaꞌbajcꞌ (450) jab cꞌʌlʌl tiꞌ 
yorajlel jini xꞌaltꞌan Samuel. 21 Ti 
wiꞌil, tsiꞌ cꞌajtiyob i rey. Dios tsiꞌ 
waꞌchocobeyob Saúl chaꞌcꞌal jab. 
Jini Saúl i yalobilʌch Cis, loqꞌuem 
bʌ tiꞌ pꞌolbal Benjamín. 22 Dios 
tsiꞌ choco loqꞌuel tiꞌ yeꞌtel. Tsiꞌ 
waꞌchoco David tiꞌ rey israelob. 
Dios tsiꞌ yʌcꞌʌ ti cʌjñel David cheꞌ 
bʌ tsiꞌ yʌlʌ: “Jini David, i yalobil 
Isaí, jiñʌch muꞌ bʌ j qꞌuel ti utsꞌat. 
Mi caj i mel pejtelel chuqui com”, 
cheꞌen. 23 Dios tsiꞌ tsꞌʌctesa i tꞌan 
cheꞌ bʌ tsiꞌ choco tilel ti Israel 
juntiquil xcoltaya, loqꞌuem bʌ tiꞌ 
pꞌolbal David, jiñʌch Jesús. 24 Cheꞌ 
maxto tilemic Jesús, Juan tsiꞌ 
subeyob pejtelel israelob chaꞌan 
miꞌ cʌyob i mul chaꞌan miꞌ chꞌʌmob 
jaꞌ. 25 Cheꞌ wolix i tsꞌʌctiyel i yeꞌtel, 
Juan tsiꞌ yʌlʌ: “¿Majquiyon mi laꞌ 
wʌl? Mach joñonic jini tal bʌ. Tal 
to juntiquil tic pat. Mach utsꞌatonic 
chaꞌan mic ticben i xʌñʌb am bʌ tiꞌ 
yoc”, cheꞌen.

26
 Winicob, c piꞌʌlob, i pꞌolbalet 

bʌ la Abraham, jatetla, muꞌ bʌ laꞌ 
bʌcꞌñan Dios, tsaꞌ chocbentiyetla 
tilel jini tꞌan chaꞌan mi laꞌ coltʌntel. 
27

 Jini chumuloꞌ bʌ ti Jerusalén 
yicꞌot i yumob maꞌanic tsiꞌ cʌñʌyob 
Jesús. Maꞌanic tsiꞌ chꞌʌmbeyob 

isujm i tꞌan jini xꞌaltañob mu bʌ i 
qꞌuejlel ti jujumpꞌejl i qꞌuiñilel cꞌaj o. 
Tsiꞌ tsꞌʌctesʌbeyob i tꞌan xꞌaltꞌañob 
cheꞌ bʌ tsiꞌ yʌcꞌʌyob ti chʌmel Jesús. 
28

 Maꞌanic chuqui tsiꞌ wis tajayob 
tiꞌ contra chaꞌan miꞌ tsʌnsañob, 
pero tsiꞌ cꞌajtibeyob Pilato chaꞌan 
miꞌ yʌcꞌ ti chʌmel. 29 Cheꞌ bʌ tsaꞌix 
i tsꞌʌctesayob pejtelel chuqui 
tsiꞌijbubil, tsiꞌ juꞌsayob ti teꞌ, tsiꞌ 
yʌcꞌʌyob tiꞌ yotlel chꞌujlelʌl. 30 Dios 
tsiꞌ teche chꞌojyel baꞌan chʌmeñoꞌ 
bʌ. 31 Cabʌl qꞌuin tsiꞌ qꞌueleyob 
Jesús jini tsaꞌ bʌ i piꞌleyob majlel 
ti bij ti Galilea cꞌʌlʌl ti Jerusalén. 
Testigojob jini tsaꞌ bʌ i qꞌueleyob.

32
 Joñon lojon jaꞌel mic subeñet 

lojon jini wen tꞌan tsaꞌ bʌ wʌn 
subentiyob lac ñojteꞌel cheꞌ bʌ tsiꞌ 
yʌcꞌʌ i tꞌan Dios. 33 Jini jach bʌ 
tꞌan Dios tsiꞌ tsꞌʌctesʌbeyonla, i 
yalobilon bʌ la Israel cheꞌ bʌ tsiꞌ 
chaꞌ teche Jesús. Cheꞌʌch tsiꞌijbubil 
jaꞌel tiꞌ chaꞌpꞌejlel salmo: “Jatet 
calobilet. Sajmʌl tsac techeyet 
calobil”, cheꞌen. 34 Dios tsiꞌ teche 
chꞌojyel baꞌan chʌmeñoꞌ bʌ. 
Maꞌanic tsiꞌ yʌcꞌʌ ti ocꞌmʌl. Tsiꞌ 
yʌlʌ: “Mi caj c pʌsbeñetla i yutslel c 
pusicꞌal mach bʌ mejlic ti qꞌuextiyel 
cheꞌ bajcheꞌ tsac pʌsbe David”, 
cheꞌen. 35 Jini chaꞌan miꞌ yʌl jaꞌel 
ti yambʌ salmo: “Maꞌanic mi caj a 
wʌcꞌ ti ocꞌmʌl Chꞌujul bʌ a Walobil”, 
cheꞌen.

36
 Cheꞌ bʌ tsaꞌ ujti i coltan i piꞌʌlob 

cheꞌ bajcheꞌ yom Dios, melel tsaꞌ 
chʌmi David. Tsaꞌ mujqui baꞌ mucul 
i ñojteꞌel. Tsaꞌ ocꞌmi. 37 Pero maꞌanic 
tsaꞌ ocꞌmi jini tsaꞌ bʌ i teche chꞌojyel 
Dios. 38 Ñaꞌtanla, cheꞌ jini, winicob 
c piꞌʌlob, chaꞌañʌch tiꞌ yeꞌtel Jesús 
miꞌ ñusʌntel lac mul cheꞌ bajcheꞌ 

wolic subeñetla. 39 Chaꞌan tiꞌ yeꞌtel 
Jesucristo, pejtelel muꞌ bʌ i ñopob 
miꞌ chꞌʌjmelob tiꞌ wenta Dios cheꞌ 
ñusʌbilix i mul. Maꞌanic tsaꞌ mejli 
laꞌ chꞌʌjmel tiꞌ wenta chaꞌan tiꞌ 
jacꞌol i mandar Moisés. 40 Chʌcʌ 
qꞌuele laꞌ bʌ, cheꞌ jini, ame miꞌ 
tajetla jini tsꞌijbubil bʌ tiꞌ jun 
xꞌaltꞌañob. 41 Miꞌ yʌl: “Qꞌuelela 
stsꞌaꞌleyajet bʌ la. Laꞌ toj sajtic 
laꞌ pusicꞌal. Laꞌ jiliquetla. Come 
joñon wolic mel junchajp eꞌtel ti a 
wut, mach bʌ anic mi caj laꞌ ñop 
anquese an majqui miꞌ subeñetla”. 
Cheꞌ tsꞌijbubil, cheꞌen Pablo.
42

 Cheꞌ woliꞌ loqꞌuelob ti sinagoga 
Pablo yicꞌot Bernabé, jini gentilob 
tsiꞌ cꞌajtibeyob chaꞌan miꞌ chaꞌ 
subeñob jini tꞌan ti yambʌ semana. 
43

 Cheꞌ bʌ tsaꞌ loqꞌuiyob jini 
tempʌbiloꞌ bʌ, cabʌl judíojob yicꞌot 
jini tsaꞌ bʌ i ñopbeyob i tꞌan, muꞌ bʌ 
i chꞌujutesañob Dios, tsiꞌ tsajcayob 
majlel. Pablo yicꞌot Bernabé tsiꞌ 
pejcayob. Tsiꞌ xicꞌbeyob chaꞌan miꞌ 
chʌn ajñelob tiꞌ yutslel i pusicꞌal 
Dios.
44

 Cheꞌ bʌ tsaꞌ chaꞌ cꞌoti i qꞌuiñilel 
cꞌaj o, colel i luꞌ tempañob i bʌ 
pejtelel jini winicob xꞌixicob ti 
jini tejclum chaꞌan miꞌ yubibeñob 
i tꞌan lac Yum. 45 Tsʌytsʌyñayob 
jini judíojob cheꞌ bʌ tsiꞌ qꞌueleyob 
motocñayob winicob xꞌixicob. Tsiꞌ 
chaꞌleyob tꞌan tiꞌ contra i cʌntesa 
Pablo. Tsiꞌ pꞌajbeyob i bijlel lac 
Yum. 46 Chꞌejl i pusicꞌal Pablo yicꞌot 
Bernabé, tsiꞌ subuyob: Wersa tsaꞌ 
ñaxan subentiyetla i tꞌan Dios. 
Tsaꞌix laꞌ toꞌol juchꞌteqꞌue jini 
tꞌan. Woli laꞌ ñusan laꞌ cuxtʌlel 
mach bʌ anic miꞌ jilel. Jini chaꞌan 
mic majlel lojon baꞌan gentilob. 

47
 Come cheꞌʌch tsiꞌ yʌqꞌueyon lojon 

mandar lac Yum. Tsiꞌ yʌlʌ: “Tsaꞌix c 
waꞌchocoyet chaꞌan maꞌ pʌsbeñob i 
sʌclel pañimil jini gentilob, chaꞌan 
miꞌ tajob i coltʌntel cꞌʌlʌl tiꞌ petol 
pañimil”. Cheꞌ tsiꞌ subeyon lojon lac 
Yum, cheꞌob Pablo yicꞌot Bernabé.

48
 Tijicñayob gentilob cheꞌ bʌ 

tsiꞌ yubiyob jini tꞌan. Tsiꞌ subuyob 
wen ñuc i tꞌan lac Yum. Jini tsaꞌ 
bʌ yajcʌntiyob chaꞌan miꞌ tajob i 
cuxtʌlel mach bʌ anic miꞌ jilel, tsiꞌ 
laj ñopoyob. 49 Tsaꞌ pujqui i tꞌan lac 
Yum ti pejtelel jini lum. 50 Judíojob 
tsiꞌ xicꞌbeyob jini xꞌixicob muꞌ bʌ 
i chꞌujutesañob Dios, muꞌ bʌ i 
qꞌuejlelob ti ñuc, yicꞌot jini ñucoꞌ 
bʌ ti tejclum chaꞌan miꞌ ticꞌlañob 
Pablo yicꞌot Bernabé. Tsiꞌ chocoyob 
loqꞌuel tiꞌ lumal. 51 Cheꞌ bʌ tsiꞌ 
tijcayob loqꞌuel i tsꞌubeñal i yoc 
tiꞌ contra, tsaꞌ majliyob ti Iconio. 
52

 Jini xcʌntꞌañob wen tijicñayob 
i pusicꞌal. Butꞌulob ti Chꞌujul bʌ 
Espíritu.

Pablo yicꞌot Bernabé yaꞌ ti Iconio

14  Temel tsaꞌ ochiyob tiꞌ 
sinagoga judíojob yaꞌ ti 

Iconio. Tsiꞌ wen chaꞌleyob subtꞌan. 
Jini chaꞌan wen cabʌl tsiꞌ ñopoyob 
judíojob yicꞌot griegojob. 2 Jini 
judíojob mach bʌ anic tsiꞌ ñopoyob 
tsiꞌ xicꞌbeyob gentilob tiꞌ contra jini 
hermanojob. Tsiꞌ socbeyob i pusicꞌal 
jini gentilob. 3 Jini chaꞌan tsaꞌ 
jalꞌayob yaꞌi. Chꞌejlob i pusicꞌal tsiꞌ 
chaꞌleyob tꞌan come xucꞌulob ti lac 
Yum. Lac Yum tsiꞌ yʌqꞌueyob i pʌs i 
yejtal i pꞌʌtʌlel yicꞌot bʌbʌqꞌuen tac 
bʌ chaꞌan miꞌ tsictesan i sujmlel i 
tꞌan Dios yicꞌot i yutslel Dios. 4 Jini 
tejclumob tsiꞌ tꞌoxoyob i bʌ. Ojlil 

tsiꞌ jacꞌbeyob i tꞌan judíojob. Ojlil 
tsiꞌ jacꞌbeyob i tꞌan jini apóstolob. 
5

 Tsiꞌ chajpayob i bʌ gentilob yicꞌot 
judíojob yicꞌot yumʌlob i chaꞌan, 
chaꞌan miꞌ ticꞌlañob yicꞌot chaꞌan 
miꞌ julob ti xajlel. 6 Cheꞌ ñaꞌtʌbilix 
i chaꞌan Pablo yicꞌot Bernabé tsaꞌ 
putsꞌiyob majlel ti Listra yicꞌot 
ti Derbe, chaꞌpꞌejl tejclum yaꞌ ti 
Licaonia, yicꞌot pejtelel jini lum tiꞌ 
joytilel. 7 Yaꞌi tsiꞌ subuyob majlel jini 
wen tꞌan.

Listra yicꞌot Derbe
8

 Yaꞌ buchul ti Listra an winic 
mach bʌ wenic i yoc cꞌʌlʌl cheꞌ bʌ 
tsiꞌ yila pañimil. Maꞌanic baꞌ ora 
tsaꞌ mejli ti xʌmbal. 9 Jini winic 
tsiꞌ yubibe i tꞌan Pablo. Pablo tsiꞌ 
chꞌujchꞌuj qꞌuele. Tsiꞌ ñaꞌta ñopol 
i chaꞌan jini winic mi caj i cꞌocꞌan. 
10

 Wen cꞌam i tꞌan tsiꞌ sube: Chꞌojyen. 
Waꞌiꞌ, cheꞌen. Jini winic tsaꞌ tijpꞌi. 
Tsiꞌ chaꞌle xʌmbal. 11 Cheꞌ bʌ tsiꞌ 
qꞌueleyob winicob xꞌixicob chuqui 
tsiꞌ chaꞌle Pablo, cꞌam tsiꞌ chaꞌleyob 
tꞌan. Tsiꞌ yʌlʌyob tiꞌ tꞌan licaoniajob: 
Tsaꞌix jubiyob tilel diosob ti lac 
tojlel cheꞌ bajcheꞌ winicob, cheꞌob. 
12

 Tsiꞌ pejcayob Bernabé ti Júpiter. 
Tsiꞌ pejcayob Pablo ti Mercurio, 
come jiñʌch Pablo tsaꞌ bʌ i subu 
tꞌan. 13 Jini motomaj yaꞌ tiꞌ yotlel 
jini dios i cꞌabaꞌ Júpiter am bʌ tiꞌ 
yochib tejclum, tsiꞌ chꞌʌmbeyob 
tilel tiꞌ tiꞌ tejclum tat wacax 
yicꞌot i chꞌʌjlil i jol. Jini motomaj 
yicꞌot winicob xꞌixicob yomob i 
tsʌnsʌbeñob i majtan Pablo yicꞌot 
Bernabé.
14

 Jini apóstolob, Bernabé yicꞌot 
Pablo, tsiꞌ tsiliyob i pislel cheꞌ bʌ 
tsiꞌ yubiyob. Ti ajñel tsaꞌ ñumiyob 

baꞌ motocñayob. Wen cꞌam tsiꞌ 
chaꞌleyob tꞌan. 15 Tsiꞌ yʌlʌyob: 
Winicob, ¿chucoch mi laꞌ chaꞌlen 
cheꞌ bajcheꞌ jini? Joñon lojon 
winicon lojon jaꞌel cheꞌ bajcheꞌetla. 
Mic subeñetla yom mi laꞌ cʌy jini 
lolom jach bʌ chaꞌan mi laꞌ ñop 
jini cuxul bʌ Dios tsaꞌ bʌ i mele 
panchan yicꞌot pañimil yicꞌot 
colem ñajb yicꞌot pejtelel i bʌl. 
16

 Ti yambʌ ora Dios tsiꞌ yʌqꞌueyob 
gentilob i melob bajcheꞌ jach yomob. 
17

 Maꞌanic tsiꞌ cʌyʌ i tsictesan i bʌ 
ti wen bʌ i yeꞌtel. Tsiꞌ yʌqꞌueyonla 
jaꞌal tilem bʌ ti panchan yicꞌot 
cꞌajbal chaꞌan mi lac ñajꞌan. Tsiꞌ 
tijicñesʌbeyonla lac pusicꞌal. Cheꞌ 
tsiꞌ yʌlʌ Pablo yicꞌot Bernabé. 
18

 Pero colel maꞌanic tsaꞌ mejli i 
ticꞌob jini winicob xꞌixicob chaꞌan 
maꞌanic miꞌ tsʌnsʌbeñob i majtan.
19

 Tsaꞌ tiliyob judíojob chꞌoyoloꞌ 
bʌ ti Antioquía yicꞌot ti Iconio. 
Tsiꞌ xicꞌbeyob winicob xꞌixicob tiꞌ 
contra. Tsiꞌ juluyob Pablo ti xajlel. 
Tsiꞌ tujcꞌayob loqꞌuel ti tejclum 
come tsiꞌ lon ñaꞌtayob chʌmenix. 
20

 Cheꞌ bʌ tsaꞌ tiliyob xcʌntꞌañob tiꞌ 
joytilel, tsaꞌ chꞌojyi Pablo, tsaꞌ ochi 
ti tejclum. Ti yijcꞌʌlal tsaꞌ majli 
yicꞌot Bernabé ti Derbe.

Tsaꞌ chaꞌ sujtiyob majlel ti 
Antioquía yaꞌ ti Siria

21
 Cheꞌ bʌ tsaꞌix i subuyob 

jini wen tꞌan yaꞌ ti Derbe baꞌ 
tsiꞌ cʌntesayob cabʌl winicob 
xꞌixicob, tsaꞌ chaꞌ majliyob ti 
Listra yicꞌot ti Iconio yicꞌot ti 
Antioquía. 22 Tsiꞌ xucꞌchocobeyob i 
pusicꞌal xcʌntꞌañob. Tsiꞌ xicꞌbeyob 
chaꞌan miꞌ chʌn ñopob i tꞌan 
Dios. Tsiꞌ subeyob: Cheꞌ bʌ tsaꞌix 

lac ñusa cabʌl wocol, mi caj la 
cochel tiꞌ yumʌntel Dios, cheꞌob. 
23

 Tsiꞌ waꞌchocoyob ancianojob ti 
jujumpꞌejl tejclum baꞌan xñoptꞌañob. 
Tsiꞌ chaꞌleyob oración yicꞌot chꞌajb. 
Tsiꞌ yʌcꞌʌyob tiꞌ cꞌʌb lac Yum jini tsaꞌ 
bʌ i ñopoyob.
24

 Tsaꞌ ñumiyob majlel ti Pisidia, 
tsaꞌ cꞌotiyob ti Panfilia. 25 Cheꞌ bʌ 
tsaꞌix i subuyob jini tꞌan yaꞌ ti Perge, 
tsaꞌ jubiyob tilel ti Atalia. 26 Yaꞌi 
tsaꞌ ochiyob ti barco chaꞌan miꞌ 
chaꞌ sujtelob ti Antioquía baꞌ tsaꞌ 
tejchi i yeꞌtel cheꞌ tiꞌ cajibal. Come 
yaꞌ ti Antioquía jini hermanojob tsiꞌ 
wʌn cꞌajtibeyob i yutslel i pusicꞌal 
Dios chaꞌan jini eꞌtel tsaꞌ bʌ ujti i 
melob Pablo yicꞌot Bernabé. 27 Cheꞌ 
bʌ tsaꞌ cꞌotiyob, tsiꞌ tempayob i 
bʌ xñoptꞌañob. Pablo tsiꞌ subeyob 
pejtelel chuqui tac wen ñuc tsiꞌ 
chaꞌle Dios yicꞌotob, cheꞌ bʌ tsiꞌ 
jambeyob gentilob i tiꞌ otot chaꞌan 
miꞌ yochelob i ñop. 28 Jal tsaꞌ 
ajniyob Pablo yicꞌot Bernabé yicꞌot 
xcʌntꞌañob yaꞌi.

Tsiꞌ tempayob i bʌ yaꞌ ti Jerusalén

15  Tsaꞌ jubiyob tilel winicob 
chꞌoyoloꞌ bʌ ti Judea. Tsaꞌ 

caji i cʌntesañob jini hermanojob 
yaꞌ ti Antioquía. Tsiꞌ subeyob: 
Mi maꞌanic mi laꞌ chꞌʌm tsep 
pʌchʌlel cheꞌ bajcheꞌ tsiꞌ yʌlʌ 
Moisés, mach mejlic mi laꞌ coltʌntel, 
cheꞌob. 2 Pablo yicꞌot Bernabé tsaꞌ 
caji i cʌlʌx pejcañob i bʌ yicꞌot 
judíojob. Tsiꞌ contrajiyob i bʌ ti 
tꞌan. Jini chaꞌan jini hermanojob tsiꞌ 
waꞌchocoyob Pablo yicꞌot Bernabé 
yicꞌot chaꞌtiquil uxtiquil yañoꞌ bʌ 
chaꞌan miꞌ majlelob ti Jerusalén 
chaꞌan miꞌ cꞌajtibeñob i sujmlel tsep 

pʌchʌlel jini apóstolob yicꞌot jini 
ancianojob.
3

 Jini xñoptꞌañob tsaꞌ majli i cʌyob 
ti bij. Pablo yicꞌot Bernabé tsaꞌ 
ñumiyob majlel ti Fenicia yicꞌot ti 
Samaria. Tsiꞌ subuyob bajcheꞌ tsiꞌ 
sutqꞌuiyob i bʌ gentilob. Tsiꞌ wen 
ñuqꞌuesʌbeyob i pusicꞌal pejtelel 
hermanojob. 4 Cheꞌ cꞌotemobix 
ti Jerusalén, tsaꞌ pʌjyiyob ochel 
tiꞌ tojlel jini apóstolob yicꞌot 
ancianojob yicꞌot jini xñoptꞌañob. 
Tsiꞌ subeyob pejtelel chuqui tac tsiꞌ 
chaꞌle Dios yicꞌotob. 5 Lamital jini 
xñoptꞌañob woli bʌ i jacꞌbeñob i 
tꞌan fariseojob tsaꞌ chꞌojyiyob. Tsiꞌ 
yʌlʌyob: Wersa yom miꞌ chꞌʌmob 
tsep pʌchʌlel. Wersa yom miꞌ 
subentelob chaꞌan miꞌ jacꞌbeñob i 
mandar Moisés, cheꞌob.

6
 Jini apóstolob yicꞌot ancianojob 

tsiꞌ tempayob i bʌ chaꞌan miꞌ 
wen ñaꞌtañob bajcheꞌ yom. 7 Cheꞌ 
bʌ tsaꞌix i chaꞌleyob cabʌl tꞌan 
tsaꞌ chꞌojyi Pedro. Tsiꞌ subeyob: 
Hermanojob, laꞌ wujil anix ora Dios 
tsiꞌ yajcayon chaꞌan mic subenob 
gentilob jini wen tꞌan chaꞌan miꞌ 
ñopob. 8 Dios muꞌ bʌ i cʌmben i 
pusicꞌal winic tsiꞌ pʌyʌyob tiꞌ yalobil 
ti isujm cheꞌ bʌ tsiꞌ yʌqꞌueyob 
Chꞌujul bʌ Espíritu cheꞌ bajcheꞌ tsiꞌ 
yʌqꞌueyonla. 9 Lajal tsiꞌ qꞌueleyob 
cheꞌ bajcheꞌ tsiꞌ qꞌueleyonla. Tsiꞌ 
sʌqꞌuesʌbeyob i pusicꞌal cheꞌ bʌ 
tsiꞌ ñopoyob. 10 ¿Chucoch cheꞌ jini, 
woli laꞌ wilʌben i pusicꞌal Dios? 
¿Chucoch mi laꞌ wʌqꞌueñob jini 
xcʌntꞌañob i cuch jini wocol tac bʌ? 
Maꞌanic tsaꞌ mejli lac lʌtꞌ joñonla 
mi lac ñojteꞌel. 11 Pero mi lac ñop 
mi caj laj coltʌntel chaꞌan i yutslel i 
pusicꞌal lac Yum Jesús. Cheꞌ jaꞌel mi 

caj i coltʌntelob jini gentilob. Cheꞌ 
tsiꞌ yʌlʌ Pedro.
12

 Ñʌchꞌʌl tsaꞌ cʌleyob ti pejtelelob. 
Tsiꞌ yubibeyob i tꞌan Bernabé yicꞌot 
Pablo cheꞌ bʌ tsiꞌ subeyob chuqui 
tac ñuc tsiꞌ mele Dios tiꞌ cꞌʌb come 
tsiꞌ pʌsʌ i yejtal tac i pꞌʌtʌlel yicꞌot 
bʌbʌqꞌuen tac bʌ tiꞌ tojlel gentilob. 
13

 Cheꞌ bʌ tsaꞌ ujtiyob ti tꞌan, Jacobo 
tsiꞌ yʌlʌ: Winicob hermanojob, 
ñichꞌtʌbeñon c tꞌan. 14 Simón tsaꞌ ujti 
i subeñetla bajcheꞌ Dios tsaꞌ caji i 
pʌsbeñob gentilob i yutslel i pusicꞌal 
cheꞌ bʌ tsiꞌ yajca winicob xꞌixicob 
chaꞌan miꞌ tsictesan i ñuclel i cꞌabaꞌ. 
15

 Cheꞌ jaꞌel miꞌ yʌlob xꞌaltꞌañob, 
cheꞌ bajcheꞌ tsꞌijbubil: 16 “Ti wiꞌil mi 
caj c chaꞌ tilel, cheꞌen Dios. Mi caj 
c waꞌchocon i yotot David tsaꞌ bʌ 
yajli. Mi caj c chaꞌ mel jini pꞌulul bʌ 
tsaꞌ bʌ cʌle. Mi caj c chaꞌ waꞌchocon 
17

 chaꞌan miꞌ sʌclañob lac Yum i 
colojbal winicob yicꞌot pejtelel 
gentilob muꞌ bʌ i yubiñob j cꞌabaꞌ”. 
18

 Cheꞌ woliꞌ yʌl lac Yum tsaꞌ bʌ i laj 
acꞌʌ ti cʌjñel cꞌʌlʌl ti wajali.
19

 Jini chaꞌan mi cʌl mach 
wenic miꞌ ticꞌlʌntelob gentilob 
muꞌ bʌ i sutqꞌuiñob i bʌ chaꞌan miꞌ 
ñopob Dios. 20 Cojach yom mi laꞌ 
tsꞌijbubeñob ti jun chaꞌan miꞌ cʌyob 
i cꞌux chuqui tac aqꞌuebil diosteꞌ, 
yicꞌot chuqui tac milbil yicꞌot i 
chꞌichꞌel, chaꞌan miꞌ cʌyob i tsꞌiꞌlel 
jaꞌel. 21 Come cꞌʌlʌl ti wajali an ti 
jujumpꞌejl tejclum jini muꞌ bʌ i subob 
i tꞌan Moisés ti sinagoga baꞌ miꞌ 
qꞌuejlel i jun Moisés ti jujumpꞌejl i 
qꞌuiñilel cꞌaj o. Cheꞌ tsiꞌ yʌlʌ Jacobo.

Jini carta chaꞌan gentilob
22

 Jini chaꞌan jini apóstolob 
yicꞌot ancianojob yicꞌot pejtelel jini 

xñoptꞌañob muꞌ bʌ i tempañob i 
bʌ, tsiꞌ ñaꞌtayob utsꞌat miꞌ yajcañob 
winicob tiꞌ tojlel hermanojob chaꞌan 
miꞌ chocob majlel ti Antioquía 
yicꞌot Pablo yicꞌot Bernabé. Tsiꞌ 
yajcayob Silas yicꞌot Judas, jini 
am bʌ i chaꞌchajplel i cꞌabaꞌ 
Barsabás, ñuc bʌ winicob tiꞌ tojlel 
hermanojob. 23 Tsiꞌ meleyob carta. 
Tsiꞌ yʌlʌyob: “Joñon lojon apóstolon 
lojon quicꞌot ancianojob quicꞌot 
hermanojob, wolic melbeñetla jini 
jun hermanojob, gentilet bʌ la yaꞌ 
ti Antioquía yicꞌot ti Siria yicꞌot 
ti Cilicia. Cotañetla. 24 Tsaꞌix cubi 
lojon an winicob tsaꞌ bʌ loqꞌuiyob 
tic tojlel lojon tsaꞌ bʌ i ticꞌlayetla 
tiꞌ tꞌan. Tsiꞌ socbeyetla laꞌ pusicꞌal, 
come tsiꞌ yʌlʌyob wersa mi laꞌ 
chꞌʌm tsep pʌchʌlel, wersa mi laꞌ 
jacꞌ jini mandar. Mach cheꞌiqui tsac 
subeyob lojon. 25 Jini chaꞌan cheꞌ 
tempʌbilon lojon tsac ñaꞌta lojon 
utsꞌat mic yajcan lojon winicob 
chaꞌan mic chocob majlel baꞌ añetla 
yicꞌot Bernabé yicꞌot Pablo muꞌ 
bʌ j cꞌuxbin lojon. 26 Ili winicob 
tsiꞌ yʌcꞌʌyob i bʌ baꞌ bʌbʌqꞌuen miꞌ 
chʌmelob chaꞌan tiꞌ cꞌabaꞌ lac Yum 
Jesucristo. 27 Jini chaꞌan wolic choc 
lojon majlel Judas yicꞌot Silas jaꞌel 
muꞌ bʌ caj i subeñetla jini jach bʌ 
tꞌan. 28 Come joñon lojon quicꞌot 
jini Chꞌujul bʌ Espíritu tsac ñaꞌta 
lojon mach yomic mi cʌqꞌueñetla 
laꞌ cuch chuqui tac wocol tiꞌ jacꞌol. 
Cojach jini yom: 29 Cʌyʌ laꞌ cꞌux jini 
tsʌnsʌbil bʌ i majtan diosteꞌ yicꞌot i 
chꞌichꞌel yicꞌot jini milbil bʌ. Mach 
mi laꞌ chaꞌlen tsꞌiꞌlel. Mi utsꞌat mi 
laꞌ cʌntan laꞌ bʌ chaꞌan pejtelel 
jini, utsꞌat mi laꞌ mel. Ajñenla ti laꞌ 
wenlel”. Cheꞌʌch tsiꞌ tsꞌijbayob.

30
 Cheꞌ jini tsiꞌ chocoyob majlel ti 

Antioquía. Cheꞌ bʌ tsiꞌ tempayob i 
bʌ jini xñoptꞌañob, jini apóstolob tsiꞌ 
yʌqꞌueyob jini jun. 31 Cheꞌ bʌ tsaꞌ ujti 
i qꞌuelob, tijicña tsiꞌ yubiyob come 
tsaꞌ ñuqꞌuesʌbentiyob i pusicꞌal. 
32

 Judas yicꞌot Silas, xꞌaltꞌañob 
jaꞌel, tsiꞌ ñuqꞌuesʌbeyob i pusicꞌal 
jini hermanojob ti cʌntesa. Tsiꞌ 
xucꞌchocobeyob i pusicꞌal. 33 Tsaꞌ 
jaleyob yaꞌi. Tiꞌ wiꞌil jini hermanojob 
ñʌchꞌʌlob i pusicꞌal tsiꞌ chocoyob 
sujtel baꞌan i piꞌʌlob tsaꞌ bʌ i 
yʌqꞌueyob i yeꞌtel. 34 Silas tsiꞌ ñaꞌta 
utsꞌat miꞌ cʌytʌl yaꞌi. 35 Pablo yicꞌot 
Bernabé tsaꞌ cʌleyob ti Antioquía. 
Tsiꞌ chʌn cʌntesayob tiꞌ tꞌan lac Yum. 
Tsiꞌ subeyob jini wen tꞌan. Cabʌl 
winicob tsiꞌ piꞌleyob majlel ti subtꞌan.

Pablo yicꞌot Bernabé miꞌ tꞌoxob i bʌ
36

 Cheꞌ ñumenix chaꞌpꞌejl uxpꞌejl 
qꞌuin, Pablo tsiꞌ sube Bernabé: 
Conla c julaꞌtan la quermanojob ti 
pejtelel tejclum baꞌ tsaꞌ lac subeyob 
i tꞌan lac Yum chaꞌan mi laj qꞌuel 
bajcheꞌ yilalob, cheꞌen. 37 Bernabé 
yom i pʌy majlel Juan, jini am 
bʌ i chaꞌchajplel i cꞌabaꞌ Marcos. 
38

 Pablo mach yomic i pʌy majlel 
yicꞌotob, come Marcos tsiꞌ cʌyʌyob 
yaꞌ ti Panfilia cheꞌ maꞌanic tsaꞌ 
majli ti eꞌtel yicꞌotob. 39 Chaꞌchajp i 
pensar. Jini chaꞌan tsiꞌ tꞌoxoyob i bʌ. 
Bernabé tsiꞌ pʌyʌ majlel Marcos ti 
barco. Tsaꞌ majli ti Chipre. 40 Pablo 
tsiꞌ yajca Silas, tsiꞌ pʌyʌ majlel. Jini 
hermanojob tsiꞌ yʌcꞌʌyob tiꞌ cꞌʌb lac 
Yum chaꞌan miꞌ yajñelob tiꞌ yutslel i 
pusicꞌal lac Yum. 41 Pablo tsaꞌ ñumi 
majlel yaꞌ ti Siria yicꞌot ti Cilicia. 
Tsiꞌ xucꞌchoco xñoptꞌañob baqui 
jach tsiꞌ tempayob i bʌ.

Timoteo tsiꞌ piꞌle majlel 
Pablo yicꞌot Silas

16  Ti wiꞌil tsaꞌ cꞌoti ti Derbe 
yicꞌot ti Listra. Awilan, 

yaꞌan xcʌntꞌan i cꞌabaꞌ Timoteo. 
Judía i ñaꞌ, hermanajʌch ti Cristo. 
Griegojʌch i tat. 2 Jini hermanojob 
ti Listra yicꞌot ti Iconio utsꞌat tsiꞌ 
tajayob ti tꞌan Timoteo. 3 Pablo yom 
i pʌy majlel Timoteo. Tsiꞌ pʌyʌ i 
tsepben i pʌchʌlel come ti pejtelel 
judíojob yaꞌ bʌ añob yujilob griego i 
tat. 4 Cheꞌ bʌ tsaꞌ ñumiyob ti tejclum 
tac, tsiꞌ subeyob chaꞌan miꞌ jacꞌob 
jini mandar tsaꞌ bʌ i comol ñaꞌtayob 
jini apóstolob yicꞌot ancianojob 
añoꞌ bʌ ti Jerusalén. 5 Jini chaꞌan 
tsaꞌ pꞌʌtesʌntiyob tiꞌ tꞌan Dios jini 
xñoptꞌañob tsaꞌ bʌ i tempayob i bʌ. 
Tsaꞌ pꞌojliyob ti jujumpꞌejl qꞌuin.

Pablo tsiꞌ qꞌuele winic 
chꞌoyol bʌ ti Macedonia

6
 Tsaꞌ ñumiyob majlel ti Frigia 

yicꞌot ti jini lum Galacia. Ticꞌbilob 
chaꞌan Chꞌujul bʌ Espíritu maꞌanic 
tsiꞌ subuyob tꞌan yaꞌ ti Asia. 
7

 Cheꞌ bʌ tsaꞌ cꞌotiyob ti Misia tsiꞌ 
ñopoyob majlel ti Bitinia. Pero 
jini i yEspíritu Jesús tsiꞌ tiqꞌuiyob. 
8

 Cheꞌ bʌ tsaꞌ ñumiyob ti Misia 
tsaꞌ jubiyob majlel ti Troas. 9 Ti 
acꞌʌlel an chuqui tsiꞌ qꞌuele Pablo. 
Juntiquil winic yaꞌ ti Macedonia tsaꞌ 
waꞌle tiꞌ tojel. Tsiꞌ cꞌajtibe ti wocol 
tꞌan: Laꞌ ti Macedonia. Coltañon 
lojon, cheꞌen. 10 Cheꞌ qꞌuelbilix i 
chaꞌan Pablo, ti ora tsac chajpa 
lojon c bʌ chaꞌan mic majlel lojon 
ti Macedonia, come tsac ñaꞌta lojon 
isujm tsiꞌ pʌyʌyon lojon Dios chaꞌan 
mic subeñob lojon jini wen tꞌan.

Lidia yaꞌ ti Filipos
11

 Jini chaꞌan tsaꞌ ochiyon lojon 
ti barco ti Troas. Toj tsaꞌ majliyon 
lojon cꞌʌlʌl ti Samotracia, ti yijcꞌʌlal 
cꞌʌlʌl ti Neápolis. 12 Ti wiꞌil tsaꞌ 
majliyon lojon ti Filipos, jini ñuc 
bʌ tejclum tiꞌ lumal Macedonia, 
jumpꞌejl colonia chaꞌan Roma. Yaꞌ 
añon lojon waxʌcpꞌejl qꞌuin ti 
jini tejclum. 13 Tiꞌ qꞌuiñilel cꞌaj o 
tsaꞌ loqꞌuiyon lojon tiꞌ tiꞌ tejclum. 
Tsajniyon lojon tiꞌ tiꞌ colem jaꞌ 
baꞌ i tilel miꞌ pejcañob Dios. Tsaꞌ 
buchleyon lojon. Tsac pejca lojon 
xꞌixicob tsaꞌ bʌ i tempayob i bʌ. 
14

 Yaꞌan xꞌixic i cꞌabaꞌ Lidia, muꞌ bʌ 
i chon chʌccojan bʌ pisil. Chꞌoyol 
ti tejclum i cꞌabaꞌ Tiatira. Lidia tsiꞌ 
bʌcꞌña Dios. Cheꞌ bʌ tsiꞌ ñichꞌta 
Pablo, lac Yum tsiꞌ jambe i pusicꞌal 
chaꞌan miꞌ jacꞌben i tꞌan. 15 Cheꞌ bʌ 
tsaꞌ ujti i chꞌʌm jaꞌ yicꞌot jini añoꞌ 
bʌ ti yotot, tsiꞌ subeyon lojon: Conla 
ti cotot mi tsaꞌ laꞌ qꞌuele xucꞌulon 
quicꞌot lac Yum. Jijlenla yaꞌ ti cotot, 
cheꞌen. Tsiꞌ wersa pʌyʌyon lojon 
ochel.

Pablo yicꞌot Silas ti mʌjquibʌl
16

 Ti yambʌ qꞌuin cheꞌ tsajniyon 
lojon baꞌ miꞌ chaꞌleñob oración, 
juntiquil xchꞌoc am bʌ i xibʌjlel 
tsaꞌ bʌ mejli i subeñob winicob 
chuqui tac tal, tsiꞌ tajayon lojon 
ti bij. I yumob tsiꞌ wen chaꞌleyob 
ganar chaꞌan i yeꞌtel. 17 Jini xchꞌoc 
tsiꞌ tsajcayon lojon quicꞌot Pablo. 
Tsiꞌ chaꞌle cꞌam bʌ tꞌan. Tsiꞌ yʌlʌ: 
Jiñobʌch i winicob Dios am bʌ 
ti chan. Miꞌ subeñetob i bijlel laꞌ 
coltʌntel, cheꞌen. 18 Cheꞌʌch tsiꞌ 
chaꞌle tꞌan cabʌl qꞌuin. Pablo mach 

chʌn yomix i cuchben. Tsiꞌ sutqꞌui i 
bʌ i pejcan. Tsiꞌ sube i xibʌjlel: Mic 
subeñet tiꞌ cꞌabaꞌ Jesucristo, loqꞌuen 
tiꞌ pusicꞌal, cheꞌen. Ti jini jach bʌ 
ora tsaꞌ loqꞌui.
19

 Cheꞌ bʌ tsiꞌ ñaꞌtayob i yumob 
jini xchꞌoc mach chʌn mejlobix i 
cꞌʌñob ti ganar, tsiꞌ chucuyob Pablo 
yicꞌot Silas. Tsiꞌ chucuyob majlel 
baꞌan choñoñibʌl tiꞌ tojlel añoꞌ bʌ i 
yeꞌtel. 20 Tsaꞌ cajiꞌ jopꞌbeñob i mul tiꞌ 
tojlel añoꞌ bʌ i yeꞌtel. Tsiꞌ yʌlʌyob: 
Jini judíojob cabʌl miꞌ ñijcañob 
ti tꞌan jini chumuloꞌ bʌ ti lac 
tejclum. 21 Miꞌ subeñob yom mi lac 
mel chuqui tac ticꞌbebilonla come 
romanojonla. Ticꞌbil mi lac ñop 
come mach cheꞌic yom mi lac mel, 
cheꞌob. 22 Jini winicob xꞌixicob tsaꞌ 
caji i yotsañob i bʌ tiꞌ contra. Jini 
añoꞌ bʌ i yeꞌtel tsiꞌ tsilbeyob i pislel 
Pablo yicꞌot Silas. Tsiꞌ yʌcꞌʌyob 
mandar chaꞌan miꞌ jajtsꞌelob ti 
asiyal. 23 Cheꞌ cabʌl tsiꞌ jatsꞌʌyob, tsiꞌ 
yotsayob ti mʌjquibʌl. Tsiꞌ subeyob 
xcʌntaya chaꞌan miꞌ wen cʌntañob. 
24

 Cheꞌ bʌ tsaꞌ aqꞌuenti jini mandar 
jini xcʌntaya tsiꞌ yotsayob yaꞌ ti 
cojix bʌ i mal mʌjquibʌl. Tsiꞌ 
ñetꞌbeyob i yoc ti tocol bʌ teꞌ.

Tsiꞌ ñopo lac Yum xcʌnta 
cárcel yaꞌ ti Filipos

25
 Ti ojlil acꞌʌlel woliꞌ pejcañob 

Dios Pablo yicꞌot Silas. Woliꞌ 
cꞌʌyiñob Dios. Jini xñujpꞌelob 
woliꞌ yubiñob. 26 Ti ora tsaꞌ ñumi i 
yujquel lum. I cꞌʌclib jini mʌjquibʌl 
tsiꞌ ñijca i bʌ. Ti ora tsaꞌ luꞌ jajmi i 
tiꞌ tac mʌjquibʌl. Tsaꞌ jijti i cʌjchil 
pejtel jini xñujpꞌelob. 27 Cheꞌ bʌ 
tsaꞌ cajni i wut jini xcʌntaya, tsiꞌ 
qꞌuele jajmenix i tiꞌ tac mʌjquibʌl. 

Tsiꞌ botsꞌo i yespada chaꞌan miꞌ 
tsʌnsan i bʌ, come tsiꞌ lon ñaꞌta 
putsꞌemobix jini xñujpꞌelob. 28 Cꞌam 
tsiꞌ chaꞌle tꞌan Pablo. Tsiꞌ sube: 
Mach a ticꞌlan a bʌ. Umbaꞌañon 
lojon tic pejtelel lojon cheꞌen. 29 Jini 
xcʌntaya tsiꞌ cꞌajti cꞌajc. Tsaꞌ ochi 
ti mal. Tsiltsilña ti bʌqꞌuen tsiꞌ 
ñocchoco i bʌ tiꞌ tojel Pablo yicꞌot 
Silas. 30 Tsiꞌ pʌyʌyob loqꞌuel. Tsiꞌ 
cꞌajtibeyob: Winicob, ¿chuqui yom 
mic chaꞌlen chaꞌan mij coltʌntel? 
cheꞌen. 31 Pablo yicꞌot Silas tsiꞌ 
subeyob: Ñopo lac Yum Jesucristo. 
Cheꞌ jini mi caj a coltʌntel, jatet 
yicꞌot jini añoꞌ bʌ ti a wotot, cheꞌob. 
32

 Tsiꞌ subeyob i tꞌan lac Yum yicꞌot 
pejtelel añoꞌ bʌ tiꞌ yotot. 33 Jini 
xcʌntaya tsiꞌ pʌyʌyob ti jini jach 
bʌ ora ti acꞌʌlel. Tsiꞌ pocbeyob 
i lojwel tac. Tsiꞌ bʌcꞌ chꞌʌmʌ jaꞌ 
yicꞌot pejtelel jini añoꞌ bʌ tiꞌ yotot. 
34

 Tsiꞌ pʌyʌyob ochel tiꞌ yotot. Tsiꞌ 
weꞌsayob. Wen tijicña i pusicꞌal 
yicꞌot pejtelel añoꞌ bʌ tiꞌ yotot come 
tsiꞌ ñopoyob Dios.
35

 Cheꞌ bʌ tsaꞌ sʌcꞌa, jini añoꞌ bʌ i 
yeꞌtel tsiꞌ chocoyob majlel wasilob 
tsaꞌ bʌ i subeyob xcʌntaya: Acꞌʌ ti 
colel jini winicob, cheꞌob. 36 Jini 
xcʌntaya tsiꞌ sube Pablo: Jini 
añoꞌ bʌ i yeꞌtel tsiꞌ chocoyob tilel 
mandar chaꞌan mi cʌqꞌuetla ti colel. 
Loqꞌuenixla, cheꞌ jini. Cucuxla 
tiꞌ ñʌchꞌtilel laꞌ pusicꞌal, cheꞌen. 
37

 Pablo tsiꞌ subeyob: Romanojon 
lojon. Tiꞌ wutob winicob xꞌixicob 
tsiꞌ jatsꞌʌyon lojon cheꞌ maxto 
melbilonic lojon. Tsiꞌ chocoyon 
lojon ochel ti mʌjquibʌl. ¿Muꞌ ba 
caj i chocon lojon loqꞌuel ti mucul 
jach? Isujm mach cheꞌic yom. Laꞌ 
tilicob i pʌyon lojon loqꞌuel, cheꞌen 

Pablo. 38 Jini wasilob tsaꞌ chaꞌ 
majliyob baꞌan añoꞌ bʌ i yeꞌtel 
chaꞌan miꞌ chaꞌ subeñob. Jini añoꞌ 
bʌ i yeꞌtel tsiꞌ chaꞌleyob bʌqꞌuen 
cheꞌ bʌ tsiꞌ yubiyob romanojob. 
39

 Tsaꞌ tiliyob baꞌan Pablo yicꞌot 
Silas. Tsiꞌ pejcayob ti wocol tꞌan. 
Tsiꞌ pʌyʌyob loqꞌuel ti mʌjquibʌl. 
Tsiꞌ subeyob chaꞌan miꞌ loqꞌuelob ti 
jini tejclum. 40 Cheꞌ loqꞌuemobix ti 
mʌjquibʌl tsiꞌ julaꞌtayob Lidia. Cheꞌ 
bʌ tsiꞌ qꞌueleyob jini hermanojob, 
tsiꞌ ñuqꞌuesʌbeyob i pusicꞌal. Tsaꞌ 
loqꞌuiyob majlel.

Pablo yicꞌot Silas yaꞌ ti Tesalónica

17  Cheꞌ bʌ tsaꞌ ñumiyob ti 
Anfípolis yicꞌot ti Apolonia, 

tsaꞌ cꞌotiyob ti Tesalónica yaꞌ baꞌan 
i sinagoga judíojob. 2 Tsaꞌ ochi 
Pablo yicꞌotob cheꞌ bajcheꞌ i tilelʌch 
cheꞌ tiꞌ qꞌuiñilel cꞌaj o. Uxpꞌejl 
qꞌuin tsiꞌ tsictesʌbeyob i Tsꞌijbujel 
Dios. 3 Tsiquil wersa miꞌ yubin 
wocol jini Cristo. Wersa miꞌ tejchel 
loqꞌuel baꞌan chʌmeñoꞌ bʌ. Tsiꞌ 
yʌlʌ: Jiñʌch Cristo, jini Jesús muꞌ 
bʌ c subeñetla, cheꞌen. 4 Lamital 
tsiꞌ ñopoyob. Tsiꞌ tempayob i bʌ 
yicꞌot Pablo yicꞌot Silas, cheꞌ jaꞌel 
griegojob tsaꞌ bʌ i chꞌujutesayob 
Dios, yicꞌot cabʌl xꞌixicob tsaꞌ bʌ 
qꞌuejliyob ti ñuc.

5
 Tsʌytsʌyñayob i pusicꞌal jini 

judíojob mach bʌ anic tsiꞌ ñopoyob. 
Tsiꞌ pʌyʌyob chaꞌtiquil uxtiquil 
jontoloꞌ bʌ winicob. Tsiꞌ tempayob 
cabʌl winicob. Tsiꞌ ñijcayob ti cabʌl 
tꞌan pejtelel añoꞌ bʌ ti tejclum. Ti 
ajñel tsaꞌ majliyob tiꞌ yotot Jasón 
chaꞌan miꞌ locꞌsañob Pablo yicꞌot 
Silas tiꞌ wut winicob xꞌixicob. 6 Cheꞌ 
maꞌanic tsiꞌ tajayob tsiꞌ chucuyob 

majlel Jasón yicꞌot yañoꞌ bʌ 
hermanojob baꞌan jini añoꞌ bʌ i 
yeꞌtel ti tejclum. Cꞌam tsiꞌ yʌlʌyob: 
Jini winicob tsaꞌ bʌ i socoyob 
winicob xꞌixicob ti pejtelel pañimil, 
wʌꞌ tsaꞌ tiliyob jaꞌel. 7 Jini Jasón tsiꞌ 
pʌyʌyob ochel tiꞌ yotot. Ti pejtelelob 
woliꞌ contrajiñob i tꞌan César come 
miꞌ yʌlob an yambʌ rey, i cꞌabaꞌ 
Jesús, cheꞌob. Cheꞌ tsiꞌ jopꞌbeyob i 
mul. 8 Cheꞌ bʌ tsiꞌ yubiyob winicob 
xꞌixicob yicꞌot añoꞌ bʌ i yeꞌtel tsaꞌ 
cajiyob ti cabʌl tꞌan. 9 Cheꞌ bʌ tsiꞌ 
chꞌʌmʌyob multa tiꞌ cꞌʌb Jasón 
yicꞌot i piꞌʌlob, tsiꞌ coloyob.

Pablo yicꞌot Silas yaꞌ ti Berea
10

 Jini hermanojob tsiꞌ bʌcꞌ 
chocoyob majlel Pablo yicꞌot Silas 
ti acꞌʌlel cꞌʌlʌl ti Berea. Cheꞌ bʌ 
tsaꞌ cꞌotiyob yaꞌi, tsaꞌ ochiyob tiꞌ 
sinagoga judíojob. 11 Jini añoꞌ bʌ 
ti Berea ñumen weñob bajcheꞌ 
jini añoꞌ bʌ ti Tesalónica come ti 
jumpꞌejl jach i pusicꞌal tsiꞌ jacꞌʌyob 
jini tꞌan. Ti jujumpꞌejl qꞌuin tsiꞌ wen 
qꞌueleyob i Tsꞌijbujel Dios chaꞌan 
miꞌ ñaꞌtañob mi isujm chuqui tsaꞌ 
subentiyob. 12 Jini chaꞌan cabʌl 
judíojob tsiꞌ ñopoyob yicꞌot cabʌl 
griegojob, yicꞌot xꞌixicob tsaꞌ bʌ 
qꞌuejliyob ti ñuc. 13 Cheꞌ bʌ tsiꞌ 
ñaꞌtayob judíojob yaꞌ ti Tesalónica 
wolix i pujquel i tꞌan Dios yaꞌ 
ti Berea jaꞌel chaꞌan Pablo, yaꞌ 
tsaꞌ majliyob jaꞌel. Tsiꞌ ñijcayob 
winicob xꞌixicob tiꞌ contra. 14 Jini 
hermanojob tsiꞌ bʌcꞌ chocoyob 
majlel Pablo cꞌʌlʌl ti colem ñajb. 
Silas yicꞌot Timoteo tsaꞌ cʌleyob 
yaꞌ ti Berea. 15 Jini hermanojob 
tsiꞌ piꞌleyob majlel Pablo cꞌʌlʌl ti 
Atenas. Tsaꞌ chaꞌ juliyob i subeñob 

majlel Silas yicꞌot Timoteo ti ora 
baꞌan Pablo.

Pablo yaꞌ ti Atenas
16

 Cheꞌ bʌ tsiꞌ pijtayob yaꞌ ti 
Atenas wen chꞌijiyem i pusicꞌal 
Pablo, come tsiꞌ qꞌuele butꞌul jini 
tejclum ti diosteꞌ. 17 Jini chaꞌan 
yaꞌ ti sinagoga tsiꞌ pejcayob i bʌ 
Pablo yicꞌot judíojob yicꞌot gentilob 
tsaꞌ bʌ i chꞌujutesayob Dios. Ti 
jujumpꞌejl qꞌuin tsiꞌ pejcayob jini tsaꞌ 
bʌ ajniyob ti choñoñibʌl. 18 Yaꞌan 
epicúreojob yicꞌot estoicojob muꞌ bʌ 
i sʌclañob i sujmlel tac pañimil. Tsiꞌ 
pejcayob i bʌ yicꞌot Pablo. Lamital 
tsiꞌ yʌlʌyob: Toꞌol tꞌan jach miꞌ 
chaꞌlen, cheꞌob. Lamital tsiꞌ yʌlʌyob: 
Woliꞌ sub yambʌ dios yilal, cheꞌob. 
Come Pablo tsiꞌ subu Jesús tsaꞌ bʌ 
chaꞌ chꞌojyi baꞌan chʌmeñoꞌ bʌ. 
19

 Tsiꞌ chucuyob. Tsiꞌ pʌyʌyob tilel ti 
Areópago*. Tsiꞌ yʌlʌyob: Com cubin 
lojon jini tsijib cʌntesa muꞌ bʌ a sub. 
20

 Come jini woli bʌ a sub maxto 
ubibilic c chaꞌan lojon. Com c ñaꞌtan 
lojon i sujmlel jini tꞌan, cheꞌob. 
21

 (Come ti pejtelel jini chumuloꞌ 
bʌ ti Atenas yicꞌot jini tilemoꞌ bʌ ti 
yambʌ lum tsaꞌ jach i ñusayob qꞌuin 
ti tꞌan. Chuqui tac tsijib ubibil i 
chaꞌañob miꞌ chaꞌ subob.)
22

 Cheꞌ yaꞌ waꞌal Pablo ti ojlil 
Areópago, tsiꞌ yʌlʌ: Winicob wʌꞌ 
ti Atenas mij qꞌuel cabʌl laꞌ dios 
muꞌ bʌ laꞌ chꞌujutesan. 23 Come cheꞌ 
bʌ tsaꞌ ñumiyon baꞌ tsaj qꞌuele i 
yotlel tac diosob, tsac taja jumpꞌejl 
pulʌntib baꞌ tsꞌijbubil jini tꞌan: JINI 
DIOS MACH BɅ CɅMBILIC. Jini 
chaꞌan mi caj c tsictesʌbeñetla jini 
Dios mach bʌ cʌmbilic laꞌ chaꞌan 
muꞌ bʌ laꞌ chꞌujutesan.

24
 Jini Dios tsaꞌ bʌ i mele pañimil 

yicꞌot pejtelel i bʌl, jiñʌch i Yum 
Panchan yicꞌot Pañimil. Maꞌanic 
miꞌ chumtʌl ti templo tac melbil 
bʌ ti cꞌʌbʌl. 25 Dios maꞌanic miꞌ 
taj i coltʌntel ti winicob, come 
maꞌanic chuqui anto yom i chaꞌan. 
Miꞌ yʌqꞌueñonla laj cuxtʌlel yicꞌot 
la quiqꞌuilel yicꞌot pejtelel lac 
chubʌꞌan. 26 Loqꞌuem jach ti juntiquil 
winic Dios tsiꞌ laj mele winicob 
ti jujunchajp chaꞌan miꞌ pam 
chumtʌlob ti pejtelel pañimil. Tsiꞌ 
yʌqꞌueyob i yorajlel. Tsiꞌ melbeyob i 
cayajonlel i lumal. 27 Tsiꞌ meleyonla 
chaꞌan mi lac sajcan chaꞌan mi lac 
taj ti isujm cheꞌ mi lac ñop, come 
mach ñajtic an Dios ti lac tojlel ti 
jujuntiquilonla. 28 Come tilem ti 
Dios laj cuxtʌlel yicꞌot lac pꞌʌtʌlel 
ti xʌmbal. Tiꞌ pꞌʌtʌlel Dios añonla. 
Cheꞌ bajcheꞌ tsiꞌ yʌlʌyob jaꞌel jini 
stsꞌijbayajob laꞌ chaꞌan: “Come 
joñonla jaꞌel i pꞌolbalonla”, cheꞌob.

29
 I pꞌolbalonla. Jini chaꞌan mach 

yomic mi la cʌl lajalʌch Dios bajcheꞌ 
oro mi plata, mi xajlel muꞌ bʌ i 
melob winicob tiꞌ bajñel pusicꞌal 
i wenta i yejtal Dios. 30 Dios tsiꞌ 
ñusʌbeyob i sajtemal winicob ti 
yambʌ ora cheꞌ maꞌañobic i ñaꞌtʌbal. 
Wʌle miꞌ subeñob pejtelel winicob 
xꞌixicob baqui jach añob chaꞌan miꞌ 
cʌyob i mul. 31 Tsaꞌix i wʌn ñaꞌta jini 
qꞌuin cheꞌ mi caj i chaꞌlen meloñel ti 
toj. Tsaꞌix i waꞌchoco jini winic muꞌ 
bʌ caj i mel añoꞌ bʌ ti pañimil cheꞌ 
bajcheꞌ tsiꞌ tsictesʌbeyonla cheꞌ bʌ tsiꞌ 
teche chꞌojyel Jesús baꞌan chʌmeñoꞌ 
bʌ chaꞌan mi lac ñop. Cheꞌ tsiꞌ yʌlʌ 
Pablo.
32

 Cheꞌ bʌ tsiꞌ yubiyob miꞌ chaꞌ 
chꞌojyelob chʌmeñoꞌ bʌ, lamital 

tsiꞌ wajleyob. Yañoꞌ bʌ tsiꞌ yʌlʌyob: 
Ti yanto bʌ ora mi caj cubin lojon 
a tꞌan, cheꞌob. 33 Jini chaꞌan tsaꞌ 
loqꞌui majlel Pablo tiꞌ tojlelob. 
34

 Chaꞌtiquil uxtiquil tsiꞌ tsajcayob 
Pablo. Tsiꞌ ñopoyob Dionisio chꞌoyol 
bʌ ti Areópago, yicꞌot xꞌixic i cꞌabaꞌ 
Dámaris yicꞌot yañoꞌ bʌ.

Pablo yaꞌ ti Corinto

18  Ti yambʌ ora Pablo tsaꞌ 
loqꞌui majlel ti Atenas. Tsaꞌ 

cꞌoti ti Corinto. 2 Tsiꞌ taja judío i 
cꞌabaꞌ Aquila, chꞌoyol bʌ ti Ponto. 
Maxto anic cabʌl ora i loqꞌuel ti 
Italia yicꞌot Priscila i yijñam, come 
Claudio tsiꞌ yʌcꞌʌ mandar chaꞌan miꞌ 
loqꞌuelob pejtelel judíojob ti Roma. 
Tsaꞌ majli Pablo i cʌñob. 3 Chaꞌan 
lajalob i yeꞌtel, tsaꞌ chumle yicꞌotob. 
Temel tsiꞌ chaꞌleyob eꞌtel come 
xmel pisil bʌ ototob. 4 Pablo tsiꞌ 
chaꞌle tꞌan ti sinagoga ti jujumpꞌejl 
i qꞌuiñilel cꞌaj o. Tsiꞌ chaꞌle wersa 
chaꞌan miꞌ ñopob judíojob yicꞌot 
griegojob.

5
 Cheꞌ bʌ tsaꞌ cꞌotiyob Silas yicꞌot 

Timoteo, loqꞌuemoꞌ bʌ ti Macedonia, 
Pablo woliꞌ chaꞌlen wersa subtꞌan 
ti Corinto. Tsiꞌ chʌn sube judíojob 
Cristojʌch jini Jesús. 6 Jini judíojob 
tsiꞌ contrajiyob Pablo. Tsiꞌ pꞌajayob. 
Jini chaꞌan tsiꞌ tijca i pislel, tsiꞌ 
subeyob: Anix ti laꞌ bajñel wenta 
laꞌ cuxtʌlel. Mach c wentajetixla. 
Mux c majlel baꞌan gentilob, cheꞌen 
Pablo. 7 Tsaꞌ loqꞌui yaꞌi. Tsaꞌ ochi tiꞌ 
yotot juntiquil winic, i cꞌabaꞌ Tito 
Justo, tsaꞌ bʌ i bʌcꞌña Dios. An i 
yotot tiꞌ tꞌejl sinagoga. 8 Crispo, i 
yum sinagoga, tsiꞌ ñopo lac Yum 
yicꞌot pejtelel añoꞌ bʌ tiꞌ yotot. 
Cabʌl corintiojob cheꞌ bʌ tsiꞌ 

yubibeyob i tꞌan Pablo tsiꞌ ñopoyob. 
Tsiꞌ chꞌʌmʌyob jaꞌ.

9
 Lac Yum tsiꞌ sube Pablo ti 

acꞌʌlel: Mach a chaꞌlen bʌqꞌuen. 
Chʌn chaꞌlen tꞌan. Mach yomic maꞌ 
ñʌjchꞌel. 10 Come añon quicꞌotet. 
Maꞌanic majch mi mejlel i ticꞌlañet, 
come an cabʌl c chaꞌañoꞌ bʌ ti jini 
tejclum, cheꞌen. 11 Yaꞌi tsaꞌ jale ojlil i 
chaꞌpꞌejl jab. Tsiꞌ cʌntesayob tiꞌ tꞌan 
Dios.
12

 Cheꞌ woli ti yumʌl Galión 
yaꞌ ti Acaya, jini judíojob tsiꞌ tem 
chucuyob Pablo. Tsiꞌ pʌyʌyob majlel 
baꞌan melobʌjʌl. 13 Tsiꞌ yʌlʌyob: Jini 
winic miꞌ bajñel suben tejclumob 
bajcheꞌ yom miꞌ chꞌujutesañob Dios. 
Mach cheꞌic bajcheꞌ tsꞌijbubil ti 
mandar miꞌ subeñob, cheꞌob.
14

 Cheꞌ yomix cajel ti tꞌan Pablo, 
jini Galión tsiꞌ sube judíojob: Mi 
an i mul, mi an chuqui jontol tsiꞌ 
chaꞌle, wersa mic ñichꞌtʌbeñetla laꞌ 
tꞌan, judíojet bʌ la. 15 Pero woliyetla 
tiꞌ aꞌleya chaꞌan toꞌo tꞌan jach yicꞌot 
chaꞌan i cꞌabaꞌ tac winicob yicꞌot 
chaꞌan laꞌ mandar. Jini chaꞌan 
laꞌ wentajʌch jatetla. Joñon mach 
comic c chaꞌlen meloñel chaꞌan 
i tꞌan. Cheꞌ tsiꞌ yʌlʌ jini yumʌl. 
16

 Tsiꞌ chocoyob loqꞌuel ti melobʌjʌl. 
17

 Jini griegojob tsiꞌ chucuyob 
Sóstenes, i yum sinagoga. Tsiꞌ 
jatsꞌʌyob tiꞌ tojel melobʌjʌl. Galión 
maꞌanic chuqui tsiꞌ yʌlʌ.

Tsaꞌ chaꞌ sujti ti Antioquía Pablo
18

 Yaꞌ to tsaꞌ jale Pablo cabʌl qꞌuin. 
Ti wiꞌil tsiꞌ subeyob hermanojob 
adiós. Ti barco tsaꞌ majli ti Siria. 
Priscila yicꞌot Aquila tsiꞌ piꞌleyob 
majlel. Yaꞌ ti Cencrea, Pablo tsiꞌ 
laj locꞌsa i jol come tsiꞌ sube Dios 

chuqui mi caj i wersa mel. 19 Tsaꞌ 
cꞌoti ti Efeso baꞌ tsiꞌ cʌyʌ Priscila 
yicꞌot Aquila. I bajñel tsaꞌ ochi ti 
sinagoga Pablo. Tsiꞌ pejcayob i bʌ 
Pablo yicꞌot judíojob. 20 Cheꞌ bʌ tsiꞌ 
cꞌajtibeyob Pablo chaꞌan miꞌ jalijel 
yicꞌotob, maꞌanic tsiꞌ jacꞌbeyob. 
21

 Cheꞌ bʌ tsiꞌ cʌyʌyob i bʌ Pablo tsiꞌ 
yʌlʌ: Wersa mic majlel ti Jerusalén 
chaꞌan mic mel jini qꞌuin cheꞌ miꞌ 
cajel. Muꞌ to c chaꞌ tilel baꞌ añetla 
mi cheꞌ yom Dios, cheꞌen Pablo. Tsaꞌ 
loqꞌui ti Efeso ti barco.

22
 Cheꞌ bʌ tsaꞌ cꞌoti ti lum yaꞌ ti 

Cesarea, tsaꞌ letsi majlel i yʌqꞌueñob 
cortesía jini xñoptꞌañob muꞌ bʌ i 
tempañob i bʌ ti Jerusalén. Ti wiꞌil 
tsaꞌ jubi majlel ti Antioquía. 23 Cheꞌ 
bʌ tsaꞌ tsꞌitaꞌ jale yaꞌi tsaꞌ chaꞌ majli. 
Tsaꞌ ñumi ti pejtelel lum ti Galacia 
yicꞌot ti Frigia. Tsiꞌ xucꞌchoco 
pejtelel jini xcʌntꞌañob.

Apolos yaꞌ ti Efeso yicꞌot ti Corinto
24

 Tsaꞌ cꞌoti ti Efeso juntiquil 
judío, i cꞌabaꞌ Apolos, chꞌoyol bʌ 
ti Alejandría. Wen yujil tꞌan. Wen 
cʌñʌl i chaꞌan i Tsꞌijbujel Dios. 
25

 Cʌntesʌbilix Apolos tiꞌ bijlel 
lac Yum. Chꞌejl i pusicꞌal. Tsiꞌ 
chaꞌle tꞌan chaꞌan miꞌ ñopob lac 
Yum. Anquese jini jach cʌmbil i 
chaꞌan jini chꞌʌmjaꞌ tsaꞌ bʌ i yʌcꞌʌ 
Juan, tsiꞌ chaꞌle cʌntesa. 26 Chꞌejl 
i pusicꞌal tsaꞌ caji ti sub tꞌan ti 
sinagoga. Cheꞌ bʌ tsiꞌ yubiyob 
Priscila yicꞌot Aquila, tsiꞌ pʌyʌyob 
chaꞌan miꞌ tsictesʌbeñob i bijlel 
Dios ti toj. 27 Cheꞌ yomix majlel 
Apolos ti Acaya, jini hermanojob tsiꞌ 
coltayob ti majlel. Tsiꞌ tsꞌijbubeyob 
xcʌntꞌañob chaꞌan miꞌ pʌyob ochel. 
Tsaꞌ cꞌoti Apolos yaꞌi. Tsiꞌ wen 

colta jini tsaꞌ bʌ i ñopoyob chaꞌan 
tiꞌ yutslel i pusicꞌal Dios. 28 Tsiꞌ 
pʌsbeyob judíojob tiꞌ Tsꞌijbujel Dios 
Cristojʌch jini Jesús. Ti cabʌl i 
pꞌʌtʌlel tsiꞌ subu tiꞌ wutob winicob 
xꞌixicob. Maꞌanic tsaꞌ mejli i jacꞌob 
jini judíojob.

Pablo yaꞌ ti Efeso

19  Cheꞌ yaꞌto an Apolos ti 
Corinto, Pablo tsaꞌ ñumi 

baꞌan wits. Tsaꞌ cꞌoti ti Efeso. Tsiꞌ 
taja chaꞌtiquil uxtiquil xcʌntꞌañob 
yaꞌi. 2 Tsiꞌ cꞌajtibeyob: ¿Tsaꞌ ba 
aqꞌuentiyetla Chꞌujul bʌ Espíritu 
cheꞌ bʌ tsaꞌ laꞌ ñopo? cheꞌen.Tsiꞌ 
subeyob: Maxto anic tsa cubi lojon 
mi an Chꞌujul bʌ Espíritu, cheꞌob. 
3

 Pablo tsiꞌ subeyob: ¿Chuqui ti 
chꞌʌmjaꞌ tsaꞌ aqꞌuentiyetla? cheꞌen. 
Tsiꞌ subeyob: Jini tsaꞌ bʌ i yʌcꞌʌ 
Juan, cheꞌob. 4 Pablo tsiꞌ subeyob: 
Juan tsiꞌ yʌqꞌueyob chꞌʌmjaꞌ jini 
tsaꞌ bʌ i cʌyʌyob i mul. Tsiꞌ subeyob 
winicob xꞌixicob chaꞌan miꞌ ñopob 
jini tal bʌ tiꞌ pat, jiñʌch Jesús jini 
Cristo, cheꞌen. 5 Cheꞌ bʌ tsiꞌ yubiyob 
jini tꞌan, tsiꞌ chꞌʌmʌyob jaꞌ tiꞌ cꞌabaꞌ 
lac Yum Jesús. 6 Cheꞌ bʌ tsiꞌ yʌcꞌʌ i 
cꞌʌb Pablo tiꞌ jol winicob xꞌixicob, 
tsaꞌ ochi jini Chꞌujul bʌ Espíritu tiꞌ 
pusicꞌal. Tsaꞌ cajiyob ti yan tac bʌ 
tꞌan. Tsiꞌ chaꞌleyob altꞌan. 7 Añob 
cheꞌ bajcheꞌ lajchʌntiquil winicob ti 
pejtelel.

8
 Tsaꞌ ochi Pablo ti sinagoga. 

Chꞌejl i pusicꞌal, tsiꞌ chaꞌle tꞌan 
uxpꞌejl uw. Tsiꞌ pejcayob i bʌ. 
Tsiꞌ xicꞌbeyob chaꞌan miꞌ ñopob 
i sujmlel i yumʌntel Dios. 9 Tsaꞌ 
tsʌtsꞌa i pusicꞌal lamital winicob. 
Maꞌanic tsiꞌ ñopoyob. Tsiꞌ pꞌajayob i 
bijlel Dios tiꞌ tojlel winicob xꞌixicob. 

Jini chaꞌan Pablo tsaꞌ loqꞌui yaꞌ baꞌ 
añob. Tsiꞌ pʌyʌ majlel xcʌntꞌañob 
jaꞌel. Tsiꞌ cʌntesayob ti jujumpꞌejl 
qꞌuin ti escuela i chaꞌan Tiranno. 
10

 Tsiꞌ chaꞌle cʌntesa chaꞌpꞌejl jab. 
Jini chaꞌan tsiꞌ yubibeyob i tꞌan lac 
Yum Jesús pejtelel jini chumuloꞌ bʌ 
ti Asia, judíojob yicꞌot griegojob.
11

 Dios tsiꞌ cꞌʌmbe i cꞌʌb Pablo 
chaꞌan miꞌ pʌs wen ñuc tac bʌ i 
melbal. 12 Jini chaꞌan tsiꞌ chꞌʌmʌyob 
majlel baꞌan xcꞌamʌjelob jini 
pañuelo tac yicꞌot welñʌcꞌʌl tac tsaꞌ 
bʌ i tʌlʌ Pablo. Tsaꞌ lajmi i chʌmel 
xcꞌamʌjelob. Tsaꞌ loqꞌuiyob i xibʌjlel. 
13

 Jini xʌn pañimil bʌ judíojob tsaꞌ 
bʌ i chaꞌleyob wujt tsiꞌ lon ñopo 
i cꞌʌmben i cꞌabaꞌ lac Yum Jesús 
chaꞌan miꞌ chocob loqꞌuel xibajob. 
Tsiꞌ yʌlʌyob: Mic subeñet loqꞌuel tiꞌ 
cꞌabaꞌ jini Jesús muꞌ bʌ i sub Pablo, 
cheꞌob. 14 Cheꞌ lajal tsiꞌ meleyob 
wuctiquil winicob, i yalobilob 
juntiquil judío, i cꞌabaꞌ Esceva. I 
yum motomajob jini Esceva. 15 I 
xibʌjlel jini winic tsiꞌ jacꞌbeyob: Mij 
cʌn Jesús. Mij cʌn Pablo jaꞌel. Pero 
jatetla, ¿majquiyetla? cheꞌen. 16 Jini 
winic am bʌ i xibʌjlel tsaꞌ tijpꞌi i 
chuc jini xwujtob. Tsiꞌ ñolchꞌiyob ti 
pejtelob. Tsaꞌ mʌjli i chaꞌan jini am 
bʌ i xibʌjlel. Tsaꞌ putsꞌiyob loqꞌuel ti 
otot, pitsꞌilobix, lojwemobix.
17

 Tsaꞌ caji i yubiñob pejtelel 
judíojob yicꞌot griegojob chumuloꞌ 
bʌ ti Efeso. Ti pejtelob tsiꞌ chaꞌleyob 
bʌqꞌuen. Tsaꞌ ñuqꞌuesʌnti i cꞌabaꞌ 
lac Yum Jesús. 18 Cabʌl tsaꞌ bʌ i 
ñopoyob tsaꞌ tili i subob i mul. 
Tsiꞌ bajñel tsictesayob i bʌ chaꞌan 
chuqui tac tsiꞌ chaꞌleyob. 19 Cabʌl 
tsaꞌ bʌ i chaꞌleyob wujt tsiꞌ 
tempayob i jun. Tsiꞌ puluyob tiꞌ wut 

winicob xꞌixicob. Tsiꞌ tsicbeyob i 
tojol, lujumpꞌejl i yuxcꞌal mil sʌsʌc 
taqꞌuin. 20 Jini chaꞌan cabʌl tsaꞌ 
ñojpi i tꞌan Dios. Tsaꞌ wen tsictiyi i 
pꞌʌtʌlel.
21

 Cheꞌ bʌ tsaꞌ ujti pejtelel jini, 
Pablo tsiꞌ ñaꞌta ti Espíritu yom 
ñumel ti Macedonia yicꞌot ti Acaya 
chaꞌan miꞌ majlel ti Jerusalén. Tsiꞌ 
yʌlʌ: Wersa yom mic majlel ti Roma 
jaꞌel cheꞌ bʌ ñumeñonix ti Jerusalén, 
cheꞌen. 22 Jini chaꞌan tsiꞌ choco 
majlel ti Macedonia chaꞌtiquil tsaꞌ 
bʌ i coltayob tiꞌ yeꞌtel, jiñobʌch 
Timoteo yicꞌot Erasto. I bajñel tsaꞌ 
jale tsꞌita yaꞌ ti Asia.

Tsiꞌ chaꞌleyob cabʌl tꞌan yaꞌ ti Efeso
23

 Jini efesojob tsaꞌ cajiyob ti cabʌl 
tꞌan chaꞌan i bijlel Dios. 24 Come 
an juntiquil xten plata, i cꞌabaꞌ 
Demetrio, tsaꞌ bʌ i melbe ti sʌsʌc 
taqꞌuin i yotot tac jini dios i cꞌabaꞌ 
Diana. Cabʌl tsiꞌ chaꞌleyob ganar i 
yaj eꞌtelob. 25 Demetrio tsiꞌ tempa 
jini xꞌeꞌtelob yicꞌot yañoꞌ bʌ lajal 
bʌ i yeꞌtel. Tsiꞌ subeyob: Winicob, 
laꞌ wujil cabʌl mi lac chaꞌlen 
ganar chaꞌan la queꞌtel. 26 Laꞌ wujil 
chuqui woliꞌ mel Pablo, come tsaꞌix 
laꞌ qꞌuele. Tsaꞌix laꞌ wubibe i tꞌan. 
Tsaꞌix i xicꞌbeyob cabʌl winicob 
xꞌixicob chaꞌan miꞌ cʌyob Diana, 
mach wʌꞌic jach ti Efeso, pero colel 
i ñumel ti pejtelel Asia jaꞌel. Miꞌ 
yʌl mach diosic jini melbil tac bʌ 
ti cꞌʌbʌl. 27 Jini chaꞌan bʌbʌqꞌuen 
miꞌ jilel la queꞌtel yicꞌot i yotlel 
jini xꞌixic dios, Diana, jini ñuc bʌ. 
Bʌbʌqꞌuen miꞌ jisʌntel i ñuclel jini 
dios muꞌ bʌ i chꞌujutesañob pejtelel 
añoꞌ bʌ ti Asia yicꞌot ti pejtelel 
pañimil, cheꞌen.

28
 Cheꞌ bʌ tsaꞌix i yubiyob jini tꞌan 

cabʌl tsaꞌ michꞌayob. Tsiꞌ chaꞌleyob 
cꞌam bʌ tꞌan. Tsiꞌ yʌlʌyob: ¡Ñuc 
lac dios Diana wʌꞌ ti Efeso! cheꞌob. 
29

 Wen juꞌucñayob ti pejtelel tejclum. 
Ti ajñel tsiꞌ tempayob i bʌ ti parque, 
chuculobix i chaꞌan Gayo yicꞌot 
Aristarco chꞌoyoloꞌ bʌ ti Macedonia, 
i piꞌʌlob Pablo ti xʌmbal. 30 Pablo 
yom ochel baꞌ añob pero 
jini xcʌntꞌañob tsiꞌ tiqꞌuiyob. 
31

 Chaꞌtiquil uxtiquil winicob añoꞌ 
bʌ i yeꞌtel ti Asia, i cʌñʌyoꞌ bʌ 
Pablo, tsiꞌ chocbeyob majlel winicob 
chaꞌan miꞌ subeñob ti wocol tꞌan 
mach yomic miꞌ yochel ti parque. 
32

 Jelchojc jax i tꞌan jini tempʌbiloꞌ 
bʌ ti parque. Juꞌucꞌñayob jax ti tꞌan. 
Cabʌlob mach yujilobic chucoch 
tsiꞌ tempayob i bʌ. 33 Jini judíojob 
tsiꞌ pʌyʌyob loqꞌuel Alejandro baꞌ 
pꞌululob winicob xꞌixicob chaꞌan miꞌ 
pejcañob. Alejandro tsiꞌ pʌsbeyob 
i cꞌʌb chaꞌan miꞌ ñʌjchꞌelob, come 
yom i yʌqꞌueñob i chꞌʌmben isujm. 
34

 Cheꞌ yujilobix judíojʌch jini 
Alejandro, chaꞌpꞌejl ora tsiꞌ chʌn 
chaꞌleyob cꞌam bʌ tꞌan ti pejtelelob. 
Cꞌam tsiꞌ yʌlʌyob: ¡Ñuc lac dios 
Diana wʌꞌ ti Efeso! cheꞌob.

35
 Jini stsꞌijbaya chaꞌan tejclum 

tsiꞌ ñʌchꞌtesayob. Tsiꞌ subeyob: 
Winicob, ¿baqui an juntiquil winic 
mach bʌ yujilic mi ti pejtelel lac 
tejclum Efeso miꞌ cʌntʌbentel i 
yotlel jini xꞌixic dios Diana yicꞌot i 
yejtal tsaꞌ bʌ i choco jubel Júpiter? 
36

 Actan, cheꞌ jini, maꞌanic majch 
mi mejlel i contrajin jini tꞌan. Jini 
chaꞌan yom mi laꞌ ñʌjchꞌel. Yom mi 
laꞌ chꞌʌmben isujm chuqui yom mi 
laꞌ mel. 37 Come jini winicob tsaꞌ bʌ 
laꞌ pʌyʌ tilel maꞌanic miꞌ xujchꞌiñob 

jini templo. Maꞌanic miꞌ pꞌajob laꞌ 
dios. 38 Laꞌ tilicob Demetrio yicꞌot 
i piꞌʌlob ti eꞌtel mi an chuqui yom 
i yʌlob tiꞌ contra juntiquil winic. 
An melobʌjʌl, an xmeloñelob. Laꞌ i 
melob i bʌ chaꞌan i mul. 39 Mi anto 
chuqui woli laꞌ ñaꞌtan, jini añoꞌ bʌ 
i yeꞌtel mi mejlel i yubiñob cheꞌ miꞌ 
tempañob i bʌ. 40 Come bʌbʌqꞌuen 
miꞌ caj ti sujbel lac mul chaꞌan jini 
leto tsaꞌ bʌ ujti sajmʌl. Maꞌanic mi 
mejlel lac sub chucoch tsaꞌ tejchi 
jini juꞌucña bʌ tꞌan, cheꞌen. 41 Cheꞌ 
bʌ tsaꞌ ujti ti tꞌan, tsiꞌ subeyob sujtel 
jini tempʌbiloꞌ bʌ.

Tsaꞌ majli Pablo ti 
Macedonia yicꞌot Grecia

20  Cheꞌ bʌ tsaꞌix lajmi jini 
juꞌucña bʌ tꞌan, Pablo tsiꞌ 

pʌyʌ tilel xcʌntꞌañob. Tsiꞌ xicꞌbeyob 
ti jini wen tꞌan. Tsiꞌ lajlaj jatsꞌbeyob 
i pat. Tsiꞌ subeyob i bʌ adiós. Pablo 
tsaꞌ loqꞌui chaꞌan miꞌ majlel ti 
Macedonia. 2 Cheꞌ bʌ woliꞌ ñumel 
majlel tiꞌ bijlel Grecia tsiꞌ wen 
xicꞌbeyob ti jini wen tꞌan. Tsaꞌ cꞌoti 
ti Grecia. 3 Yaꞌi tsaꞌ jale uxpꞌejl uw. 
Cheꞌ bʌ yomix majlel ti Siria ti 
barco, woliꞌ chijtañob judíojob. Tsaꞌ 
caji i ñaꞌtan utsꞌat miꞌ chaꞌ ñumel 
ti Macedonia. 4 Tsiꞌ piꞌleyob majlel 
cꞌʌlʌl ti Asia jini Sópater chꞌoyol 
bʌ ti Berea, yicꞌot Aristarco yicꞌot 
Segundo chꞌoyol bʌ ti Tesalónica, 
yicꞌot Gayo chꞌoyol bʌ ti Derbe, 
yicꞌot Timoteo, yicꞌot Tíquico, yicꞌot 
Trófimo chꞌoyoloꞌ bʌ ti Asia. 5 Jiñob 
tsaꞌ ñaxan majliyob i pijtañon 
lojon ti Troas. 6 Cheꞌ bʌ tsaꞌ ñumi i 
qꞌuiñilel caxlan waj mach bʌ anic 
i levadurajlel, tsaꞌ ochiyon lojon ti 
barco yaꞌ ti Filipos. Joꞌpꞌejl qꞌuin 

tsac xʌñʌ lojon majlel. Yaꞌ ti Troas 
tsac chaꞌ taja lojon c bʌ. Yaꞌi tsaꞌ 
jaleyon lojon wucpꞌejl qꞌuin.

Pablo tsiꞌ julaꞌtayob yaꞌ ti Troas
7

 Ti ñaxan bʌ qꞌuin ti semana cheꞌ 
bʌ tsiꞌ tempayob i bʌ xcʌntꞌañob 
chaꞌan miꞌ xetꞌob waj, Pablo tsiꞌ 
cʌntesayob. Come yomix majlel 
ti yijcꞌʌlal, tsaꞌ jale ti tꞌan cꞌʌlʌl ti 
ojlil acꞌʌlel. 8 Yaꞌan cabʌl lámpara tiꞌ 
mal otot ti chaꞌ lajmlel otot baꞌ tsiꞌ 
tempayob i bʌ. 9 Juntiquil chꞌiton, i 
cꞌabaꞌ Eutico, buchul ti qꞌueloñibʌl, 
woli ti wen wʌyel. Tsaꞌ ñucle ti 
wʌyel come jal woli ti cʌntesa 
Pablo. Tsaꞌ yajli ti lum. Chʌmenix 
tsiꞌ lotoyob. 10 Pablo tsaꞌ jubi majlel. 
Tsaꞌ bʌcꞌ cꞌoti i mecꞌ. Tsiꞌ yʌlʌ: Mach 
laꞌ mel laꞌ pusicꞌal. Cuxul to, cheꞌen. 
11

 Cheꞌ bʌ tsaꞌix chaꞌ letsi Pablo, tsiꞌ 
xetꞌeyob waj, tsiꞌ cꞌuxuyob. Jalto 
tsiꞌ chaꞌle tꞌan cꞌʌlʌl tsaꞌ sʌcꞌa. 
Tsaꞌ majli. 12 Cuxul tsiꞌ pʌyʌyob 
majlel jini chꞌiton. Jini chaꞌan tsaꞌ 
ñuqꞌuesʌbentiyob i pusicꞌal jini 
hermanojob.

Pablo tsiꞌ pejca ancianojob 
loqꞌuemoꞌ bʌ ti Efeso ti Mileto

13
 Tsaꞌ ochiyon lojon ti barco. Tsaꞌ 

majliyon lojon ti Asón baꞌ com 
lojon c pʌy ochel Pablo, cheꞌ bajcheꞌ 
tsiꞌ subeyon lojon. Come tiꞌ yoc 
tsaꞌ majli cheꞌ bajcheꞌ tsiꞌ ñaꞌta. 
14

 Cheꞌ bʌ tsiꞌ tajayon lojon ti Asón, 
tsac pʌyʌ lojon ochel ti barco. Tsaꞌ 
cꞌotiyon lojon ti Mitilene. 15 Tsaꞌ chaꞌ 
majliyon lojon ti barco. Ti yijcꞌʌlal 
tsaꞌ cꞌotiyon lojon tiꞌ tojel Quío. Tiꞌ 
chaꞌpꞌejlel qꞌuin tsaꞌ cꞌotiyon lojon 
ti Samos. Tsac ñusa lojon acꞌʌlel 
ti Trogilio. Tiꞌ yuxpꞌejlel qꞌuin tsaꞌ 

cꞌotiyon lojon ti Mileto. 16 Pablo 
mach yomic majlel ti Efeso, come 
mach yomic jalijel yaꞌ ti Asia. 
Woliꞌ seꞌñun i bʌ, come yom cꞌotel 
ti Jerusalén chaꞌan i qꞌuiñilel 
Pentecostés mi mucꞌʌch i mejlel.
17

 Cheꞌ anto ti Mileto, Pablo tsiꞌ 
choco majlel winicob ti Efeso. Tsiꞌ 
pʌyʌ tilel jini ancianojob añoꞌ bʌ 
i yeꞌtel tiꞌ tojlel xñoptꞌañob yaꞌ ti 
Efeso. 18 Cheꞌ bʌ tsaꞌ cꞌotiyob, Pablo 
tsiꞌ subeyob: Laꞌ wujil bajcheꞌ añon 
laꞌ wicꞌot ti pejtelel ora cꞌʌlʌl ti 
ñaxan bʌ qꞌuin cheꞌ bʌ tsaꞌ ochiyon 
ti Asia. 19 Tsac mele c bʌ ti pecꞌ cheꞌ 
bʌ tsac melbe i yeꞌtel lac Yum. Tsiꞌ 
tajayon cabʌl wocol. Tsac chaꞌle 
uqꞌuel chaꞌan judíojob tsaꞌ bʌ i 
chijtayoñob. 20 Maꞌanic tsac bʌcꞌña 
c subeñetla jini am bʌ i cꞌʌjñibal 
laꞌ chaꞌan. Tsaj cʌntesayetla tiꞌ wut 
winicob xꞌixicob yicꞌot ti jujumpꞌejl 
laꞌ wotot. 21 Tsaꞌix c subeyob 
judíojob yicꞌot gentilob chaꞌan miꞌ 
cʌyob i mul chaꞌan miꞌ ñopob Dios. 
Tsac subeyob chaꞌan miꞌ ñopob lac 
Yum Jesucristo.

22
 Awilan, samiyonix ti Jerusalén 

come pʌybilonix majlel chaꞌan jini 
Espíritu. Mach cujilic chuqui mi 
caj c tumbentel yaꞌi. 23 Pero jini 
Chꞌujul bʌ Espíritu miꞌ subeñon ti 
jujumpꞌejl tejclum, mi caj i tajon 
wocol. Mi caj cochel ti mʌjquibʌl. 
24

 Maꞌanic mij qꞌuel j cuxtʌlel 
ti ñuc. Anquese mi cʌjqꞌuel ti 
chʌmel, tijicña c pusicꞌal mi utsꞌat 
mic tsꞌʌctesan queꞌtel tsaꞌ bʌ 
aqꞌuentiyon ti lac Yum Jesús chaꞌan 
mic sub jini wen tꞌan chaꞌan i 
yutslel i pusicꞌal Dios.

25
 Awilan, tsaꞌix c subu i yumʌntel 

Dios ti laꞌ tojlel. Wʌle cujil maꞌanix 

mi caj laꞌ chʌn qꞌuel c wut. 26 Jini 
chaꞌan mic subeñetla ti jini jach 
bʌ ora, mach chʌn c wentajix laꞌ 
cuxtʌlel ti laꞌ pejtelel. 27 Maꞌanic 
tsac chaꞌle bʌqꞌuen, pero tsꞌʌcʌl 
tsac subeyetla i tꞌan Dios. 28 Chʌcʌ 
qꞌuele laꞌ bʌ cheꞌ jini. Cʌntanla 
pejtelel jini tiñʌmeꞌ, come jini 
Chꞌujul bʌ Espíritu tsiꞌ yʌqꞌueyetla 
laꞌ weꞌtel ti xcʌntaya chaꞌan 
mi laꞌ weꞌsan jini xñoptꞌañob i 
chaꞌañoꞌ bʌ Dios tsaꞌ bʌ i mʌñʌ 
tiꞌ bajñel chꞌichꞌel. 29 Come cujil 
cheꞌ majlemonix mi caj i yochelob 
ti laꞌ tojlel jontol bʌ bʌteꞌel tsꞌiꞌ. 
Maꞌanic mi caj i pꞌuntan tiñʌmeꞌ. 
30

 Mi caj i waꞌtʌlob winicob ti laꞌ 
tojlel muꞌ bʌ i yʌlob sojquem bʌ 
tꞌan chaꞌan miꞌ pʌyob xcʌntꞌañob 
chaꞌan miꞌ tsajcañob. 31 Yom yʌxʌl 
laꞌ wo cheꞌ jini. Ñaꞌtanla, uxpꞌejl 
jab maꞌanic tsaj cʌyʌ c xicꞌbeñetla 
ti jujuntiquiletla ti qꞌuiñil yicꞌot ti 
acꞌʌlel. Tsac chaꞌle uqꞌuel.
32

 Wʌle, hermanojob, mi cʌqꞌuetla 
tiꞌ cꞌʌb Dios yicꞌot tiꞌ wenta jini tꞌan 
muꞌ bʌ i tsictesan i yutslel i pusicꞌal. 
An i pꞌʌtʌlel jini tꞌan chaꞌan miꞌ 
xucꞌchocon laꞌ pusicꞌal, chaꞌan mi 
laꞌ wʌqꞌuentel chuqui tac laꞌ tem 
chaꞌan jach laꞌ wicꞌot pejtelel jini 
sʌqꞌuesʌbiloꞌ bʌ. 33 Maꞌanic tsac 
mulʌbeyetla chuqui an laꞌ chaꞌan, 
mi plata, mi oro, mi pisil. 34 Laꞌ 
wujil, tsac chaꞌle eꞌtel tij cꞌʌb chaꞌan 
i bʌl c ñʌcꞌ. Tsac weꞌsa c piꞌʌlob jaꞌel 
añoꞌ bʌ quicꞌot. 35 Ti pejtelel tsaꞌ bʌ 
c mele tsac pʌsbeyetla bajcheꞌ yom 
mi lac chaꞌlen eꞌtel chaꞌan mi laj 
coltan jini mach bʌ pꞌʌtʌlobic. Yom 
mi laꞌ ñaꞌtan i tꞌan lac Yum Jesús 
tsaꞌ bʌ i yʌlʌ: “Ñumen tijicña jini 
muꞌ bʌ i yʌcꞌ majtañʌl bajcheꞌ jini 

muꞌ bʌ i chꞌʌm i majtan”. Cheꞌ tsiꞌ 
yʌlʌ Pablo.

36
 Cheꞌ bʌ tsaꞌ ujti ti jini tꞌan 

tsaꞌ ñocle. Pablo tsiꞌ como pejca 
Dios yicꞌotob. 37 Ti pejtelelob 
tsiꞌ chaꞌleyob cabʌl uqꞌuel. Tsiꞌ 
meqꞌueyob Pablo. Tsiꞌ tsꞌujtsꞌuyob. 
38

 Wen chꞌijiyem tsiꞌ yubiyob chaꞌan 
tsiꞌ subeyob maꞌanix mi caj i chʌn 
qꞌuelbeñob i wut. Tsiꞌ piꞌleyob 
majlel cꞌʌlʌl ti barco.

Tsaꞌ majli ti Jerusalén Pablo

21  Cheꞌ bʌ tsaj cʌyʌyob lojon 
tsaꞌ ochiyon lojon ti barco. 

Toj tsaꞌ majliyon lojon ti Cos, ti 
yijcꞌʌlal cꞌʌlʌl ti Rodas, ti wiꞌil 
cꞌʌlʌl ti Pátara. 2 Yaꞌ tsac taja lojon 
barco woli bʌ i majlel ti Fenicia. 
Tsaꞌ ochiyon lojon. Tsaꞌ majliyon 
lojon. 3 Cheꞌ bʌ tsaj qꞌuele lojon 
Chipre, tsaj cʌyʌ lojon tic tsꞌej. Tsaꞌ 
ñumiyon lojon majlel cꞌʌlʌl ti Siria. 
Tsaꞌ cꞌotiyon lojon ti Tiro, come yaꞌ 
yom i cʌy i cuch jini barco. 4 Cheꞌ 
bʌ tsac taja lojon xcʌntꞌañob tsaꞌ 
jaleyon lojon yaꞌi wucpꞌejl qꞌuin. Tsiꞌ 
subeyob Pablo ti jini Espíritu mach 
yomic miꞌ letsel majlel ti Jerusalén. 
5

 Cheꞌ ñumenix jumpꞌejl semana 
tsaꞌ majliyon lojon. Ti pejtelelob tsiꞌ 
piꞌleyon lojon majlel yicꞌot xꞌixicob 
yicꞌot i yalobilob, cꞌʌlʌl cheꞌ bʌ tsaꞌ 
loqꞌuiyon lojon ti tejclum. Yaꞌ tiꞌ tiꞌ 
jaꞌ tsaꞌ cajiyon lojon ti ñoctʌl, tsac 
pejca lojon Dios. 6 Cheꞌ bʌ tsaꞌix j 
cʌyʌ lojon c bʌ, tsaꞌ ochiyon lojon ti 
barco. Jini xcʌntꞌañob tsaꞌ sujtiyob 
tiꞌ yotot.
7

 Cheꞌ loqꞌuemonix lojon ti Tiro 
ti barco, tsaꞌ cꞌotiyon lojon ti 
Tolemaida. Yaꞌi tsa cʌqꞌue lojon 
cortesía hermanojob. Tsaꞌ jaleyon 

lojon jumpꞌejl qꞌuin yicꞌotob. 8 Ti 
yijcꞌʌlal cheꞌ bʌ tsaꞌ majliyon lojon, 
tsaꞌ cꞌotiyon lojon ti Cesarea. Yaꞌ tsaꞌ 
ochiyon lojon tiꞌ yotot Felipe, jini 
subtꞌan, jini tsaꞌ bʌ aqꞌuenti i yeꞌtel 
yicꞌot jini wʌctiquil. Tsaꞌ jijliyon 
lojon quicꞌot. 9 An chʌntiquil i 
yixicꞌal mach bʌ anic i ñoxiꞌal. Tsiꞌ 
chaꞌleyob altꞌan.
10

 Cheꞌ bʌ tsaꞌ jaleyon lojon yaꞌi 
chaꞌpꞌejl uxpꞌejl qꞌuin, tsaꞌ jubi 
tilel juntiquil xꞌaltꞌan loqꞌuem bʌ ti 
Judea, i cꞌabaꞌ Agabo. 11 Cheꞌ bʌ tsaꞌ 
cꞌoti baꞌ añon lojon, tsiꞌ chꞌʌmbe i 
cajchiñʌcꞌ Pablo. Tsiꞌ bajñel cʌchʌ 
i yoc i cꞌʌb. Tsiꞌ subu: Jini Chꞌujul 
bʌ Espíritu miꞌ yʌl: “Cheꞌi mi caj i 
cʌchob i yum jini cajchiñʌcꞌʌl jini 
judíojob añoꞌ bʌ ti Jerusalén. Mi 
caj i yʌcꞌob tiꞌ cꞌʌb gentilob”. Cheꞌ 
miꞌ yʌl Chꞌujul bʌ Espíritu, cheꞌen 
Agabo.

12
 Cheꞌ bʌ tsaꞌix cubi lojon jini 

tꞌan, joñon lojon quicꞌot jini yaꞌ 
bʌ añob tsac sube lojon Pablo 
ti wocol tꞌan chaꞌan maꞌanic miꞌ 
letsel majlel ti Jerusalén. 13 Pablo 
tsiꞌ subeyon lojon: ¿Chucoch mi 
laꞌ chaꞌlen uqꞌuel? ¿Chucoch mi laꞌ 
wʌqꞌueñon i chꞌijiyemlel c pusicꞌal? 
Joñon chajpʌbilon, mach cojic jach 
chaꞌan mij cʌjchel, pero chaꞌan mic 
chʌmel jaꞌel ti Jerusalén chaꞌan tiꞌ 
cꞌabaꞌ lac Yum Jesús, cheꞌen. 14 Cheꞌ 
bʌ maꞌanic tsiꞌ jacꞌbeyon lojon c 
tꞌan, tsaj cʌyʌ lojon c suben. Tsac 
sube lojon: Laꞌ mejlic chuqui yom 
lac Yum, choꞌon lojon. 15 Ti wiꞌil 
tsac chajpa lojon c chubʌꞌan. Tsaꞌ 
letsiyon lojon majlel ti Jerusalén. 
16

 Chaꞌtiquil uxtiquil xcʌntꞌañob 
chꞌoyoloꞌ bʌ ti Cesarea tsiꞌ piꞌleyon 
lojon majlel. Tsiꞌ pʌyʌyon lojon 

majlel tiꞌ yotot juntiquil xcʌntꞌan i 
cꞌabaꞌ Mnasón, chꞌoyol bʌ ti Chipre. 
Jini Mnasón wajalix tsiꞌ ñopo. Yaꞌ 
tsaꞌ jijliyon lojon quicꞌot.

Pablo tsiꞌ julata Jacobo
17

 Cheꞌ bʌ tsaꞌ cꞌotiyon lojon ti 
Jerusalén, tijicñayob i pusicꞌal 
jini hermanojob, tsiꞌ pʌyʌyon 
lojon ochel. 18 Ti yijcꞌʌlal tsaꞌ ochi 
Pablo quicꞌot lojon baꞌan Jacobo. 
Tsiꞌ tempayob i bʌ pejtelel jini 
ancianojob. 19 Cheꞌ bʌ tsiꞌ yʌqꞌueyob 
i bʌ cortesía, Pablo quepecña tsaꞌ 
caji i subeñob pejtelel chuqui tac tsiꞌ 
chaꞌle Dios tiꞌ tojlel gentilob yaꞌ baꞌ 
tsiꞌ chaꞌle subtꞌan.
20

 Cheꞌ bʌ tsiꞌ yubiyob, tsiꞌ 
subuyob i ñuclel Dios. Jini 
ancianojob tsiꞌ subeyob Pablo: 
Hermano, tsaꞌix a wubi jaypꞌejl mil 
judíojob tsiꞌ ñopoyob. Ti pejtelelob 
wen bʌxob chaꞌan jini mandar. 
21

 Tsaꞌix lon subentiyob jini wʌꞌ bʌ 
añob, wolaꞌ cʌntesan judíojob yaꞌ 
tiꞌ tojlel gentilob chaꞌan miꞌ cʌyob 
i mandar Moisés. Wolaꞌ sub mach 
yomic miꞌ tsepbeñob i pʌchʌlel 
i yalobilob, yicꞌot mach yomic 
miꞌ chaꞌleñob cheꞌ bajcheꞌ i tilel 
judíojob. 22 Jini chaꞌan, ¿chuqui 
yom mi lac chaꞌlen? Mi caj i 
yubiñob tsaꞌix tiliyet. Isujm, mi 
caj i tempañob i bʌ cabʌl winicob 
xꞌixicob. 23 Jini chaꞌan, mele chuqui 
mic subeñet lojon. Wʌꞌ añob 
chʌntiquil winicob tsaꞌ bʌ i subeyob 
Dios chuqui mi caj i wersa melob. 
24

 Pʌyʌyob majlel. Sʌqꞌuesan a bʌ 
yicꞌotob. Tojbeñob chuqui yom 
chaꞌan miꞌ setꞌbentelob i jol. Cheꞌi 
mi caj i ñaꞌtañob ti pejtelelob mach 
isujmic jini tsaꞌ bʌ subentiyob, 

come mach cheꞌic wolaꞌ mel. Mi caj 
i ñaꞌtañob jatet jaꞌel wolix a jacꞌ jini 
mandar. 25 Jixcu jini gentilob tsaꞌ 
bʌ i ñopoyob, tsaꞌix c tsꞌijbubeyob 
lojon chuqui tsac ñaꞌta lojon. Tsac 
subeyob lojon chaꞌan miꞌ cʌyob 
i cꞌux jini tsʌnsʌbil bʌ i majtan 
diosteꞌ yicꞌot i chꞌichꞌel yicꞌot milbil 
tac bʌ. Tsac sube lojon chaꞌan 
maꞌanic miꞌ chaꞌleñob tsꞌiꞌlel. Cheꞌ 
tsiꞌ subeyob Pablo jini ancianojob. 
26

 Pablo tsiꞌ pʌyʌyob jini winicob. Ti 
yijcꞌʌlal tsiꞌ sʌqꞌuesa i bʌ yicꞌotob. 
Tsaꞌ ochi ti Templo chaꞌan miꞌ 
subeñob baqui bʌ qꞌuin mi caj i 
yujtel i sʌqꞌuesañob i bʌ, yicꞌot 
baqui bʌ qꞌuin mi caj i yʌqꞌuentel 
i majtan Dios am bʌ tiꞌ wenta ti 
jujuntiquil.

Tsiꞌ chucuyob Pablo ti Templo
27

 Cheꞌ yomix tsꞌʌctiyel jini 
wucpꞌejl qꞌuin, chaꞌtiquil uxtiquil 
judíojob chꞌoyoloꞌ bʌ ti Asia tsiꞌ 
qꞌueleyob Pablo ti Templo. Tsiꞌ 
ñijcayob winicob chaꞌan miꞌ chucob 
Pablo. 28 Jini winicob cꞌam tsiꞌ 
yʌlʌyob: Winicob israelob laꞌla ti 
coltaya. Umbaꞌan jini winic muꞌ 
bʌ i chaꞌlen cʌntesa tiꞌ contra i 
chaꞌañoꞌ bʌ Dios yicꞌot tiꞌ contra jini 
mandar yicꞌot tiꞌ contra jini Templo. 
Cheꞌʌch woliꞌ pam cʌntesan winicob 
xꞌixicob. Mach cojic jach jini, pero 
tsaꞌix i pʌyʌ ochel griegojob jaꞌel 
tiꞌ mal Templo. Tsaꞌix i bibesa jini 
Chꞌujul bʌ Ajñibʌl, cheꞌob. 29 Come 
tsiꞌ lon ñaꞌtayob tsaꞌix i pʌyʌ ochel tiꞌ 
mal Templo juntiquil winic chꞌoyol 
bʌ ti Efeso, i cꞌabaꞌ Trófimo, come 
anix ora tsiꞌ qꞌueleyob yicꞌot Pablo.
30

 Jini chaꞌan tsaꞌ tejchiyob ti 
aꞌleya pejtelel winicob añoꞌ bʌ ti 

jini tejclum. Ti ajñel tsiꞌ tempayob 
i bʌ. Tsiꞌ chucuyob Pablo. Tsiꞌ 
tujcꞌayob loqꞌuel ti Templo. Ti ora 
tsaꞌ ñujpꞌi i tiꞌ Templo. 31 Cheꞌ bʌ 
woliꞌ ñopob i tsʌnsan Pablo, tsaꞌ 
subenti jini am bʌ ñuc bʌ i yeꞌtel tiꞌ 
tojlel jumpꞌejl mil soldadojob chaꞌan 
woliyob ti leto pejtelel winicob ti 
Jerusalén. 32 Jini am bʌ i yeꞌtel tsiꞌ 
pʌyʌ majlel soldadojob yicꞌot i yaj 
capitañob. Ti ajñel tsaꞌ majliyob baꞌ 
añob. Jini winicob tsiꞌ cʌyʌyob i jatsꞌ 
Pablo cheꞌ bʌ tsiꞌ qꞌueleyob jini am 
bʌ ñuc bʌ i yeꞌtel yicꞌot soldadojob.
33

 Tsaꞌ cꞌoti jini am bʌ ñuc bʌ i 
yeꞌtel. Tsiꞌ chucu Pablo. Tsiꞌ yʌcꞌʌ 
mandar chaꞌan miꞌ cʌjchel ti 
chaꞌtꞌujm cadena. Tsiꞌ cꞌajtibe i 
cꞌabaꞌ yicꞌot chuqui tsiꞌ chaꞌle. 34 Ti 
pejtelelob woliyob ti cꞌam bʌ tꞌan. 
Jelchojc jax chuqui tsiꞌ yʌlʌyob. 
Maꞌanic tsaꞌ mejli i chꞌʌmben isujm 
chuqui tsaꞌ ujti come juꞌucñayob ti 
cabʌl tꞌan. Jini chaꞌan tsiꞌ yʌqꞌueyob 
mandar chaꞌan miꞌ pʌyob majlel 
Pablo tiꞌ yotot soldadojob. 35 Cheꞌ 
bʌ tsaꞌ cꞌotiyob baꞌ quejpʌctic tsꞌajc, 
jini soldadojob tsiꞌ chꞌuyuyob majlel 
Pablo, come wen michꞌob winicob. 
36

 Woliꞌ tsajcañob majlel. Cꞌam tsiꞌ 
yʌlʌyob: Tsʌnsanla, cheꞌob.

Pablo tsiꞌ pejca winicob xꞌixicob 
(Hch. 9.1‑19; 26.12‑18)

37
 Cheꞌ bʌ tsaꞌ caji i pʌyob ochel 

Pablo tiꞌ yotot soldadojob, Pablo 
tsiꞌ sube jini ñuc bʌ i yeꞌtel:¿Mejl 
ba c pejcañet? cheꞌen. Jini ñuc bʌ 
i yeꞌtel tsiꞌ sube: ¿A cʌñʌ ba i tꞌan 
griegojob? 38 ¿Mach ba jatetic jini 
egipto tsaꞌ bʌ i teche leto tiꞌ contra 
gobierno maxto jali? ¿Mach ba 
jatetic tsaꞌ pʌyʌ majlel ti jochol bʌ 

lum lujumbajcꞌ stsʌnsajob? cheꞌen. 
39

 Pablo tsiꞌ sube: Mach joñonic. 
Mero judíojon. Chꞌoyolon ti Tarso 
yaꞌ ti Cilicia. Yaꞌ chucbil j cꞌabaꞌ 
ti ñuc bʌ tejclum. Awocolic, laꞌ c 
pejcan jini winicob, cheꞌen. 40 Cheꞌ 
bʌ tsiꞌ yʌcꞌʌ i tꞌan, cheꞌ waꞌalix 
Pablo baꞌ quejpʌctic, tsiꞌ pʌsbeyob 
i cꞌʌb jini winicob. Cheꞌ bʌ tsaꞌ wen 
ñʌjchꞌiyob, Pablo tsaꞌ caji i pejcañob 
tiꞌ tꞌan hebreojob.

22  Pablo tsiꞌ yʌlʌ: Winicob c 
piꞌʌlob, ñichꞌtanla chuqui 

mic subeñetla wʌle, cheꞌen. 2 Cheꞌ 
bʌ tsiꞌ yubiyob woliꞌ pejcañob tiꞌ 
tꞌan hebreojob, tsaꞌ wen ñʌjchꞌiyob. 
3

 Pablo tsiꞌ subeyob: Isujm judíojon. 
Tsa quila pañimil ti Tarso yaꞌ ti 
Cilicia. Wʌꞌ tsaꞌ coliyon ilayi ti 
ili tejclum. Cʌntesʌbilon i chaꞌan 
Gamaliel. Tsaꞌ cʌntesʌntiyon tiꞌ 
sujmlel jini mandar cheꞌ bajcheꞌ tsiꞌ 
ñopoyob lac ñojteꞌel. Wen bʌxon 
chaꞌan Dios cheꞌ bajcheꞌetla ti 
laꞌ pejtelel wʌle. 4 Tsac ticꞌla jini 
añoꞌ bʌ tiꞌ bijlel Dios. Tsa cʌcʌꞌyob 
ti chʌmel. Tsac chucu winicob 
yicꞌot xꞌixicob. Tsa cotsayob ti 
mʌjquibʌl. 5 Jini ñuc bʌ motomaj 
jaꞌel yicꞌot pejtelel xñoxob añoꞌ 
bʌ i yeꞌtel yujilob isujm c tꞌan, 
come tsiꞌ yʌqꞌueyoñob jun chaꞌan 
mic pʌsbeñob lac piꞌʌlob. Yaꞌ tsaꞌ 
majliyon ti Damasco chaꞌan mic 
chuc jini yaꞌ bʌ añob chaꞌan cʌchʌl 
mic pʌyob tilel ti Jerusalén chaꞌan 
miꞌ tojob i mul.

Pablo tsiꞌ subu bajcheꞌ tsaꞌ coltʌnti 
(Hch. 9.1‑19; 26.12‑18)

6
 Cheꞌ bʌ woliyon ti xʌmbal majlel, 

cheꞌ lʌcꞌʌlix añon ti Damasco 
ti xinqꞌuiñil, tsaꞌ bʌcꞌ tsictiyi 

tic joytilel i cꞌʌcꞌal cꞌajc chꞌoyol 
bʌ ti panchan. 7 Tsaꞌ yajliyon ti 
lum. Tsa cubi tꞌan. Tsiꞌ subeyon: 

“¿Saulo, Saulo, cucoch wolaꞌ 
ticꞌlañon?” cheꞌen. 8 Tsac jacꞌʌ: “C 
Yum, ¿majquiyet?” choꞌon. Tsiꞌ 
subeyon: “Joñon Jesúson chꞌoyolon 
bʌ ti Nazaret. Woli a ticꞌlañon”, 
cheꞌen. 9 Jini añoꞌ bʌ quicꞌot, ti 
isujm tsiꞌ qꞌueleyob i cꞌʌcꞌal cꞌajc. 
Tsiꞌ chaꞌleyob bʌqꞌuen. Maꞌanic 
tsiꞌ yubibeyob chuqui woliꞌ yʌl jini 
tsaꞌ bʌ i pejcayon. 10 Tsac sube: 

“¿Chuqui yom mic chaꞌlen c Yum?” 
choꞌon. Lac Yum tsiꞌ subeyon: 

“Chꞌojyen. Cucu ti Damasco. Yaꞌi 
mi caj a subentel pejtelel chuqui 
wʌn ñaꞌtʌbil c chaꞌan muꞌ bʌ caj a 
mel”, cheꞌen. 11 Cheꞌ bʌ maꞌanic tsaꞌ 
cꞌoti c wut chaꞌan i sʌclel jini cꞌajc, 
tsiꞌ tojꞌesayoñob majlel tij cꞌʌb jini 
yaꞌ bʌ añob quicꞌot. Tsaꞌ cꞌotiyon ti 
Damasco.
12

 Yaꞌ an winic, i cꞌabaꞌ Ananías, 
muꞌ bʌ i chꞌujutesan Dios, cheꞌ 
bajcheꞌ cʌntesʌbilonla ti mandar. 
Wen utsꞌat tsaꞌ qꞌuejli chaꞌan 
pejtelel judíojob yaꞌ bʌ chumulob. 
13

 Tsaꞌ tili baꞌ añon. Tsaꞌ waꞌle tic 
tꞌejl. Tsiꞌ subeyon: “Hermano Saulo, 
laꞌ cꞌotic a wut”, cheꞌen Ananías. Ti 
jini jach bʌ ora tsaꞌ cꞌoti c wut. Tsaj 
qꞌuele Ananías. 14 Tsiꞌ subeyon: “I 
Dios lac ñojteꞌel tsiꞌ yajcayet chaꞌan 
maꞌ cʌn chuqui yom i pusicꞌal Dios. 
Tsiꞌ yajcayet chaꞌan maꞌ qꞌuel jini 
Toj bʌ, yicꞌot chaꞌan maꞌ wubiben i 
tꞌan cheꞌ miꞌ pejcañet. 15 Come mi 
caj a wʌcꞌ ti cʌjñel Cristo tiꞌ tojlel 
pejtelel winicob xꞌixicob. Mi caj a 
subeñob chuqui tac tsaꞌ qꞌuele yicꞌot 
chuqui tsaꞌ wubi. 16 Wʌle, ¿chucoch 
woliyet ti pijt? Chꞌojyen. Pejcan 

Dios tiꞌ cꞌabaꞌ Jesús. Chꞌʌmʌ jaꞌ, 
laꞌ pojquic loqꞌuel a mul”. Cheꞌ tsiꞌ 
subeyon Ananías.

I pʌyol Pablo chaꞌan 
miꞌ chaꞌlen subtꞌan

17
 Cheꞌ bʌ tsaꞌ chaꞌ tiliyon ti 

Jerusalén, woliyon ti oración ti 
Templo. An chuqui tsaꞌ caji j qꞌuel 
ti espíritu. 18 Tsaj qꞌuele Jesús tsaꞌ 
bʌ i subeyon: “Seꞌñun a bʌ, loqꞌuen 
ti Jerusalén ti ora come maꞌanic mi 
caj i jacꞌob chuqui wolaꞌ subeñob 
chaꞌañon”, cheꞌen. 19 Tsac sube: “C 
Yum, yujlilob joñon tsa cotsa ti 
mʌjquibʌl jini tsaꞌ bʌ i ñopoyet. 
Tsac bajbeyob ti sinagoga tac. 
20

 Cheꞌ bʌ tsaꞌ bejqꞌui i chꞌichꞌel 
Esteban, jini subtꞌan a chaꞌan, yaꞌ 
lʌcꞌʌl waꞌalon jaꞌel. Maꞌanic tsac 
tiqꞌuiyob. Tsaj cʌntʌbeyob i pislel 
jini tsaꞌ bʌ i tsʌnsayob”, choꞌon tsac 
sube. 21 Jesús tsiꞌ subeyon: “Cucu 
come joñon mi caj c choquet majlel 
ti ñajtʌl baꞌan gentilob”. Cheꞌ tsiꞌ 
subeyon Jesús, cheꞌen Pablo.
22

 Tsiꞌ ñichꞌtayob judíojob jinto tsaꞌ 
ujti i sub jini tꞌan. Jini winicob tsaꞌ 
cajiyob ti cꞌam bʌ tꞌan. Tsiꞌ yʌlʌyob: 

“Laꞌ chʌmic jini winic. Mach 
utsꞌatic cheꞌ chʌn cuxul”, cheꞌob. 
23

 Wen cꞌam tsiꞌ chaꞌleyob tꞌan. Tsiꞌ 
tijcayob i bujc. Tsiꞌ wejchꞌuyob 
letsel tsꞌubejn. 24 Jini ñuc bʌ i yeꞌtel 
tsiꞌ yʌcꞌʌ mandar chaꞌan miꞌ pʌjyel 
ochel Pablo tiꞌ yotot soldadojob. 
Tsiꞌ yʌcꞌʌ mandar chaꞌan miꞌ jajtsꞌel 
ti asiyal chaꞌan miꞌ tsictesan i 
mul, come yom i ñaꞌtan chucoch 
tsiꞌ chaꞌleyob cabʌl tꞌan tiꞌ contra. 
25

 Cheꞌ bʌ tsaꞌix i cʌchʌyob Pablo 
ti pʌchi, Pablo tsiꞌ cꞌajtibe i yaj 
capitán soldadojob waꞌal bʌ tiꞌ 

tꞌejl: ¿Mach ba ticꞌbilic ti mandar 
miꞌ jajtsꞌel ti asiyal juntiquil winic 
chucbil bʌ i cꞌabaꞌ yaꞌ ti Roma, 
cheꞌ maxto ñaꞌtʌbilic mi an i mul? 
cheꞌen Pablo. 26 Cheꞌ bʌ tsiꞌ yubibe i 
tꞌan Pablo, i yaj capitán soldadojob 
tsaꞌ majli baꞌan jini ñuc bʌ i yeꞌtel. 
Tsiꞌ sube: ¿Chuqui mi caj a chaꞌlen? 
Chucbil i cꞌabaꞌ jini winic yaꞌ ti 
Roma, cheꞌen. 27 Jini ñuc bʌ i yeꞌtel 
tsaꞌ tili baꞌan Pablo. Tsiꞌ sube: 
Subeñon, ¿chucbil ba a cꞌabaꞌ yaꞌ 
ti Roma? cheꞌen. Pablo tsiꞌ jacꞌʌ: 
Chucbil cu, cheꞌen. 28 Jini ñuc bʌ i 
yeꞌtel tsiꞌ yʌlʌ: Cabʌl taqꞌuin tsac 
jisa chaꞌan miꞌ chujquel j cꞌabaꞌ yaꞌ 
ti Roma, cheꞌen. Pablo tsiꞌ sube: 
Pero tsaꞌ chujqui j cꞌabaꞌ yaꞌ ti 
Roma cheꞌ bʌ tsa quila pañimil, 
cheꞌen. 29 Jini chaꞌan jini yomoꞌ bʌ 
i jatsꞌ Pablo chaꞌan miꞌ tsictesan i 
mul tsiꞌ bʌcꞌ cʌyʌyob. Cheꞌ bʌ tsiꞌ 
ñaꞌta yaꞌ chucul i cꞌabaꞌ Pablo ti 
Roma, jini ñuc bʌ i yeꞌtel tsiꞌ chaꞌle 
bʌqꞌuen jaꞌel, come an i mul chaꞌan 
tsiꞌ cʌchʌ.

Pablo tiꞌ tojlel jini añoꞌ bʌ i yeꞌtel
30

 Ti yijcꞌʌlal yom i ñop ti isujm 
chucoch tsiꞌ chaꞌleyob tꞌan jini 
judíojob tiꞌ contra Pablo. Tsiꞌ jiti. 
Tsiꞌ subeyob tilel pejtelel ñuc bʌ 
motomajob yicꞌot jini añoꞌ bʌ i 
yeꞌtel. Tsiꞌ pʌyʌ tilel Pablo.

23  Pablo tsiꞌ wen qꞌuele jini 
año bʌ i yeꞌtel. Tsiꞌ yʌlʌ: 

Winicob, c piꞌʌlob, ti pejtelel chuqui 
tac tsac mele, Dios tsiꞌ qꞌuele. Cꞌʌlʌl 
wʌle maꞌanic miꞌ tejchel tꞌan tic 
pusicꞌal chaꞌan utsꞌat pejtelel chuqui 
tsac chaꞌle tiꞌ wut Dios, cheꞌen. 
2

 Jini cꞌax ñuc bʌ motomaj, i cꞌabaꞌ 
Ananías, tsiꞌ sube jini waꞌaloꞌ bʌ 

tiꞌ tꞌejl chaꞌan miꞌ jatsꞌbeñob i yej 
Pablo. 3 Pablo tsiꞌ sube: Mi caj i 
jatsꞌet Dios. Pajqꞌuet bombil bʌ ti 
tan. Buchulet chaꞌan maꞌ cꞌʌn jini 
mandar a melon, pero wolaꞌ ñusan 
mandar cheꞌ maꞌ wʌcꞌon ti jajtsꞌel, 
cheꞌen. 4 Jini waꞌaloꞌ bʌ tsiꞌ yʌlʌyob: 
¿Muꞌ ba a pꞌaj jini ñuc bʌ motomaj 
i chaꞌan Dios? cheꞌob. 5 Pablo tsiꞌ 
yʌlʌ: C piꞌʌlob, maꞌanic tsaj cʌñʌ 
mi jiñʌch ñuc bʌ motomaj. Come 
tsꞌijbubil: “Mach a pꞌaj jini yumʌl 
am bʌ i yeꞌtel ti laꞌ tojlel”, cheꞌen 
Pablo.

6
 Pablo tsiꞌ ñaꞌta yaꞌ añob 

chaꞌchajp winicob, saduceojob* 
yicꞌot fariseojob*. Jini chaꞌan cꞌam 
tsiꞌ chaꞌle tꞌan baꞌan jini añoꞌ bʌ i 
yeꞌtel. Tsiꞌ yʌlʌ: Winicob c piꞌʌlob, 
fariseojon, i yalobilon fariseo. Mic 
ñop an i pijtaya jini chʌmeñoꞌ bʌ 
come miꞌ chaꞌ chꞌojyelob chʌmeñoꞌ 
bʌ. Jini chaꞌan pʌybilonix tilel 
chaꞌan mi laꞌ melon, cheꞌen Pablo. 
7

 Cheꞌ bʌ tsaꞌ ujti i sub jini tꞌan, tsaꞌ 
caji i cʌlʌx pejcañob i bʌ fariseojob 
yicꞌot saduceojob. Chaꞌchajp 
tsaꞌ cajiyob ti tꞌan. 8 Come jini 
saduceojob miꞌ yʌlob maꞌanic mi 
lac chaꞌ chꞌojyel, maꞌanic ángel, 
maꞌanic espíritu. Pero mach cheꞌic 
miꞌ yʌlob jini fariseojob.

9
 Wen juꞌucña tsaꞌ cajiyob ti tꞌan. 

Jini stsꞌijbayajob i chaꞌan fariseojob 
tsaꞌ waꞌleyob. Tsiꞌ wersa alʌyob: Mi 
cʌl lojon maꞌanic i mul jini winic. 
Ticꞌʌl mi tsiꞌ pejca Pablo juntiquil 
espíritu o juntiquil ángel. Mach 
yomic mi laj contrajin Dios, cheꞌob. 
10

 Cheꞌ wen michꞌob woliꞌ cʌlʌx 
pejcañob i bʌ, jini ñuc bʌ i yeꞌtel tsiꞌ 
chaꞌle bʌqꞌuen ame miꞌ tsʌnsañob 
Pablo. Tsiꞌ chaꞌle mandar chaꞌan miꞌ 

tilelob soldadojob chaꞌan miꞌ wersa 
chucob loqꞌuel Pablo baꞌ añob, 
chaꞌan miꞌ pʌyob ochel tiꞌ yotot 
soldadojob. 11 Ti jini acꞌʌlel lac Yum 
tsaꞌ waꞌle tiꞌ tꞌejl Pablo. Tsiꞌ sube: 
Xucꞌchocon a pusicꞌal Pablo. Cheꞌ 
bajcheꞌ tsaꞌ wʌcꞌʌyon ti cʌjñel ti 
Jerusalén, cheꞌ jaꞌel mi caj a wʌcꞌon 
ti cʌjñel yaꞌ ti Roma, cheꞌen.

Tsiꞌ temeyob i tꞌan chaꞌan 
miꞌ tsʌnsañob Pablo

12
 Ti sʌcꞌajel cabʌl judíojob tsiꞌ 

tempayob i bʌ. Tsiꞌ temeyob i 
tꞌan chaꞌan miꞌ tsʌnsañob Pablo. 
Tsiꞌ bajñel chꞌʌcʌyob i bʌ chaꞌan 
maꞌanic chuqui mi caj i cꞌuxob, 
maꞌanic chuqui mi caj i japob jinto 
miꞌ tsʌnsañob Pablo. 13 Ñumen ti 
chaꞌcꞌal tsaꞌ bʌ i temeyob i tꞌan. 
14

 Tsaꞌ majliyob baꞌan i yumob 
motomajob yicꞌot xñoxob añoꞌ bʌ i 
yeꞌtel. Tsiꞌ yʌlʌyob: Tsaꞌix c wersa 
waꞌchoco lojon c tꞌan cheꞌ bʌ tsac 
bajñel chꞌʌcʌ lojon c bʌ. Maꞌanic 
mi caj c wis cꞌux lojon i bʌl lojon c 
ñʌcꞌ jinto mic tsʌnsan lojon Pablo. 
15

 Jatetla, cheꞌ jini, yicꞌot jini añoꞌ 
bʌ i yeꞌtel, cꞌajtibenla jini am bʌ 
ñuc bʌ i yeꞌtel chaꞌan ijcꞌʌl miꞌ chaꞌ 
pʌy tilel Pablo baꞌ añetla. Subenla 
an chuqui laꞌ wom laꞌ chaꞌ cꞌajtiben. 
Chajpʌbilon lojon chaꞌan mic 
tsʌnsan lojon cheꞌ maxto cꞌotemic 
baꞌ añetla, cheꞌob.
16

 Cheꞌ bʌ tsiꞌ yubi i yichacꞌ Pablo 
bajcheꞌ mi caj i chijtañob, tsaꞌ majli, 
tsaꞌ ochi tiꞌ yotot soldadojob. Tsiꞌ 
sube Pablo. 17 Pablo tsiꞌ pʌyʌ tilel 
juntiquil i yaj capitán soldadojob. 
Tsiꞌ yʌlʌ: Pʌyʌ majlel jini chꞌiton 
baꞌan jini ñuc bʌ i yeꞌtel, come an 
chuqui yom i suben, cheꞌen. 18 I 

yaj capitán soldadojob tsiꞌ pʌyʌ 
majlel. Tsaꞌ majliyob baꞌan jini ñuc 
bʌ i yeꞌtel. Tsiꞌ sube: Tsiꞌ pʌyʌyon 
jini xñujpꞌel Pablo. Tsiꞌ cꞌajtibeyon 
chaꞌan mic pʌy tilel jini chꞌiton baꞌ 
añet come an chuqui yom i subeñet, 
cheꞌen. 19 Jini ñuc bʌ i yeꞌtel tsiꞌ 
chucbe i cꞌʌb jini chꞌiton. Tsiꞌ mucu 
pʌyʌ majlel. Tsiꞌ cꞌajtibe: ¿Chuqui a 
wom a subeñon? cheꞌen. 20 Tsiꞌ sube: 
Tsaꞌix i tempayob i bʌ judíojob 
chaꞌan miꞌ cꞌajtibeñet chaꞌan maꞌ 
pʌy jubel Pablo ijcꞌʌl baꞌan jini 
añoꞌ bʌ i yeꞌtel. Mi caj i lon alob an 
chuqui yomob i chaꞌ cꞌajtiben Pablo. 
21

 Mach a jacꞌbeñob i tꞌan, come 
ñumen ti chaꞌcꞌal winicob woliꞌ 
chijtañob. Tsiꞌ bajñel chꞌʌcʌyob i 
bʌ chaꞌan maꞌanic chuqui mi caj 
i cꞌuxob, maꞌanic chuqui mi caj i 
japob jinto miꞌ tsʌnsañob Pablo. 
Tsaꞌix i chajpayob i bʌ. Woli jach i 
pijtañob a tꞌan, cheꞌen jini chꞌiton. 
22

 Jini ñuc bʌ i yeꞌtel tsiꞌ sube majlel 
jini chꞌiton. Tsiꞌ tiqꞌui ame i suben 
yambʌ chuqui tsaꞌix i tsictesʌbe.

Tsaꞌ chojqui majlel Pablo baꞌan Félix
23

 Tsiꞌ pʌyʌ tilel chaꞌtiquil i yaj 
capitán soldadojob. Tsiꞌ subeyob 
chaꞌan miꞌ chajpañob lujuncꞌal 
soldadojob chaꞌan miꞌ majlelob ti 
Cesarea ti bolompꞌejl ora i yicꞌan 
yicꞌot lujuntiquil i chʌncꞌal (70) 
cꞌʌchʌloꞌ bʌ yicꞌot lujuncꞌal añoꞌ 
bʌ i lanza. 24 Tsiꞌ subeyob chaꞌan 
miꞌ chajpʌbeñob i cꞌʌchlib Pablo 
jaꞌel chaꞌan cꞌʌchʌl miꞌ pʌyob 
majlel ti utsꞌat baꞌan Félix, jini 
gobernador. 25 Tsiꞌ tsꞌijba jun. Tsiꞌ 
yʌlʌ: 26 “Joñon Claudio Lisiason. 
Mic chocbeñet tilel cortesía, cꞌax 
utsꞌat bʌ gobernador Félix. 27 Jini 

winic tsaꞌ chujqui chaꞌan judíojob. 
Colelix i tsʌnsañob. Tsaꞌ majliyon 
quicꞌot soldadojob chaꞌan mij coltan, 
come tsac ñaꞌta chucbil i cꞌabaꞌ yaꞌ 
ti Roma. 28 Cheꞌ bʌ tsaj cꞌajtibeyob 
chuqui i mul woliꞌ subob tiꞌ contra 
Pablo, tsac pʌyʌ majlel Pablo baꞌ tsiꞌ 
tempayob i bʌ jini judíojob añoꞌ bʌ 
i yeꞌtel. 29 Tsaj qꞌuele woliꞌ tajtʌl i 
mul chaꞌan jach i mandar judíojob. 
Tsac ñaꞌta maꞌanic i mul chaꞌan miꞌ 
tsʌnsʌntel, mi chaꞌan miꞌ yochel ti 
mʌjquibʌl. 30 Cheꞌ bʌ tsa cubi woliꞌ 
chijtañob jini winic jini judíojob, 
tsac bʌcꞌ choco majlel baꞌ añet. 
Tsac subeyob i contrajob chaꞌan miꞌ 
majlelob i subeñet i mul. Cojach 
mic subeñet jini”. Cheꞌ tsiꞌ tsꞌijba 
jini Claudio Lisias.

31
 Ti acꞌʌlel jini soldadojob tsiꞌ 

pʌyʌyob majlel Pablo ti Antípatris 
cheꞌ bajcheꞌ tsaꞌ subentiyob. 32 Ti 
yijcꞌʌlal tsaꞌ sujtiyob tiꞌ yotot. Pero 
jini cꞌʌchʌloꞌ bʌ tsaꞌ majliyob yicꞌot 
Pablo. 33 Cheꞌ bʌ tsaꞌ cꞌotiyob yaꞌ 
ti Cesarea, tsiꞌ yʌqꞌueyob jun jini 
gobernador. Tsiꞌ pʌyʌyob majlel 
Pablo baꞌan. 34 Cheꞌ bʌ tsaꞌ ujti 
i qꞌuel jini jun jini gobernador, 
tsiꞌ cꞌajtibe baqui chꞌoyol. Tsaꞌ 
subenti yaꞌ chꞌoyol ti Cilicia. 35 Jini 
gobernador tsiꞌ sube: Cheꞌ miꞌ 
julelob a contrajob mi caj cubin 
a tꞌan, cheꞌen. Tsiꞌ yʌcꞌʌ mandar 
chaꞌan miꞌ cʌntʌntel Pablo yaꞌ tiꞌ 
yotot Herodes.

Pablo tsiꞌ subu i bʌ tiꞌ tojlel Félix

24  Cheꞌ bʌ tsaꞌ ñumi joꞌpꞌejl 
qꞌuin, tsaꞌ jubi majlel jini 

ñuc bʌ motomaj i cꞌabaꞌ Ananías 
yicꞌot chaꞌtiquil uxtiquil xñoxob añoꞌ 
bʌ i yeꞌtel yicꞌot juntiquil i cꞌabaꞌ 

Tértulo wen yujil bʌ tꞌan. Tsaꞌ majli 
i pejcañob jini gobernador tiꞌ contra 
Pablo. 2 Cheꞌ bʌ tsaꞌ pʌjyi tilel Pablo 
baꞌ añob, Tértulo tsaꞌ caji i jopꞌben 
i mul Pablo. Tsiꞌ yʌlʌ: Chaꞌan ti a 
weꞌtel ti yumʌl ñʌchꞌʌl añon lojon 
tic lumal. Chaꞌan ti a ñaꞌtʌbal utsꞌat 
woliꞌ cʌntʌntelob c piꞌʌlob tic lumal. 
3

 Utsꞌatet Félix, ti pejtelel ora utsꞌat 
mij qꞌuel lojon a melbal ti pejtelel c 
lumal. Mic subeñet lojon wocolix a 
wʌlʌ. 4 Mach comic c jalitesañet ti 
cabʌl tꞌan. Jini chaꞌan mic subeñet 
poj ubibeñon lojon tsꞌitaꞌ c tꞌan tiꞌ 
yutslel a pusicꞌal. 5 Come tsaꞌix j 
qꞌuele lojon cabʌl woliꞌ ticꞌlañon 
lojon jini winic. Miꞌ tech leto ti 
pejtelel pañimil baqui jach an 
judíojob. Jini winic ñumen chꞌejl 
miꞌ mel i bʌ bajcheꞌ yañoꞌ bʌ tsaꞌ 
bʌ i tsajcʌbeyob i cʌntesʌbal jini 
winic chꞌoyol bʌ ti Nazaret. 6 Tsaꞌix 
i ñopo i bibꞌesan jini Templo jaꞌel, 
pero tsac chucu lojon. Tsac ñaꞌta 
c mel lojon cheꞌ bajcheꞌ miꞌ yʌl tic 
mandar lojon, 7 pero tsaꞌ tili jini 
Lisias am bʌ ñuc bʌ i yeꞌtel. Wersa 
tsiꞌ chili loqꞌuel Pablo tij cꞌʌb lojon. 
8

 Jini Lisias tsiꞌ subeyob i contrajob 
Pablo chaꞌan miꞌ tilelob baꞌ añet. 
Cheꞌ maꞌ cꞌajtiben jini winic mi 
mejlel a ñaꞌtan isujm pejtelel i mul 
tsaꞌ bʌ c subeyet lojon. Cheꞌ tsiꞌ yʌlʌ 
jini Tértulo. 9 Lajal tsiꞌ chaꞌleyob 
tꞌan judíojob jaꞌel. Cheꞌ tsiꞌ yʌlʌyob 
ti pejtelelob.
10

 Cheꞌ bʌ tsiꞌ pʌsʌ i cꞌʌb jini 
gobernador chaꞌan miꞌ chaꞌlen 
tꞌan, Pablo tsiꞌ yʌlʌ: Cabʌl jab 
gobernadoret tic lumal. Jini chaꞌan 
tijicña mic sub c bʌ ti a tojlel. 
11

 Majqui jach maꞌ pejcan mi mejlel i 
subeñet an jaxto lajchʌmpꞌejl qꞌuin 

tsaꞌ letsiyon majlel ti Jerusalén 
chaꞌan mic chꞌujutesan Dios. 12 Tsiꞌ 
qꞌueleyoñob. Maꞌanic majqui 
wolij cʌlʌx pejcan mi ti Templo, 
mi ti sinagoga mi ti jini tejclum. 
Maꞌanic tsac xicꞌbeyob winicob 
xꞌixicob chaꞌan miꞌ tempañob i bʌ. 
13

 Maꞌanic mi mejlel i tsictesañob 
ti isujm i tꞌan woli bʌ i jopꞌob tij 
contra wʌle. 14 Mic subeñet ti isujm, 
mic ñop i bijlel Dios. Miꞌ yʌlob 
sojquem bajcheꞌ mic chꞌujutesan 
jini Dios tsaꞌ bʌ i ñopoyob c ñojteꞌel. 
Mic ñop pejtelel muꞌ bʌ i yʌl jini 
mandar yicꞌot chuqui tac tsꞌijbubil 
tiꞌ tꞌan xꞌaltꞌañob. 15 Añʌch c pijtaya 
ti Dios, jini jach muꞌ bʌ i ñopob 
jaꞌel, come tal i yorajlel cheꞌ mi caj 
i chꞌojyelob jini chʌmeñoꞌ bʌ, jini 
tojoꞌ bʌ yicꞌot jini mach bʌ tojobic. 
16

 Jini chaꞌan mic chʌn chaꞌlen 
wersa c mel chuqui toj tiꞌ wutob 
winicob yicꞌot tiꞌ wut Dios chaꞌan 
maꞌanic miꞌ cajel ti tꞌan c pusicꞌal.
17

 Cheꞌ bʌ tsaꞌ ñumi chaꞌpꞌejl 
uxpꞌejl jab, tsaꞌ tiliyon chaꞌan mi 
cʌqꞌueñob taqꞌuin jini pꞌumpuñoꞌ bʌ 
tic lumal, chaꞌan mi cʌqꞌuen Dios i 
majtan jaꞌel. 18 Cheꞌ bʌ woli cʌqꞌuen 
Dios i majtan, chaꞌtiquil uxtiquil 
judíojob chꞌoyoloꞌ bʌ ti Asia tsiꞌ 
tajayoñob ti Templo. Sʌqꞌuesʌbilon. 
Maꞌanic cabʌl winicob quicꞌot lojon. 
Maꞌanic woliyon lojon ti cabʌl tꞌan. 
19

 ¿Chucoch mach wʌꞌic añob ti a 
tojlel chaꞌan miꞌ subob c mul, mi an 
chuqui miꞌ yʌlob tij contra? 20 Mi an 
c mul laꞌ i subob jini wʌꞌ bʌ añob 
cheꞌ waꞌalon baꞌ tsiꞌ tempayob i bʌ 
jini añoꞌ bʌ i yeꞌtel. 21 Cojach jini 
tꞌan tsac subeyob cheꞌ yaꞌ waꞌalon tiꞌ 
tojlelob: “Pʌybilon chaꞌan mic mel 
c bʌ wʌle ti laꞌ tojlel, come mic ñop 

miꞌ chaꞌ chꞌojyelob chʌmeñoꞌ bʌ”, 
choꞌon jach tsac subeyob, cheꞌen 
Pablo.
22

 Cheꞌ bʌ tsiꞌ yubi jini tꞌan Félix 
mach yomic i bʌcꞌ mel jini Pablo, 
come subebilix i sujmlel i bijlel 
Dios. Tsiꞌ yʌlʌ: Jinto cheꞌ miꞌ jubel 
tilel Lisias, jini ñuc bʌ i yeꞌtel, mi 
caj c melet, cheꞌen. 23 Tsiꞌ sube 
i yaj capitán soldadojob chaꞌan 
miꞌ cʌntan Pablo, pero mach miꞌ 
junyajlel ñupꞌ. Tsiꞌ sube utsꞌat miꞌ 
tilelob i piꞌʌlob Pablo chaꞌan miꞌ 
yʌqꞌueñob chuqui yom.

24
 Cheꞌ bʌ tsaꞌ ñumi chaꞌpꞌejl 

uxpꞌejl qꞌuin tsaꞌ tili Félix yicꞌot i 
yijñam i cꞌabaꞌ Drusila. Judía jini 
Drusila. Félix tsiꞌ pʌyʌ tilel Pablo. 
Tsiꞌ yubibe i tꞌan cheꞌ bʌ tsiꞌ sube 
bajcheꞌ yom mi lac ñop Jesucristo. 
25

 Tsiꞌ sube bajcheꞌ yom mi lac taj 
toj bʌ lac pusicꞌal yicꞌot bajcheꞌ yom 
mi lac bajñel ticꞌ lac pusicꞌal yicꞌot 
bajcheꞌ mi caj i melonla Dios. Félix 
tsiꞌ chaꞌle bʌqꞌuen. Tsiꞌ sube: Cucux. 
Cheꞌ mic tajben i qꞌuiñilel, mi caj c 
chaꞌ pʌyet tilel, cheꞌen. 26 Félix tsiꞌ 
lon ñaꞌta jaꞌel mi caj i yʌqꞌuentel 
taqꞌuin chaꞌan miꞌ yʌcꞌ ti colel. Jini 
chaꞌan cabʌl tsiꞌ pʌyʌ tilel. Tsiꞌ 
chaꞌle tꞌan yicꞌot. 27 Cheꞌ ñumenix 
chaꞌpꞌejl jab tsaꞌ ochi Porcio Festo 
tiꞌ yeꞌtel Félix. Félix tsiꞌ cʌyʌ Pablo 
ti mʌjquibʌl come yom qꞌuejlel ti 
utsꞌat chaꞌan judíojob.

Pablo tiꞌ tojlel Festo

25  Tsaꞌ caji i chaꞌlen yumʌl 
Festo ti jini lum am bʌ tiꞌ 

wenta. Cheꞌ bʌ tsaꞌ ñumi uxpꞌejl 
qꞌuin, tsaꞌ loqꞌui ti Cesarea. Tsaꞌ 
letsi majlel ti Jerusalén. 2 Jini ñuc 
bʌ motomajob yicꞌot jini ñucoꞌ bʌ 

judíojob tsaꞌ tiliyob baꞌan Festo. 
Tsiꞌ chaꞌleyob tꞌan tiꞌ contra Pablo. 
Tsiꞌ cꞌajtibeyob wocol tꞌan 3 chaꞌan 
miꞌ mel bajcheꞌ yomob tiꞌ contra 
Pablo. Tsiꞌ cajtibeyob chaꞌan miꞌ 
yʌcꞌ ti pʌjyel tilel ti Jerusalén. 
Tsiꞌ ñaꞌtayob i chijtan chaꞌan miꞌ 
tsʌnsañob ti bij. 4 Festo tsiꞌ subeyob 
yaꞌ woliꞌ cʌntʌntel Pablo ti Cesarea. 
Mach jalic miꞌ majlel yaꞌi jaꞌel. 5 Tsiꞌ 
yʌlʌ: Majqui jach waꞌchocobil, laꞌ 
jubic majlel quicꞌot chaꞌan miꞌ sub 
i mul mi an chuqui jontol tsiꞌ mele 
jini winic, cheꞌen.

6
 Yaꞌto tsaꞌ jale yicot judíojob ticꞌʌl 

mi waxʌcpꞌejl o lujumpꞌejl qꞌuin. 
Ti wiꞌil tsaꞌ jubi majlel ti Cesarea. 
Ti yijcꞌʌlal cheꞌ buchul Festo yaꞌ 
ti melobʌjʌl tsiꞌ yʌcꞌʌ mandar 
chaꞌan miꞌ pʌjyel tilel Pablo. 7 Cheꞌ 
bʌ tsaꞌ cꞌoti Pablo, jini judíojob 
tsaꞌ bʌ jubiyob tilel loqꞌuemoꞌ 
bʌ ti Jerusalén tsaꞌ waꞌleyob tiꞌ 
joytilel. Cabʌl tsiꞌ jopꞌbeyob ñuc 
bʌ i mul Pablo. Maꞌanic tsaꞌ mejli 
i tsictesañob ti isujm. 8 Pablo tsaꞌ 
caji i coltan i bʌ. Tsiꞌ yʌlʌ: Maꞌanic 
chuqui tsac wis chaꞌle tiꞌ contra i 
mandar judíojob, mi tiꞌ contra jini 
Templo, mi tiꞌ contra César, cheꞌen. 
9

 Festo yom qꞌuejlel ti utsꞌat chaꞌan 
judíojob. Jini chaꞌan tsiꞌ sube Pablo: 
¿A wom ba letsel majlel ti Jerusalén 
chaꞌan mic melet yaꞌi? cheꞌen.
10

 Pablo tsiꞌ yʌlʌ: Waꞌalon ti 
melobʌjʌl i chaꞌan César baꞌ yom 
mic mel c bʌ. Maꞌanic chuqui tsac 
chaꞌle tiꞌ contra judíojob. Wen a 
wujil. 11 Mi xñusa mandaron, mi 
an chuqui tsac chaꞌle chaꞌan mi 
cʌjqꞌuel ti chʌmel, laꞌ chʌmicon, 
pero mi mach isujmic chuqui woliꞌ 
yʌlob tij contra, maꞌanic majch 

mi mejlel i yʌcꞌon tiꞌ cꞌʌb. 12 Laꞌ c 
mel c bʌ yaꞌ baꞌan César, cheꞌen 
Pablo. Festo tsiꞌ pejca jini añoꞌ bʌ i 
yeꞌtel. Ti wiꞌil tsiꞌ sube Pablo: Tsaꞌix 
a cꞌajtibeyon chaꞌan maꞌ mel a bʌ 
baꞌan César. Yaꞌ mi caj a majlel 
baꞌan César, cheꞌen Festo.

Pablo tiꞌ tojlel Agripa yicꞌot Berenice
13

 Cheꞌ ñumenix chaꞌpꞌejl uxpꞌejl 
qꞌuin, tsaꞌ tili ti Cesarea jini rey 
Agripa yicꞌot Berenice i yijñam 
chaꞌan miꞌ yʌqꞌueñob i yutslel i 
tꞌan Festo. 14 Cheꞌ cabʌl qꞌuin tsaꞌ 
jaleyob yaꞌi, Festo tsiꞌ sube jini 
yumʌl bajcheꞌ woliꞌ mel i bʌ Pablo. 
Tsiꞌ sube: Wʌꞌan juntiquil winic 
tsaꞌ bʌ cʌle ti mʌjquibʌl tiꞌ wenta 
Felix. 15 Cheꞌ yaꞌ añon ti Jerusalén, 
jini ñuc bʌ motomajob yicꞌot jini 
xñoxob año bʌ i yeꞌtel chaꞌan 
judíojob tsaꞌ cꞌotiyob baꞌ añon. Tsiꞌ 
cꞌajtibeyoñob chaꞌan mi cʌqꞌuen i 
toj i mul.
16

 Tsac subeyob maꞌanic miꞌ 
toꞌol acꞌob ti chʌmel winic jini 
romanojob. Ñaxan miꞌ tilelob i 
contrajob chaꞌan miꞌ subob i mul yaꞌ 
tiꞌ wut chaꞌan mi mejlel i coltan i bʌ 
cheꞌ an chuqui miꞌ subob tiꞌ contra. 
17

 Cheꞌ temel tsaꞌ tiliyob wʌꞌi, mach 
jalic tsac teche meloñel. Ti yijcꞌʌlal 
tsaꞌ buchleyon yaꞌ ti melobʌjʌl. Tsa 
cʌcꞌʌ mandar chaꞌan miꞌ pʌjyel 
tilel jini winic. 18 Cheꞌ yaꞌ añob i 
contrajob, mach cheꞌic tsiꞌ subuyob 
i mul bajcheꞌ tsac lon ñaꞌta. 19 Jini 
jach tsiꞌ contrajiyob Pablo chaꞌan 
chuqui woliꞌ ñopob. Tsiꞌ tajayob 
ti tꞌan juntiquil i cꞌabaꞌ Jesús tsaꞌ 
bʌ chʌmi. Pero Pablo miꞌ yʌl chaꞌ 
cuxul. 20 Maꞌanic tsac ñaꞌta bajcheꞌ 
yom mic mel jini winic. Jini chaꞌan 

tsaj cꞌajtibe Pablo mi yom majlel 
ti Jerusalén chaꞌan yaꞌ miꞌ mel i 
bʌ. 21 Cheꞌ bʌ tsiꞌ cꞌajtibeyon Pablo 
chaꞌan mi majlel i mel i bʌ baꞌan 
Augusto, tsa cʌcꞌʌ mandar chaꞌan 
miꞌ cʌntʌntel jinto mi mejlel c choc 
majlel baꞌan César. Cheꞌ tsiꞌ yʌlʌ 
Festo. 22 Agripa tsiꞌ sube: Joñon 
jaꞌel com cubiben i tꞌan jini winic, 
cheꞌen. Festo tsiꞌ sube: Ijcꞌʌl mi caj 
a wubin, cheꞌen.
23

 Ti yijcꞌʌlal wen chꞌʌlbil tsaꞌ 
tiliyob Agripa yicꞌot Berenice. Tsaꞌ 
ochiyob baꞌ miꞌ yubiñob tꞌan yicꞌot 
jini añoꞌ bʌ ñuc bʌ i yeꞌtel yicꞌot jini 
ñucoꞌ bʌ winicob ti tejclum. Tsaꞌ 
pʌjyi tilel Pablo chaꞌan tiꞌ mandar 
Festo. 24 Festo tsiꞌ yʌlʌ: Rey Agripa 
yicꞌot pejtelel winicob tempʌbilob 
quicꞌot lojon, wolix laꞌ qꞌuel jini 
winic. Pejtelel judíojob tsiꞌ wersa 
subeyoñob ti cꞌam bʌ tꞌan yaꞌ ti 
Jerusalén yicꞌot wʌꞌi chaꞌan mach 
yomic cheꞌ chʌn cuxul. 25 Tsac ñaꞌta 
maꞌanic chuqui tsiꞌ chaꞌle chaꞌan 
miꞌ chʌmel. Cheꞌ bʌ tsiꞌ bajñel ñaꞌta 
i mel i bʌ baꞌan Augusto, tsac sube 
mi caj c choc majlel. 26 Pero maꞌanic 
chuqui mi mejlel c tsꞌijbuben jini 
c yum tiꞌ contra Pablo. Jini chaꞌan 
tsac pʌyʌ tilel ti laꞌ tojlel yicꞌot ti 
a tojlel jaꞌel, rey Agripa, chaꞌan 
maꞌ subeñon chuqui mi mejlel c 
tsꞌijbuben jini c yum, cheꞌ bʌ tsaꞌix 
a cꞌajti tac chuqui tsaꞌ ujti. 27 Come 
mi cʌl mach yomic mic choc majlel 
xñujpꞌel mi maꞌanic chuqui mi 
mejlel c sub tiꞌ contra, cheꞌen Festo.

Pablo tsiꞌ chaꞌle tꞌan tiꞌ tojlel Agripa 
(Hch. 8.1‑3; 9.1‑9; 22.6‑11)

26  Agripa tsiꞌ sube Pablo: 
Mi cʌcꞌ c tꞌan chaꞌan maꞌ 

coltan a bʌ ti a tꞌan, cheꞌen. Pablo 
tsiꞌ pʌsʌ i cꞌʌb. Tsaꞌ caji ti tꞌan 
chaꞌan miꞌ coltan i bʌ. 2 Tsiꞌ yʌlʌ: 
Rey Agripa, tijicña mi cubin, come 
wolic sub c bʌ wʌle ti a tojlel chaꞌan 
pejtelel chuqui tac tsiꞌ subuyob 
judíojob tij contra. 3 Come wen a 
wujil bajcheꞌ miꞌ melob judíojob 
yicꞌot pejtelel chuqui miꞌ yʌlob. Jini 
chaꞌan mij cꞌajtibeñet a wocolic 
ubibeñon c tꞌan tiꞌ yutslel a pusicꞌal.
4

 Pejtelel jini judíojob yujilob 
chuqui tsac chaꞌle yaꞌ tic lumal 
yicꞌot ti Jerusalén, cꞌʌlʌl cheꞌ 
chꞌitoñon to. 5 Mi yomob, mi mejlel 
i subob come ñaꞌtʌbil i chaꞌañob, 
fariseojon cꞌʌlʌl ti wajali. Cheꞌ 
bajcheꞌ miꞌ wersa melob fariseojob, 
cheꞌʌch tsac mele jaꞌel. 6 Wolix c 
mel c bʌ chaꞌan tsaꞌix c ñopbe i 
tꞌan Dios tsaꞌ bʌ i sube c ñojteꞌel 
lojon. 7 Cheꞌʌch miꞌ ñopob jaꞌel jini 
lajchʌnmojt i pꞌolbal Israel muꞌ bʌ 
i chꞌujutesañob Dios ti jumpꞌejl i 
pusicꞌal ti qꞌuiñil yicꞌot ti acꞌʌlel. 
Rey Agripa, cheꞌʌch wolic ñop 
jaꞌel. Jini chaꞌan jini judíojob woliꞌ 
jopꞌbeñoñob c mul. 8 ¿Muꞌ ba laꞌ lon 
ñaꞌtan wocol miꞌ tech chꞌojyel jini 
chʌmeñoꞌ bʌ Dios?

9
 Isujm, joñon tsac lon ñaꞌta j 

contrajin i cꞌabaꞌ Jesús chꞌoyol bʌ 
ti Nazaret. 10 Cheꞌʌch tsac mele ti 
Jerusalén. Tsac mʌcʌ ti ñujpꞌibʌl 
cabʌl i chaꞌañoꞌ bʌ Dios cheꞌ bʌ 
tsac chꞌʌmʌ queꞌtel tiꞌ tojlel jini 
ñuc bʌ motomajob. Cheꞌ bʌ tsaꞌ 
tsʌnsʌntiyob tsa cʌcꞌʌ c tꞌan tiꞌ 
contrajob. 11 Cabʌl tsac bajbeyob 
ti pejtelel sinagoga. Tsac wersa 
xicꞌbeyob chaꞌan miꞌ pꞌajob Dios. 
Tsac wen michꞌleyob. Tsac ticꞌlayob 
cꞌʌlʌl ti yan tac bʌ tejclum.

12
 Cheꞌʌch wolic mel cheꞌ bʌ 

tsaꞌ majliyon ti Damasco, cheꞌ 
chocbilon majlel chaꞌan jini ñuc 
bʌ motomajob. 13 Ti xinqꞌuiñil, c 
rey, tsaj qꞌuele i sʌclel cꞌajc ti bij, 
chꞌoyol bʌ ti panchan. Ñumen i 
sʌclel bajcheꞌ qꞌuin. Tsiꞌ yʌcꞌʌ i 
sʌclel tic joytilel yicꞌot tiꞌ joytilel 
jini tsaꞌ bʌ i chaꞌleyob xʌmbal 
quicꞌot. 14 Cheꞌ bʌ tsaꞌ yajliyon 
lojon ti lum tic pejtelel lojon, tsa 
cubi tꞌan woli bʌ i pejcañon. Tsiꞌ 
subeyon tiꞌ tꞌan hebreojob: “Saulo, 
Saulo, ¿chucoch wolaꞌ ticꞌlañon? 
Wolaꞌ lʌlʌp tecꞌ jini jay bʌ i ñiꞌ teꞌ 
chaꞌan maꞌ low a bʌ”, cheꞌen.
15

 Tsac sube: “¿Majquiyet, c 
Yum?” choꞌon. Jini lac Yum tsiꞌ 
yʌlʌ: “Joñon Jesúson, woli bʌ a 
ticꞌlan. 16 Chꞌojyen, waꞌiꞌ, come 
tsaꞌ tsictiyiyon ti a wut chaꞌan mic 
waꞌchocoñet chaꞌan maꞌ melbeñon 
queꞌtel. Mi caj a wʌcꞌ ti cʌjñel jini 
tsaꞌ bʌ a qꞌuele yicꞌot jini muꞌ bʌ 
caj a qꞌuel cheꞌ mic tsictiyel ti 
a wut. 17 Come mi caj j coltañet 
loqꞌuel tiꞌ cꞌʌb a piꞌʌlob yicꞌot tiꞌ 
cꞌʌb gentilob. Yaꞌ wolic choquet 
majlel wʌle 18 chaꞌan maꞌ cambeñob 
i wut, chaꞌan miꞌ sutqꞌuiñob i bʌ 
ti icꞌyochꞌan bʌ pañimil, chaꞌan 
miꞌ yajñelob tiꞌ sʌclel pañimil. Mic 
choquet majlel chaꞌan miꞌ loqꞌuelob 
tiꞌ pꞌʌtʌlel Satanás, chaꞌan miꞌ 
yochelob tiꞌ pꞌʌtʌlel Dios, chaꞌan 
miꞌ ñusʌbentelob i mul cheꞌ miꞌ 
ñopoñob, chaꞌan i ten chaꞌañob 
jach jini muꞌ bʌ caj i yʌqꞌuentelob 
yicꞌot jini sʌqꞌuesʌbiloꞌ bʌ”. Cheꞌ tsiꞌ 
subeyon Jesús.
19

 Jini chaꞌan, mic subeñet, rey 
Agripa, maꞌanic tsac ñusa jini 
tsaꞌ bʌ pʌsbentiyon chꞌoyol bʌ ti 

panchan. 20 Ñaxan tsac subeyob 
jini añoꞌ bʌ ti Damasco yicꞌot ti 
Jerusalén yicꞌot ti pejtelel Judea, 
yicꞌot gentilob chaꞌan miꞌ cʌyob 
i mul chaꞌan miꞌ sutqꞌuiñob i 
bʌ chaꞌan miꞌ ñopob Dios. Tsac 
subeyob chaꞌan miꞌ chaꞌleñob 
chuqui wen, chaꞌan miꞌ tsictiyel 
tsaꞌix i cʌyʌyob i mul. 21 Jini chaꞌan 
jini judíojob tsiꞌ chucuyoñob ti 
Templo. Tsiꞌ ñopo i tsʌnsañoñob. 
22

 Tsaꞌ coltʌntiyon ti Dios. Jini 
chaꞌan cꞌʌlʌ wʌle mic chʌn subeñob 
chꞌochꞌocoꞌ bʌ yicꞌot ñucoꞌ bʌ jini 
jach bʌ tꞌan tsaꞌ bʌ i wʌn alʌyob 
xꞌaltꞌañob yicꞌot Moisés, come 
tsaꞌ ujti cheꞌ bajcheꞌ tsiꞌ yʌlʌyob. 
23

 Xꞌaltꞌañob yicꞌot Moisés tsiꞌ 
yʌlʌyob wersa mi caj i yubin wocol 
Cristo. Tsiꞌ yʌlʌyob Cristo mi caj 
i ñaxan chꞌojyel loqꞌuel baꞌan 
chʌmeñoꞌ bʌ, mi caj i subeñob 
israelob yicꞌot gentilob i sujmlel i 
sʌclel pañimil. Cheꞌ tsiꞌ yʌlʌ Pablo.
24

 Cheꞌ woli to ti tꞌan Pablo, cꞌam 
tsiꞌ chaꞌle tꞌan Festo. Tsiꞌ yʌlʌ: Pablo, 
sojquem a jol. Wolix i sojquel a jol 
chaꞌan tiꞌ qꞌuelol cabʌl jun, cheꞌen. 
25

 Pablo tsiꞌ yʌlʌ: Mach sojquemic 
c jol, weñet bʌ Festo. Mic chaꞌlen 
tꞌan ti isujm yicꞌot ti toj. 26 Come 
jini rey yujil pejtelel jini. Maꞌanic 
mic bʌcꞌñan c sub c bʌ tiꞌ tojlel 
jaꞌel. Come mi cʌl yujil pejtelel 
chuqui tsaꞌ ujti, come mach muculic 
tsaꞌ ujti. 27 Rey Agripa,¿muꞌ ba a 
ñopben i tꞌan xꞌaltꞌañob? Cujil maꞌ 
ñop, cheꞌen Pablo. 28 Agripa tsiꞌ 
sube Pablo: Colel maꞌ wʌqꞌueñon c 
ñop Cristo, cheꞌen. 29 Pablo tsiꞌ yʌlʌ: 
Utsꞌat mi ti junyajlel maꞌ ñop cheꞌ 
bajcheꞌon. Mach cojic jach jatet, 
pero pejtelel muꞌ bʌ i yubiñob c tꞌan 

wʌle. Utsꞌat mi lajaletla quicꞌot pero 
mach ti cadenajic, cheꞌen Pablo.
30

 Cheꞌ bʌ tsaꞌ ujti ti tꞌan Pablo, 
tsaꞌ chꞌojyi jini rey yicꞌot jini 
gobernador yicꞌot Berenice yicꞌot 
yañoꞌ bʌ yaꞌ bʌ buchulob. 31 Cheꞌ 
bʌ tsiꞌ tʌtsꞌʌyob i bʌ, tsiꞌ pejcayob i 
bʌ. Tsiꞌ yʌlʌyob: Maꞌanic chuqui tsiꞌ 
chaꞌle jini winic chaꞌan miꞌ chʌmel 
mi chaꞌan miꞌ ñujpꞌel, cheꞌob. 
32

 Agripa tsiꞌ sube Festo: Machic 
tsiꞌ cꞌajti i mel i bʌ baꞌan César, tsaꞌ 
mejli ti colel jini winic, cheꞌen.

Tsiꞌ pʌyʌyob majlel Pablo ti Roma

27  Cheꞌ bʌ tsiꞌ ñaꞌtayob 
wersa mic majlel lojon ti 

barco ti Italia, jini añoꞌ bʌ i yeꞌtel 
tsiꞌ yʌcꞌʌyob Pablo yicꞌot yañoꞌ bʌ 
xñujpꞌelob tiꞌ cꞌʌb i yaj capitán 
soldadojob i cꞌabaꞌ Julio, i winic 
Augusto. 2 Tsaꞌ ochiyon lojon ti 
barco chꞌoyol bʌ ti Adramitio woli 
bʌ i majlel ti tejclum tac am bʌ tiꞌ tiꞌ 
ñajb yaꞌ ti Asia. Tsaꞌ ochiyon lojon 
quicꞌot Aristarco jini chꞌoyol bʌ ti 
Tesalónica yaꞌ ti Macedonia. Tsaꞌ 
majliyon lojon.
3

 Ti yijcꞌʌlal tsaꞌ cꞌotiyon lojon 
ti Sidón. Utsꞌat chuqui tsiꞌ melbe 
Pablo jini Julio. Tsiꞌ yʌcꞌʌ i tꞌan 
chaꞌan miꞌ majlel ti julaꞌ baꞌan i 
cʌñʌyoꞌ bʌ, chaꞌan miꞌ poj jijlel 
yicꞌotob. 4 Cheꞌ bʌ tsaꞌ loqꞌuiyon 
lojon yaꞌi, tsaꞌ majliyon lojon lʌcꞌʌl 
ti Chipre baꞌ maꞌanic cabʌl icꞌ, come 
jini icꞌ yom i chaꞌ chocon lojon 
sujtel. 5 Cheꞌ bʌ tsaꞌ ñumiyon lojon 
ti colem ñajb baꞌan Cilicia yicꞌot 
Panfilia, tsaꞌ cꞌotiyon ti Mira, jini 
tejclum ti Licia. 6 Yaꞌi i yaj capitán 
soldadojob tsiꞌ taja jumpꞌejl barco 
chꞌoyol bʌ ti Alejandría woli bʌ i 

majlel ti Italia. Tsiꞌ yotsayon lojon. 
7

 Cabʌl qꞌuin cꞌunteꞌ jach tsac xʌñʌ 
lojon majlel. Wocol tsaꞌ cꞌotiyon 
lojon yaꞌ ti Gnido. Jini icꞌ yom i 
chaꞌ chocon lojon sujtel. Jini chaꞌan 
tsaꞌ majliyon lojon yaꞌ ti Creta 
lʌcꞌʌl ti Salmón baꞌ maꞌanic cabʌl 
icꞌ. 8 Wocol jach tsaj cꞌunteꞌ xʌñʌ 
lojon majlel yaꞌ tiꞌ tꞌejl Creta. Tsaꞌ 
cꞌotiyon lojon ti tejclum i cꞌabaꞌ 
Wen Bʌ i Jijlib Barco lʌcꞌʌl ti jini 
tejclum i cꞌabaꞌ Lasea.

9
 Tsaꞌ sajti cabʌl qꞌuin. Bʌbʌqꞌuen 

mi lac chʌn chaꞌlen xʌmbal ti barco, 
come ñumenix i qꞌuiñilel chꞌajb. 
Jini chaꞌan Pablo tsiꞌ tiqꞌuiyob. 
10

 Tsiꞌ subeyob: Winicob, mic 
ñaꞌtan cheꞌ mi lac majlel ti barco 
mi caj lac taj cabʌl wocol. Cabʌl 
mi caj i jilel lac chubʌꞌan, mach 
cojic jach jini barco yicꞌot i cuch 
pero joñonla jaꞌel, cheꞌen. 11 Jini 
i yaj capitán soldadojob maꞌanic 
tsiꞌ jacꞌbe i tꞌan Pablo. Tsiꞌ jacꞌbe i 
tꞌan jini xtojꞌesa barco yicꞌot i yum 
jini barco. 12 Mach abi wenic i jijlib 
barco yaꞌ baꞌ añob. Wocol abi miꞌ 
ñusañob i yorajlel tsʌñal yaꞌi. Jini 
chaꞌan ñumen cabʌlob jini yomoꞌ 
bʌ loqꞌuel yaꞌ baꞌ jijlemob. Yomob 
cꞌotel cꞌʌlʌl ti Fenice baꞌ utsꞌat i 
jijlib barco chaꞌan yaꞌi miꞌ ñusañob i 
yorajlel tsʌñal mi tsaꞌ mejliyob. Jini 
Fenice jumpꞌejl tejclum yaꞌ ti Creta 
am bʌ tiꞌ tojel nordeste yicꞌot tiꞌ 
tojel sudeste.

Tsaꞌ tejchi pꞌʌtʌl bʌ icꞌ yaꞌ ti ñajb
13

 Cheꞌ bʌ tsaꞌ tejchi cꞌunteꞌ bʌ icꞌ 
chꞌoyol bʌ ti sur, tsiꞌ lon ñaꞌtayob 
utsꞌat miꞌ majlelob. Tsiꞌ letsʌbeyob i 
pislel barco. Tsaꞌ cajiyob ti xʌmbal 
majlel lʌcꞌʌl tiꞌ tiꞌ ñajb yaꞌ ti Creta. 

14
 Mach jalic tsaꞌ tejchi wen pꞌʌtʌl 

bʌ ñuqui icꞌ i cꞌabaꞌ Euroclidón. 
15

 Tsiꞌ jatsꞌʌ jini barco. Maꞌanic tsaꞌ 
mejli ti xʌmbal jini barco chaꞌan 
icꞌ. Tsaj cʌyʌ lojon c tojꞌesan majlel 
barco. Tsiꞌ wersa chocoyon lojon 
majlel jini icꞌ. 16 Cheꞌ bʌ tsaꞌ cꞌotiyon 
lojon baꞌ maꞌanic cabʌl icꞌ lʌcꞌʌl tiꞌ 
tꞌejl chꞌoꞌchꞌoc bʌ lum joyol bʌ ti jaꞌ 
i cꞌabaꞌ Clauda, wocol tsaꞌ mejli j 
cʌch lojon jini chꞌoꞌchꞌoc bʌ barco. 
17

 Tsaꞌ ujti i chꞌuyob jini chꞌoꞌchꞌoc 
bʌ barco, tsiꞌ bʌn cʌchʌyob jini 
colem barco. Tsiꞌ bʌcꞌñayob i cujob 
i bʌ ti bulul bʌ lum i cꞌabaꞌ Sirte 
am bʌ tiꞌ mal ñajb. Tsiꞌ juꞌsʌbeyob i 
pislel barco. Tsaꞌ wersa chojquiyob 
sujtel chaꞌan icꞌ. 18 Cꞌax cabʌl 
tsiꞌ jatsꞌʌ barco jini ñuqui icꞌ. Ti 
yijcꞌʌlal tsaꞌ caji i sejbꞌesañob barco. 
19

 Tiꞌ yuxpꞌejlel qꞌuin tsac bajñel 
choco lojon loqꞌuel i bʌl jini barco. 
20

 Cabʌl qꞌuin maꞌanic tsiquil mi 
qꞌuin mi ecꞌ. Cꞌax pꞌʌtʌl to jini icꞌ. 
Tsac ñaꞌta lojon maꞌanic mi caj c 
chʌn colel lojon.
21

 Cabʌl qꞌuin maꞌanic tsaj cꞌuxu 
lojon waj. Jini chaꞌan Pablo tsaꞌ 
waꞌle ti yojlil baꞌ añob. Tsiꞌ yʌlʌ: 
Winicob, utsꞌat tsaꞌic laꞌ jacꞌbeyon c 
tꞌan. Utsꞌat machic tsaꞌ loqꞌuiyetla 
ti Creta. Cheꞌ jini maꞌanic tsaꞌ sajti 
laꞌ chubʌꞌan. Maꞌanic tsaꞌ laꞌ wubi 
wocol. 22 Wʌle mic wen subeñetla, 
tijicñesan laꞌ pusicꞌal come 
maꞌanic majch mi caj i chʌmel mi 
juntiquileticla. Cojach mi caj i jilel 
jini barco. 23 Come sajmʌl ti acꞌʌlel 
tsaꞌ waꞌle i yángel Dios baꞌ añon. I 
chaꞌañon jini Dios. Mic chaꞌliben 
i yeꞌtel. 24 Tsiꞌ yʌlʌ: “Mach maꞌ 
chaꞌlen bʌqꞌuen Pablo. Wersa mi 
caj a waꞌtʌl tiꞌ tojlel César. Awilan, 

Dios tsaꞌix i yʌqꞌueyet pejtelel 
woliyoꞌ bʌ ti xʌmbal a wicꞌot 
cheꞌ bajcheꞌ tsaꞌ cꞌajtibe”, cheꞌen. 
25

 Jini chaꞌan, winicob, tijicñesan 
laꞌ pusicꞌal come mic ñop mi caj i 
yujtel cheꞌ bajcheꞌ tsiꞌ subeyon Dios. 
26

 Wersa mi caj lac chojquel majlel 
ti jumpꞌejl lum joyol bʌ ti jaꞌ. Cheꞌ 
tsiꞌ yʌlʌ Pablo.
27

 Cheꞌ tiꞌ chʌnlujumpꞌejlel (14) 
acꞌʌlel cheꞌ bʌ tsaꞌ ñijcʌntiyon 
lojon majlel ti colem ñajb i cꞌabaꞌ 
Adriático, ti ojlil acꞌʌlel tsiꞌ ñaꞌtayob 
jini xꞌeꞌtelob ti barco lʌcꞌʌlix añon 
lojon tiꞌ tiꞌ ñajb. 28 Tsiꞌ pꞌisiyob 
i tamlel jaꞌ. An juncꞌal ti jajl. Ti 
yambʌ jumucꞌ tsiꞌ chaꞌ pꞌisiyob. An 
jax joꞌlujunjajl. 29 Tsiꞌ chaꞌleyob 
bʌqꞌuen ame miꞌ cuj i bʌ barco 
ti xajlel tac am bʌ tiꞌ mal jaꞌ. Tsiꞌ 
chocoyob ti jaꞌ chʌmpꞌejl i cʌlib 
barco tiꞌ yebal barco. Wocol tsiꞌ 
ñusayob acꞌʌlel. 30 Jini xꞌeꞌtelob ti 
barco tsiꞌ ñopoyob putsꞌel majlel 
yicꞌot chꞌoꞌchꞌoc bʌ barco. Tsiꞌ 
juꞌsayob ti colem ñajb. Tsiꞌ meleyob 
cheꞌ bajcheꞌ mi yomob i choc jubel 
i cʌlib barco yaꞌ tiꞌ ñiꞌ. 31 Pablo tsiꞌ 
sube i yaj capitán soldadojob yicꞌot 
pejtelel soldadojob: Mi maꞌanic 
miꞌ yajñelob tiꞌ mal barco jini 
xꞌeꞌtelob, maꞌanic mi mejlel laꞌ colel 
jatetla, cheꞌen. 32 Jini chaꞌan jini 
soldadojob tsiꞌ tsepbeyob i lazojlel 
jini chꞌoꞌchꞌoc bʌ barco chaꞌan miꞌ 
yʌcꞌ ti sajtel.

33
 Cheꞌ bʌ wolix i sʌcꞌan, Pablo 

tsiꞌ subeyob chaꞌan miꞌ cꞌuxob i 
bʌl i ñʌcꞌ ti pejtelelob. Tsiꞌ yʌlʌ: I 
lajchʌmpꞌejlelix qꞌuin woli laꞌ ñusan 
wocol. Woliyetla ti chꞌajb. Maꞌanic 
chuqui tsaꞌ laꞌ cꞌuxu. 34 Jini chaꞌan 
mic subeñetla ti wocol tꞌan yom 

mi laꞌ chaꞌlen weꞌel chaꞌan mi 
laꞌ pꞌʌtꞌan. Maꞌanic mi caj i sajtel 
mi juntꞌujmic i tsutsel laꞌ jol mi ti 
juntiquileticla, cheꞌen Pablo. 35 Cheꞌ 
bʌ tsaꞌ ujti i sub jini tꞌan, tsiꞌ chꞌʌmʌ 
waj. Tsiꞌ sube Dios wocolix i yʌlʌ tiꞌ 
tojlel pejtelel winicob. Tsiꞌ xetꞌe. Tsaꞌ 
caji i cꞌux. 36 Tsaꞌ ñucꞌayob i pusicꞌal 
ti pejtelelob. Tsaꞌ cajiyob ti weꞌel 
jaꞌel. 37 Añon lojon lujuncꞌal yicꞌot 
wʌclujuntiquil i chʌncꞌal (276) 
tiꞌ mal barco. 38 Cheꞌ ñajobix tsiꞌ 
sejbꞌesayob jini barco. Tsiꞌ chocoyob 
ochel cꞌuxbil bʌ i wut jam ti colem 
ñajb.

Tsaꞌ jejmi barco
39

 Cheꞌ bʌ tsaꞌ sʌcꞌa maꞌanic tsiꞌ 
cʌñʌyob jini lum. Tsiꞌ qꞌueleyob 
junxʌjcꞌ ñajb baꞌ tsaꞌ ochi ti lum. Yaꞌ 
yomob i ñijcan majlel barco tiꞌ tiꞌ i 
xʌcꞌ ñajb, mi tsaꞌ mejliyob. 40 Jini 
chaꞌan tsiꞌ tsepbeyob i lazojlel i 
cʌlib tac barco. Yaꞌ tsiꞌ cʌyʌyob 
ti colem ñajb. Tsiꞌ jitiyob lazo tsaꞌ 
bʌ i chucu i tojꞌesʌjib barco. Tsiꞌ 
letsayob i pislel i ñiꞌ barco chaꞌan 
miꞌ chuc icꞌ. Tsiꞌ ñopoyob majlel tiꞌ 
tiꞌ ñajb. 41 Tsaꞌ tiliyob baꞌ tꞌoxbil jini 
ñajb chaꞌan bulul bʌ lum. Yaꞌ tsaꞌ 
cʌle baꞌ jay jini jaꞌ. Tsaꞌ tsꞌʌjpi i ñiꞌ 
barco ti lum. Maꞌanic tsaꞌ mejli i 
ñijcañob. I yit jini barco tsaꞌ caji ti 
xujlel chaꞌan cabʌl tsiꞌ jatsꞌʌ jaꞌ.
42

 Jini soldadojob yomob i tsʌnsan 
xñujpꞌelob chaꞌan maꞌanic miꞌ 
putsꞌelob ti ñuxijel. 43 I yaj capitán 
soldadojob tsiꞌ tiqꞌuiyob come yom 
i coltan Pablo. Tsiꞌ subeyob chaꞌan 
miꞌ chocob ochel i bʌ cheꞌ bajcheꞌ 
jaytiquil yujiloꞌ bʌ ñuxijel chaꞌan 
miꞌ cꞌotelob ñaxan ti lum. 44 Jini tsaꞌ 
bʌ cʌleyob tsiꞌ cꞌʌñʌyob tabla, ojlil 

tsiꞌ cꞌʌñʌyob i xujtꞌil tac jini barco. 
Cheꞌ jini, utsꞌat tsaꞌ cꞌotiyob ti lum 
ti pejtelelob.

Pablo yaꞌ ti lum i cꞌabaꞌ 
Malta joyol bʌ ti jaꞌ

28  Cheꞌ utsꞌat tsaꞌ cꞌotiyon 
lojon tiꞌ tiꞌ ñajb, tsac ñaꞌta 

lojon Malta i cꞌabaꞌ jini lum joyol 
bʌ ti jaꞌ. 2 Jini chumuloꞌ bʌ yaꞌi tsiꞌ 
wen pꞌuntayon lojon. Tsiꞌ xiqꞌuiyob 
cꞌajc. Tsiꞌ pʌyʌyon lojon ochel tic 
pejtelel lojon chaꞌan woli to jaꞌal. 
Tsʌwan jax pañimil. 3 Pablo tsiꞌ 
tempa junsejt siꞌ. Cheꞌ bʌ tsiꞌ yotsa 
ti cꞌajc, tsaꞌ loqꞌui tsunteꞌchan 
chaꞌan i ticwʌlel cꞌajc. Tsaꞌ tsꞌuyle 
tiꞌ cꞌʌb Pablo. 4 Jini chumuloꞌ bʌ 
yaꞌi cheꞌ bʌ tsiꞌ qꞌueleyob tsꞌuyul 
lucum tiꞌ cꞌʌb, tsiꞌ subeyob i bʌ: 
Isujm, stsʌnsa jini winic. Anquese 
utsꞌat tsaꞌ loqꞌui ti jaꞌ, wʌle mux 
caj i chʌmel chaꞌan i mul, cheꞌob. 
5

 Pablo tsiꞌ pajqꞌui ochel ti cꞌajc jini 
tsunteꞌchan. Maꞌanic chuqui tsiꞌ 
tumbe. 6 Tsiꞌ ñaꞌtayob jini winicob 
mux i sijtꞌel o mux i bʌcꞌ waꞌal 
chʌmel. Cheꞌ jal tsiꞌ pijtayob tsaꞌ 
caji i qꞌuelob maꞌanic chuqui tsiꞌ 
tumbe. Tsiꞌ qꞌuextayob i pusicꞌal. 
Tsaꞌ caj i yʌlob jiñʌch juntiquil dios.

7
 An juntiquil i cꞌabaꞌ Publio am 

bʌ i yeꞌtel ti jini lum joyol bʌ ti jaꞌ. 
Lʌcꞌʌl jach an i lum. Tsiꞌ pʌyʌyon 
lojon ochel tiꞌ yotot. Uxpꞌejl qꞌuin 
tsiꞌ weꞌsayon lojon tiꞌ yutsꞌatlel i 
pusicꞌal. 8 Ñolol i tat tiꞌ wʌyib, woli 
ti cꞌajc yicꞌot taꞌ. Tsaꞌ majli Pablo 
i qꞌuel. Cheꞌ bʌ tsiꞌ pejca Dios, tsiꞌ 
yʌcꞌʌ i cꞌʌb tiꞌ jol. Tsiꞌ lajmesa. 9 Cheꞌ 
cʌmbil chuqui tsaꞌ ujti, tsaꞌ tiliyob 
jaꞌel yañoꞌ bʌ xcꞌamʌjelob loqꞌuemoꞌ 
bʌ ti pejtelel jini lum joyol bʌ 

ti jaꞌ. Tsaꞌ lajmesʌntiyob. 10 Tsiꞌ 
yʌqꞌueyoñob cabʌl c majtan lojon. 
Cheꞌ bʌ tsaꞌ chaꞌ majliyon lojon, tsiꞌ 
yotsʌbeyon lojon ti barco chuqui 
tac yom c chaꞌan lojon.

Tsaꞌ cꞌoti Pablo ti Roma
11

 Cheꞌ ñumenix uxpꞌejl uw, tsaꞌ 
majliyon lojon ti barco chꞌoyol 
bʌ ti Alejandría. Ya jach tsiꞌ ñusa 
i yorajlel tsʌñal ti jini lum joyol 
bʌ ti jaꞌ. An i yejtal jini Cástor 
yicꞌot Pólux bombil tiꞌ pat jini 
barco. 12 Cheꞌ bʌ tsaꞌ cꞌotiyon 
lojon ti Siracusa, yaꞌ tsaꞌ jaleyon 
lojon uxpꞌejl qꞌuin. 13 Cheꞌ bʌ tsaꞌ 
loqꞌuiyon lojon yaꞌi, tsac chaꞌle lojon 
joyocña bʌ xʌmbal cꞌʌlʌl ti Regio. 
Ñumenix jumpꞌejl qꞌuin, tsaꞌ tejchi 
icꞌ loqꞌuem bʌ ti sur. Tiꞌ chaꞌpꞌejlel 
qꞌuin tsaꞌ cꞌotiyon lojon ti Puteoli. 
14

 Yaꞌi tsac taja lojon hermanojob. 
Tsiꞌ cꞌajtibeyon lojon chaꞌan mij 
cʌytʌl lojon yicꞌotob wucpꞌejl qꞌuin. 
Ti wiꞌil tsaꞌ cꞌotiyon lojon ti Roma. 
15

 Cheꞌ bʌ tsiꞌ yubiyob yaꞌ ti Roma 
cꞌotemonix lojon, jini hermanojob 
tsaꞌ tiliyob i tajon lojon yaꞌ baꞌan 
choñoñibʌl tac ti Apio. Yañoꞌ bʌ tsiꞌ 
tajayon lojon yaꞌ ti Tres Tabernas. 
Tsaꞌ ñucꞌa i pusicꞌal Pablo cheꞌ bʌ tsiꞌ 
qꞌueleyob. Tsiꞌ sube Dios wocolix i 
yʌlʌ. 16 Cheꞌ bʌ tsaꞌ cꞌotiyon lojon ti 
Roma tsaꞌ aqꞌuenti permiso Pablo 
chaꞌan miꞌ chumtʌl tiꞌ bajñel otot 
yicꞌot jini soldado tsaꞌ bʌ i cʌnta.

Pablo tsiꞌ subu i tꞌan Dios yaꞌ ti Roma
17

 Cheꞌ ñumenix uxpꞌejl qꞌuin, 
Pablo tsiꞌ pʌyʌ tilel jini ñucoꞌ bʌ 
judíojob. Cheꞌ bʌ tsiꞌ tempayob i 
bʌ, Pablo tsiꞌ subeyob: Winicob c 
piꞌʌlob, maꞌanic chuqui tsac chaꞌle 

tiꞌ contra lac piꞌʌlob. Maꞌanic tsaj 
contraji i tꞌan lac ñojteꞌel, pero tsaꞌ 
ajqꞌuiyon tiꞌ cꞌʌb romanojob tsaꞌ 
bʌ i ñupꞌuyoñob yaꞌ ti Jerusalén. 
18

 Cheꞌ bʌ tsiꞌ meleyoñob yomob i 
yʌcꞌon ti colel, come maꞌanic c mul 
chaꞌan mic chʌmel. 19 Jini judíojob 
tsiꞌ wersa subeyob chaꞌan maꞌanic 
miꞌ yʌcꞌon ti colel. Jini chaꞌan tsac 
wersa cꞌajti c mel c bʌ baꞌan César 
anquese maꞌanic chuqui mic sub 
tiꞌ contra c piꞌʌlob tic lumal. 20 Jini 
chaꞌan tsac pʌyʌyetla tilel chaꞌan 
mij qꞌueletla, chaꞌan mic pejcanetla, 
come cʌchʌlon ti cadena chaꞌan 
wolic ñop jini muꞌ bʌ i ñopob 
winicob xꞌixicob ti Israel, cheꞌen 
Pablo.
21

 Jini judíojob tsiꞌ subeyob: 
Jini añoꞌ bʌ ti Judea maꞌanic tsiꞌ 
chocbeyoñob tilel jun chaꞌan miꞌ 
subob a mul. Maꞌanic tsiꞌ subuyob a 
mul mi juntiquilic lac piꞌʌlob tsaꞌ bʌ 
juliyob. Maꞌanic chuqui tsiꞌ yʌlʌyob 
ti a contra. 22 Com cubin lojon 
chuqui wolaꞌ ñop, come cujil lojon 
ti pejtelel lum woliꞌ contrajintelob 
jini muꞌ bʌ i ñopob cheꞌ bajcheꞌ 
jatet. Cheꞌ tsiꞌ yʌlʌyob judíojob.

23
 Jini judíojob tsiꞌ wʌn ñaꞌtayob 

baqui ora miꞌ caj i chaꞌ tilelob. 
Cabʌl tsaꞌ cꞌotiyob yaꞌ baꞌ chumul. 
Pablo tsiꞌ wen subeyob jini wen 
tꞌan chaꞌan i yumʌntel Dios. Cꞌʌlʌl 
ti sʌcꞌajel cꞌʌlʌl ti icꞌajel tsiꞌ wen 
tsictesʌbeyob i sujmlel Jesús cheꞌ 
bajcheꞌ tsꞌijbubil tiꞌ mandar Moisés 
yicꞌot tiꞌ jun jini xꞌaltꞌañob. 24 Ojlil 
tsiꞌ ñopoyob chuqui tsiꞌ subeyob. 
Ojlil maꞌanic tsiꞌ ñopoyob. 25 Tsiꞌ 
tꞌoxoyob i bʌ ti tꞌan. Cheꞌ bʌ tsaꞌ 
majliyob, Pablo tsiꞌ subeyob: Isujm 
chuqui tsiꞌ yʌlʌ jini Chꞌujul bʌ 

Espíritu cheꞌ bʌ tsiꞌ cꞌʌmbe i yej jini 
xꞌaltꞌan Isaías cheꞌ bʌ tsiꞌ pejca lac 
ñojteꞌel. 26 Tsiꞌ yʌlʌ: “Cucu baꞌan 
jini winicob xꞌixicob. Subeñob: Mi 
caj laꞌ wubin tꞌan, maꞌanic mi caj 
laꞌ chꞌʌmben isujm. Mi caj laꞌ qꞌuel, 
pero maꞌanic mi caj i cꞌotel laꞌ wut. 
27

 Come tsaꞌ ochi ti tonto i pusicꞌal 
jini winicob xꞌixicob. Mach yomobic 
i yubiñob. Tsiꞌ mutsꞌuyob i wut, 
ame i qꞌuelob tiꞌ wut, ame i yubiñob 
tiꞌ chiquin, ame i chꞌʌmbeñob isujm 
tiꞌ pusicꞌal, ame i chaꞌ sutqꞌuiñob i 
bʌ chaꞌan mic lajmesañob”, cheꞌen.

28
 Ñaꞌtanla, cheꞌ jini, wolix i 

sujbel baꞌan gentilob laj coltʌntel 
chꞌoyol bʌ ti Dios. Jini gentilob 
mi caj i ñichꞌtañob, cheꞌen Pablo. 
29

 Cheꞌ bʌ tsaꞌ ujti ti tꞌan, tsaꞌ 
majliyob judíojob. Tsiꞌ contrajiyob 
i bʌ ti cabʌl tꞌan. 30 Chaꞌpꞌejl jab 
tsaꞌ ajni Pablo tiꞌ yotot tsaꞌ bʌ i 
majña. Tsiꞌ pʌyʌ ochel pejtelel tsaꞌ 
bʌ tiliyob. 31 Tsiꞌ subu i sujmlel 
chaꞌan i yumʌntel Dios. Ti chꞌejlel 
i pusicꞌal tsiꞌ cʌntesayob i sujmlel 
lac Yum Jesucristo. Maꞌanic majch 
tsiꞌ tiqꞌui. 

Jun chaꞌan jini añoꞌ bʌ ti Roma

1  Pablojon i winicon Cristo Jesús. 
Pʌybilon chaꞌan mic majlel ti 

subtꞌan. Dios tsiꞌ yʌqꞌueyon queꞌtel 
tiꞌ tꞌan. 2 Jiñʌch jini wen tꞌan tsaꞌ bʌ i 
wʌn subu Dios ti chꞌujul bʌ i Tsꞌijbujel, 
tsꞌijbubil bʌ i chaꞌan xꞌaltꞌañob. 3 Jiñʌch 
jini wen tꞌan muꞌ bʌ i tsictesan i Yalobil 
Dios tsaꞌ bʌ i yila pañimil tilem bʌ 
tiꞌ pꞌolbal David. 4 Tsaꞌ wen tsictiyi 
i Yalobilʌch Dios tiꞌ pꞌʌtʌlel yicꞌot tiꞌ 
yEspíritu Dios cheꞌ bʌ tsaꞌ tejchi loqꞌuel 
baꞌan chʌmeñoꞌ bʌ lac Yum Jesucristo. 
5

 Tsiꞌ yʌqꞌueyon lojon i yutslel i pusicꞌal 
cheꞌ bʌ tsiꞌ pʌyʌyon lojon ti apóstol 
tiꞌ tojlel winicob xꞌixicob ti pejtelel 
pañimil chaꞌan miꞌ ñopob Jesucristo, 
chaꞌan miꞌ jacꞌbeñob i tꞌan. 6 Jatetla 
jaꞌel pʌybiletla i chaꞌan Jesucristo lajal 
bajcheꞌ yañoꞌ bʌ. I chaꞌañetla.
7

 Wolic tsꞌijbubeñetla jini jun 
pejteletla añet bʌ la ti Roma. 
Cꞌuxbibiletla i chaꞌan Dios tsaꞌ bʌ 
i pʌyʌyetla chaꞌan mi laꞌ wochel ti 
chꞌujul. Laꞌ i yʌqꞌueñetla Dios yicꞌot 
lac Yum Jesucristo i yutslel yicꞌot i 
ñʌchꞌtilel i pusicꞌal.

Pablo yom majlel ti Roma
8

 Ñaxan mic suben Dios wocolix i 
yʌlʌ ti Jesucristo chaꞌan pejteletla, 

come woli ti ajlel ti pejtelel pañimil 
bajcheꞌ tsaꞌ laꞌ ñopo Cristo. 9 Yujil 
Dios wolic chʌn ñaꞌtañetla ti 
pejtelel ora cheꞌ mic pejcan. Mic 
melben i yeꞌtel Dios ti pejtelel c 
pusicꞌal ti jini wen tꞌan muꞌ bʌ i 
tsictesan i Yalobil Dios. 10 Anix 
ora wolij cꞌajtiben Dios j coltʌntel 
chaꞌan mic majlel baꞌ añetla mi cheꞌ 
yom Dios. 11 Com j qꞌueletla chaꞌan 
mi cʌqꞌueñetla laꞌ cʌn laꞌ majtan 
chꞌoyol bʌ ti Espíritu, chaꞌan mi 
laꞌ xucꞌchocontel. 12 Com j qꞌueletla 
chaꞌan mi lac tem ñuqꞌuesʌben lac 
bʌ lac pusicꞌal, come ti jumpꞌejl lac 
pusicꞌal woli lac ñop.
13

 Come yom mi laꞌ ñaꞌtan, 
hermanojob, anix ora wolic ñaꞌtan 
tilel baꞌ añetla. Cꞌʌlʌl wʌle an 
chuqui tsiꞌ mʌctayon. Com tilel 
chaꞌan miꞌ pꞌojlel xñoptꞌañob 
ti laꞌ tojlel cheꞌ bajcheꞌ tiꞌ tojlel 
yañoꞌ bʌ gentilob*. 14 Come an tic 
wenta jini wen tꞌan chaꞌan mic 
subeñob griegojob* yicꞌot mach 
bʌ griegojobic, jini cʌntesʌbiloꞌ bʌ 
yicꞌot jini mach bʌ cʌntesʌbilobic. 
15

 Jini chaꞌan ti pejtelel c pusicꞌal 
comix c subeñetla jini wen tꞌan añet 
bʌ la ti Roma.
16

 Maꞌanic mic chaꞌlen quisin 
chaꞌan jini wen tꞌan, come jiñʌch 

i pꞌʌtʌlel Dios chaꞌan miꞌ coltan 
pejtelel muꞌ bʌ i ñopob, ñaxan jini 
israelob, wiꞌil jini griegojob. 17 Ti 
jini wen tꞌan miꞌ tsictiyel toj bʌ i 
pusicꞌal Dios muꞌ bʌ i yʌqꞌueñonla 
cheꞌ mi lac ñop, chaꞌan chʌn xucꞌul 
mi lac ñop cheꞌ bajcheꞌ tsꞌijbubil: 
‘‘Jini muꞌ bʌ i qꞌuejlel ti toj chaꞌan 
tsiꞌ ñopo Dios chʌn cuxul mi caj i 
yajñel come xucꞌul Dios’’.

Woliꞌ tsictiyel i michꞌajel 
Dios tiꞌ contra winicob

18
 Come woliꞌ tsictiyel i michꞌajel 

Dios yaꞌ ti panchan. Woliꞌ jubel 
tiꞌ contra pejtelel i jontolil yicꞌot 
i mul winicob xꞌixicob, muꞌ bʌ i 
mʌctañob i sujmlel yicꞌot i jontolil. 
19

 Come mi mejlel i cʌñob chuqui 
tac pʌsbebilob ti Dios ila ti pañimil, 
come Dios tsiꞌ tsictesʌbeyob. 
20

 Cꞌʌlʌl tiꞌ tejchibal pañimil tsiquil 
añʌch Dios, come tsiquil i melbal. 
Anquese maꞌanic mi laj qꞌuel ti 
lac wut, tsiquil i pꞌʌtʌlel yicꞌot i 
ñaꞌtibal mach bʌ anic miꞌ jilel. Jini 
chaꞌan bʌjobʌch i bʌ cheꞌ maꞌanic 
miꞌ ñopob. 21 Anquese tsiꞌ cʌñʌyob 
Dios, maꞌanic tsiꞌ chꞌujutesayob. 
Maꞌanic tsiꞌ subeyob wocolix i yʌlʌ. 
Tsaꞌ lon tejchi i bajñel ñaꞌtʌbal. 
Utsilix tsaꞌ pꞌojli tonto bʌ i pusicꞌal. 
22

 Cheꞌ bʌ tsiꞌ lon ñaꞌtayob cabʌlʌch 
i pusicꞌal tsaꞌ ochiyob ti tonto. 23 Tsiꞌ 
cʌyʌyob jini ñuc bʌ Dios mach bʌ 
yujilic jilel. Tsiꞌ diosiyob i yejtal 
winic muꞌ bʌ i jilel, yicꞌot i yejtal 
teꞌlemut, yicꞌot i yejtal jini cotol bʌ, 
yicꞌot i yejtal jini jʌlʌcña bʌ.

24
 Jini chaꞌan Dios tsiꞌ cʌyʌyob tiꞌ 

tsꞌiꞌlel, come woꞌatax i pusicꞌalob 
ti mulil. Quisintic jax bajcheꞌ tsiꞌ 
cꞌʌñʌyob i bʌcꞌtal. 25 Tsiꞌ cʌyʌyob i 

sujmlel Dios chaꞌan miꞌ ñopob lot. 
Tsiꞌ chꞌujutesayob jini melbil tac bʌ. 
Tsiꞌ melbeyob i qꞌuiñilel. Maꞌanic 
tsiꞌ chꞌujutesayob Dios tsaꞌ bʌ i mele 
pejtelel chuqui tac an, jini yom 
bʌ mi lac sub ti ñuc ti pejtelel ora. 
Amén.

26
 Jini chaꞌan Dios tsiꞌ cʌyʌyob 

come woliꞌ melob quisintic jax bʌ 
i colosojlel i pusicꞌal. Come jini 
xꞌixicob i chaꞌañoꞌ bʌ tsiꞌ cʌyʌyob 
i cꞌʌjñibal winicob. Tsiꞌ laj bʌ 
piꞌleyob i bʌ. 27 Cheꞌ jaꞌel winicob 
tsiꞌ cʌyʌyob i cꞌʌjñibal xꞌixicob. 
Tsiꞌ wʌlʌc piꞌleyob i bʌ. Woꞌob 
jax tiꞌ tsꞌiꞌlel. Quisintic jax bajcheꞌ 
tsiꞌ meleyob laj bʌ winicob. Tsaꞌ 
aqꞌuentiyob i tojol i mul cheꞌ bajcheꞌ 
an i jontolil.
28

 Mach yomobic i wis ñaꞌtan 
Dios. Jini chaꞌan Dios tsiꞌ cʌyʌyob 
chaꞌan miꞌ ñaꞌtañob chuqui tac 
bibiꞌ yicꞌot chaꞌan miꞌ chaꞌleñob 
chuqui tac mach wenic. 29 Butꞌulob 
ti jujunchajp jontolil, yicꞌot i 
tsꞌiꞌlel, yicꞌot i mulʌntel chubʌꞌañʌl, 
yicꞌot tsꞌaꞌleya. Butꞌulob i pusicꞌal 
tiꞌ tsʌytsʌyñʌyel chaꞌan i wenlel 
i piꞌʌlob, yicꞌot tsʌnsa, yicꞌot leto, 
yicꞌot lotiya, yicꞌot aꞌleya, yicꞌot 
uꞌyaj tꞌan. 30 Miꞌ chaꞌleñob wulwul 
tꞌan yicꞌot jopꞌtꞌan. Miꞌ tsꞌaꞌleñob 
Dios. Miꞌ pꞌajob i piꞌʌlob. Cꞌax ñuc 
miꞌ pꞌisob i bʌ. Miꞌ ñaꞌtañob i melob 
jontolil. Miꞌ ñusʌbeñob i tꞌan i tat 
i ñaꞌ. 31 Tontojob, mach xucꞌulobic 
i pusicꞌal. Mach yujilobic cꞌuxbiya, 
mi pꞌuntaya, mi tsꞌitaꞌic. 32 Anquese 
ñaꞌtʌbil i chaꞌañob tsaꞌix i yʌcꞌʌ 
mandar Dios chaꞌan miꞌ chʌmel jini 
muꞌ bʌ i mel bajcheꞌ jini, miꞌ chʌn 
melob. Miꞌ cꞌuxbiñob jaꞌel jini muꞌ 
bʌ i melob jontolil lajal bajcheꞌob.

Dios miꞌ chaꞌlen meloñel ti toj

2  Jini chaꞌan mi wolaꞌ qꞌuel 
ti xmulil a piꞌʌlob, an a mul 

come mach a wentajic chaꞌan maꞌ 
melob. Come majqui jach miꞌ sub i 
mul i piꞌʌlob woliꞌ bajñel tsictesan i 
mul, come lajalʌch i mul yicꞌot. 2 La 
cujil Dios miꞌ chaꞌlen meloñel ti toj 
tiꞌ contra jini muꞌ bʌ i chaꞌleñob 
mulil. 3 Jatet muꞌ bʌ a sub i mul a 
piꞌʌlob cheꞌ lajal wolaꞌ chaꞌlen mulil, 
¿muꞌ ba a lon ñaꞌtan mi caj a loqꞌuel 
ti utsꞌat cheꞌ miꞌ melet Dios? 4 ¿Muꞌ 
ba a lon ñusʌben on bʌ i yutslel i 
pusicꞌal Dios? ¿Muꞌ ba a lon ñusan 
cheꞌ jal woliꞌ cuchbeñet a mul 
tiꞌ yutslel i pusicꞌal? ¿Mach ba a 
wujilic, Dios miꞌ pʌsbeñet i yutslel i 
pusicꞌal chaꞌan maꞌ cʌy a mul?

5
 Tsʌtsatax a pusicꞌal. Maꞌanic 

maꞌ cʌy a mul. Cheꞌ jini wolaꞌ wʌcꞌ 
ti tempʌyel i michꞌajel Dios chaꞌan 
i qꞌuiñilel michꞌajel cheꞌ miꞌ caj ti 
tsictiyel bajcheꞌ miꞌ chaꞌlen meloñel 
Dios ti toj. 6 Dios mi caj i yʌqꞌueñob 
i chobejtʌbal cheꞌ bajcheꞌ an i 
melbal ti jujuntiquil. 7 Jini muꞌ bʌ i 
chʌn chaꞌleñob chuqui utsꞌat chaꞌan 
yomob i ñuclel yicꞌot i cꞌuxbintel 
yicꞌot i cuxtʌlel mach bʌ anic miꞌ 
jilel, mi caj i yʌqꞌuentelob i cuxtʌlel 
mach bʌ anic miꞌ jilel. 8 Pero jini 
muꞌ bʌ i melob cheꞌ bajcheꞌ yom 
i bajñel pusicꞌal mach bʌ anic 
miꞌ ñopob chuqui isujm, jini muꞌ 
bʌ i chaꞌleñob jontolil, mi caj i 
tajbeñob i michꞌajel Dios. Dios mi 
caj i yʌꞌleñob. 9 Mi caj i tajob cabʌl 
wocol yicꞌot tsic pusicꞌal pejtel muꞌ 
bʌ i chaꞌleñob jontolil, ñaxan jini 
israelob, ti wiꞌil jini griegojob. 10 Mi 
caj i taj i ñuclel yicꞌot i cꞌuxbintel 

yicꞌot i ñʌchꞌtilel i pusicꞌal jini muꞌ 
bʌ i chaꞌlen chuqui utsꞌat, ñaxan 
jini israelob, ti wiꞌil jini griegojob. 
11

 Come Dios mach jelchojquic jach 
miꞌ cꞌuxbin winicob xꞌixicob.
12

 Jini mach bʌ anic tsiꞌ yubiyob 
mandar mi caj i jilelob chaꞌan i mul. 
Maꞌanic mi caj i cꞌʌn mandar Dios 
chaꞌan miꞌ melob. Pero jini tsaꞌ bʌ i 
yubiyob mandar, tsaꞌ bʌ i ñusayob, 
Dios mi caj i cꞌʌn jini mandar 
chaꞌan miꞌ melob. 13 Come mach 
tojobic tiꞌ wut Dios jini muꞌ bʌ i lon 
ubiñob mandar, cojach jini muꞌ bʌ 
i jacꞌob jini mandar miꞌ chꞌʌjmelob 
tiꞌ wenta. 14 Come jini gentilob 
mach bʌ anic i chaꞌañob jini 
tsꞌijbubil bʌ mandar, an i chaꞌañob 
i mandar Dios tiꞌ pusicꞌal cheꞌ miꞌ 
bajñel melob cheꞌ bajcheꞌ tsꞌijbubil, 
anquese mach i cʌñʌyobic jini 
tsꞌijbubil bʌ. 15 Miꞌ tsictesañob jini 
mandar tsꞌijbubil bʌ tiꞌ pusicꞌalob. 
Miꞌ bajñel ñaꞌtañob tiꞌ pusicꞌal mi 
toj woliꞌ melob o mi mach tojic. 
16

 Tiꞌ qꞌuiñilel meloñel, Dios mi caj 
i cꞌʌn Jesucristo chaꞌan miꞌ mel 
winicob xꞌixicob chaꞌan jini mucul 
tac bʌ tsaꞌ bʌ i meleyob cheꞌ bajcheꞌ 
miꞌ yʌl jini wen tꞌan muꞌ bʌ c sub.

Israelob muꞌ bʌ i ñopob jini 
tsꞌijbubil bʌ mandar

17
 Jatet israelet bʌ maꞌ ñop jini 

tsꞌijbubil bʌ mandar. Ñuc maꞌ lon 
qꞌuel a bʌ chaꞌan wolaꞌ ñop Dios. 
18

 Cʌmbil a chaꞌan chuqui yom Dios. 
Maꞌ ñaꞌtan chuqui wen utsꞌat, come 
cʌntesʌbilet ti jini mandar. 19 Maꞌ 
lon ñaꞌtan xtojꞌesayajet chaꞌan 
xpotsꞌob. Maꞌ lon ñaꞌtan i sʌclelet 
pañimil chaꞌan jini añoꞌ bʌ ti acꞌʌlel. 
20

 Maꞌ lon ñaꞌtan maestrojet chaꞌan 

jini tontojob, xcʌntesajet chaꞌan 
alobob. Maꞌ lon ñaꞌtan cabʌlʌch 
a ñaꞌtʌbal ti jini mandar yicꞌot 
i sujmlel. 21 Jatet maꞌ cʌntesan 
a piꞌʌlob. ¿Chucoch maꞌanic maꞌ 
bajñel cʌntesan a bʌ? Maꞌ sub mach 
wenic xujchꞌ. ¿Muꞌ ba a chaꞌlen 
xujchꞌ? 22 Maꞌ wʌl mach wenic 
tsꞌiꞌlel. ¿Muꞌ ba a chaꞌlen tsꞌiꞌlel? 
Maꞌ tsꞌaꞌlen dios tac. ¿Muꞌ ba a 
xujchꞌiben i chubʌꞌan jini templo 
tac? 23 Ñuc maꞌ lon sub a bʌ chaꞌan 
jini mandar. ¿Mach ba wolic a 
tsꞌaꞌlen Dios cheꞌ maꞌ ñusʌben i 
mandar? 24 Come jini gentilob miꞌ 
pꞌajbeñob i cꞌabaꞌ Dios chaꞌan ti laꞌ 
melbal cheꞌ bajcheꞌ tsꞌijbubil.

25
 Come an i cꞌʌjñibal tsep pʌchʌlel 

mi wolaꞌ jacꞌ jini mandar, pero 
mi wolaꞌ ñusan mandar, lolom 
jach tsepbil* a pʌchʌlel. 26 Jini 
mach bʌ tsepbilic i pʌchʌlel mi 
tsiꞌ mele chuqui tac toj muꞌ bʌ i yʌl 
jini mandar, ¿mach ba tsepbilic i 
pʌchʌlel yilal tiꞌ tojlel Dios? 27 Mi 
tsꞌʌcʌl tsiꞌ jacꞌʌ jini mandar jini 
mach bʌ tsepbilic i pʌchʌlel, ¿mach 
ba muqꞌuic i tsictesan a mul? come 
wolaꞌ ñusan mandar cheꞌ an a chaꞌan 
jini tsꞌijbubil bʌ mandar yicꞌot 
tsep pʌchʌlel. 28 Come mach mero 
israelobic pejtel i pꞌolbal Israel. Jini 
mero tsep pʌchʌlel jaꞌel mach jinic 
am bʌ ti lac bʌcꞌtal. 29 Mero israelonla 
cheꞌ tojonla tiꞌ wut Dios. Mero tsep 
pʌchʌlel jini am bʌ ti lac pusicꞌal, 
mach ti lac bʌcꞌtalic, i melbalʌch 
jini Espíritu. Jini mero israel miꞌ taj i 
ñuclel ti Dios, mach ti winicobic.

Xucꞌul Dios

3  ¿Am ba chuqui ñumen utsꞌat 
i chaꞌañob israelob bajcheꞌ 

gentilob? ¿Chuqui miꞌ taj jini 
tsepbiloꞌ bʌ i pʌchʌlel? 2 Cabʌl, 
come jiñobʌch tsaꞌ bʌ aqꞌuentiyob i 
tꞌan Dios ti ñaxan. 3 Isujm, maꞌanic 
tsiꞌ ñopoyob lamital, pero ¿tsaꞌ ba 
jili i xucꞌtilel i pusicꞌal Dios chaꞌan 
maꞌanic tsiꞌ ñopoyob? 4 Maꞌanic. 
Anquese xlotob pejtelel winicob, 
mach yujilic lot Dios. Cheꞌ bajcheꞌ 
tsꞌijbubil ti Salmos: ‘‘Tojʌch chuqui 
miꞌ yʌl Dios ti pejtelel ora. Maꞌanic 
majqui mi mejlel i yʌl mach tojic 
Dios’’, cheꞌen.

5
 Lac jontolil jaꞌel miꞌ tsictesan 

toj bʌ i pusicꞌal Dios. ¿Chuqui mi 
la cʌl, cheꞌ jini? ¿Yom ba mi la cʌl 
mach tojic Dios cheꞌ miꞌ yʌcꞌonla 
ti tojmulil? Cheꞌʌch miꞌ lon alob 
winicob. 6 Mach cheꞌic yom. Mi 
mach tojic Dios, ¿bajcheꞌ mi mejlel 
i mel pejtelel winicob xꞌixicob añoꞌ 
bʌ ti pañimil? 7 Miꞌ yʌlob: Mi woli 
lac tsictesan i sujmlel Dios yicꞌot lac 
lot, mi woli la cʌcꞌ ti cʌjñel i ñuclel 
Dios, ¿chucoch miꞌ qꞌuelonla ti 
xmulil cheꞌ jini? lon cheꞌob. 8 ¿Yom 
ba mi la cʌl: Laꞌ lac chaꞌlen jontolil 
chaꞌan miꞌ pꞌojlel chuqui tac utsꞌat? 
Mach yomic. Woliyob ti lot muꞌ 
bʌ i yʌlob cheꞌʌch wolic sub lojon. 
Mi caj i yʌjqꞌuelob ti tojmulil cheꞌ 
bajcheꞌ yom.

Maꞌanic majqui toj
9

 Jixcu jini judíojob, ¿muꞌ ba i lon 
ñaꞌtañob tojob? ¿Mach ba lajalobic 
bajcheꞌ jini gentilob? Lajalob cu, 
come tsaꞌix c subu lojon an i mul 
israelob yicꞌot gentilob, come ti 
pejtelonla chuculonla tiꞌ pꞌʌtʌlel 
mulil. 10 Cheꞌ bajcheꞌ tsꞌijbubil: 
‘‘Maꞌanic majqui toj, mi juntiquilic. 
11

 Maꞌanic majqui miꞌ chꞌʌmben 

isujm. Maꞌanic majqui yom i ñop 
Dios. 12 Ti pejtelonla tsaꞌ sajtiyonla 
ti bij. Maꞌanic laj cꞌʌjñibal. Maꞌanic 
majqui miꞌ chaꞌlen chuqui wen, 
mi juntiquilic. 13 Lajal i yej 
winicob bajcheꞌ i tiꞌ mucoñibʌl. 
Miꞌ chaꞌleñob lot. An i venenojlel 
lucum tiꞌ mal i yej. 14 Miꞌ chaꞌleñob 
pꞌajoñel yicꞌot wajleya. 15 Ajñel 
miꞌ majlelob i tsʌnsañob i piꞌʌlob. 
16

 Baqui jach miꞌ majlelob miꞌ 
techob wocol yicꞌot jisaya. 17 Mach 
i cʌñʌyobic jini bij baꞌ ñʌchꞌʌl 
lac pusicꞌal. 18 Maꞌanic miꞌ wis 
bʌcꞌñañob Dios’’. Cheꞌʌch tsꞌijbubil.
19

 La cujil an tiꞌ wenta jini muꞌ bʌ 
i yubiñob mandar chaꞌan miꞌ jacꞌob 
ti pejtelel. Aqꞌuebilob chaꞌan miꞌ 
ñʌjchꞌelob yicꞌot pejtel winicob 
xꞌixicob ti pañimil cheꞌ miꞌ melob 
i bʌ tiꞌ tojlel Dios. 20 Jini chaꞌan 
mach chaꞌanic i jacꞌol mandar miꞌ 
ñusʌbeñonla lac mul Dios cheꞌ miꞌ 
yotsañonla tiꞌ wenta. Come jini 
mandar miꞌ yʌqꞌueñonla lac ñaꞌtan 
lac mul.

Dios miꞌ yʌqꞌuen toj bʌ i 
pusicꞌal jini muꞌ bʌ i ñop

21
 Wʌle tsaꞌix tsictiyi toj bʌ i 

pusicꞌal Dios muꞌ bʌ i yʌqꞌuen 
winicob xꞌixicob mach bʌ anic 
tsiꞌ jacꞌʌyob jini mandar. I juñilel 
mandar yicꞌot i juñilel xꞌaltꞌañob 
tsiꞌ yʌcꞌʌ ti cʌjñel toj bʌ i pusicꞌal 
Dios. 22 Jiñʌch toj bʌ i pusicꞌal muꞌ 
bʌ i yʌqꞌuentelob pejtel muꞌ bʌ i 
ñopob Jesucristo, come Dios mach 
jelchojquic miꞌ qꞌuelob. 23 Come 
ti pejtelelob tsaꞌix i chaꞌleyob 
mulil. Mach i tajayobix i ñuclel 
Dios. 24 Dios miꞌ yotsañob tiꞌ wenta 
chaꞌan jach i yutslel i pusicꞌal. Miꞌ 

ñusʌbeñob i mul tiꞌ majtan jach, 
come Cristo Jesús tsiꞌ mʌñʌyob 
chaꞌan miꞌ yʌcꞌob ti colel. 25 Come 
Dios tsiꞌ waꞌchoco Cristo chaꞌan 
miꞌ tojbeñob i mul yicꞌot i chꞌichꞌel, 
chaꞌan miꞌ lajmel i michꞌajel tiꞌ 
tojlel pejtel muꞌ bʌ i ñopob. Cheꞌ 
jini tsiquil tojʌch Dios tsaꞌ bʌ i 
toꞌol qꞌuelbeyob i mul winicob 
xꞌixicob ti yambʌ ora cheꞌ woli to i 
cuchbeñob i mul. 26 La cujil tojʌch 
miꞌ mel xmulilob. Tojʌch Dios muꞌ 
bʌ i yotsañob tiꞌ wenta cheꞌ miꞌ 
ñusʌbeñob i mul pejtel muꞌ bʌ i 
ñopob Jesús.
27

 ¿Muꞌ ba lac chʌn sub lac bʌ ti 
ñuc? Maꞌanic. ¿Chucoch? ¿Mach 
ba anic lac ñuclel chaꞌan tiꞌ jacꞌol 
jini mandar? Maꞌanic. Come 
mach chaꞌanic i jacꞌol mandar miꞌ 
ñusʌbeñonla lac mul Dios cheꞌ miꞌ 
yotsañonla tiꞌ wenta, pero chaꞌan 
jach tsaꞌ lac ñopo Jesús. 28 Tsiquil 
cheꞌ jini, Dios miꞌ ñusan lac mul. 
Miꞌ yotsañonla tiꞌ wenta chaꞌan 
tsaꞌ lac ñopo Jesús, mach chaꞌanic 
i jacꞌol mandar. 29 Lac Dios ¿i 
chaꞌan jach ba israelob? ¿Mach ba 
i chaꞌanic gentilob jaꞌel? I chaꞌan 
cu jaꞌel. 30 Come juntiquil jach Dios. 
Mi caj i yotsan tiꞌ wenta pejtel 
muꞌ bʌ i ñopob, jini tsepbil bʌ i 
pʌchʌlel yicꞌot jaꞌel jini mach bʌ 
tsepbilic i pʌchʌlel. 31 ¿Muꞌ ba lac 
jisan i cꞌʌjñibal mandar cheꞌ mi lac 
ñop Jesús? Maꞌanic. Mi lac chʌn 
ñaꞌtʌben i cꞌʌjñibal mandar.

Abraham tsiꞌ ñopo Dios

4  ¿Chuqui yom mi la cʌl 
cheꞌ jini? ¿Chuqui tsiꞌ taja 

Abraham jini lac ñojteꞌel? 2 Dios 
tsiꞌ ñusʌbe i mul Abraham. Tsiꞌ 

yotsa tiꞌ wenta, pero mach chaꞌanic 
wen bʌ i melbal. Tsaꞌic i chꞌʌmʌ tiꞌ 
wenta chaꞌan wen bʌ i melbal, tsaꞌ 
mejli i sub i bʌ ti ñuc, pero mach 
tiꞌ tojlelic Dios. 3 ¿Chuqui miꞌ yʌl i 
Tsꞌijbujel Dios? ‘‘Abraham tsiꞌ ñopo 
Dios. Jini chaꞌan Dios tsiꞌ qꞌuele 
ti toj’’, cheꞌen. 4 Come jini muꞌ bʌ 
i chaꞌlen eꞌtel ti ganar miꞌ chꞌʌm i 
tojol. Mach i majtanic. I ganarʌch. 
5

 Pero Dios miꞌ ñusʌbeñob i mul jini 
mach bʌ tojobic muꞌ bʌ i ñopob. Miꞌ 
yotsañob tiꞌ wenta. Dios miꞌ qꞌuelob 
ti toj chaꞌan jach tsiꞌ ñopoyob, mach 
chaꞌanic ti wen bʌ i melbal.

6
 David jaꞌel tsiꞌ subu bajcheꞌ an 

i tijicñʌyel i pusicꞌal jini winic muꞌ 
bʌ i qꞌuejlel ti toj ti Dios anquese 
maꞌanic wen bʌ i melbal. 7 David tsiꞌ 
yʌlʌ: ‘‘Tijicñayob jini ñusʌbiloꞌ bʌ 
i jontolil, yicꞌot jini mach bʌ chʌn 
ñaꞌtʌbilic i mul ti Dios. 8 Tijicña jini 
winic mach bʌ anic miꞌ ñaꞌtibentel i 
mul ti lac Yum’’. Cheꞌtsiꞌ yʌlʌ David.

9
 ¿Cojach ba tijicñayob jini 

tsepbiloꞌ bʌ i pʌchʌlel? ¿Mach 
ba tijicñayobic jaꞌel jini mach bʌ 
tsepbilobic i pʌchʌlel? Mic sub 
lojon tsaꞌ qꞌuejli ti toj Abraham 
chaꞌan tsiꞌ ñopo Dios. 10 ¿Baqui ora 
tsaꞌ qꞌuejli ti toj? ¿Tsaꞌ ba qꞌuejli 
ti toj cheꞌ tsepbilix i pʌchʌlel o 
cheꞌ maxto tsepbilic? Tsaꞌ qꞌuejli ti 
toj cheꞌ maxto tsepbilic i pʌchʌlel. 
11

 Ti wiꞌil tsaꞌ tsepbenti i pʌchʌlel 
Abraham chaꞌan i yejtal yicꞌot i 
sellojlel toj bʌ i pusicꞌal tsaꞌ bʌ 
aqꞌuenti chaꞌan tsiꞌ ñopo Dios cheꞌ 
maxto tsepbilic i pʌchʌlel. Jini 
chaꞌan tsaꞌ ochi Abraham tiꞌ tat 
pejtelelob muꞌ bʌ i ñopob Dios 
anquese mach tsepbilobic i pʌchʌlel, 
chaꞌan miꞌ qꞌuejlelob ti toj jaꞌel. 

12
 I tatʌch jaꞌel jini tsepbiloꞌ bʌ i 

pʌchʌlel muꞌ bʌ i ñopob. Mach cojic 
jach tsiꞌ chꞌʌmʌyob tsep pʌchʌlel, 
pero tsiꞌ ñopoyob. Cheꞌ jini woliꞌ 
tsajcañob lac tat Abraham tsaꞌ bʌ 
i ñopo Dios cheꞌ maxto tsepbilic i 
pʌchʌlel.

An chuqui miꞌ yʌqꞌuentel 
cheꞌ miꞌ ñop Dios

13
 Tsaꞌ qꞌuejli ti toj Abraham 

chaꞌan tsiꞌñopo Dios. Jini chaꞌan 
Dios tsiꞌ yʌqꞌue i tꞌan. Mach 
chaꞌanic tiꞌ jacꞌol jini mandar, pero 
chaꞌan tiꞌ ñopol Dios tsaꞌ subenti 
Abraham yicꞌot i pꞌolbal mux i 
yʌqꞌuentelob jini pañimil tiꞌ wenta. 
14

 Mi wersa mi lac jacꞌ jini mandar 
chaꞌan mi la cʌqꞌuentel, cheꞌ jini 
lolom jach mi lac ñop, lolom jach 
tsiꞌ yʌcꞌʌ i tꞌan Dios. 15 I ñusʌntel 
mandar miꞌ tech michꞌajel, pero 
cheꞌ maꞌanic mandar maꞌanic miꞌ 
ñusʌntel.
16

 Jini chaꞌan mi lac taj jini 
albil bʌ tiꞌ yutslel i pusicꞌal Dios 
chaꞌan tsaꞌ lac ñopo Dios. Cheꞌ 
jini miꞌ tsꞌʌctiyel jini tꞌan tiꞌ tojlel 
pejtel i pꞌolbal Abraham muꞌ bʌ i 
ñopob Dios, mach cojic jach muꞌ 
bʌ i ñopob mandar, pero yañoꞌ 
bʌ jaꞌel muꞌ bʌ i ñopob Dios cheꞌ 
bajcheꞌAbraham. Jiñʌch lac tat ti 
lac pejtelel. 17 Cheꞌ bajcheꞌ tsꞌijbubil: 
‘‘Dios tsiꞌ yotsa Abraham tiꞌ tat 
winicob xꞌixicob ti cabʌl lum tac’’, 
cheꞌen. Diosʌch muꞌ bʌ i yʌqꞌueñob 
i cuxtilel chʌmeñoꞌ bʌ, muꞌ bʌ i mel 
tiꞌ pꞌʌtʌlel jach i tꞌan jini tsiquil tac 
bʌ mach bʌ anic ti yambʌ ora.
18

 Anquese maꞌanic tsiꞌ ñaꞌta 
Abraham bajcheꞌ miꞌ caj ti tsꞌʌctiyel 
jini tꞌan,tsiꞌ chʌn ñopo tiꞌ xucꞌtilel i 

pusicꞌal, isujm mi caj i yochel tiꞌ tat 
cabʌl winicob xꞌixicob ti cabʌl lum, 
come tsaꞌ subenti: ‘‘Cheꞌi miꞌ caj ti 
ajñel a pꞌolbal’’. 19 Maꞌanic tsaꞌ lujbꞌa 
i ñop anquese tsiꞌ ñaꞌta maꞌanix i 
yorajlel chaꞌan miꞌ yajñel i yalobil, 
come tsꞌitaꞌ yom miꞌ tsꞌʌctiyel 
joꞌcꞌal i jabil. Cheꞌ jaꞌel xñejepꞌix 
jini Sara. 20 Maꞌanic tsiꞌ wis cʌyʌ i 
ñop. Maꞌanic tsaꞌ tejchi tile bixel 
bʌ i pusicꞌal chaꞌan jini tꞌan tsaꞌ bʌ 
subenti ti Dios. Tsaꞌ pꞌʌtꞌa i pusicꞌal 
ti jini tsaꞌ bʌ i ñopo. Tsiꞌ subu i 
ñuclel Dios. 21 Ti jumpꞌejl i pusicꞌal 
yujil an i pꞌʌtʌlel Dios chaꞌan 
miꞌ mel chuqui tsiꞌ yʌlʌ. 22 Jini 
chaꞌan tsaꞌ qꞌuejli ti toj chaꞌan 
tsiꞌ ñopo Dios. 23 Mach chaꞌanic 
jach Abraham, tsaꞌ tsꞌijbunti jini 
tꞌan ‘‘Tsaꞌ qꞌuejli ti toj’’. 24 Pero 
chaꞌañonla jaꞌel muꞌ bʌ lac ñop Dios, 
tsaꞌ bʌ i teche chꞌojyel lac Yum 
Jesús baꞌan chʌmeñoꞌ bʌ. Joñonla 
jaꞌel mi laj qꞌuejlel ti toj. 25 Come 
Jesús tsaꞌ ajqꞌui ti chʌmel chaꞌan miꞌ 
toj lac mul. Tsaꞌ tejchi chaꞌan mi laj 
qꞌuejlel ti toj.

I ñʌchꞌtʌlel lac pusicꞌal 
yicꞌot i tijicñʌyel

5  Dios tsaꞌix i ñusʌbeyonla 
lac mul. Tsaꞌix i yotsayonla 

tiꞌ wenta chaꞌan tsaꞌ lac ñopo 
Cristo. Maꞌanix woli laj contrajin 
Dios, come tsiꞌ yutsꞌesayonla lac 
Yum Jesucristo. 2 Chaꞌan Jesucristo 
muꞌ bʌ lac ñop, ochemonixla jaꞌel 
tiꞌ yutslel i pusicꞌal. Jini chaꞌan 
xucꞌulonla. Tijicñayonla chaꞌan mi 
caj lac taj i ñuclel Dios. 3 Mach cojic 
jach jini. Tijicñayonla jaꞌel chaꞌan 
jini wocol muꞌ bʌ la cubin, come la 
cujil jini wocol miꞌ yʌqꞌueñonla lac 

pꞌʌtʌlel ti pijt. 4 Cheꞌ an chuqui mi 
lac chʌn pijtan, miꞌ xucꞌchocontel 
lac pusicꞌal. Jini i xucꞌtilel lac 
pusicꞌal miꞌ cʌntesañonla tal lac 
wenlel ti Dios. 5 Mach lolomic jach 
woli lac pijtan, come la cujil Dios 
tsaꞌix i yʌqꞌueyonla jini Chꞌujul bʌ 
Espíritu chaꞌan miꞌ butꞌbeñonla lac 
pusicꞌal tiꞌ cꞌuxbiya.

6
 Cheꞌ maꞌanic tsaꞌ mejli laj coltan 

lac bʌ, tsaꞌ chʌmi Cristo chaꞌañonla 
tsaꞌ bʌ lac ñusa Dios. 7 Maꞌanic mi 
la cʌcꞌ lac bʌ chaꞌan i coltʌntel 
juntiquil toj bʌ, anquese ticꞌʌl mi 
an majch miꞌ yʌcꞌ i bʌ ti chʌmel 
chaꞌan miꞌ coltan juntiquil uts bʌ. 
8

 Pero tsaꞌ chʌmi Cristo chaꞌañonla 
cheꞌ xmulilon tola. Cheꞌ jini, Dios 
tsiꞌ pʌsbeyonla cꞌux miꞌ yubiñonla. 
9

 Ñusʌbilix lac mul, añonixla tiꞌ 
wenta Dios chaꞌan tiꞌ chꞌichꞌel 
Cristo. Jini chaꞌan ñumen mi caj laj 
coltʌntel ti Cristo cheꞌmiꞌ tsictiyel i 
michꞌajel Dios. 10 Cheꞌ i contrajonla 
Dios, tsaꞌ chʌmi i Yalobil chaꞌan 
miꞌ yutsesan lac pusicꞌal yicꞌot 
Dios. Wʌle cheꞌ lac piꞌʌlix lac bʌ 
la quicꞌot Dios, ñumen mi caj laj 
coltʌntel chaꞌan tsijiꞌ bʌ i cuxtilel 
Cristo. 11 Mach cojic jach jini, pero 
tijicñayonla ti Dios chaꞌan lac Yum 
Jesucristo, come tsiꞌ yutsꞌesa lac 
pusicꞌal yicꞌot Dios.

Adán yicꞌot Cristo
12

 Tsaꞌ ochi mulil ti pañimil chaꞌan 
tiꞌ mul juntiquil winic i cꞌabaꞌ Adán. 
Jini mulil tsiꞌ yʌcꞌʌ ti chʌmel pejtel 
winicob xꞌixicob. Jini chaꞌan mi lac 
chʌmel ti lac pejtelel, come tsaꞌ lac 
chaꞌle mulil ti lac pejtelel. 13 Cheꞌ 
maxto tsꞌijbubilic jini mandar, anix 
mulil ti pañimil. Pero cheꞌ maxto 

anic mandar, maxto anic mulil tiꞌ 
wenta winicob xꞌixicob. 14 Melel tsaꞌ 
laj chʌmiyob cꞌʌlʌl ti Adán cꞌʌlʌl 
ti Moisés, yicꞌot jaꞌel jini mach bʌ 
lajalobic i mul bajcheꞌ Adán. Jini 
Adán mach lajalic cheꞌ bajcheꞌ 
Cristo tsaꞌ bʌ tili ti wiꞌil.
15

 Mach mejlic ti lajintel lac 
majtan yicꞌot lac mul. Chaꞌan tiꞌ 
mul juntiquil winic, Adán, cabʌl 
tsaꞌ chʌmiyob. Pero tsaꞌ utsi pꞌojli i 
yutslel i pusicꞌal Dios yicꞌot i majtan 
tiꞌ tojlel cabʌlob chaꞌan tiꞌ yutslel 
i pusicꞌal juntiquil winic, jiñʌch 
Jesucristo. 16 Jini lac majtan mach 
lajalic bajcheꞌ jini wocol muꞌ bʌ 
lac taj chaꞌan tiꞌ mul Adán. Come 
chaꞌan ti jumpꞌejl mulil tsaꞌ tejchi 
meloñel yicꞌot tojmulil. Pero ti lac 
majtan jach mi laj qꞌuejlel ti toj 
anquese cabʌl lac mul. 17 Chaꞌan tiꞌ 
mul jini juntiquil winic wersa miꞌ 
chʌmelob pejtel winicob xꞌixicob, 
pero chaꞌan tiꞌ yutslel juntiquil, 
jiñʌch Jesucristo, cuxul miꞌ 
yajñelob jini muꞌ bʌ i chꞌʌmob ñuc 
bʌ i yutslel i pusicꞌal Dios yicꞌot toj 
bʌ i pusicꞌal muꞌ bʌ i yʌqꞌuentelob 
tiꞌ majtan jach. Cheꞌ jini mi caj i 
mʌjlel i chaꞌañob.
18

 Chaꞌan tiꞌ mul Adán sajtemob 
pejtelel winicob xꞌixicob, pero 
chaꞌan ti toj bʌ i melbal Cristo miꞌ 
qꞌuejlelob ti toj pejtelel winicob 
xꞌixicob, chaꞌan cuxul miꞌ yajñelob. 
19

 Come cabʌlob tsaꞌ qꞌuejliyob ti 
mulil chaꞌan tsiꞌ ñusa mandar Adán. 
Cheꞌ jaꞌel cabʌlob miꞌ qꞌuejlelob 
ti toj chaꞌan tsiꞌ jacꞌʌ mandar 
Cristo. 20 Tsaꞌ tili mandar jaꞌel 
chaꞌan miꞌ tsictiyel woliꞌ pꞌojlel lac 
mul, pero cheꞌ bʌ tsaꞌ pꞌojli mulil, 
ñumen cabʌl tsaꞌ pꞌojli i yutslel i 

pusicꞌal Dios. 21 Tsiquil cheꞌ jini, 
tsaꞌ chʌmiyob cabʌlob tiꞌ yumʌntel 
mulil, pero chaꞌan tiꞌ yutslel i 
pusicꞌal Dios anix laj cuxtilel 
mach bʌ anic miꞌ jilel, chaꞌan tsaꞌ 
aqꞌuentiyonla toj bʌ lac pusicꞌal ti 
Jesucristo lac Yum.

Chʌmeñonixla tiꞌ tojlel mulil, 
pero cuxulonla ti Cristo

6  ¿ Chuqui yom mi lac sub, cheꞌ 
jini? ¿Yom ba mi lac chʌn 

chaꞌlen mulil chaꞌan miꞌ pꞌojlel 
i yutslel i pusicꞌal Dios? 2 Mach 
yomic. Jilemix i pꞌʌtʌlel mulil ti 
lac tojlel. ¿Bajcheꞌ, cheꞌ jini, mi 
mejlel lac chʌn chaꞌlen mulil? 
3

 ¿Mach ba laꞌ wujilic? Pejtelonla 
tsaꞌ bʌ ochiyonla ti Cristo Jesús cheꞌ 
bajcheꞌ ti chꞌʌmjaꞌ, tsaꞌ chʌmiyonla 
yicꞌot. 4 Cheꞌ bajcheꞌ ti chꞌʌmjaꞌ tsaꞌ 
tem mujquiyonla yicꞌot Cristo cheꞌ 
bʌ tsaꞌ chʌmi. Jini chaꞌan tsaꞌ tejchi 
loqꞌuel Cristo baꞌan chʌmeñoꞌ bʌ 
chaꞌan tiꞌ ñuclel lac Tat, chaꞌan mi 
lac chaꞌlen xʌmbal ti tsijiꞌ bʌ laj 
cuxtilel.

5
 Come mi temel tsaꞌ chʌmiyonla 

yicꞌot Cristo cheꞌ bajcheꞌ tsaꞌ chʌmi, 
cheꞌ jaꞌel temel mi lac tejchel 
chꞌojyel cheꞌ bajcheꞌ tsaꞌ tejchi 
chꞌojyel. 6 Come la cujil tsaꞌ chꞌijle 
ti cruz lac tsucul pusicꞌal yicꞌot 
Cristo chaꞌan miꞌ jisʌntel i pꞌʌtʌlel 
mulil ti lac pusicꞌal, chaꞌan maꞌanix 
mi lac chʌn yuman mulil. 7 Come 
jini tsaꞌix bʌ chʌmi, colbilix tiꞌ 
pꞌʌtʌlel mulil. 8 Mi tsaꞌ chʌmiyonla 
yicꞌot Cristo, la cujil jaꞌel cuxul mi 
caj la cajñel yicꞌot. 9 Come la cujil 
tejchemix chꞌojyel Cristo, mach 
mejlix ti chaꞌ chʌmel. Mach mejlix 
i chaꞌ tsʌnsʌntel. 10 Come cheꞌ bʌ 

tsaꞌ chʌmi Jesús, jasʌl jach junyajl 
tsaꞌ chʌmi. Maꞌanix miꞌ chʌn 
chʌmel chaꞌan i tojol mulil. Cuxul 
wʌle chaꞌan miꞌ ñuqꞌuesan Dios. 
11

 Cheꞌ jaꞌel jatetla, ñaꞌtanla jilemix 
i pꞌʌtʌlel mulil ti laꞌ tojlel, pero 
cuxuletla chaꞌan mi laꞌ ñuqꞌuesan 
Dios ti Cristo Jesús.
12

 Jini chaꞌan mach mi laꞌ 
yuman mulil ti laꞌ bʌcꞌtal yujil bʌ 
chʌmel, ame laꞌ jacꞌben i colosojlel 
laꞌ pusicꞌal. 13 Mach mi laꞌ wʌcꞌ 
laꞌ bʌcꞌtal chaꞌan miꞌ chaꞌlen 
jontolil. Aqꞌuen laꞌ bʌ Dios, come 
tejchemetixla chꞌojyel ti chʌmel 
chaꞌan miꞌ cꞌʌjñel laꞌ bʌcꞌtal tiꞌ 
melol chuqui toj chaꞌan mi laꞌ 
ñuqꞌuesan Dios. 14 Come mach chʌn 
añetixla tiꞌ pꞌʌtʌlel mulil chaꞌan mi 
laꞌ jacꞌ. Mach añetixla tiꞌ wenta jini 
mandar, come añetixla tiꞌ yutslel i 
pusicꞌal Dios.

I winicob Dios miꞌ jacꞌob chuqui toj
15

 ¿Chuqui yom mi lac mel cheꞌ 
jini cheꞌ mach añonixla tiꞌ wenta 
jini mandar, pero añonixla tiꞌ 
yutslel i pusicꞌal Dios? ¿Yom ba mi 
lac chʌn chaꞌlen mulil? Mach yomic. 
16

 ¿Mach ba laꞌ wujilic? Cheꞌ mi 
laꞌ wotsan laꞌ bʌ tiꞌ yeꞌtel tiꞌ tojlel 
yambʌ winic, i winiquetla cheꞌ woli 
laꞌ jacꞌben. Jini muꞌ bʌ i jacꞌ mulil 
miꞌ chʌmel. Jini muꞌ bʌ i jacꞌ Dios 
miꞌ taj toj bʌ i pusicꞌal. 17 Ti wajali 
chucbiletla tiꞌ pꞌʌtʌlel mulil. Wʌle 
wocolix i yʌlʌ Dios, tsaꞌix laꞌ jacꞌʌ 
ti jumpꞌejl laꞌ pusicꞌal jini cʌntesa 
tsaꞌ bʌ aqꞌuentiyetla tsaꞌ bʌ laꞌ 
ñopo. 18 Tsaꞌix locꞌsʌntiyetla ti mulil. 
Ochemetixla tiꞌ winic Dios chaꞌan 
mi laꞌ jacꞌ chuqui toj. 19 Wocol mi 
laꞌ chꞌʌmben isujm come winiquetla. 

Jini chaꞌan mic chaꞌlen tꞌan ti lajiya. 
Cheꞌ bajcheꞌ tsaꞌ laꞌ wʌcꞌʌ laꞌ bʌcꞌtal 
chaꞌan mi laꞌ chaꞌlen chuqui tac bibiꞌ 
yicꞌot chuqui tac jontol, cheꞌ yom 
mi laꞌ wʌcꞌ laꞌ bʌcꞌtal wʌle chaꞌan 
mi laꞌ jacꞌ chuqui toj chaꞌan mi laꞌ 
wochel ti chꞌujul.

20
 Come cheꞌ chuculetla ti mulil, 

maꞌanic laꞌ pꞌʌtʌlel chaꞌan mi laꞌ 
jacꞌ chuqui toj. 21 ¿Chuqui tsaꞌ laꞌ 
taja ti mulil, cheꞌ jini? Wʌle cheꞌ 
mi laꞌ chaꞌ ñaꞌtan laꞌ mul, mi laꞌ 
chaꞌlen quisin, come laꞌ wujilix miꞌ 
chʌmelob jini muꞌ bʌ i chaꞌleñob 
mulil cheꞌ bajcheꞌ jini. 22 Wʌle 
locꞌsʌbiletixla tiꞌ pꞌʌtʌlel mulil. I 
winiquetixla Dios. Woli laꞌ taj laꞌ 
sʌqꞌuesʌntel yicꞌot laꞌ cuxtilel mach 
bʌ anic miꞌ jilel. 23 An i tojol mulil. 
Jini muꞌ bʌ i chaꞌleñob mulil wersa 
miꞌ chʌmelob, jiñʌch i tojol. Pero 
lac majtan chꞌoyol bʌ ti Dios jiñʌch 
laj cuxtilel mach bʌ anic miꞌ jilel ti 
lac Yum Cristo Jesús.

Lajiya yicꞌot xꞌixic am bʌ i ñoxiꞌal

7  C piꞌʌlob muꞌ bʌ laꞌ cʌn jini 
mandar, ¿mach ba laꞌ wujilic 

cheꞌ añonla tiꞌ wenta mandar, 
wersa mi lac jacꞌ jini mandar cheꞌ 
cuxulon tola? 2 Come jini xꞌixic 
am bʌ i ñoxiꞌal an tiꞌ wenta chaꞌan 
miꞌ jacꞌ jini mandar muꞌ bʌ i yʌl 
wersa miꞌ yajñel yicꞌot i ñoxiꞌal 
cheꞌ cuxul to. Mi tsaꞌ chʌmi i 
ñoxiꞌal, librejix. Maꞌanix miꞌ chʌn 
jacꞌ chuqui miꞌ yʌl jini mandar 
chaꞌan i ñoxiꞌal. 3 Jini chaꞌan mi tsiꞌ 
piꞌle yambʌ winic cheꞌ cuxul to i 
ñoxiꞌal, i tsꞌiꞌlelʌch, pero mi tsaꞌix 
chʌmi i ñoxiꞌal, librejix. Maꞌanix 
miꞌ jacꞌ jini mandar. Cheꞌ jini, 
mach i tsꞌiꞌlelic jini xꞌixic mi tsaꞌ 

chaꞌ ñujpuñi yicꞌot yambʌ winic. 
4

 Cheꞌ jaꞌel quermanojob, jilemix 
i pꞌʌtʌlel jini mandar ti laꞌ tojlel 
come tsaꞌ chʌmiyetla yicꞌot Cristo 
chaꞌan mi laꞌ loqꞌuel tiꞌ wenta jini 
mandar, chaꞌan mi laꞌ taj yambʌ 
laꞌ yum. Jini lac Yum jiñʌch Cristo 
tsaꞌ bʌ tejchi loqꞌuel baꞌan chʌmeñoꞌ 
bʌ chaꞌan mi lac melben i yeꞌtel 
Dios. 5 Cheꞌ bʌ tsaꞌ lac jacꞌbe lac 
tsucul pusicꞌal, jini i colosojlel lac 
pusicꞌal, ñijcʌbil chaꞌan mandar, 
tsiꞌ nijcayonla ti mulil chaꞌan miꞌ 
yʌcꞌonla ti chʌmel. 6 Wʌle tsaꞌix 
loqꞌuiyonla tiꞌ wenta jini mandar. 
Tsaꞌix chʌmiyonla quicꞌot Cristo. 
Librejonixla chaꞌan maꞌanix mi lac 
jacꞌben jini tsaꞌ bʌ i cʌchʌyonla. 
Jini chaꞌan mi lac jacꞌben Dios tiꞌ 
pꞌʌtʌlel jini Espíritu ti tsijiꞌ bʌ laj 
cuxtilel, mach tiꞌ pꞌʌtʌlelic jini 
tsꞌijbubil bʌ mandar baꞌ cʌchʌlonla 
wajali.

Mulil am bʌ ti lac pusicꞌal
7

 ¿Chuqui yom mi cʌl, cheꞌ jini? 
¿Mulil ba jini mandar? Mach 
mulilic. Machic an mandar, maꞌanic 
tsaj cʌñʌ mulil. Machic tsiꞌ subu 
mandar: ‘‘Mach a tsʌjyuben i 
chubʌꞌan a piꞌʌlob’’, maꞌanic tsac 
ñaꞌta mulilʌch cheꞌ bʌ tsac tsʌjyube 
i chubʌꞌan c piꞌʌlob. 8 Jini mandar 
tsiꞌ yʌqꞌueyon j cʌn mach tojic i 
tsʌjyuntel chubʌꞌañʌl, pero chaꞌan 
tic mul tsaꞌ caji c tsʌjyun. Cheꞌ 
maꞌanic mandar maꞌanic mi lac 
ñaꞌtan lac jontolil. 9 Cheꞌ bʌ maxto 
anic tsa cubi mandar, tsac lon 
ñaꞌta cuxulon. Cheꞌ bʌ tsa cubi 
mandar, tsaꞌ tejchi c jontolil. Tsac 
ñaꞌta chʌmeñon ti mulil. 10 Tsaꞌ 
aqꞌuentiyon jini mandar chaꞌan mic 

taj j cuxtilel, pero tsiꞌ yʌcꞌʌyon ti 
chʌmel chaꞌan c mul. 11 Chaꞌan tic 
jontolil tsaꞌ lotintiyon. Jini chaꞌan 
chʌmeñon ti mulil chaꞌan jini 
mandar.
12

 Chꞌujul jini mandar, cheꞌ 
jini. Chꞌujul i subal Dios. Tojʌch. 
Utsꞌatʌch. 13 ¿Am ba i mul jini 
mandar chaꞌan tsiꞌ yʌcꞌʌyon ti 
chʌmel? Maꞌanic. Jiñʌch mulil am 
bʌ tic pusicꞌal tsaꞌ bʌ i chucuyon 
tiꞌ pꞌʌtʌlel chaꞌan miꞌ tsictiyel 
mulilʌch. Jini mulil tsiꞌ cꞌʌñʌ 
chuqui utsꞌat, jiñʌch mandar, 
chaꞌan miꞌ yʌcꞌon ti chʌmel, chaꞌan 
miꞌ tsictiyel cꞌax jontol mulil.
14

 La cujil tilem ti Espíritu jini 
mandar, pero winicon, tsucul c 
pusicꞌal. Chuculon tiꞌ pꞌʌtʌlel mulil. 
15

 Maꞌanic mic chꞌʌmben isujm 
jini muꞌ bʌ c mel. Come maꞌanic 
mic mel chuqui com. Muꞌ jach c 
mel chuqui mic tsꞌaꞌlen. 16 Cheꞌ 
mic mel jini mach bʌ comic c mel, 
mic ñaꞌtan utsꞌatʌch jini mandar. 
17

 Mach tilemic tic pusicꞌal cheꞌ mic 
mel cheꞌ bajcheꞌ jini. Jiñʌch mulil 
am bʌ tic pusicꞌal. 18 Cheꞌ jini cujil 
maꞌanic chuqui wen tic pusicꞌal, 
come tsucul c pusicꞌal. Com c mel 
chuqui utsꞌat, pero mach mejlic c 
mel. 19 Maꞌanic mic mel jini utsꞌat 
tac bʌ com bʌ c mel. Jini jontolil 
mach bʌ comic c mel jiñʌch muꞌ bʌ 
c mel. 20 Jini chaꞌan cheꞌ mic mel 
jini mach bʌ comic c mel, mach 
joñonix wolic mel, jiñʌch mulil am 
bʌ tic pusicꞌal.
21

 Cheꞌ jini mic ñaꞌtan an c pʌyol 
ti mulil, come cheꞌ com c mel 
chuqui utsꞌat, an jontolil tic pusicꞌal. 
22

 Come tic pusicꞌal mic wen mulan 
i mandar Dios. 23 Pero mic ñaꞌtan 

an yambʌ c pʌyol tic bʌcꞌtal muꞌ 
bʌ i contrajin jini com bʌ c mel 
tic pusicꞌal. Miꞌ yʌcꞌon ti chujquel 
tiꞌ pꞌʌtʌlel mulil am bʌ tic bʌcꞌtal. 
24

 Pꞌumpꞌun jax c bʌ. ¿Majqui mi caj 
i locꞌsañon tiꞌ pꞌʌtʌlel jini tsucul bʌ 
c pusicꞌal muꞌ bʌ i yʌcꞌon ti chʌmel? 
25

 Wocolix i yʌlʌ Dios, Jesucristo 
lac Yum miꞌ yʌcꞌon ti colel. Cheꞌ 
jini, joñon ti tsijiꞌ bʌ c pusicꞌal mic 
jacꞌben i mandar Dios. Ti tsucul 
bʌ c pusicꞌal mic jacꞌben i pꞌʌtʌlel 
mulil.

Cuxulonla ti Espíritu

8  Jini chaꞌan maꞌanix miꞌ 
yʌjqꞌuelob ti tojmulil jini añoꞌ 

bʌ ti Cristo Jesús. 2 Come i pꞌʌtʌlel 
jini Espíritu muꞌ bʌ i yʌqꞌueñonla 
laj cuxtʌlel ti Cristo Jesús tsiꞌ 
coloyonla tiꞌ pꞌʌtʌlel mulil muꞌ bʌ 
i yʌcꞌonla ti chʌmel. 3 Jini mandar 
maꞌanic tsaꞌ mejli i coltañonla, 
come cꞌuñonla chaꞌan lac tsucul 
pusicꞌal, pero tsaꞌ mejli i coltañonla 
Dios cheꞌ bʌ tsiꞌ choco tilel i Yalobil 
chaꞌan miꞌ toj lac mul. I Yalobil Dios 
tsiꞌ chꞌʌmʌ i bʌcꞌtal lajal bajcheꞌ lac 
chaꞌan am bʌ i pʌyol ti mulil. Tsiꞌ 
yʌcꞌʌ i bʌ ti chʌmel chaꞌan miꞌ toj 
lac mul, chaꞌan miꞌ jilel i pꞌʌtʌlel 
mulil am bʌ ti lac bʌcꞌtal. 4 Tsaꞌ 
chʌmi chaꞌan miꞌ yʌqꞌueñonla lac 
mel chuqui tac toj cheꞌ bajcheꞌ yom 
jini mandar. Jiñʌch muꞌ bʌ lac 
mel cheꞌ mi lac chaꞌlen xʌmbal 
cheꞌ bajcheꞌ yom jini Espíritu, 
mach cheꞌic bajcheꞌ yom lac tsucul 
pusicꞌal.
5

 Come jini muꞌ bʌ i jacꞌbeñob i 
tsucul pusicꞌal miꞌ chʌn ñaꞌtañob 
chuqui yom i tsucul pusicꞌal. Jini 
muꞌ bʌ i jacꞌbeñob jini Espíritu 

miꞌ chʌn ñaꞌtañob chuqui yom jini 
Espíritu. 6 Come jini muꞌ bʌ i chʌn 
jacꞌ i tsucul pusicꞌal miꞌ yʌjqꞌuel ti 
chʌmel. Jini muꞌ bʌ i chʌn jacꞌ jini 
Espíritu miꞌ yʌqꞌuentel i cuxtʌlel 
yicꞌot i ñʌchꞌtilel i pusicꞌal. 7 Jini 
chaꞌan jini muꞌ bʌ i chʌn ñaꞌtan 
chuqui yom i tsucul pusicꞌal woliꞌ 
contrajin Dios. Maꞌanic miꞌ jacꞌben i 
mandar Dios. Mach mejlic i jacꞌben. 
8

 Come jini muꞌ bʌ i jacꞌob i tsucul 
pusicꞌal mach mejlic i melob chuqui 
utsꞌat tiꞌ wut Dios.

9
 Jatetla mach chʌn añetixla tiꞌ 

pꞌʌtʌlel laꞌ tsucul pusicꞌal. Añetla 
tiꞌ wenta Espíritu mi woliꞌ yajñel 
i yEspíritu Dios ti laꞌ pusicꞌal. Jini 
mach bʌ anic i chaꞌan i yEspíritu 
Cristo, mach i chaꞌanic Dios. 10 Mi 
an Cristo ti laꞌ pusicꞌal, anquese miꞌ 
chʌmel laꞌ bʌcꞌtal chaꞌan mulil, jini 
Espíritu miꞌ yʌqꞌueñetla laꞌ cuxtʌlel 
chaꞌan tsaꞌ qꞌuejliyetla ti toj. 11 Mi 
yaꞌ chumul ti jatetla i yEspíritu Dios 
tsaꞌ bʌ i teche chꞌojyel Jesús, jini 
Dios tsaꞌ bʌ i teche chꞌojyel Cristo 
Jesús mi caj i yʌqꞌuen i cuxtʌlel laꞌ 
bʌcꞌtal chaꞌan tiꞌ yEspíritu chumul 
bʌ ti laꞌ pusicꞌal.
12

 Actan cheꞌ jini hermanojob, an 
ti lac wenta chaꞌan mi lac jacꞌben 
lac Yum, pero mach yomic mi lac 
jacꞌ lac tsucul pusicꞌal chaꞌan mi 
lac mel chuqui yom. 13 Mi woli laꞌ 
mel bajcheꞌ yom laꞌ tsucul pusicꞌal, 
wersa mi caj laꞌ chʌmel. Pero mi 
tiꞌ pꞌʌtʌlel Espíritu mi laꞌ wʌcꞌ ti 
chʌmel i melbal laꞌ tsucul pusicꞌal, 
cuxul mi caj laꞌ wajñel.
14

 Pejtelelob muꞌ bʌ i tojꞌesʌntelob 
majlel chaꞌan i yEspíritu Dios 
jiñobʌch i yalobilob Dios. 15 Dios 
tsiꞌ yʌqꞌueyetla i yEspíritu. Maꞌanic 

tsiꞌ yotsayetla ti mozo chaꞌan mi 
laꞌ mel toꞌol eꞌtel yicꞌot bʌqꞌuen. Miꞌ 
yʌqꞌueñetla laꞌ ñaꞌtan ochemetla 
tiꞌ yalobil Dios. Jini chaꞌan mi la 
cʌl: Papa, c Tat, choꞌonla. 16 Jini 
Espíritu miꞌ subeñonla i yalobilonla 
Dios. Cheꞌʌch miꞌ yʌl lac pusicꞌal 
jaꞌel. 17 Mi i yalobilonla Dios, an 
chuqui mi caj la cʌqꞌuentel ti Dios. 
Mi tsaꞌ la cubi wocol temel yicꞌot 
Cristo, lac ten chaꞌan jach la quicꞌot 
Cristo chuqui mi caj la cʌqꞌuentel, 
chaꞌan temel mi lac taj lac ñuclel 
yicꞌot Cristo.
18

 Mi cʌl, mach mejlic ti lajintel 
jini wocol am bʌ wʌle yicꞌot i 
ñuclel Cristo muꞌ bʌ caj i tsictiyel 
ti joñonla. 19 Come pejtel melbil tac 
bʌ ti pañimil woli ti pijt jinto miꞌ 
pʌstʌlob i yalobilob Dios. 20 Come 
tsaꞌ asiyi yicꞌot wocol pejtel melbil 
tac bʌ, mach chaꞌanic bajñel yom, 
pero cheꞌʌch yom Dios chaꞌan miꞌ 
wersa pijtan jini ñumen utsꞌat tac 
bʌ muꞌ bʌ caj i tilel. 21 Pejtel jini 
melbil tac bʌ mi caj i yʌjqꞌuel ti 
colel tiꞌ pꞌʌtʌlel chʌmel. Mi caj i 
yochel ti libre chaꞌan tijicña miꞌ 
yajñel yicꞌot i ñuclel i yalobilob 
Dios.
22

 Come la cujil temel woli ti 
ajacniyel pejtelel jini pañimil. 
Woli ti bajqꞌuel yilal cꞌʌlʌl wʌle. 
23

 Mach cojic jach jini melbil 
tac bʌ woli ti ajacniyel, pero 
joñonla jaꞌel. Tsaꞌix aqꞌuentiyonla 
ñaxan bʌ lac majtan, jiñʌch jini 
Espíritu. Woliyonla ti ajacniyel 
ti lac pusicꞌal, come woliyonla ti 
pijt jinto miꞌ tsictiyel i yalobilonla 
Dios cheꞌ mi la cʌqꞌuentel tsijiꞌ bʌ 
lac bʌcꞌtal. 24 Come cheꞌ bʌ tsaꞌ 
coltʌntiyonla, tsaꞌ caji lac pijtan. 

Mi tsaꞌix laj qꞌuele jini woli bʌ lac 
pijtan, maꞌanix woli lac chʌn pijtan. 
Maꞌanic majch miꞌ chʌn pijtan jini 
woli bʌ i qꞌuel. 25 Mi woli lac pijtan 
jini mach bʌ laj qꞌueleyic, laꞌ lac 
pijtan tiꞌ xucꞌtilel lac pusicꞌal.
26

 Cheꞌ jaꞌel jini Espíritu miꞌ 
coltañonla cheꞌ cꞌuñonla, come 
mach la cujilic bajcheꞌ yom mi 
lac pejcan Dios. Jini Espíritu miꞌ 
cꞌajtiben Dios ti wocol tꞌan chuqui 
yom ti lac tojlel cheꞌ woliyonla ti 
ajcʌn. 27 Dios muꞌ bʌ i wen qꞌuel 
lac pusicꞌal yujil chuqui yom jini 
Espíritu, come miꞌ cꞌajtiben Dios 
ti wocol tꞌan chaꞌan miꞌ coltan i 
chaꞌañoꞌ bʌ cheꞌ bajcheꞌ yom Dios.

Miꞌ wen mʌjlel lac chaꞌan
28

 La cujil miꞌ cꞌʌn Dios pejtelel 
chuqui tac miꞌ yujtel chaꞌan i 
wenlel jini muꞌ bʌ i cꞌuxbiñob 
Dios, jini pʌybiloꞌ bʌ i chaꞌan cheꞌ 
bajcheꞌ tsiꞌ wʌn ñaꞌta. 29 Come 
Dios tsiꞌ wʌn yajca i chaꞌañoꞌ bʌ. 
Tsiꞌ wʌn waꞌchocoyob chaꞌan 
miꞌ yʌqꞌuentelob i pusicꞌal lajal 
bajcheꞌ i pusicꞌal i Yalobil chaꞌan 
miꞌ taj cabʌl i yijtsꞌiñob jini ascuñʌl 
bʌ. 30 Dios tsiꞌ pʌyʌ jaꞌel jini wʌn 
waꞌchocobiloꞌ bʌ i chaꞌan. Tsiꞌ yotsa 
jini pʌybiloꞌ bʌ i chaꞌan tiꞌ wenta. 
Tsiꞌ yʌqꞌueyob i ñuclel jini tsaꞌ bʌ i 
qꞌueleyob ti toj.

31
 ¿Chuqui yom mi lac sub, cheꞌ 

jini? Mi woliꞌ coltañonla Dios, 
¿majqui mi mejlel i contrajiñonla? 
32

 Dios maꞌanic tsiꞌ pꞌunta i Yalobil, 
pero tsiꞌ yʌcꞌʌ ti chʌmel chaꞌañonla 
ti lac pejtelel. ¿Mach ba muqꞌuic i 
yʌqꞌueñonla yicꞌot Cristo pejtelel 
chuqui yom lac chaꞌan? 33 ¿Majqui 
mi mejlel i sub i mul jini yajcʌbiloꞌ 

bʌ i chaꞌan Dios? Maꞌanic majqui. 
Jini muꞌ bʌ i ñusʌbeñonla lac mul, 
muꞌ bʌ i yotsañonla tiꞌ wenta jiñʌch 
Dios. 34 Cristo Jesús tsaꞌ chʌmi 
chaꞌañonla. Tsaꞌ tejchi chꞌojyel 
baꞌan chʌmeñoꞌ bʌ. An tiꞌ ñoj Dios 
baꞌ woliꞌ cꞌajtiben Dios laj coltʌntel. 
Jini chaꞌan maꞌanic majqui mi 
mejlel i yʌcꞌonla ti tojmulil. 35 ¿Am 
ba chuqui mi mejlel i mʌctʌben i 
cꞌuxbiya Cristo ti lac tojlel? ¿Mejl 
ba lac wocol, mi laj cꞌojoꞌol, mi lac 
ticꞌlʌntel, mi lac wiꞌñal, mi cheꞌ 
maꞌanic lac pislel, mi bʌbʌqꞌuen 
bʌ, mi espada? Maꞌanic. 36 Come 
tsꞌijbubil: ‘‘Chaꞌañetla wolic 
tsʌnsʌntel lojon ti pejtelel ora. Mic 
chujquel lojon cheꞌ bajcheꞌ tiñʌmeꞌ 
chaꞌan mic tsʌnsʌntel lojon’’, cheꞌen.

37
 Ti pejtelel ili wocol miꞌ wen 

mʌjlel lac chaꞌan, chaꞌan tiꞌ 
pꞌʌtʌlel Jesús tsaꞌ bʌ i cꞌuxbiyonla. 
38-39

 Come cujil maꞌanic chuqui mi 
mejlel i mʌctan i cꞌuxbiya Dios cheꞌ 
mi lac chʌmel o cheꞌ cuxulon tola, 
mi ángelob, mi yumʌlob, mi jini 
pꞌʌtʌloꞌ bʌ, mi jinic mu bʌ i yujtel 
wʌle, mi jinic muꞌ bʌ caj ti ujtel, 
mi chan tac bʌ, mi jinic am bʌ ti 
yebal, mi yan tac bʌ melbil tac bʌ. 
Maꞌanic chuqui mi mejlel i mʌctan 
i cꞌuxbiya Dios muꞌ bʌ lac taj ti lac 
Yum Cristo Jesús.

Muꞌ bʌ i yajcʌntel ti Dios

9  Mic sub chuqui isujm ti 
Cristo. Maꞌanic mic chaꞌlen 

lot. Cheꞌʌch miꞌ subeñon c pusicꞌal 
cʌntesʌbil bʌ chaꞌan jini Chꞌujul bʌ 
Espíritu. 2 Wen chꞌijiyem c pusicꞌal. 
Cabʌl mic chaꞌlen pensar ti pejtelel 
ora. 3 Utsꞌat muqꞌuic c chojquel ti 
tojmulil chaꞌan mij coltan c piꞌʌlob, 

come cꞌux mi cubiñob, come c 
piꞌʌl lojon c bʌ, junlajal c ñojteꞌel 
lojon. 4 Israelobʌch. Tsaꞌ pʌjyiyob 
chaꞌan miꞌ yochelob tiꞌ yalobil 
Dios. Tsaꞌ tsictiyi i ñuclel Dios tiꞌ 
tojlelob. Tsiꞌ yubiyob jini trato bʌ 
tꞌan. Tsaꞌ aqꞌuentiyob jini mandar. 
Tsaꞌ pʌsbentiyob bajcheꞌ yom miꞌ 
chꞌujutesañob Dios. Tsaꞌ subentiyob 
chuqui mi caj i yʌqꞌuentelob. 
5

 Abraham yicꞌot Isaac yicꞌot Jacob 
jiñobʌch i ñojteꞌelob. I ñojteꞌelob 
Cristo jaꞌel. Jini chaꞌan i piꞌʌlob 
i bʌ yicꞌot Cristo, come tsiꞌqꞌuele 
pañimil Cristo tiꞌ tojlelob. Cristo 
jiñʌch lac Dios am bʌ tiꞌ wenta 
pejtelel chuqui tac an. Laꞌ sujbic ti 
utsꞌat ti pejtelel ora. Amén.

6
 Puru isujm i tꞌan Dios. Mach 

lolomic tsiꞌ yʌcꞌʌ i tꞌan, anquese 
mach i chaꞌañobic Dios pejtelel 
i pꞌolbal Israel. 7 Cheꞌ jaꞌel mach 
mero i yalobilobic Abraham 
pejtelel i pꞌolbal Abraham. Come 
tsꞌijbubil: ‘‘I pꞌolbal Isaac jiñobʌch 
a walobilob’’. 8 Tsiquil cheꞌ jini: 
Mach i yalobilobic Dios pejtelel 
i pꞌolbal Abraham. Jini jach i 
yalobilob Abraham tsaꞌ bʌ tiliyob 
chaꞌan tiꞌ tꞌan Dios jiñobʌch mero i 
yalobilob. 9 Come jiñʌch jini tꞌan tsaꞌ 
bʌ subenti Abraham: ‘‘Ti yambʌ jab 
chaꞌ talon. Mi caj i yʌcꞌ ti pañimil 
chꞌiton bʌ i yalobil Sara’’, cheꞌen.
10

 Mach cojic jach jini, pero 
Rebeca jaꞌel, cheꞌ bʌ tsaꞌ caji i 
cʌntʌben i yalobil Isaac lac ñojteꞌel, 
11

 cheꞌ cʌntʌbilob to i yalobilob, cheꞌ 
maxto anic tsiꞌ chaꞌleyob chuqui 
wen mi chuqui jontol, Dios tsiꞌ sube 
Rebeca mi caj i yujtel cheꞌ bajcheꞌ 
tsiꞌ wʌn ñaꞌta Dios muꞌ bʌ i yajcan 
majqui yom. Mach chaꞌanic wen 

bʌ lac melbal miꞌ yajcañonla, pero 
chaꞌan yom i pʌyonla. 12 Jini chaꞌan 
tsaꞌ subenti Rebeca: ‘‘Jini ascuñʌl 
bʌ, i cꞌabaꞌ Esaú, mi caj i melben 
i yeꞌtel jini ijtsꞌiñʌl bʌ, i cꞌabaꞌ 
Jacob’’, cheꞌen. 13 Come tsꞌijbubil: 
‘‘Tsaj cꞌuxbi Jacob, tsac tsꞌaꞌle Esaú’’, 
cheꞌen.
14

 ¿Chuqui yom mi lac sub, cheꞌ 
jini? ¿Mach ba tojic Dios? Toj cu. 
15

 Come Dios tsiꞌ sube Moisés: Mi 
caj c pꞌuntan jini com bʌ c pꞌuntan. 
Mi caj c pʌsben i yutslel c pusicꞌal 
jini com bʌ c pʌsben, cheꞌen. 
16

 Tsiquil cheꞌ jini, Dios miꞌ pꞌuntan 
jini yajcʌbil bʌ i chaꞌan, mach 
chaꞌanic cheꞌ yom i pusicꞌal winic, 
mi chaꞌanic woliꞌ wersa sajcan i 
pꞌuntʌntel. Miꞌ pꞌuntʌntel chaꞌan 
cheꞌʌch yom Dios. 17 I Tsꞌijbujel Dios 
miꞌ yʌl chuqui tsaꞌ subenti Faraón: 
‘‘Tsac waꞌchocoyet ti rey chaꞌan mic 
pʌs c pꞌʌtʌlel ti a tojel, chaꞌan miꞌ 
pujquel j cꞌabaꞌ ti pejtelel pañimil’’, 
cheꞌen Dios. 18 Tsiquil cheꞌ jini, Dios 
miꞌ pꞌuntan majqui yom i pꞌuntan. 
Miꞌ tsʌtsꞌesʌben i pusicꞌal majqui 
yom i tsʌtsꞌesʌben i pusicꞌal.
19

 Jini chaꞌan mi caj a cꞌajtibeñon: 
¿Chucoch miꞌ chʌn ñaꞌtan lac mul, 
cheꞌ jini? Come ¿majqui mi mejlel 
i ticꞌ chuqui yom Dios? cheꞌet. 
20

 ¿Chucoch cheꞌi maꞌ chaꞌlen tꞌan? 
¿Majquiyet muꞌ bʌ a letsan a tꞌan 
tiꞌ contra Dios? Jini melbil tac 
bʌ, ¿yom ba miꞌ suben xmeloñel: 
¿Chucoch cheꞌ tsaꞌ meleyon? 21 Jini 
xmel ucꞌum, ¿mach ba mejlic i cꞌʌn 
jini ocꞌol bajcheꞌ yom? Ti juncꞌojl 
ocꞌol miꞌ mel jumpꞌejl ucꞌum muꞌ bʌ 
i cꞌʌjñel chaꞌan chuqui utsꞌat. Miꞌ 
mel yambʌ ucꞌum muꞌbʌ i cꞌʌjñel 
chaꞌan jini mach bʌ wenic.

22
 ¿Chuqui cheꞌ jini? Anquese yom 

Dios i pʌs i michꞌajel yicꞌot i pꞌʌtʌlel, 
wen jal tsiꞌ cuchbeyob i mul jini 
tsaꞌ bʌ i techbeyob i michꞌajel muꞌ 
bʌ caj i jisʌntelob. 23 Wen jal tsiꞌ 
cuchbeyob i mul chaꞌan miꞌ yʌcꞌ ti 
tsictiyel pejtelel i ñuclel tiꞌ tojlel jini 
pꞌuntʌbiloꞌ bʌ i chaꞌan, yajcʌbiloꞌ 
bʌ chaꞌan miꞌ tajob i ñuclel. 24 I 
piꞌʌlonla come pʌybilonla i chaꞌan 
jaꞌel. Mach jinic jach israelob 
pʌybilob, pero jini gentilob jaꞌel. 
25

 Cheꞌ jaꞌel tsiꞌ yʌlʌ tiꞌ jun Oseas: 
‘‘Mi caj c pejcañob tic chaꞌan jini 
mach bʌ c chaꞌañobic ti yambʌ 
ora. Mi caj c pejcan ti cꞌuxbibil bʌ 
c chaꞌan jini mach bʌ cꞌuxbibilic ti 
yambʌ ora. 26 Mi caj i yujtel yaꞌ baꞌ 
tsaꞌ subentiyob mach i chaꞌañobic 
Dios, yaꞌi mi caj i pejcʌntelob tiꞌ 
yalobil jini cuxul bʌ Dios’’, cheꞌen.

27
 Isaías jaꞌel tsiꞌ yʌlʌ chaꞌan 

Israelob: ‘‘Anquese lajal tiꞌ tsicol 
i yalobilob Israel bajcheꞌ i jiꞌil 
colem ñajb, lamital jach mi caj i 
coltʌntelob. 28 Ti ora jach lac Yum 
mi caj i junyajlel chaꞌlen meloñel 
ti pejtelel pañimil’’, cheꞌen. 29 Cheꞌ 
bajcheꞌ tsiꞌ wʌn alʌ Isaías: ‘‘Machic 
tsiꞌ cʌybeyonla la calobilob jini lac 
Yum, jiñʌch i Yum cabʌlob, lajal tsaꞌ 
jisʌntiyonla bajcheꞌ jini añoꞌ bʌ ti 
Sodoma yicꞌot ti Gomorra’’, cheꞌen.

Aqꞌuebilob toj bʌ i pusicꞌal 
chaꞌan tsiꞌ ñopoyob

30
 ¿Chuqui yom mi lac sub, cheꞌ 

jini? Jini gentilob mach bʌ anic 
tsiꞌ sʌclayob toj bʌ i pusicꞌal tsaꞌ 
aqꞌuentiyob. Jiñʌch toj bʌ i pusicꞌal 
aqꞌuebilob chaꞌan tsiꞌ ñopoyob. 
31

 Pero jini israelob tsaꞌ bʌ i ñopo 
i tajob toj bʌ i pusicꞌal chaꞌan tiꞌ 

jacꞌol mandar maꞌanic tsaꞌ mejli 
i jacꞌob jini mandar ti tsꞌʌcʌl. 
32

 ¿Chucoch? Come tsiꞌ sʌclayob 
toj bʌ i pusicꞌal chaꞌan tiꞌ jacꞌol 
mandar. Maꞌanic tsiꞌ sʌclayob toj bʌ 
i pusicꞌal muꞌ bʌ i yʌqꞌuentelob jini 
muꞌ bʌ i ñopob. Tsaꞌ yajliyob ti jini 
xajlel baꞌ miꞌ jatsꞌob i yoc. 33 Cheꞌ 
bajcheꞌ tsꞌijbubil: ‘‘Awilan, mi cʌcꞌ ti 
Sion jumpꞌejl Xajlel baꞌ miꞌ jatsꞌob i 
yoc winicob, jumpꞌejl Xajlel muꞌ bʌ 
i yʌcꞌob ti yajlel. Jini muꞌ bʌ i ñop 
jini Xajlel maꞌanic mi caj i yubin 
quisin’’, cheꞌen.

10  Quermanojob, mij cꞌajtiben 
Dios ti oración chaꞌan miꞌ 

coltʌntelob israelob. Jiñʌch com 
bʌ ti pejtelel c pusicꞌal. 2 Come 
mic sub ti isujm, anquese chꞌejlob 
chaꞌan Dios, mach yujilobic chuqui 
yom Dios. 3 Come mach yujilobic 
bajcheꞌ mi lac taj toj bʌ lac pusicꞌal 
ti Dios. Jini chaꞌan woliꞌ ñopob 
i bajñel waꞌchocoñob i bʌ ti toj. 
Maꞌanic tsiꞌ peqꞌuesayob i bʌ chaꞌan 
miꞌ chꞌʌmob tiꞌ wenta i coltʌntel 
chajpʌbil bʌ i chaꞌan Dios. 4 Come 
ti Cristo tsaꞌ tsꞌʌctiyi i cꞌʌjñibal 
mandar, come miꞌ yʌqꞌuentel toj bʌ 
i pusicꞌal majqui jach miꞌ ñop.

5
 Moisés tsiꞌ yʌlʌ bajcheꞌ miꞌ tajob 

toj bʌ i pusicꞌal chaꞌan tiꞌ jacꞌol 
jini mandar. Tsiꞌ yʌlʌ: ‘‘Jini winic 
muꞌ bʌ i jacꞌ ti tsꞌʌcʌl jini mandar 
cuxul mi caj i yajñel’’, cheꞌen. 6 Pero 
yambʌyʌch i sujmlel jini toj bʌ 
lac pusicꞌal muꞌ bʌ la cʌqꞌuentel 
cheꞌ mi lac ñop. Miꞌ yʌl: Mach a 
wʌl ti a pusicꞌal: ‘‘¿Majqui mi caj i 
letsel majlel ti panchan?’’ (chaꞌan 
miꞌ pʌy jubel Cristo). 7 Mach a wʌl: 
‘‘¿Majqui mi caj i jubel ochel tiꞌ 
yajñib chʌmeñoꞌ bʌ?’’ (chaꞌan miꞌ 

pʌy loqꞌuel Cristo baꞌan chʌmeñoꞌ 
bʌ). 8 Pero miꞌ yʌl: ‘‘Lʌcꞌʌl an jini 
tꞌan baꞌ añet. An ti a wej, an ti a 
pusicꞌal jaꞌel’’. Jiñʌch jini wen tꞌan 
muꞌ bʌ lac sub chaꞌan mi laꞌ ñop. 
9

 Mi tsaꞌ subu ti a wej a Yumʌch 
Jesús, mi tsaꞌ ñopo ti a pusicꞌal 
tsaꞌix i teche loqꞌuel Dios baꞌan 
chʌmeñoꞌ bʌ, mi caj a coltʌntel. 
10

 Come ti lac pusicꞌal mi lac ñop. 
Cheꞌ jini, mi la cʌqꞌuentel toj bʌ lac 
pusicꞌal. Ti la quej mi lac sub cheꞌ 
ñopol lac chaꞌan. Cheꞌ jini, mi laj 
coltʌntel. 11 Come i Tsꞌijbujel Dios 
miꞌ yʌl: ‘‘Jini muꞌ bʌ i ñop lac Yum 
Jesús maꞌanic mi caj i yubin quisin’’, 
cheꞌen. 12 Come junlajalobʌch 
judíojob yicꞌot griegojob come 
juntiquil jach lac Yum. Jiñʌch i 
Yum pejtelel winicob. Mi yʌqꞌueñob 
i yutslel i pusicꞌal pejtelel muꞌ bʌ i 
pejcañob. 13 Come majqui jach miꞌ 
pejcan lac Yum tiꞌ cꞌabaꞌ mi taj i 
coltʌntel.
14

 ¿Bajcheꞌ mi mejlel i pejcañob 
lac Yum winicob xꞌixicob cheꞌ 
maxto anic tsiꞌ ñopoyob? ¿Bajcheꞌ 
mi mejlel i ñopob lac Yum cheꞌ 
max to anic tsiꞌ yubibeyob i tꞌan? 
¿Bajcheꞌ mi mejlel i yubiñob mi 
maꞌanic majqui miꞌ subeñob? 
15

 ¿Bajcheꞌ mi mejlel i chaꞌleñob 
subtꞌan mi mach chocbilobic majlel? 
Come tsꞌijbubil: ‘‘¡Wen i tꞌojol jax i 
yoc jini muꞌ bʌ i subob jini wen tꞌan 
muꞌ bʌ i yʌqꞌueñonla i ñʌchꞌtilel lac 
pusicꞌal!’’ cheꞌen.
16

 Mach ti pejtelobic tsiꞌ jacꞌʌyob 
jini wen tꞌan, come Isaías tsiꞌ yʌlʌ: 
‘‘C Yum, ¿majqui tsiꞌ ñopo jini tsaꞌ 
bʌ c subeyob lojon?’’ cheꞌen. 17 Mi 
lac ñop chuqui mi la cubin. Mi 
la cubin i tꞌan Cristo cheꞌ mi lac 

subentel. 18 Mij cꞌajtibeñetla: ¿Mach 
ba tsaꞌic i yubiyob? Tsaꞌ cu. Tsaꞌ 
pam pujqui i tꞌan ti pejtelel pañimil. 
Cꞌʌlʌl baꞌ jaxʌl i lum tsaꞌ pam 
pujqui i tꞌañob.
19

 Mic chaꞌ cꞌajtibeñetla: ¿Mach 
ba anic tsiꞌ chꞌʌmbeyob isujm jini 
israelob? Ñaxan Moisés tsiꞌ subu jini 
tsaꞌ bʌ i yʌlʌ Dios: ‘‘Mi caj j coltan 
yañoꞌ bʌ mach bʌ c chaꞌañobic 
chaꞌan mic techbeñetla tsʌytsʌyña 
bʌ laꞌ pusicꞌal. Mi caj j coltan jini 
mach bʌ añobic i ñaꞌtʌbal chaꞌan 
mic techbeñetla laꞌ michꞌajel’’. 
Cheꞌ tsiꞌ yʌlʌ Dios, cheꞌen Moisés. 
20

 Chꞌejl i pusicꞌal Isaías tsiꞌ subu 
i tꞌan Dios jaꞌel. Tsiꞌ yʌlʌ: ‘‘Tsaꞌ 
tajleyon chaꞌan winicob xꞌixicob 
mach bʌ anic tsiꞌ sajcayoñob. Tsa 
cʌcꞌʌ c bʌ ti cʌjñel chaꞌan jini 
mach bʌ anic tsiꞌ ñaꞌtayob i cʌñon’’, 
cheꞌen Dios. 21 Pero chaꞌan israelob 
tsiꞌ yʌlʌ: ‘‘Ti pejtelel qꞌuin wolic 
pʌyob tij cꞌʌb winicob xꞌixicob 
mach bʌ yujilobic i jacꞌol. Miꞌ 
contrajiñob c tꞌan’’, cheꞌen.

A ñob to Israelob yajcʌbiloꞌ 
bʌ i chaꞌan Dios

11  Mij cꞌajtibeñetla, cheꞌ jini: 
¿Tsaꞌ ba chojquiyob ti Dios 

jini winicob xꞌixicob i chaꞌañoꞌ 
bʌ Dios? Maꞌanic. Come joñon i 
pꞌolbalon Israel jaꞌel, i pꞌolbalon 
Abraham, i pꞌolbalon Benjamín. 
2

 Dios maꞌanic tsiꞌ cʌyʌ i winicob 
tsaꞌ bʌ i wʌn cʌñʌyob. ¿Mach ba laꞌ 
wujilic chuqui tsiꞌ yʌlʌ i Tsꞌijbujel 
Dios chaꞌan Elías? Tsiꞌ cꞌajtibe Dios 
ti wocol tꞌan chaꞌan miꞌ contrajin 
israelob. 3 Tsiꞌ yʌlʌ: ‘‘C Yum, tsaꞌix 
i tsʌnsayob xꞌaltꞌañob a chaꞌan. 
Tsaꞌix i jemeyob i yajñib tac baꞌ maꞌ 

wʌqꞌuentel a majtan. C bajñel jax 
tsaꞌ cʌleyon. Yom i tsʌnsañoñob’’, 
cheꞌen Elías. 4 ¿Bajcheꞌ tsiꞌ jacꞌbe 
Dios? Tsiꞌ yʌlʌ: ‘‘Wolij cʌntan ojlil 
i waxʌclujumbajcꞌ (7000) winicob 
mach bʌ anic tsiꞌ ñocchocoyob 
i bʌ baꞌan Baal’’, cheꞌen. 5 Cheꞌ 
jaꞌel cꞌʌlʌl wʌle añob to israelob 
yajcʌbiloꞌ bʌ i chaꞌan Dios tiꞌ yutslel 
i pusicꞌal. 6 Dios tsiꞌ yajcayob tiꞌ 
yutslel i pusicꞌal, mach chaꞌanic 
wen bʌ i melbalob. Tsaꞌic i yajcayob 
chaꞌan wen bʌ i melbalob, jiñʌch i 
tojol i yeꞌtel, mach i majtanic.
7

 Ñaꞌtan, cheꞌ jini, jini israelob 
maꞌanic tsiꞌ tajayob chuqui tsiꞌ 
sajcayob. Jini yajcʌbiloꞌ bʌ tsiꞌ 
tajayob. Tsaꞌ tsʌtsꞌesʌbentiyob i 
pusicꞌal yañoꞌ bʌ. 8 Cheꞌ bajcheꞌ 
tsꞌijbubil: ‘‘Dios tsiꞌ yotsayob ti 
tonto cꞌʌlʌl wʌle, chaꞌan maꞌanic 
miꞌ cꞌotelob i wut, chaꞌan maꞌanic 
miꞌ yubiñob tꞌan tiꞌ chiquin’’, 
cheꞌen. 9 David jaꞌel tsiꞌ yʌlʌ: ‘‘Laꞌ 
pʌntiyic ti yac yilal jini wen tac bʌ 
i chaꞌañob chaꞌan miꞌ chujquelob, 
chaꞌan miꞌ yajlelob, chaꞌan miꞌ 
tajob i qꞌuexol i mul. 10 Laꞌ yajpic 
i wut chaꞌan maꞌanic miꞌ cꞌotel. 
Cꞌuchchocobeñob i pat ti pejtelel 
ora’’, cheꞌen.

Tsiꞌ tajayob i coltʌntel gentilob
11

 Mij cꞌajtibeñetla, cheꞌ jini. 
¿Tsaꞌ ba i jatsꞌʌyob i yoc chaꞌan miꞌ 
junyajlel yajlelob? Maꞌanic. Pero 
chaꞌan tsiꞌ jatsꞌʌyob i yoc israelob 
tsiꞌ tajayob i coltʌntel gentilob. Jini 
chaꞌan tsaꞌ techbentiyob tsʌytsʌyña 
jax bʌ i pusicꞌal israelob chaꞌan tsaꞌ 
coltʌntiyob gentilob, come yomob 
i coltʌntel jaꞌel. 12 Mi tsiꞌ tajayob 
chuqui wen pejtelel añoꞌ bʌ ti 

pañimil chaꞌan tsiꞌ jatsꞌʌyob i yoc 
israelob, mi tsiꞌ tajayob chuqui wen 
jini gentilob jaꞌel chaꞌan tsiꞌ sʌtʌyob 
chuqui wen jini israelob, cꞌax cabʌl 
mi caj i tajob chuqui wen cheꞌ miꞌ 
chaꞌ ochelob. 13 Mic pejcañetla 
gentilet bʌ la, come chocbilon 
majlel ti subtꞌan tiꞌ tojlel gentilob. 
Mic ñaꞌtan wen ñuc queꞌtel. 
14

 Come ti pejtelel c pusicꞌal com c 
techbeñob tsʌytsʌyña bʌ i pusicꞌal 
c piꞌʌlob chaꞌan mij coltan lamital 
chaꞌan miꞌ tajob i wenlel ti Dios. 
15

 Mi cabʌl tsiꞌ tajayob i coltʌntel 
ti Dios jini gentilob cheꞌ bʌ tsiꞌ 
tʌtsꞌʌyob i bʌ jini israelob, ¿chuqui 
mi caj i yujtel cheꞌ miꞌ chaꞌ melob i 
bʌ yicꞌot Dios jini israelob? Mi caj i 
chaꞌ cuxtʌyelob jini chʌmeñoꞌ bʌ.
16

 Come jini Abraham yicꞌot jini 
xꞌaltꞌanob, i chaꞌañobʌch Dios. Cheꞌ 
jaꞌel i pꞌolbalob, come mi chꞌujul 
i wiꞌ teꞌ, cheꞌ jaꞌel i cꞌʌb tac. 17 Tsaꞌ 
jajqui loqꞌuel lamital i cꞌʌb teꞌ. Jatet 
i cꞌʌbet yambʌ olivo teꞌ mach bʌ 
anic i cꞌʌjñibal, yilol jach bʌ tsaꞌ 
coli ti mateꞌel. Tsaꞌ otsʌntiyet baꞌ 
tsaꞌ jajqui loqꞌuel i cꞌʌb. Tsaꞌ taja a 
pꞌʌtʌlel tiꞌ wiꞌ yicꞌot tiꞌ yetsel jini 
wen bʌ olivo teꞌ. 18 Mach a sub a 
bʌ ti ñuc tiꞌ contra i cꞌʌb teꞌ tsaꞌ bʌ 
jajqui loqꞌuel. Mi tsaꞌ subu a bʌ ti 
ñuc, ñaꞌtan maꞌanic wolaꞌ wʌqꞌuen 
i pꞌʌtʌlel i wiꞌ tac jini teꞌ. Jini i wiꞌ 
tac miꞌ yʌqꞌueñet a pꞌʌtʌlel.
19

 Mi caj a wʌl: Tsaꞌ jajqui loqꞌuel 
lamital i cꞌʌb tac chaꞌan mi mejlel 
cotsʌntel, cheꞌet. 20 Melelʌch. 
Tsaꞌ jajqui loqꞌuel come maꞌanic 
tsiꞌ ñopoyob. Jatet maꞌ cʌytʌl baꞌ 
ochemet chaꞌan jach tsaꞌ ñopo. 
Mach a qꞌuel a bʌ ti ñuc. Chaꞌlen 
bʌqꞌuen. 21 Dios tsiꞌ jacʌ loqꞌuel 

lamital jini mero i cꞌʌb teꞌ. Mach 
toꞌo cheꞌic jach tsiꞌ qꞌuele. Mach 
toꞌo cheꞌic jach mi caj i qꞌuelet 
jaꞌel. 22 Ñaꞌtan, cheꞌ jini, i yutslel 
i pusicꞌal Dios yicꞌot i michꞌajel. 
Ñaꞌtan i michꞌajel tiꞌ tojlel jini 
tsaꞌ bʌ yajliyob. Ñaꞌtan i yutslel 
i pusicꞌal ti a tojlel mi xucꞌul maꞌ 
wajñel tiꞌ yutslel i pusicꞌal. Machic 
jini, jatet jaꞌel mi caj a tsejpel 
loqꞌuel. 23 Jini tsaꞌ bʌ jajqui loqꞌuel 
mi caj i chaꞌ otsʌntelob mi tsiꞌ 
sutqꞌuiyob i bʌ chaꞌan miꞌ ñopob 
Dios, come Dios mi mejlel i chaꞌ 
otsañob. 24 Jatetla tsaꞌ otsʌntiyetla 
ti jini wen bʌ olivo teꞌ anquese 
tsaꞌ tsejpiyetla loqꞌuel ti juntejc 
olivo teꞌ mach bʌ anic i cꞌʌjñibal, 
yilol jach bʌ tsaꞌ coli ti mateꞌel. Mi 
tsaꞌ mejliyetla ti ochel cheꞌ mach 
i cꞌʌbeticla, isujm mi mejlel ti chaꞌ 
ochel jini mero i cꞌʌb olivo teꞌ tsaꞌ 
bʌ jajqui tac loqꞌuel.

Mi caj i coltʌntelob Israelob
25

 Hermanojob, yom mi laꞌ ñaꞌtan 
jini tꞌan mach bʌ tsictiyemic ti 
yambʌ ora, ame ñuquic mi laꞌ lon 
qꞌuel laꞌ bʌ ti laꞌ bajñel pusicꞌal. 
Tsaꞌ tsʌtsayob i pusicꞌal lamital 
israelob jinto tsꞌʌcʌl miꞌ yochelob 
jini gentilob. 26 Cheꞌ jini, pejtelel 
israelob mi caj i coltʌntelob cheꞌ 
bajcheꞌ tsꞌijbubil: ‘‘Tal juntiquil 
xColtaya loqꞌuem bʌ ti Sion. Mi caj 
i jisʌben i jontolil i pꞌolbal Jacob. 
27

 Jiñʌch xucꞌul bʌ c tꞌan tsaꞌ bʌ 
c subeyob muꞌ bʌ caj i tsꞌʌctiyel 
cheꞌ mic locꞌsʌbeñob i mul’’, cheꞌen 
Dios. 28 Wʌle jini israelob woliꞌ 
contrajiñob Dios chaꞌan jini wen 
tꞌan chaꞌan miꞌ tajob i coltʌntel 
jini gentilob, pero cꞌuxbibilob ti 

ROMANOS 11



267

Dios, come i pꞌolbalob Jacob. 29 Dios 
maꞌanic miꞌ qꞌuextan i pusicꞌal 
cheꞌ miꞌ yʌqꞌueñonla lac majtan. 
Maꞌanic miꞌ qꞌuextan i pusicꞌal 
cheꞌ miꞌ pʌyonla. 30 Ti yambʌ ora 
jatetla jaꞌel tsaꞌ laꞌ ñusa Dios. Wʌle 
tsaꞌix pꞌuntʌntiyetla chaꞌan maꞌanic 
tsiꞌ ñopoyob israelob. 31 Pero wʌle 
jini israelob tsaꞌ bʌ i ñusayob Dios 
mi mejlel i chaꞌ pꞌuntʌntelob cheꞌ 
bajcheꞌ tsaꞌ pꞌuntʌntiyetla. 32 Dios 
tsiꞌ cʌyʌyob ti mulil pejtel winicob 
xꞌixicob chaꞌan miꞌ pʌsbeñob i 
yutslel i pusicꞌal ti pejtelelob.

33
 Wen cabʌl i yutslel i pusicꞌal 

Dios. Maꞌanic i pꞌisol i ñaꞌtʌbal 
yicꞌot i pusicꞌal. Mach mejlic laj 
cʌmben i ñaꞌtʌbal. Mach mejlic 
lac chꞌʌmben isujm jini muꞌ bʌ i 
mel. 34 ¿Am ba majch tsiꞌ cʌmbe 
i pusicꞌal Dios? ¿Am ba majch tsiꞌ 
cʌntesa? 35 ¿Am ba majch tsiꞌ yʌqꞌue 
Dios i majtan chaꞌan miꞌ chaꞌ chꞌʌm 
i qꞌuexol? 36 Come chꞌoyol ti Dios 
pejtelel chuqui tac an. Ti pejtelel 
cʌntʌbil i chaꞌan Dios. I chaꞌañʌch 
Dios ti pejtelel. Laꞌ sujbic i ñuclel 
Dios ti pejtelel ora. Amén.

Laꞌ la cʌqꞌuen lac bʌ Dios

12  Jini chaꞌan hermanojob, 
a wocolic mic subeñetla 

chaꞌan tsiꞌ pꞌuntayetla Dios, 
aqꞌuenla Dios laꞌ bʌcꞌtal cheꞌ bajcheꞌ 
tsʌnsʌbil bʌ i majtan Dios anquese 
cuxulet to la. Jiñʌch chꞌujul bʌ i 
majtan Dios, utsꞌat bʌ miꞌ qꞌuel. 
Jiñʌch i chꞌujutesʌntel Dios ti isujm. 
2

 Mach mi laꞌ mel bajcheꞌ miꞌ melob 
jini añoꞌ bʌ ti pañimil. Laꞌ qꞌuextiyic 
laꞌ pusicꞌal ti tsijib chaꞌan mi laꞌ cʌn 
chuqui yom Dios. Jiñʌch wen tac bʌ 
yicꞌot tsꞌʌcʌl tac bʌ muꞌ bʌ i mulan.

3
 Tiꞌ yutslel i pusicꞌal Dios tsaꞌ 

bʌ aqꞌuentiyon, mic subeñetla ti 
jujuntiquiletla: Mach a lon ñaꞌtan 
ti a pusicꞌal ñumen an a ñuclel 
bajcheꞌ an. Tiꞌ pꞌisol jach bajcheꞌ tsiꞌ 
yʌqꞌueyet a ñop Dios, ñaꞌtan ti toj 
a ñuclel ti jujuntiquiletla. 4 Ti lac 
bʌcꞌtal an cabʌl chucbil tac bʌ. Mach 
junchajpic jach i cꞌʌjñibal jini chucbil 
tac bʌ. 5 Cheꞌ jaꞌel joñonla anquese 
cabʌlonla, jumpꞌejl jach lac bʌcꞌtal 
ti Cristo. Lac tem chaꞌañʌch lac bʌ. 
6

 Mach junchajpic jach laj cꞌʌjñibal 
tsaꞌ bʌ aqꞌuentiyonla tiꞌ yutslel i 
pusicꞌal. Mi an laj cꞌʌjñibal chaꞌan mi 
lac sub tꞌan, laꞌ lac sub ti pejtelel lac 
pusicꞌal cheꞌ bajcheꞌ tsiꞌ yʌqꞌueyonla 
lac ñop Dios. 7 Mi chaꞌañʌch mi laj 
coltan lac piꞌʌlob, laꞌ laj coltañob. 
Jini yujil bʌ cʌntesa, laꞌ i chaꞌlen 
cʌntesa. 8 Jini muꞌ bʌ i ñuqꞌuesʌben i 
pusicꞌal i piꞌʌlob, laꞌ i ñuqꞌuesʌbeñob. 
Jini muꞌ bʌ i yʌcꞌ i chubʌꞌan laꞌ i yʌcꞌ 
ti pejtelel i pusicꞌal. Jini am bʌ i 
yeꞌtel laꞌ i wen mel i yeꞌtel. Jini muꞌ 
bʌ i chaꞌlen pꞌuntaya laꞌ i chaꞌlen tiꞌ 
tijicñʌyel i pusicꞌal.

Cꞌuxbiya
9

 Chaꞌlenla cꞌuxbiya ti isujm. 
Tsꞌaꞌlenla jontolil. Mach mi laꞌ cʌy i 
melol chuqui tac wen. 10 Cꞌuxbin laꞌ 
bʌ come laꞌ piꞌʌl laꞌ bʌ, i yijtsꞌiñetla 
Cristo. Yom ñumen ñuc mi laꞌ qꞌuel 
laꞌ piꞌʌlob bajcheꞌ mi laꞌ bajñel qꞌuel 
laꞌ bʌ. 11 Mach yomic tsꞌubetla. Yom 
chꞌejletla ti jini Espíritu. Chaꞌlenla 
i yeꞌtel lac Yum. 12 Yom tijicñayetla 
ti laꞌ pijtaya. Yom xucꞌuletla ti laꞌ 
wocol. Pejcanla Dios ti pejtelel 
ora. 13 Coltanla i chaꞌañoꞌ bʌ Dios 
ti pejtelel chuqui tac anto yom i 
chaꞌañob. Weꞌsañob ti laꞌ wotot.

14
 Aqꞌueñob i yutslel laꞌ tꞌan 

jini muꞌ bʌ i ticꞌlañetla. Acꞌʌla i 
yutslel laꞌ tꞌan, mach mi laꞌ chaꞌlen 
pꞌajoñel. 15 Yom tijicñayetla yicꞌot 
jini tijicñayoꞌ bʌ. Chaꞌlenla uqꞌuel 
yicꞌot jini muꞌ bʌ i chaꞌleñob uqꞌuel. 
16

 Ajñenla ti jumpꞌejl laꞌ pusicꞌal 
yicꞌot laꞌ piꞌʌlob. Mach mi laꞌ qꞌuel 
laꞌ bʌ ti ñuc. Ajñenla yicꞌot jini utsoꞌ 
bʌ. Mach mi laꞌ lon ñaꞌtan cabʌl laꞌ 
bajñel pusicꞌal.
17

 Mach mi laꞌ qꞌuextan jontolil. 
Ñaꞌtan laꞌ mel chuqui toj tiꞌ 
wut pejtelel winicob xꞌixicob. 
18

 Chaꞌlenla wersa chaꞌan ñʌchꞌʌl 
mi laꞌ wajñel yicꞌot pejtelel 
winicob xꞌixicob. 19 Cꞌuxbibilet bʌ 
la, mach mi laꞌ bajñel qꞌuextʌben 
jontol bʌ i melbal laꞌ piꞌʌlob. Laꞌ i 
qꞌuextʌbeñob Dios tiꞌ michꞌajel. 
Come tsꞌijbubil: ‘‘Joñon mij qꞌuextan 
jontolil. Joñon mi cʌqꞌueñob i tojol i 
mul’’, cheꞌen lac Yum. 20 Jini chaꞌan 
mʌcꞌlan laꞌ contra mi an i wiꞌñal. 
Aqꞌuen chuqui miꞌ jap mi an i tiquin 
tiꞌ. Cheꞌʌch mi caj a wen techben i 
quisin. 21 Mach a wʌcꞌ a bʌ tiꞌ jacꞌol 
jontolil. Mele chuqui wen chaꞌan miꞌ 
mʌjlel a chaꞌan.

Jacꞌbenla añoꞌ bʌ i yeꞌtel

13  Ti pejteleletla jacꞌbenla i 
tꞌan jini añoꞌ bʌ i yeꞌtel ti 

pañimil, come chꞌoyolʌch jini eꞌtel 
ti Dios. Dios tsiꞌ waꞌchoco jini añoꞌ 
bʌ i yeꞌtel. 2 Jini chaꞌan, jini muꞌ bʌ 
i ñusʌbeñob i tꞌan añoꞌ bʌ i yeꞌtel, 
miꞌ ñusan jini waꞌchocobiloꞌ bʌ i 
chaꞌan Dios. Jini muꞌ bʌ i ñusañob 
tꞌan mi caj i tojob i mul. 3 Jini muꞌ 
bʌ i chaꞌlen chuqui wen maꞌanic 
miꞌ cajel ti bʌqꞌuen tiꞌ tojlel añoꞌ bʌ 
i yeꞌtel, jini jach muꞌ bʌ i chaꞌlen 

jontolil. Mi mach a womic miꞌ 
tejchel a bʌqꞌuen tiꞌ tojlel am bʌ i 
yeꞌtel chʌn mele chuqui wen. Cheꞌ 
jini, utsꞌat mi caj i qꞌuelet. 4 Come 
jini am bʌ i yeꞌtel i winicʌch Dios 
chaꞌan miꞌ cʌntañet. Mi wolaꞌ mel 
jontolil, chaꞌlen bʌqꞌuen come 
mach lolomic jach an i yespada. 
An i yeꞌtel, aqꞌuebil bʌ i chaꞌan 
Dios, chaꞌan mi yʌqꞌuen i toj i mul 
jini muꞌ bʌ i chaꞌlen jontolil. 5 Jini 
chaꞌan yom mi lac jacꞌben i mandar, 
mach cojic jach chaꞌan mach miꞌ 
tajonla i michꞌajel Dios, pero chaꞌan 
maꞌanic miꞌ cajel ti tꞌan lac pusicꞌal.

6
 Jini chaꞌan mi laꞌ wʌcꞌ tojoñel 

jaꞌel come jini añoꞌ bʌ i yeꞌtel, i 
winicobʌch Dios che miꞌ chʌn 
melob jini eꞌtel. 7 Aqꞌueñob ti 
pejtelelob chuqui an ti laꞌ wenta. 
Aqꞌuenla tojoñel ti chajp ti chajp 
jini muꞌ bʌ i chꞌʌmob tojoñel. 
Bʌcꞌñanla jini yom bʌ mi laꞌ 
bʌcꞌñan. Qꞌuelela ti ñuc jini yom bʌ 
mi laꞌ qꞌuel ti ñuc.

Yom cꞌuxbiya come lʌcꞌʌlix i yorajlel
8

 Tojo laꞌ bet ti pejtelel. Pero an 
yambʌ junchajp bʌ laꞌ bet chaꞌan 
mi laꞌ chʌn cꞌuxbin laꞌ bʌ, come 
jini muꞌ bʌ i cꞌuxbin i piꞌʌlob tsꞌʌcʌl 
miꞌ jacꞌ jini mandar. 9 Come miꞌ 
yʌl jini mandar: ‘‘Mach a chaꞌlen 
tsꞌiꞌlel, mach a chaꞌlen tsʌnsa, 
mach a chaꞌlen xujchꞌ, mach a 
tsʌjyun chubʌꞌanʌl’’, cheꞌen. Jini 
mandar tac yicꞌot pejtelel yan tac 
bʌ mandar miꞌ tsꞌʌctiyel cheꞌ mi lac 
jacꞌ ili jumpꞌejl mandar: ‘‘Cꞌuxbin 
a piꞌʌlob cheꞌ bajcheꞌ maꞌ bajñel 
cꞌuxbin a bʌ’’. 10 Jini muꞌ bʌ i 
cꞌuxbin i piꞌʌlob maꞌanic chuqui miꞌ 
chaꞌlen tiꞌ contrajob. Jini chaꞌan 

cheꞌ mi lac chaꞌlen cꞌuxbiya tsꞌʌcʌl 
mi lac jacꞌ jini mandar.
11

 Melela jini. Come laꞌ wujil 
i yorajlelix wʌle. Yomix mi lac 
chꞌojyel ti wʌyel come cꞌax lʌcꞌʌlix 
laj coltʌntel come anix ora tsaꞌ 
caji lac ñop. 12 Yomax ñumel jini 
acꞌʌlel. Talix jini qꞌuin. Laꞌ laj cʌy i 
yeꞌtel icꞌyochꞌan bʌ pañimil. Laꞌ lac 
lʌpben i sʌclel pañimil i wenta lac 
mʌctijib. 13 Laꞌ lac chaꞌlen xʌmbal 
ti utsꞌat cheꞌ bajcheꞌ ti qꞌuiñil. 
Mach yomic leco bʌ qꞌuiñijel, mi 
yʌcꞌajel, mi tsꞌiꞌlel, mi jontolil, mi 
leto. Mach yomic tsʌytsʌyña bʌ lac 
pusicꞌal chaꞌan i wenlel lac piꞌʌlob. 
14

 Cꞌajtibenla lac Yum Jesucristo 
chaꞌan utsꞌat mi laꞌ wajñel. Mach 
yomic mi laꞌ chʌn ñaꞌtan chuqui 
yom laꞌ tsucul pusicꞌal chaꞌan mi laꞌ 
jacꞌben i colosojlel.

Jini mach bʌ wolic i ñop 
ti pejtelel i pusicꞌal

14  Jini mach bʌ wolic i ñop 
ti pejtelel i pusicꞌal pʌyʌla 

ochel ti laꞌ wotot. Mach mi laꞌ pʌy 
ochel chaꞌan mi laꞌ cʌlʌx pejcan 
laꞌ bʌ chaꞌan chuqui woli laꞌ bajñel 
ñaꞌtan ti laꞌ pusicꞌal. 2 Juntiquil 
winic miꞌ ñaꞌtan utsꞌat mi laj cꞌux 
pejtelel chuqui an. Yambʌ maxto bʌ 
cʌntesʌbilic miꞌ lon ñop an ticꞌbil 
tac bʌ i bʌl ñʌcꞌʌl. 3 Jini muꞌ bʌ 
i cꞌux pejtelel chuqui an, mach i 
tsꞌaꞌlen jini mach bʌ anic miꞌ cꞌux. 
Jini mach bʌ anic miꞌ cꞌux mach 
miꞌ lon al tiꞌ pusicꞌal an i mul jini 
muꞌ bʌ i cꞌux, come ochem ti Dios. 
4

 ¿A wenta ba chaꞌan maꞌ melben i 
winic yambʌ yumʌl? I wentajʌch 
i yum chaꞌan miꞌ qꞌuel mi xucꞌul 
o mi mach xucꞌulic. Lac Yum mi 

caj i qꞌuel ti xucꞌul i winic come 
an i pꞌʌtʌlel lac Yum chaꞌan miꞌ 
xucꞌchocon.

5
 An winic ñumen ñuc bʌ miꞌ 

qꞌuel jumpꞌejl qꞌuin bajcheꞌ yambʌ. 
Yambʌ winic junlajal miꞌ qꞌuel 
pejtelel qꞌuin. Ti jujuntiquil laꞌ i 
ñaꞌtan ti jumpꞌejl i pusicꞌal bajcheꞌ 
yom. 6 Jini muꞌ bʌ i mel qꞌuin miꞌ 
mel qꞌuin chaꞌan miꞌ ñuqꞌuesan lac 
Yum. Jini mach bʌ anic miꞌ mel 
qꞌuin miꞌ nuqꞌuesan lac Yum jaꞌel 
cheꞌ maꞌanic miꞌ mel qꞌuin. Jini 
muꞌ bʌ i chaꞌlen weꞌel miꞌ chaꞌlen 
weꞌel chaꞌan miꞌ ñuqꞌuesan lac Yum. 
Miꞌ suben Dios wocolix i yʌlʌ. Jini 
mach bʌ anic miꞌ chaꞌlen weꞌel miꞌ 
ñuqꞌuesan lac Yum cheꞌ maꞌanic 
miꞌ chaꞌlen weꞌel. Miꞌ suben Dios 
wocolix i yʌlʌ.
7

 Maꞌanic majch cuxul chaꞌan i 
bajñel jach yom. Maꞌanic majch miꞌ 
chʌmel chaꞌan i bajñel jach yom. 
8

 Mi cuxulonla, cuxulonla chaꞌan miꞌ 
qꞌuejlel ti ñuc lac Yum. Mi woli lac 
chʌmel, woli lac chʌmel chaꞌan miꞌ 
qꞌuejlel ti ñuc lac Yum. Jini chaꞌan 
mi cuxulonla, o mi woli lac chʌmel, 
i chaꞌañonla lac Yum. 9 Tsaꞌ chʌmi 
Cristo, tsaꞌ chaꞌ chꞌojyi. Cuxul tsaꞌ 
chaꞌ ajni chaꞌan miꞌ yochel tiꞌ yum 
jini chʌmeñoꞌ bʌ yicꞌot jini cuxuloꞌ 
bʌ. 10 Jatet ¿chucoch wolaꞌ qꞌuel 
ti xmulil a wermano? Come ti lac 
pejtelel mi caj lac waꞌtʌl baꞌ miꞌ 
melonla Dios. 11 Come tsꞌijbubil: 
‘‘Chaꞌan tic bajñel pꞌʌtʌlel, cheꞌen 
lac Yum, ti pejtelel winicob xꞌixicob 
mi caj i ñocchocoñob i bʌ tic tojel. 
Ti pejtelelob mi caj i subob i ñuclel 
Dios’’, cheꞌen. 12 Jini chaꞌan ti 
jujuntiquilonla mi caj lac sub lac bʌ 
tiꞌ tojel Dios.

13
 Cheꞌ jini, mach yomix mi lac 

chʌn qꞌuel ti xmulil lac piꞌʌlob. 
Laꞌ laj qꞌuel lac bʌ chaꞌan maꞌanic 
mi lac yʌsan ti mulil lac piꞌʌlob. 
14

 Maꞌanic chuqui bibiꞌ tiꞌ bajñelil. 
Cujil, come tsaꞌ pʌsbentiyon ti 
lac Yum Jesús. Bibiꞌ jach tiꞌ wut 
jini winic muꞌ bʌ i qꞌuel ti bibiꞌ. 
15

 Mi wolaꞌ techben i chꞌijiyemlel i 
pusicꞌal a wermano chaꞌan chuqui 
tac maꞌ cꞌux, maꞌanic wolaꞌ cꞌuxbin 
bajche yom. Tsaꞌ chʌmi Cristo 
chaꞌan a wermano. Mach a wʌcꞌ ti 
jilel chaꞌan chuqui tac maꞌ cꞌux. 
16

 Wen ñaꞌtan bajcheꞌ yom maꞌ 
mel ame qꞌuejlic ti jontolil chuqui 
tac maꞌ qꞌuel ti utsꞌat. 17 Come 
tiꞌ yumʌntel Dios maꞌanic mi 
coltañonla weꞌelʌl yicꞌot uchꞌel. 
Miꞌ coltañonla toj bʌ lac pusicꞌal 
yicꞌot i ñʌchꞌtilel yicꞌot i tijicñʌyel 
lac pusicꞌal chꞌoyol bʌ ti Chꞌujul 
bʌ Espíritu. 18 Jini muꞌ bʌ i taj 
i cꞌʌjñibal ti Espíritu chaꞌan miꞌ 
melben i yeꞌtel Cristo, miꞌ qꞌuejlel 
ti utsꞌat tiꞌ wut Dios yicꞌot tiꞌ wut 
winicob.
19

 Laꞌ lac ñaꞌtan chuqui tac 
yom chaꞌan ñʌchꞌʌl mi la cajñel 
chaꞌan mi lac pꞌʌtesʌben lac bʌ lac 
pusicꞌal. 20 Mach a jisʌben i yeꞌtel 
Dios chaꞌan chuqui tac jach maꞌ 
cꞌux. Melel, sʌc pejtelel chuqui tac 
an. Jiñʌch jontolil mi an winic 
muꞌ bʌ i yʌcꞌ ti yajlel i yermano 
chaꞌan chuqui tac jach miꞌ cꞌux. 
21

 Mach maꞌ mel chuqui tac miꞌ 
yʌsan ti mulil a wermano. Mach 
maꞌ techben tile bixel bʌ i pusicꞌal 
o mi yambʌ wocol. Utsꞌat maꞌ cʌy 
a cꞌux weꞌelʌl o mi vino o mi yan 
tac bʌ muꞌ bʌ i jisʌben i xucꞌtilel i 
pusicꞌal. 22 Mi an chuqui wolaꞌ ñop, 

ñopo tiꞌ xucꞌtilel a pusicꞌal tiꞌ wut 
Dios. Tijicña jini mach bʌ anic miꞌ 
tejchel tile bixel bʌ i pusicꞌal chaꞌan 
i melbal muꞌ bʌ i qꞌuel ti utsꞌat. 
23

 Jini am bʌ tile bixel bʌ i pusicꞌal 
chaꞌan weꞌelʌl miꞌ taj i mul mi tsiꞌ 
cꞌuxu, come mach ti jumpꞌejlic i 
pusicꞌal tsiꞌ cꞌuxu. Chuqui jach mi 
lac mel cheꞌ mach ti jumpꞌejlic lac 
pusicꞌal, jiñʌch mulil.

15  Mi pꞌʌtʌlonla yom mi laj 
cuchbeñob i sajtemal jini 

tile bixeloꞌ bʌ i pusicꞌal. Mach 
yomic mi lac mel chuqui yom lac 
bajñel pusicꞌal. 2 Ti jujuntiquilonla 
laꞌ lac mel chuqui miꞌ mulañob 
lac piꞌʌlob chaꞌan miꞌ pꞌʌtꞌañob, 
chaꞌan miꞌ tajob i wenlel. 3 Come 
Cristo maꞌanic tsiꞌ mele chuqui 
yom i bajñel pusicꞌal, cheꞌ bajcheꞌ 
tsꞌijbubil: ‘‘Cheꞌ bʌ tsiꞌ yʌꞌleyetob, tsiꞌ 
yʌꞌleyoñob’’, cheꞌen. 4 Jini tsꞌijbubil 
bʌ ti wajali tsaꞌ tsꞌijbunti chaꞌan 
mi laj cʌntesʌntel. I Tsꞌijbujel Dios 
mi yʌqꞌueñonla i xucꞌtilel yicꞌot i 
ñuqꞌuesʌntel lac pusicꞌal chaꞌan mi 
lac pijtan jini tal to bʌ. 5 Jini Dios 
muꞌ bʌ i yʌqꞌueñonla i xucꞌtilel 
yicꞌot i ñuqꞌuesʌntel lac pusicꞌal laꞌ i 
yʌqꞌueñetla laꞌ tem ajñel ti jumpꞌejl 
jach laꞌ pusicꞌal cheꞌ bajcheꞌ yom 
Cristo Jesús. 6 Cheꞌ jini, ti jumpꞌejl 
laꞌ pusicꞌal mi mejlel laꞌ tem 
tsictesan i ñuclel Dios, i Tat lac Yum 
Jesucristo.

Jini wen tꞌan tiꞌ tojlel gentilob
7

 Jini chaꞌan pꞌuntan laꞌ bʌ cheꞌ 
bajcheꞌ Cristo tsiꞌ pꞌuntayetla chaꞌan 
miꞌ ñuqꞌuesʌntel Dios. 8 Come mic 
subeñetla tsaꞌ tili Cristo Jesús i 
coltan jini tsepbiloꞌ bʌ i pʌchʌlel 
chaꞌan mi yʌcꞌ ti tsictiyel isujmʌch 

Dios, chaꞌan jaꞌel miꞌ tsꞌʌctesan jini 
tꞌan tsaꞌ bʌ subentiyob lac ñojteꞌel, 
9

 chaꞌan jaꞌel miꞌ tsictesʌbeñob i 
ñuclel Dios jini gentilob tsaꞌ bʌ 
pꞌuntʌntiyob ti Dios, cheꞌ bajcheꞌ 
tsꞌijbubil: ‘‘Jini chaꞌan mi caj c 
sub a ñuclel tiꞌ tojlel gentilob mi 
caj j cꞌʌyibeñet a cꞌabaꞌ’’, cheꞌen 
Cristo. 10 Tsꞌijbubil jaꞌel: ‘‘Tijicñesan 
laꞌ pusicꞌal gentilet bʌ la yicꞌot i 
chaꞌañoꞌ bʌ Dios’’. 11 Tsꞌijbubil jaꞌel: 
‘‘Subula i ñuclel lac Yum pejtelel 
gentilet bʌ la. Laꞌ i subob i ñuclel ti 
pejtelel lum’’. 12 Tsiꞌ yʌlʌ Isaías jaꞌel: 
‘‘Mi caj i tilel i pꞌolbal Isaí. Mi caj 
i tech i yumʌntel tiꞌ tojlel gentilob 
muꞌ bʌ caj i pijtañob’’, cheꞌen. 
13

 Jini Dios muꞌ bʌ i yʌqꞌueñonla 
lac pijtaya cheꞌ mi lac ñop, laꞌ i 
bujtꞌesan laꞌ pusicꞌal tiꞌ tijicñʌyel 
yicꞌot i ñʌchꞌtilel chaꞌan mi laꞌ wen 
pijtan tiꞌ pꞌʌtʌlel Chꞌujul bʌ Espíritu.
14

 Quermanojob cujil ti isujm, an 
cabʌl i yutslel laꞌ pusicꞌal yicꞌot laꞌ 
ñaꞌtʌbal. Laꞌ wujil bajcheꞌ yom mi 
laꞌ xicꞌben laꞌ bʌ ti utsꞌat. 15 Chꞌejl c 
pusicꞌal tsac tsꞌijbubeyetla chuqui 
yom mi laꞌ chaꞌ ñaꞌtan. Chꞌejlon 
chaꞌan tsaꞌ aqꞌuentiyon queꞌtel ti 
Dios 16 yicꞌot i yutslel i pusicꞌal 
chaꞌan mic sub Cristo Jesús tiꞌ 
tojlel gentilob. Mic subeñob i 
wen tꞌan Dios chaꞌan mi cʌqꞌuen 
Dios jini gentilob chaꞌan i majtan. 
Jiñʌch yom bʌ i chꞌʌm Dios, jini 
sʌqꞌuesʌbiloꞌ bʌ ti Chꞌujul bʌ 
Espíritu.
17

 Ti Cristo Jesús mij qꞌuel c bʌ 
ti ñuc chaꞌan queꞌtel aqꞌuebilon ti 
Dios. 18 Come maꞌanic chuqui com c 
tsictesan, cojach jini tsaꞌ bʌ i mele 
Cristo cheꞌ bʌ tsiꞌ cꞌʌñʌ c tꞌan yicꞌot 
c melbal chaꞌan miꞌ jacꞌob gentilob. 

19
 Tsiꞌ pʌsʌ ñuc bʌ i yejtal i pꞌʌtʌlel 

yicꞌot bʌbʌqꞌuen tac bʌ tiꞌ pꞌʌtʌlel 
Chꞌujul bʌ Espíritu. Cheꞌ jini, tsaꞌix 
c laj subu i wen tꞌan Cristo cꞌʌlʌl ti 
Jerusalén, cꞌʌlʌl ti Ilírico. 20 Cheꞌʌch 
tsac chaꞌle wersa c sub jini wen tꞌan 
baꞌ maxto subilic i cꞌabaꞌ Cristo ame 
wolic c chaꞌ sub baꞌ tsiꞌ ñaxan subu 
yambʌ winic. 21 Come tsꞌijbubil: ‘‘Mi 
caj i cꞌotel i wut winicob mach bʌ 
anic tsaꞌ subentiyob i sujmlel Cristo. 
Winicob maxto bʌ anic tsiꞌ yubiyob 
mi caj i chꞌʌmbeñob isujm’’, cheꞌen.

Pablo yom majlel ti Roma
22

 Jini chaꞌan cabʌl tsaꞌ tijqꞌuiyon 
cheꞌ bʌ tsac ñaꞌta majlel baꞌ añetla. 
23

 Wʌle maꞌanix queꞌtel ilayi ti ili 
lum tac. Anix cabʌl jab com majlel 
baꞌ añetla. 24 Baqui ora mic majlel 
ti España com j qꞌueletla cheꞌ mic 
ñumel baꞌ añetla. Com jaꞌel mi laꞌ 
piꞌleñon majlel baꞌ samiyon cheꞌ 
bʌ tsaꞌix c julaꞌtayetla. 25 Wʌle 
mic majlel ti Jerusalén chaꞌan 
mic chꞌʌmbeñob majlel i coltʌntel 
i chaꞌañoꞌ bʌ Dios. 26 Come jini 
añoꞌ bʌ ti Macedonia yicꞌot ti 
Acaya tsiꞌ yʌcꞌʌyob ofrenda tiꞌ 
yutslel i pusicꞌal chaꞌan i chaꞌañoꞌ 
bʌ Dios ti Jerusalén mach bʌ 
añobic i chubʌꞌan. 27 Come yomob 
i yʌcꞌ, come añob i bet tiꞌ tojlel 
israelob. Come jini gentilob tsaꞌ 
tem aqꞌuentiyob i wenlel ti Dios 
yicꞌotob. Jini chaꞌan an tiꞌ wenta 
chaꞌan miꞌ coltañob jini hermanojob 
ti Jerusalén tiꞌ chubʌꞌan. 28 Baꞌ ora 
mi cujtel ti jini eꞌtel, cheꞌ bʌ tsaꞌix 
cʌqꞌueyob i majtan, mi caj c ñumel 
baꞌ añetla cheꞌ mic majlel ti España. 
29

 Cujil cheꞌ mij cꞌotel baꞌ añetla, 
Cristo mi caj i yʌqꞌueñonla cabʌl 

lac wenlel yicꞌot lac tijicñʌyel ti jini 
wen tꞌan.

30
 Wʌle mic subeñetla, laꞌ wocolic 

hermanojob chaꞌan ti lac Yum 
Jesucristo, yicꞌot chaꞌan tiꞌ yEspíritu 
muꞌ bʌ i yʌqꞌueñonla laj cꞌuxbin 
lac bʌ, chaꞌlenla wersa quicꞌot ti 
oración. Pejcanla Dios chaꞌañon, 
31

 chaꞌan maꞌanic mic chujquel tiꞌ 
cꞌʌb jini mach bʌ anic miꞌ ñopob yaꞌ 
ti Judea, chaꞌan utsꞌat miꞌ chꞌʌmob 
i majtan muꞌ bʌ caj cʌqꞌueñob i 
chaꞌañoꞌ bʌ Dios yaꞌ ti Jerusalén, 
32

 chaꞌan tijicña mij cꞌotel baꞌ añetla 
cheꞌ bajcheꞌ yom Dios chaꞌan 
miꞌ chaꞌ ñuqꞌuesʌntel lac pusicꞌal. 
33

 Jini Dios muꞌ bʌ i yʌqꞌueñonla 
i ñʌchꞌtilel lac pusicꞌal laꞌ ajnic laꞌ 
wicꞌot ti laꞌ pejtelel. Amén.

Cortesía tac

16  Com mi laꞌ cʌn la 
quermana Febe am bʌ i 

yeꞌtel cheꞌ bajcheꞌ diácono tiꞌ tojlel 
xñoptꞌañob muꞌ bʌ i tempañob i bʌ 
yaꞌ ti Cencrea. 2 Come añetla ti lac 
Yum, jini chaꞌan pʌyʌla ochel ti laꞌ 
wotot cheꞌ bajcheꞌ yom miꞌ melob 
jini i chaꞌañoꞌ bʌ Dios. Coltanla mi 
an chuqui yom come cabʌlix tsiꞌ 
colta hermanojob. Tsiꞌ coltayon jaꞌel.

3
 Aqꞌueñob cortesía Priscila 

yicꞌot Aquila, come tsiꞌ chaꞌleyob 
eꞌtel quicꞌot ti Cristo Jesús. 4 Colel 
tsaꞌ yʌlʌ tsʌnsʌntelob chaꞌan tsiꞌ 
coltayoñob. Mach joñonic jach mic 
subeñob wocolix i yʌlʌ Priscila 
yicꞌot Aquila, pero cheꞌʌch miꞌ 
melob jaꞌel pejtelel jini gentilob 
baqui jach miꞌ tempañob i bʌ. 
5

 Aqꞌuenla cortesía jaꞌel xñoptꞌañob 
muꞌ bʌ i tempañob i bʌ yaꞌ tiꞌ 
yotot Aquila. Aqꞌuenla cortesía 

Epeneto jaꞌel muꞌ bʌ j cꞌuxbin, 
tsaꞌ bʌ i ñaxan ñopo Cristo yaꞌ ti 
Acaya. 6 Aqꞌuenla cortesía María 
tsaꞌ bʌ i chaꞌle cabʌl eꞌtel chaꞌan 
miꞌ coltañetla. 7 Aqꞌuenla cortesía 
Andrónico yicꞌot Junias, jini c 
piꞌʌlob ti ñujpꞌel. Ñuc miꞌ qꞌuejlelob 
chaꞌan jini apóstolob. Ñaxan tsaꞌ 
ochiyob ti Cristo, wiꞌilix joñon.

8
 Aqꞌuenla cortesía Amplias muꞌ 

bʌ j cꞌuxbin ti lac Yum. 9 Aqꞌuenla 
cortesía Urbano jaꞌel woli bʌ ti eꞌtel 
la quicꞌot ti Cristo, yicꞌot Estaquis 
muꞌ bʌ j cꞌuxbin. 10 Aqꞌuenla 
cortesía Apeles tsaꞌ bʌ i cuchu 
wocol tiꞌ yeꞌtel Cristo. Aqꞌuenla 
cortesía jini añoꞌ bʌ tiꞌ yotot 
Aristóbulo. 11 Aqꞌuenla cortesía c 
piꞌʌl Herodión. Aqꞌuenla cortesía 
jini añoꞌ bʌ tiꞌ yotot Narciso añoꞌ bʌ 
ti lac Yum.
12

 Aqꞌuenla cortesía la quermanajob 
Trifena yicꞌot Trifosa muꞌ bʌ i 
chaꞌleñob eꞌtel ti lac Yum. Aqꞌuenla 
cortesía la quermana Pérsida, jini 
cꞌuxbibil bʌ tsaꞌ bʌ i chaꞌle cabʌl 
eꞌtel ti lac Yum. 13 Aqꞌuenla cortesía 
Rufo, wen ñuc bʌ ti lac Yum, yicꞌot 
i ñaꞌ tsaꞌ bʌ i cꞌuxbiyon cheꞌ bajcheꞌ 
c ñaꞌ. 14 Aqꞌuenla cortesía Asíncrito 
yicꞌot Flegonte yicꞌot Hermas yicꞌot 
Patrobas yicꞌot Hermes yicꞌot yambʌ 
hermanojob yaꞌ bʌ añob. 15 Aqꞌuenla 
cortesía Filólogo yicꞌot Julia yicꞌot 
Nereo yicꞌot i yijtiꞌan yicꞌot Olimpas 
yicꞌot pejtelel i chaꞌañoꞌ bʌ Dios yaꞌ 
bʌ añob. 16 Aqꞌuen laꞌ bʌ cortesía. 
Tsꞌujtsꞌun laꞌ bʌ ti utsꞌat. Pejtelel 
jini añoꞌ bʌ ti Cristo baqui jach 
miꞌ tempañob i bʌ miꞌ yʌqꞌueñetla 
cortesía.
17

 Hermanojob mic subeñetla ti 
wocol tꞌan ñaꞌtanla majqui woliꞌ 

yʌsañetla ti mulil, muꞌ bʌ i tꞌoxetla 
ti tꞌan tiꞌ contra laꞌ cʌntesʌntel. 
Tʌtsꞌʌ laꞌ bʌ baꞌ añob. 18 Come jini 
muꞌ bʌ i chaꞌleñob bajcheꞌ jini 
maꞌanic miꞌ jacꞌob chuqui yom lac 
Yum Jesucristo. Jini jach miꞌ jacꞌob 
chuqui yom i tsucul pusicꞌal. Ti 
maña jax bʌ tꞌan yicꞌot ti uts bʌ tꞌan 
miꞌ lotiñob jini mach bʌ añobic i 
ñaꞌtʌbal. 19 Yujilob pejtel winicob 
utsꞌat bajcheꞌ mi laꞌ jacꞌ. Jini chaꞌan 
tijicñayon chaꞌañetla. Com mi laꞌ 
wen cʌn chuqui tac utsꞌat chaꞌan 
mi laꞌ mel. Mach comic mi laꞌ ñop 
jontolil.

20
 Jini Dios muꞌ bʌ i yʌqꞌueñonla 

i ñʌchꞌtilel lac pusicꞌal mach jalix 
mi caj i yʌqꞌueñetla laꞌ tꞌuchtan 
Satanás. Laꞌ ajnic laꞌ wicꞌot i yutslel 
i pusicꞌal lac Yum Jesús. 21 Miꞌ 
yʌqꞌueñetla cortesía Timoteo jini c 
piꞌʌl ti eꞌtel, cheꞌ jaꞌel Lucio yicꞌot 
Jasón yicꞌot Sosípater jini c piꞌʌlob. 
22

 Joñon Tercio muꞌ bʌ c tsꞌijban 
jini jun, mi cʌqꞌueñetla cortesía 
ti lac Yum. 23 Miꞌ yʌqꞌueñetla 

cortesía Gayo i yum jini otot baꞌ 
jijlemon yicꞌot pejtelel xñoptꞌañob 
muꞌ bʌ i tempañob i bʌ tiꞌ yotot. 
Miꞌ yʌqꞌueñetla cortesía Erasto 
jini tesorero chaꞌan tejclum. Miꞌ 
yʌqꞌueñetla cortesía la quermano 
Cuarto. 24 Laꞌ ajnic i yutslel i 
pusicꞌal lac Yum Jesucristo laꞌ 
wicꞌot ti laꞌ pejtelel. Amén.

Laꞌ tsictiyic i ñuclel Dios
25

 Dios mi mejlel i pꞌʌtesañetla 
cheꞌ bajcheꞌ miꞌ yʌl jini wen tꞌan 
muꞌ bʌ c sub, muꞌ bʌ i yʌcꞌ ti cʌjñel 
Jesucristo. Come tsiꞌ tsictesa jini 
mucul tac bʌ mach bʌ tsiquilic 
ti yambʌ ora cꞌʌlʌl tiꞌ cajibal 
pañimil. 26 Tsictiyemix jini tꞌan 
wʌle, tsꞌijbubil i chaꞌan xꞌaltꞌañob 
chaꞌan tiꞌ mandar jini Dios am bʌ 
ti pejtelel ora. Tsiꞌ yʌcꞌʌ ti cʌjñel ti 
pejtelel lum chaꞌan miꞌ jacꞌob jini 
muꞌ bʌ i ñopob. 27 Jini cojach bʌ 
Dios am bʌ i ñaꞌtʌbal laꞌ tsictiyic i 
ñuclel ti pejtelel ora ti Jesucristo. 
Amén. 

1  Pablojon quicꞌot la quermano 
Sóstenes, pʌybilon ti apóstol 

i chaꞌan Jesucristo cheꞌ bajcheꞌ 
yom Dios. 2 Wolic tsꞌijbubeñetla ili 
jun, xñoptꞌañet bʌ la i chaꞌan Dios 
yaꞌ ti Corinto. Tsaꞌix ajqꞌuiyetla tiꞌ 
wenta Dios. Pʌybiletla chaꞌan mi 
laꞌ wochel ti Cristo Jesús laꞌ wicꞌot 
pejtel muꞌ bʌ i pejcañob lac Yum 
Jesucristo tiꞌ cꞌabaꞌ, baqui jach añob. 
Jini lac Yum i yumʌch jaꞌel. 3 Laꞌ 
aqꞌuentiquetla i yutslel i pusicꞌal 
Dios yicꞌot i ñʌchꞌtʌlel laꞌ pusicꞌal 
chꞌoyol bʌ ti Dios lac Tat yicꞌot ti 
lac Yum Jesucristo.

Wocolix i yʌlʌ Dios
4

 Ti pejtelel ora mic suben c Dios 
wocolix i yʌlʌ chaꞌañetla, come 
aqꞌuebiletla i yutslel i pusicꞌal Dios 
ti Cristo Jesús. 5 Ti Cristo tsaꞌ pꞌojli 
laꞌ wenlel ti pejtelel chuqui tac 
utsꞌat. Jini chaꞌan wen laꞌ wujil 
tꞌan, wen an laꞌ ñaꞌtʌbal. 6 Come 
woliꞌ tsictiyel i yeꞌtel Cristo ti laꞌ 
tojlel cheꞌ bajcheꞌ tsac subeyetla. 
7

 Cheꞌ jini maꞌanic chuqui anto yom 
laꞌ chaꞌan, come wen chajpʌbiletla 
woli laꞌ pijtan lac Yum Jesucristo 
muꞌ bʌ caj i tsictiyel. 8 Mi caj i chʌn 
xucꞌchocoñetla cꞌʌlʌl tiꞌ jilibal 
chaꞌan maꞌanic laꞌ mul cheꞌ tiꞌ 

qꞌuiñilel lac Yum Jesucristo. 9 Xucꞌul 
Dios tsaꞌ bʌ i pʌyʌyetla chaꞌan mi 
laꞌ tem ajñel yicꞌot i Yalobil, jiñʌch 
Jesucristo lac Yum.

¿Tꞌoxol ba Cristo?
10

 Hermanojob, mic subeñetla 
ti wocol tꞌan tiꞌ cꞌabaꞌ lac Yum 
Jesucristo, yom junlajal mi laꞌ 
chaꞌlen tꞌan. Mach mi laꞌ tꞌox laꞌ 
bʌ ti leto. Tem ajñenla ti utsꞌat ti 
jumpꞌejl laꞌ pusicꞌal ti jumpꞌejl laꞌ 
ñaꞌtʌbal. 11 Come jini añoꞌ bʌ tiꞌ 
yotot Cloé tsiꞌ subeyoñob woli laꞌ 
wʌꞌlen laꞌ bʌ, quermanojob. 12 Mi 
cʌl isujm, come ti chajp ti chajp 
mi laꞌ chaꞌlen tꞌan ti jujuntiquiletla. 
Juntiquil miꞌ yʌl: Joñon i chaꞌañon 
Pablo. Yambʌ miꞌ yʌl: Joñon i 
chaꞌañon Apolos. Yambʌ miꞌ yʌl: 
Joñon i chaꞌañon Cefas. Yambʌ 
miꞌ yʌl: Joñon i chaꞌañon Cristo. 
Cheꞌʌch mi laꞌ chaꞌlen tꞌan. 
13

 ¿Tꞌoxol ba Cristo? ¿Tsaꞌ ba chꞌijle 
ti cruz Pablo chaꞌañetla? ¿Tsaꞌ ba 
laꞌ chꞌʌmʌ jaꞌ tiꞌ cꞌabaꞌ Pablo? 14 Mic 
suben Dios wocolix i yʌlʌ come 
maꞌanic tsa cʌqꞌueyetla chꞌʌmjaꞌ. 
Cojach tsa cʌqꞌueyob chꞌʌmjaꞌ 
Crispo yicꞌot Gayo, 15 ame anic 
majch miꞌ lon al tsaꞌ aqꞌuentiyetla 
chꞌʌmjaꞌ tij cꞌabaꞌ. 16 Tsa cʌqꞌue 

chꞌʌmjaꞌ Estéfanas jaꞌel yicꞌot jini 
añoꞌ bʌ tiꞌ yotot. Mach cujilic mi 
tsa cʌqꞌue chꞌʌmjaꞌ yambʌ. 17 Come 
Cristo maꞌanic tsiꞌ chocoyon 
majlel chaꞌan mi cʌcꞌ chꞌʌmjaꞌ. Tsiꞌ 
chocoyon majlel chaꞌan mic sub jini 
wen tꞌan. Mach tiꞌ ñaꞌtʌbalic jini 
pañimil mic sub ame sajtic i sujmlel 
i cruz Cristo.

Cristo, i pꞌʌtʌlel yicꞌot i ñaꞌtʌbal Dios
18

 Jini sajtemoꞌ bʌ miꞌ yʌlob tonto 
jax i sujmlel jini cruz. Pero joñonla 
coltʌbilon bʌ la, la cujil jiñʌch i 
pꞌʌtʌlel Dios. 19 Come tsꞌijbubil: “Mi 
caj c jisʌbeñob i ñaꞌtʌbal jini cabʌl 
bʌ i ñaꞌtʌbal. Mi caj c socbeñob 
i pusicꞌal jini añoꞌ bʌ cabʌl i 
pusicꞌal”, cheꞌen Dios. 20 ¿Bacan 
jini cabʌl bʌ i ñaꞌtʌbal? ¿Bacan 
jini stsꞌijbaya? ¿Bacan jini muꞌ 
bʌ i ñaꞌtan i sujmlel jini pañimil 
am bʌ wʌle? Dios tsaꞌix i pʌsʌ 
sojquem jax i ñaꞌtʌbal jini pañimil. 
21

 Cheꞌ bajcheꞌ tsiꞌ wʌn ñaꞌta Dios, 
jini añoꞌ bʌ ti pañimil maꞌanic 
miꞌ cʌñob Dios chaꞌan tiꞌ bajñel 
ñaꞌtʌbal, come Dios miꞌ cꞌʌn jini 
tꞌan muꞌ bʌ i yʌjlel ti tonto chaꞌan 
miꞌ coltan jini muꞌ bʌ i ñopob, 
come cheꞌ yom i pusicꞌal. 22 Jini 
judíojob miꞌ wersa cꞌajtibeñob i 
yejtal tac i pꞌʌtʌlel. Jini griegojob 
miꞌ sajcañob i ñaꞌtʌbal pañimil. 
23

 Pero joñonla mi lac sub Cristo 
tsaꞌ bʌ chꞌijle ti cruz. Jini tꞌan miꞌ 
yʌcꞌ ti yajlel judíojob. Tonto jax 
jini tꞌan miꞌ yʌlob gentilob. 24 Pero 
jini pʌybiloꞌ bʌ, mi judíojob, mi 
griegojob, miꞌ ñaꞌtañob jini Cristo 
i pꞌʌtʌlelʌch Dios, i ñaꞌtʌbalʌch 
Dios jaꞌel. 25 I ñaꞌtʌbal Dios muꞌ bʌ i 
yʌjlel ti tonto mach sojquemic cheꞌ 

bajcheꞌ i ñaꞌtʌbal winicob. I melbal 
Dios mach bʌ anic i pꞌʌtʌlel miꞌ lon 
qꞌuelob winicob, ñumen pꞌʌtʌlʌch 
bajcheꞌ i pꞌʌtʌlel winicob.
26

 Come ñaꞌtanla, hermanojob, 
bajcheꞌ tsaꞌ pʌjyiyetla. Maꞌanic 
cabʌl ñucoꞌ bʌ am bʌ cabʌl i 
ñaꞌtʌbal ti laꞌ tojlel. Maꞌanic cabʌl 
pꞌʌtʌloꞌ bʌ, mi cabʌl yumʌlob. 
27

 Jini muꞌ bʌ i qꞌuejlel ti tonto wʌꞌ 
ti pañimil Dios tsiꞌ yajca chaꞌan 
miꞌ yʌcꞌ ti quisin jini cabʌl bʌ i 
ñaꞌtʌbal. Tsiꞌ yajca jini mach bʌ 
pꞌʌtʌlic ti pañimil chaꞌan miꞌ yʌcꞌ 
ti quisin jini pꞌʌtʌloꞌ bʌ. 28 Dios tsiꞌ 
yajca jini mach bʌ ñuquic ti pañimil 
yicꞌot jini tsꞌaꞌlebil bʌ yicꞌot jini 
mach bʌ anic i cꞌʌjñibal chaꞌan miꞌ 
jisan jini am bʌ i cꞌʌjñibal tiꞌ tojlel 
winicob. 29 Cheꞌ jini maꞌanic majqui 
mi mejlel i chañꞌesan i bʌ tiꞌ tojlel 
Dios. 30 Come Dios tsiꞌ yʌqꞌueyetla 
laꞌ wajñel ti Cristo Jesús. Dios 
tsiꞌ yʌqꞌueyonla Cristo.Jiñʌch lac 
ñaꞌtʌbal tilem bʌ ti Dios. Jiñʌch tsaꞌ 
bʌ i yʌcꞌʌyonla tiꞌ wenta Dios, tsaꞌ 
bʌ i qꞌueleyonla ti toj. Jiñʌch tsaꞌ bʌ 
i yʌcꞌonla ti libre. 31 Jini chaꞌan, cheꞌ 
bajcheꞌ tsꞌijbubil: “Jini yom bʌ i sub 
chuqui ñuc, laꞌ i tsictesan i ñuclel 
lac Yum”.

Cristo tsaꞌ bʌ chꞌijle ti cruz

2  Hermanojob, cheꞌ bʌ tsaꞌ 
cꞌotiyon baꞌ añetla maꞌanic 

tsac pejcayetla ti toꞌol chꞌejl jach 
bʌ tꞌan yicꞌot c bajñel ñaꞌtʌbal 
cheꞌ bʌ tsac subeyetla i tꞌan 
Dios. 2 Come tsa cʌlʌ tic pusicꞌal 
maꞌanic chuqui mi caj c ñaꞌtan ti 
laꞌ tojlel, cojach Jesucristo tsaꞌ bʌ 
chꞌijle ti cruz. 3 Cheꞌ bʌ yaꞌ añon 
quicꞌotetla wen cꞌuñon, cabʌl c 

bʌqꞌuen, tsiltsilñayon. 4 Cheꞌ bʌ tsac 
pejcayetla, cheꞌ bʌ tsac chaꞌle sub 
tꞌan chaꞌan mic xiqꞌuetla, tsiquil 
mach tilemic c tꞌan tic bajñel 
pusicꞌal pero tilem tiꞌ pꞌʌtʌlel 
Espíritu, 5 chaꞌan wen xucꞌul mi laꞌ 
ñop. Come jiñʌch i yeꞌtel Dios yicꞌot 
i pꞌʌtʌlel, mach i yeꞌtelic winicob 
cabʌl bʌ i ñaꞌtʌbal.

I tsictesʌbal i yEspíritu Dios
6

 Mic sub lojon i ñaꞌtʌbal Dios 
tiꞌ tojlel jini xucꞌul bʌ xñoptꞌañob. 
Maꞌanic mic sub lojon i ñaꞌtʌbal 
pañimil, mi i ñaꞌtʌbal yumʌlob 
muꞌ bʌ i jilelob. 7 Mic sub lojon i 
ñaꞌtʌbal Dios mach bʌ tsictiyemic 
ti yambʌ ora, jini mucul bʌ i 
ñaꞌtʌbal tsaꞌ bʌ i wʌn waꞌchoco 
Dios cheꞌ bʌ maxto anic pañimil, 
chaꞌan miꞌ yʌqꞌueñonla lac ñuclel. 
8

 Jini yumʌlob ti pañimil maꞌanic 
tsiꞌ cʌñʌyob i ñaꞌtʌbal Dios mi 
juntiquilic. Tsaꞌic i cʌñʌyob, 
maꞌanic tsiꞌ chꞌijiyob ti cruz lac 
Yum am bʌ i yumʌntel ti chan. 
9

 Come tsꞌijbubil: “Jini mach bʌ 
qꞌuelbilic tiꞌ wut winicob, jini mach 
bʌ ubibilic tiꞌ chiquin winicob, jini 
mach bʌ anic tsiꞌ ñaꞌtayob winicob 
tiꞌ pusicꞌal, jiñʌch tsaꞌ bʌ i chajpa 
Dios chaꞌan miꞌ yʌqꞌueñob jini muꞌ 
bʌ i cꞌuxbiñob Dios”, cheꞌen.
10

 Dios tsiꞌ laj tsictesʌbeyonla 
tiꞌ pꞌʌtʌlel jini Espíritu, come 
jini Espíritu miꞌ chꞌʌmben isujm 
pejtelel chuqui tac an yicꞌot i 
sujmlel Dios wocol bʌ ti cʌñol. 
11

 ¿Am ba juntiquil winic muꞌ bʌ 
mejlel i cʌmben i pusicꞌal yambʌ 
winic? Maꞌanic. Cojach i chꞌujlel 
jini winic miꞌ ñaꞌtan chuqui an tiꞌ 
bajñel pusicꞌal. Cheꞌ jaꞌel maꞌanic 

majch miꞌ cʌmben i ñaꞌtʌbal Dios, 
cojach i yEspíritu Dios. 12 Maꞌanic 
tsaꞌ aqꞌuentiyonla i ñaꞌtʌbal 
pañimil. Tsaꞌ aqꞌuentiyonla jini 
Espíritu chꞌoyol bʌ ti Dios chaꞌan 
mi laj cʌn chuqui woliꞌ yʌqꞌueñonla 
Dios. 13 Jiñʌch muꞌ bʌ c sub 
lojon. Jini tꞌan muꞌ bʌ c sub lojon 
mach tilemic ti winicob cabʌl 
bʌ i pusicꞌal ti pañimil, pero jini 
Espíritu tsiꞌ cʌntesayon lojon. Miꞌ 
yʌqꞌueñon lojon jini tꞌan chaꞌan 
mic tsictesʌbeñob jini muꞌ bʌ i 
jacꞌbeñob jini Espíritu.
14

 Jini mach bʌ anic Espíritu 
yicꞌot, maꞌanic miꞌ chꞌʌmben isujm 
jini chꞌoyol bʌ tiꞌ yEspíritu Dios, 
come miꞌ yʌl tonto jax. Mach mejlic 
i chꞌʌmben isujm, come cojach 
jini Espíritu miꞌ yʌqꞌueñonla lac 
chꞌʌmben isujm. 15 Jini am bʌ i 
chaꞌan jini Espíritu mux i mejlel 
i laj chꞌʌmben isujm. Maꞌanic 
majch miꞌ cʌmben i pusicꞌal jini 
winic. 16 Come ¿majqui tsiꞌ cʌmbe 
i pusicꞌal lac Yum? ¿Majqui tsiꞌ 
cʌntesa? Pero an lac chaꞌan i 
ñaꞌtʌbal Cristo.

Xꞌeꞌtelonla yicꞌot Dios

3  Cheꞌ jini hermanojob, maꞌanic 
tsaꞌ mejli c pejcañetla cheꞌ 

bajcheꞌ mic pejcan jini muꞌ bʌ i 
jacꞌob i yEspíritu Dios, come mi laꞌ 
jacꞌben jini tsucul bʌ laꞌ pusicꞌal, 
come alʌlet to la ti Cristo. 2 Tsa 
cʌqꞌueyetla laꞌ jap leche. Maꞌanic 
tsa cʌqꞌueyetla weꞌelʌl, come 
maxto mejlic laꞌ cꞌux. Cꞌʌlʌl wʌle 
mach mejliquetla. 3 Come woli to 
laꞌ jacꞌben i tsuculel laꞌ pusicꞌal. 
Woli laꞌ tsʌjyuben laꞌ bʌ laꞌ wenlel. 
Woliyetla ti leto. Woli laꞌ tꞌox laꞌ bʌ 

ti tꞌan. Cheꞌ jini ¿mach ba wolic 
laꞌ jacꞌben i tsuculel laꞌ pusicꞌal? 
¿Mach ba lajalic woli laꞌ chaꞌlen 
cheꞌ bajcheꞌ i chaꞌañoꞌ bʌ pañimil? 
4

 Come juntiquil miꞌ yʌl: Ti isujm 
i chaꞌañon Pablo, cheꞌen. Yambʌ 
miꞌ yʌl: I chaꞌañon Apolos, cheꞌen. 
¿Mach ba wolic laꞌ jacꞌben i tsuculel 
laꞌ pusicꞌal?

5
 ¿Majqui jini Pablo cheꞌ jini? 

¿Majqui jini Apolos? Xꞌeꞌtelon 
lojon tsaꞌ bʌ cʌqꞌueyet laꞌ ñop Dios 
chaꞌan tiꞌ pꞌʌtʌlel lac Yum tsaꞌ bʌ 
i yʌqꞌueyon lojon ti jujuntiquilon 
lojon. 6 Joñon tsac chaꞌle pacꞌ. 
Apolos tsiꞌ mulu. Dios tsiꞌ yʌcꞌʌ ti 
colel. 7 Cheꞌ jini mach ñuquic jini 
muꞌ bʌ i chaꞌlen pacꞌ yicꞌot jini 
muꞌ bʌ i mul. Cojach ñuc Dios 
muꞌ bʌ i yʌcꞌ ti colel. 8 Jini muꞌ bʌ 
i chaꞌlen pacꞌ yicꞌot jini muꞌ bʌ i 
mul junlajalob. Ti jujuntiquil mi 
caj i yʌqꞌuentelob i chobejtʌbal cheꞌ 
bajcheꞌ an i yeꞌtel. 9 Come joñon 
lojon xꞌeꞌtelon lojon yicꞌot Dios. 
Jatetla i choletla Dios, i yototetla 
Dios.
10

 Joñon cheꞌ bajcheꞌ tsaꞌ 
aqꞌuentiyon i yutslel i pusicꞌal 
Dios, tsac tsꞌajquibe i cꞌʌclib otot 
cheꞌ bajcheꞌ juntiquil wen yujil 
bʌ i waꞌchocontel otot. Yambʌ miꞌ 
waꞌchocon i yeꞌtel tiꞌ pam i cꞌʌclib. 
Ti jujuntiquil laꞌ i qꞌuel bajcheꞌ miꞌ 
waꞌchocon i yeꞌtel tiꞌ pam. 11 Come 
maꞌanic majqui mi mejlel i yʌqꞌuen 
yambʌ i cꞌʌclib otot. Jini laj cꞌʌclib 
jiñʌch Jesucristo. 12 Mi an majch 
miꞌ cꞌʌn oro, mi tsucul taqꞌuin, 
mi cꞌax wen bʌ xajlel, mi teꞌ, mi 
jam, mi tiquin pimel chaꞌan miꞌ 
waꞌchocon otot tiꞌ pam jini cꞌʌclib, 
13

 mi caj i tsictiyel bajcheꞌ yilal i 

yeꞌtel jujuntiquil winic ti jini qꞌuin 
cheꞌ miꞌ yʌjqꞌuel ti tsictiyel. Mi caj 
i tsictiyel ti cꞌajc mi weñʌch i yeꞌtel 
jujuntiquil winic. 14 Mi maꞌanic tsaꞌ 
jili ti cꞌajc i yeꞌtel tsaꞌ bʌ i waꞌchoco 
tiꞌ pam, mi caj i yʌqꞌuentel i 
chobejtʌbal. 15 Mi tsaꞌ puli i yeꞌtel 
maꞌanix i chobejtʌbal, come sajtem 
i yeꞌtel, pero mi caj i coltʌntel jini 
winic cheꞌ bajcheꞌ juntiquil tsaꞌ bʌ i 
yʌlʌ pulel ti cꞌajc.
16

 ¿Mach ba laꞌ wujilic? Jatetla i 
templojetla Dios. I yEspíritu Dios miꞌ 
chumtʌl laꞌ wicꞌot. 17 Mi an majch 
miꞌ jisʌben i templo Dios, Dios mi 
caj i jisan jini winic, come chꞌujul i 
Templo* Dios. Jatetla i templojetla.
18

 Mach a jacꞌ a lotintel. Mi an 
majch mi lon al tiꞌ pusicꞌal an cabʌl 
i ñaꞌtʌbal ti jini pañimil, laꞌ i qꞌuel i 
bʌ ti tonto chaꞌan mi mejlel i taj wen 
bʌ i ñaꞌtʌbal. 19 Come Dios miꞌ qꞌuel 
ti tonto i ñaꞌtʌbal jini pañimil cheꞌ 
bajcheꞌ tsꞌijbubil: “Dios miꞌ tsictesan 
lolom jach jini añoꞌ bʌ cabʌl i 
ñaꞌtʌbal cheꞌ maya jax woliꞌ melob”, 
cheꞌen. 20 Tsꞌijbubil jaꞌel: “Lac Yum 
yujil lolom jach chuqui miꞌ yʌlob tiꞌ 
bajñel pusicꞌal jini añoꞌ bʌ cabʌl i 
ñaꞌtʌbal”, cheꞌen. 21 Jini chaꞌan mach 
yomix mi laꞌ tꞌox laꞌ bʌ chaꞌan mi laꞌ 
tsajcan winicob. Come laꞌ chaꞌañʌch 
pejtelel chuqui tac an, 22 yicꞌot pejtel 
winicob, mi Pablo, mi Apolos, mi 
Pedro, mi jini pañimil yicꞌot chuqui 
woliꞌ yujtel wʌle yicꞌot chuqui miꞌ 
caj ti ujtel cheꞌ cuxuletla yicꞌot cheꞌ 
mi laꞌ chʌmel. 23 Jatetla i chaꞌañetla 
Cristo. Cristo i chaꞌañʌch Dios.

Apóstolob i chaꞌan Cristo

4  Laꞌ i ñaꞌtañob winicob 
xꞌeꞌtelon lojon i chaꞌan 

Cristo. Xcʌntayajon lojon chaꞌan i 
sujmlel Dios mach bʌ tsictiyemic 
ti yambʌ ora. 2 Jini xcʌntaya wersa 
yom xucꞌul miꞌ pʌs i bʌ tiꞌ yeꞌtel i 
yum. 3 Maꞌanic mic mel c pusicꞌal 
chaꞌan chuqui miꞌ yʌlob winicob, 
mi jatetla mi yañoꞌ bʌ, mi woli 
laꞌ wʌl utsꞌaton o mach utsꞌatonic. 
4

 Anquese maꞌanic woli ti tꞌan c 
pusicꞌal, maꞌanic mic sub c bʌ ti 
utsꞌat. Jini muꞌ bʌ i qꞌuelon, muꞌ bʌ 
caj i melon, jiñʌch lac Yum. 5 Jini 
chaꞌan mach mi laꞌ sub mi utsꞌat o 
mi mach utsꞌatobic winicob xꞌixicob 
cheꞌ maxto i yorajlelic, cheꞌ maxto 
tilemic lac Yum. Come lac Yum 
mi caj i tsictesan jini mucul tac bʌ 
mach bʌ tsictiyemic. Mi caj i yʌcꞌ 
ti tsictiyel chuqui woli lac ñaꞌtan 
ti lac pusicꞌal. Cheꞌ jini Dios mi caj 
i tsictesʌbeñob i ñuclel winicob ti 
jujuntiquil.

6
 Cꞌux mi cubiñetla hermanojob. 

Jini chaꞌan tsaꞌix c tajbe i cꞌabaꞌ 
Apolos yicꞌot j cꞌabaꞌ chaꞌan mij 
cʌntesañetla bajcheꞌ yom mi laꞌ 
chaꞌlen. Com mi laꞌ qꞌuel ti joñon 
lojon bajcheꞌ yom mi laꞌ wajñel 
cheꞌ bajcheꞌ tsꞌijbubil. Mach mi laꞌ 
sub ti ñuc juntiquil chaꞌan mi laꞌ 
tsꞌaꞌlen yambʌ. 7 Come ¿majqui tsiꞌ 
yʌqꞌueyetla laꞌ cꞌʌjñibal ti chajp ti 
chajp? ¿Mach ba aqꞌuebileticla ti laꞌ 
majtan jach? Mi tsaꞌ aqꞌuentiyetla, 
¿chucoch ñuc mi laꞌ qꞌuel laꞌ bʌ cheꞌ 
bajcheꞌ mach aqꞌuebiletic la ti laꞌ 
majtan?

8
 Mi laꞌ lon al jasʌlix laꞌ 

cʌntesʌntel ti Dios, cabʌlix laꞌ 
ñaꞌtʌbal. Cheꞌ mach yaꞌic añon 
lojon laꞌ wicꞌot mi laꞌ lon mel 
laꞌ bʌ cheꞌ bajcheꞌ reyetla. Utsꞌat, 
aja reyeticla chaꞌan temel mi lac 

chaꞌlen rey. 9 Apóstolon lojon. 
Mi cʌl Dios tsiꞌ yʌcꞌʌyon lojon ti 
qꞌuejlel ti wiꞌil pat cheꞌ bajcheꞌ 
chucbil bʌ winicob muꞌ bʌ caj i 
tsʌnsʌntelob, come tsiꞌ yʌcꞌʌyon 
lojon ti pañimil baꞌ miꞌ qꞌueloñob 
jini ángelob yicꞌot winicob xꞌixicob. 
10

 Tonto mij qꞌuejlel lojon chaꞌan 
cꞌux mi cubin lojon Cristo, pero 
cabʌl laꞌ ñaꞌtʌbal ti Cristo. Cꞌuñon 
lojon,pero pꞌʌtʌletla. An laꞌ ñuclel, 
pero tsꞌaꞌlebilon lojon. 11 Cꞌʌlʌl wʌle 
mi cubin lojon wiꞌñal yicꞌot tiquin 
tiꞌ. Pitsꞌilon lojon, lojwemon lojon ti 
asiyal. Maꞌanic cotot lojon baꞌ mic 
chumtʌl. 12 Mic chaꞌlen lojon wersa 
eꞌtel tij cꞌʌb. Cheꞌ miꞌ pꞌajoñob 
mic pejcañob ti wen bʌ tꞌan. Cheꞌ 
miꞌ ticꞌlañoñob, mij cuchben 
lojon. 13 Cheꞌ miꞌ yuꞌyajiñoñob, 
mic pejcañob ti uts bʌ tꞌan. Mij 
qꞌuejlel lojon cꞌʌlʌl wʌle cheꞌ bajcheꞌ 
misujelʌl, cheꞌ bajcheꞌ i bibiꞌlel 
pejtel chuqui miꞌ chojquel.
14

 Mach chaꞌanic mij 
quisnitesañetla wolic tsꞌijban jini 
tꞌan, pero chaꞌan mic xicꞌbeñetla ti 
utsꞌat come cꞌuxbibil bʌ calobiletla. 
15

 Anic laꞌ chaꞌan lujumpꞌejl mil 
xcʌntesajob ti Cristo, juntiquil 
jach laꞌ tat. Come ti Cristo Jesús 
joñon tsac techeyetla ti jini wen 
tꞌan. 16 Jini chaꞌan laꞌ wocolic mic 
subeñetla, melela cheꞌ bajcheꞌ 
mic mel. 17 Jini chaꞌan tsac choco 
majlel Timoteo baꞌ añetla. Jiñʌch 
cꞌuxbibil bʌ calobil. Xucꞌul i pusicꞌal 
ti lac Yum. Mi caj i yʌqꞌueñetla laꞌ 
chaꞌ ñaꞌtan chuqui mic chaꞌlen ti 
Cristo. Cheꞌ bajcheꞌ mij cʌntesan 
xñoptꞌañob ti pejtelel pañimil baqui 
jach miꞌ tempañob i bʌ, cheꞌʌch 
mic mel jaꞌel. 18 Lamitaletla ñuc mi 

laꞌ qꞌuel laꞌ bʌ chaꞌan woli laꞌ lon al 
maꞌanix mic chʌn tilel baꞌ añetla. 
19

 Pero mach jalix mi caj j cꞌotel 
baꞌ añetla mi yom lac Yum. Mi caj 
j qꞌuel mi an i pꞌʌtʌlel jini muꞌ bʌ 
i lon qꞌuelob i bʌ ti ñuc o mi toꞌol 
tꞌan jach woliyob. 20 Come mach 
toꞌol tꞌanic jach i yumʌntel Dios 
pero an cabʌl i pꞌʌtʌlel. 21 ¿Chuqui 
laꞌ wom? ¿Laꞌ wom ba mic chꞌʌm 
tilel asiyal baꞌ añetla o laꞌ wom ba 
mic tilel ti cꞌuxbiya yicꞌot i yutslel c 
pusicꞌal?

Juntiquil tsaꞌ bʌ i taja i tsꞌiꞌlel

5  Isujm woliꞌ yʌlob an juntiquil 
ti laꞌ tojlel woli bʌ i taj i 

tsꞌiꞌlel, ñumen leco bajcheꞌ miꞌ 
melob jini sajtemoꞌ bʌ, come jini 
winic wolix i yajñel yicꞌot i majañaꞌ. 
2

 Jatetla chan mi laꞌ lon mel laꞌ bʌ. 
¿Mach ba yomic mi laꞌ wucꞌtʌben i 
mul? ¿Mach ba yomic mi laꞌ choc 
loqꞌuel ti laꞌ tojlel jini tsaꞌ bʌ i mele 
bajcheꞌ jini?
3

 Isujm mach yaꞌic añon laꞌ wicꞌot 
tic bʌcꞌtal, pero yaꞌ añon ti espíritu. 
Tsaꞌix c ñaꞌta bajcheꞌ yom miꞌ mejlel 
jini am bʌ i mul. 4 Cheꞌ temel añetla 
yaꞌʌch añon quicꞌotetla yubil, come 
yaꞌan i pꞌʌtʌlel lac Yum Jesucristo. 
Tiꞌ cꞌabaꞌ lac Yum Jesucristo mic 
subeñetla, 5 laꞌ poj chojquic loqꞌuel 
ti laꞌ tojlel jini winic chaꞌan miꞌ 
yajñel tiꞌ wenta Satanás, chaꞌan miꞌ 
yubin wocol, chaꞌan miꞌ jisʌntel i 
tsucul pusicꞌal, chaꞌan miꞌ coltʌntel 
i chꞌujlel tiꞌ qꞌuiñilel lac Yum.

6
 Mach wenic mi laꞌ qꞌuel laꞌ bʌ ti 

ñuc. ¿Mach ba laꞌ wujilic miꞌ pꞌojlel 
majlel mulil cheꞌ bajcheꞌ tsꞌitaꞌ jach 
levadura miꞌ laj xaxan tiꞌ juncꞌojlel 
caxlan waj? 7 Chocola loqꞌuel jini 

tsucul bʌ laꞌ melbal come tsijib 
melbiletix la. Come jini lac Tiñʌmeꞌ 
chaꞌan Pascua* jiñʌch Cristo tsaꞌ bʌ 
ajqꞌui ti chʌmel chaꞌañonla. 8 Jini 
chaꞌan laꞌ lac mel qꞌuin ti utsꞌat. 
Mach yomic tsucul bʌ levadura, 
jiñʌch jontolil yicꞌot mulil. Yom 
jini isujm bʌ waj mach bʌ anic 
i levadurajlel, jiñʌch i sʌclel lac 
pusicꞌal.

9
 Tsac tsꞌijbubeyetla tic jun chaꞌan 

mach yomic mi laꞌ wajñel yicꞌot 
jini muꞌ bʌ i tajob i tsꞌiꞌlel. 10 Isujm, 
mach mejlic laꞌ junyajlel loqꞌuel tiꞌ 
tojlel i chaꞌañoꞌ bʌ pañimil muꞌ bʌ 
i tajob i tsꞌiꞌlel, muꞌ bʌ i chʌcleñob 
i chubʌꞌan, muꞌ bʌ i chaꞌleñob 
xujchꞌ, muꞌ bʌ i cꞌuxbiñob diosteꞌ 
tac. Muqꞌuic laꞌ junyajlel loqꞌuel tiꞌ 
tojlelob, actan cheꞌ jini, maꞌañetixla 
ti pañimil. 11 Mic tsꞌijbubeñetla 
wʌle, mach mi laꞌ ñochtan mi 
juntiquilic, anquese miꞌ sub i bʌ ti 
hermano, mi woliꞌ taj i tsꞌiꞌlel, mi 
an i chʌclel, mi woliꞌ cꞌuxbin diosteꞌ 
tac, mi woliꞌ chaꞌlen pꞌajoñel, mi 
woli ti yʌcꞌʌjel, mi woli ti xujchꞌ. 
Mach mi laꞌ chaꞌlen weꞌel yicꞌot. 
12

 ¿Am ba queꞌtel chaꞌan mic mel 
jini mach bʌ ochemobic? ¿Mach ba 
laꞌ wentajic mi laꞌ mel jini ochemoꞌ 
bʌ? 13 Come Dios mi caj i mel jini 
mach bʌ ochemobic. Chocola 
loqꞌuel ti laꞌ tojlel jini xjontolil.

Cheꞌ miꞌ melob i bʌ jini xñoptꞌañob

6  Jixcu jatetla cheꞌ mi laꞌ 
contrajin laꞌ bʌ ti meloñel, 

¿yom ba mi laꞌ majlel laꞌ mel laꞌ bʌ 
baꞌan jini am bʌ i yeꞌtel mach bʌ 
i cʌñʌyic Dios? ¿Mach ba yomic 
mi laꞌ mel laꞌ bʌ tiꞌ tojlel i chaꞌañoꞌ 
bʌ Dios? 2 ¿Mach ba laꞌ wujilic? I 

chaꞌañoꞌ bʌ Dios mi caj i melob i 
chaꞌañoꞌ bʌ pañimil. Mi wersa mi 
caj laꞌ mel i chaꞌañoꞌ bʌ pañimil, 
¿mach ba mejlic laꞌ mel jini muꞌ 
bʌ i chaꞌleñob leto ti laꞌ tojlel? 
3

 ¿Mach ba laꞌ wujilic mi caj lac 
mel ángelob? Jini chaꞌan ñumen 
mi mejlel lac mel winicob ila ti 
pañimil. 4 Mi an ti laꞌ wenta chaꞌan 
mi laꞌ melob chaꞌan chuqui tac woli 
ti ujtel ti ili ora, ¿chucoch mi laꞌ 
chocob majlel baꞌan winicob mach 
bʌ hermanojobic chaꞌan miꞌ melob? 
5

 Yom mi laꞌ chaꞌlen quisin. ¿Mach 
ba anic mi juntiquilic hermano 
yujil bʌ meloñel ti laꞌ tojlel? 6 Jini 
hermanojob miꞌ contrajiñob i bʌ. 
Miꞌ majlelob ti meloñel tiꞌ tojlel jini 
mach bʌ anic miꞌ ñopob Dios.
7

 Anix laꞌ sajtemal cheꞌ jini, come 
woli laꞌ contrajin laꞌ bʌ tiꞌ tojlel jini 
sajtemoꞌ bʌ. ¿Chucoch maꞌanic mi 
laꞌ cuchben i mul laꞌ wermano cheꞌ 
miꞌ techbeñetla wocol? ¿Chucoch 
maꞌanic mi laꞌ ñusʌben cheꞌ miꞌ 
chilbeñet laꞌ chubʌꞌan? 8 Jatetla mi 
laꞌ mel chuqui mach tojic. Mi laꞌ 
chaꞌlen chiloñel, mi laꞌ contrajin laꞌ 
wermanojob.

9
 ¿Mach ba laꞌ wujilic? Maꞌanic 

mi caj i yochelob tiꞌ yumʌntel 
Dios jini mach bʌ tojobic. Mach 
mi laꞌ ñop lot. Maꞌanic mi caj i 
yochelob tiꞌ yumʌntel Dios jini muꞌ 
bʌ i tajob i tsꞌiꞌlel, mi jinic muꞌ bʌ i 
cꞌuxbiñob diosteꞌ tac, mi jinic muꞌ 
bʌ i tajob i yixic, mi jinic mach bʌ 
anic miꞌ ticꞌob i colosojlel i pusicꞌal, 
mi jinic winicob muꞌ bʌ i wʌlʌc 
piꞌleñob i bʌ. 10 Jini xchiloñelob, 
jini xchʌclelob, jini xyʌcꞌajelob, jini 
xpꞌajoñelob, jini xujchꞌob maꞌanic 
mi caj i yochelob tiꞌ yumʌntel Dios. 

11
 Lamitaletla cheꞌʌch tsaꞌ laꞌ mele, 

pero wʌle pocbiletixla tiꞌ cꞌabaꞌ lac 
Yum Jesucristo chaꞌan tiꞌ yEspíritu 
lac Dios. Tsaꞌix ajqꞌuiyetla tiꞌ wenta 
Dios. Wolix laꞌ qꞌuejlel ti toj.

Tsictesanla i ñuclel Dios ti laꞌ bʌcꞌtal
12

 Mi mejlel c mel pejtel chuqui 
com, mach ticꞌbilonic, pero mach 
utsꞌatic mi tsac mele ti pejtelel. 
Chuqui jach com c mel, mi mejlel 
c mel, pero maꞌanic mi caj c mel 
ame ñʌmꞌac c pusicꞌal. 13 Utsꞌat 
weꞌelʌl chaꞌan lac ñʌcꞌ. Jini lac ñʌcꞌ 
i yajñibʌch weꞌelʌl. Pero Dios mi 
caj i jisan lac ñʌcꞌ yicꞌot weꞌelʌl. 
Jini lac bʌcꞌtal mach chaꞌanic tsꞌiꞌlel, 
i chaꞌañʌch lac Yum. Lac Yum 
mi caj i coltan lac bʌcꞌtal. 14 Dios 
tsaꞌ bʌ i teche chꞌojyel lac Yum 
mi caj i techonla chꞌojyel jaꞌel tiꞌ 
pꞌʌtʌlel. 15 ¿Mach ba laꞌ wujilic i 
chaꞌañʌch Cristo laꞌ bʌcꞌtal? ¿Yom 
ba mij cꞌʌn c bʌcꞌtal cheꞌ i chaꞌanix 
Cristo, chaꞌan mi cʌqꞌuen tsꞌiꞌlel 
bʌ xꞌixic? Mach yomic. 16 ¿Mach 
ba laꞌ wujilic? Jini muꞌ bʌ i piꞌlen 
juntiquil moja, jumpꞌejl jach miꞌ 
majlel i bʌcꞌtal yicꞌot. Come Dios miꞌ 
yʌl: “Jini chaꞌtiquil miꞌ yochelob ti 
juntiquil jach”, cheꞌen. 17 Jini muꞌ bʌ 
i yajñel yicꞌot lac Yum miꞌ yochel 
ti jumpꞌejl i pusicꞌal yicꞌot lac Yum. 
18

 Putsꞌtanla tsꞌiꞌlel. Jini muꞌ bʌ i 
chaꞌlen tsꞌiꞌlel ñumen miꞌ ticꞌlan i 
bʌcꞌtal bajcheꞌ jini muꞌ bʌ i chaꞌlen 
yan tac bʌ mulil. 19 ¿Mach ba laꞌ 
wujilic? Laꞌ bʌcꞌtal i templojʌch 
jini Chꞌujul bʌ Espíritu tsaꞌ bʌ i 
yʌqꞌueyetla Dios muꞌ bʌ i yajñel ti 
laꞌ pusicꞌal. Mach laꞌ bajñel wentajic 
laꞌ bʌ. 20 Come tsaꞌ mʌjñiyetla, 
tojbiletla. Tsictesanla i ñuclel Dios 

ti laꞌ bʌcꞌtal yicꞌot ti laꞌ chꞌujlel, 
come i chaꞌañʌch Dios.

Bajcheꞌ yom miꞌ yajñelob 
winicob xꞌixicob

7  Wolic ñaꞌtan chuqui tsaꞌ laꞌ 
tsꞌijbubeyon. Utsꞌat mi maꞌanic 

miꞌ pʌy xꞌixic winic. 2 Pero an cabʌl 
muꞌ bʌ i tajob i yixic. Jini chaꞌan 
laꞌ i pʌy i yijñam jujuntiquil winic. 
Laꞌ i taj i ñoxiꞌal jujuntiquil xꞌixic. 
3

 Jini winic laꞌ i piꞌlen i yijñam ti 
utsꞌat, cheꞌ jaꞌel i yijñam laꞌ i piꞌlen 
i ñoxiꞌal ti utsꞌat. 4 Jini xꞌixic mach 
i bajñel chaꞌanic i bʌcꞌtal, come miꞌ 
yuman i ñoxiꞌal. Cheꞌ jaꞌel i ñoxiꞌal 
mach i bajñel chaꞌanic i bʌcꞌtal, 
come miꞌ yuman i yijñam. 5 Mach 
laꞌ cʌy laꞌ piꞌlen laꞌ bʌ, cojach mi 
laꞌ wom ti laꞌ chaꞌticlel chaꞌan mi 
laꞌ wʌcꞌ laꞌ bʌ ti oración. Cheꞌ miꞌ 
yujtel oración yom mi laꞌ chaꞌ piꞌlen 
laꞌ bʌ ame i pʌyetla ti mulil Satanás 
cheꞌ maꞌanic i pꞌʌtʌlel laꞌ pusicꞌal. 
6

 Cheꞌʌch mic sub chaꞌan mij 
coltañetla. Mach ti madaric wolic 
sub. 7 Come mi cʌl utsꞌat mi lajalob 
pejtel winicob cheꞌ bajcheꞌ joñon. 
Pero ti jujuntiquil an i cꞌʌjñibal 
aqꞌuebil bʌ i chaꞌan Dios. Juntiquil 
an junchajp i cꞌʌjñibal, yambʌ an 
yambʌ i cꞌʌjñibal.

8
 Mic suben jini i bajñel jax to bʌ 

añob yicꞌot jaꞌel jini xmeba ixicob 
chaꞌan utsꞌat miꞌ chʌn ajñelob 
cheꞌ bajcheꞌ joñon. 9 Mi mach 
mejlicob i bajñel ajñelob ti utsꞌat, 
laꞌ i chaꞌleñob ñujpuñel. Utsꞌat miꞌ 
chaꞌleñob ñujpuñel. Mach utsꞌatic 
miꞌ jacꞌob i colosojlel i pusicꞌal.
10

 Mic subeñob jini ñujpuñemoꞌ 
bʌ, pero mach c mandaric wolic 
sub. I mandarʌch lac Yum: Jini 

xꞌixic mach i lon cʌy i ñoxiꞌal. 11 Mi 
tsiꞌ cʌyʌ i ñoxiꞌal xꞌixic laꞌ ajnic tiꞌ 
bajñelil. Mi mach yomic ajñel tiꞌ 
bajñelil, laꞌ i mel i bʌ ti utsꞌat yicꞌot 
i ñoxiꞌal. Cheꞌ jaꞌel winic, mach i 
choc loqꞌuel i yijñam.
12

 Jiñʌch muꞌ bʌ c sub joñon. 
Maꞌanic tsiꞌ subu lac Yum: Mi 
maꞌanic miꞌ ñop lac Yum i yijñam 
juntiquil hermano, mach i choc 
loqꞌuel i yijñam cheꞌ yom to ajñel 
jini xꞌixic yicꞌot. 13 Mi maꞌanic miꞌ 
ñop lac Yum i ñoxiꞌal juntiquil 
hermana, mach i cʌy i ñoxiꞌal 
cheꞌ yom to ajñel jini winic yicꞌot. 
14

 Come jini winic mach bʌ anic 
miꞌ ñop lac Yum, miꞌ poj qꞌuejlel ti 
sʌc ti Dios cheꞌ woliꞌ yajñel yicꞌot i 
yijñam muꞌ bʌ i ñop lac Yum. Jini 
xꞌixic mach bʌ anic miꞌ ñop lac Yum, 
miꞌ poj qꞌuejlel ti sʌc ti Dios cheꞌ 
woliꞌ yajñel yicꞌot i ñoxiꞌal muꞌ bʌ i 
ñop. Mi mach cheꞌiqui, mach sʌquic 
miꞌ qꞌuejlel laꞌ walobilob. Wʌle 
chꞌujulob miꞌ qꞌuejlelob. 15 Mi yom 
loqꞌuel majlel jini mach bʌ anic 
miꞌ ñop lac Yum, laꞌ loqꞌuic. Cheꞌ 
jini juntiquil hermano mi winic mi 
xꞌixic mach chʌn anix tiꞌ pꞌʌtʌlel 
i piꞌʌl mi tsaꞌ loqꞌui i piꞌʌl. Tsaꞌix i 
pʌyʌyonla Dios chaꞌan ñʌchꞌʌl mi 
la cajñel. 16 Hermana, ¿mach ba a 
wujilic? Ticꞌʌl mi mejlel a coltan a 
ñoxiꞌal chaꞌan miꞌ ñop. Hermano, 
¿mach ba a wujilic? Ticꞌʌl mi mejlel 
a coltan a wijñam chaꞌan miꞌ ñop.
17

 Ti jujuntiquil winic laꞌ ajnic 
cheꞌ bajcheꞌ tsaꞌ aqꞌuenti i cꞌʌjñibal 
ti lac Yum cheꞌ bajcheꞌ Dios 
tsiꞌ pʌyʌ ti jujuntiquil. Cheꞌi mij 
cʌntesan xñoptꞌañob baqui jach 
miꞌ tempañob i bʌ. 18 Mi an majch 
miꞌ pʌjyel ti Dios cheꞌ tsepbilix i 

pʌchʌlel, cheꞌʌch yom miꞌ yajñel. 
Mi an majch miꞌ pʌjyel cheꞌ mach 
tsepbilic i pʌchʌlel, mach i yʌcꞌ ti 
tsepol. 19 Come maꞌanic chuqui 
miꞌ chaꞌlen mi tsepbil o mi mach 
tsepbilic lac pʌchʌlel. Pero yom 
Dios mi lac jacꞌben i mandar. 20 Ti 
jujuntiquil laꞌ ajnic cheꞌ bajcheꞌ 
tsiꞌ taja Dios cheꞌ bʌ tsiꞌ pʌyʌ. 
21

 ¿Tsaꞌ ba pʌjyiyet cheꞌ añet ti a 
yum? Mach a mel a pusicꞌal. Pero 
mi tsaꞌ mejliyet ti loqꞌuel ñumen 
utsꞌat. 22 Come lac Yum tsaꞌ bʌ i 
pʌyʌ jini am bʌ tiꞌ yum, tsaꞌix i 
yʌcꞌʌ ti libre. Pero jini tsaꞌ bʌ pʌjyi 
cheꞌ libre an, tsaꞌix ochi tiꞌ wenta 
chaꞌan miꞌ yuman Cristo. 23 Tsaꞌ 
mʌjniyetla. Tojbiletla. Ñaꞌtanla 
mach chʌn i chaꞌañetixla winicob. 
24

 Hermanojob, bajcheꞌ jach 
añetla cheꞌ bʌ tsiꞌ pʌyʌyetla Dios, 
cheꞌʌch yom mi laꞌ wajñel ti Dios ti 
jujuntiquiletla.

25
 Maꞌanic tsaꞌ aqꞌuentiyon 

mandar ti lac Yum chaꞌan mic 
subeñob xchꞌoc tacob. Cojach mic 
sub chuqui wolic ñaꞌtan tic pusicꞌal, 
come lac Yum tiꞌ yutslel i pusicꞌal 
tsiꞌ yʌcꞌʌyon ti ajñel ti xucꞌul. 26 An 
cabʌl wocol ti ili ora. Jini chaꞌan 
mi cʌl utsꞌat mi cheꞌ jach miꞌ 
yajñelob winicob cheꞌ bajcheꞌ añob. 
27

 Mi an a wijñam, mach a ñop a 
cʌy. Mi maꞌanic a wijñam, mach a 
sajcan a wijñam. 28 Mi tsaꞌ pʌyʌ a 
wijñam, mach mulilic. Cheꞌ jaꞌel jini 
xchꞌoc mi tsiꞌ taja i ñoxiꞌal, mach 
mulilic. Pero jini muꞌ bʌ i pʌyob i 
bʌ, wersa mi caj i yubiñob wocol ti 
pañimil. Mach comic mi laꞌ taj jini 
wocol. 29 Mic subeñetla hermanojob, 
jumucꞌ wʌꞌ añonla. Jini añoꞌ bʌ 
i yijñam laꞌ i melbeñob i yeꞌtel 

lac Yum cheꞌ bajcheꞌ jini mach bʌ 
añobic i yijñam. 30 Jini muꞌ bʌ i 
chaꞌleñob uqꞌuel cheꞌʌch mi caj i 
yajñelob bajcheꞌ jini mach bʌ anic 
miꞌ chaꞌleñob uqꞌuel. Jini tijicñayoꞌ 
bʌ cheꞌʌch mi caj i yajñelob bajcheꞌ 
jini mach bʌ tijicñayobic. Jini muꞌ 
bʌ i chaꞌleñob mʌñoñel cheꞌʌch mi 
caj i yajñelob bajcheꞌ jini mach bʌ 
añobic i chubʌꞌan. 31 Jini muꞌ bʌ 
i cꞌʌñob chuqui tac an ti pañimil 
cheꞌʌch mi caj i yajñelob bajcheꞌ 
jini mach bʌ anic miꞌ cꞌʌñob, come 
pejtel chuqui mi laj qꞌuel ti pañimil, 
jilel jach woli.

32
 Mach comic mi laꞌ mel laꞌ 

pusicꞌal. Jini mach bʌ anic i yijñam 
miꞌ chʌn ñaꞌtan lac Yum chaꞌan 
miꞌ mel chuqui miꞌ mulan lac Yum. 
33

 Jini am bʌ i yijñam miꞌ chʌn 
ñaꞌtan i yeꞌtel ti pañimil chaꞌan 
tijicña miꞌ qꞌuel i yijñam. 34 Cheꞌ 
jaꞌel mach lajalic xꞌixic am bʌ i 
ñoxiꞌal yicꞌot xchꞌoc mach bʌ anic i 
ñoxiꞌal. Jini mach bʌ anic i ñoxiꞌal 
miꞌ chʌn ñaꞌtan lac Yum chaꞌan sʌc 
miꞌ yajñel i bʌcꞌtal yicꞌot i chꞌujlel. 
Jini xꞌixic am bʌ i ñoxiꞌal miꞌ ñaꞌtan 
i yeꞌtel ti pañimil chaꞌan tijicña 
miꞌ yubin i ñoxiꞌal. 35 Mic sub jini 
tꞌan chaꞌan mij coltañetla, mach 
chaꞌanic mi laꞌ chujquel ti yac, pero 
chaꞌan mi laꞌ mel chuqui wen yicꞌot 
chuqui toj, chaꞌan maꞌanic chuqui 
miꞌ mʌctañetla laꞌ wen tsajcan lac 
Yum.

36
 Mi an winic muꞌ bʌ i ñaꞌtan 

mach utsꞌatic woliꞌ chaꞌlen cheꞌ 
maꞌanic miꞌ sijin i yalobil cꞌʌlʌl 
miꞌ ñejpꞌan, mi wersa yom i sijin, 
laꞌ i yʌcꞌ ti ñujpuñel i yalobil cheꞌ 
bajcheꞌ yom i pusicꞌal. Mach mulilic. 
37

 Pero jini xucꞌul bʌ i pusicꞌal mach 

bʌ yomic i sijin i yalobil, come tsiꞌ 
ñaꞌta i cʌntan i yalobil cheꞌ mach 
wersajic miꞌ sijin, utsꞌat miꞌ mel cheꞌ 
maꞌanic miꞌ yʌcꞌ ti ñujpuñel. 38 Jini 
muꞌ bʌ i sijin i yalobil utsꞌat miꞌ mel. 
Jini mach bʌ anic miꞌ sijin ñumen 
utsꞌat miꞌ mel.
39

 Jini xꞌixic an tiꞌ wenta i ñoxiꞌal 
cheꞌ cuxul to i ñoxiꞌal. Mi tsaꞌ 
chʌmi i ñoxiꞌal mi mejlel i chaꞌ 
chaꞌlen ñujpuñel mi yom, pero yom 
yicꞌot winic ochem bʌ ti lac Yum. 
40

 Mi cʌl, ñumen tijicña jini xꞌixic 
mi che jach tiꞌ bajñelil miꞌ yajñel. 
Cujil jaꞌel, añʌch quicꞌot i yEspíritu 
Dios.

Weꞌelʌl aqꞌuebil bʌ dios teꞌ tac

8  Wʌle, chaꞌan weꞌelʌl aqꞌuebil 
bʌ diosteꞌ tac tiꞌ majtan, la 

cujil an lac ñaꞌtʌbal ti lac pejtelel. 
Lac ñaꞌtʌbal miꞌ yʌqꞌueñonla lac lon 
qꞌuel lac bʌ ti ñuc, pero laj cꞌuxbiya 
miꞌ ñijcañonla ti coltaya. 2 Mi an 
majch miꞌ lon ñaꞌtan cabʌlʌch 
i pusicꞌal, maxto yujilic chuqui 
yom miꞌ ñaꞌtan. 3 Mi an majch miꞌ 
cꞌuxbin Dios, cʌmbil jini winic ti 
Dios.
4

 ¿Yom ba mi laj cꞌux weꞌelʌl 
aqꞌuebil bʌ diosteꞌ tac tiꞌ majtan? La 
cujil maꞌanic i cꞌʌjñibal diosteꞌ tac 
ti pañimil, come maꞌanic yambʌ 
Dios, juntiquil jach. 5 Miꞌ lon alob 
an cabʌl dios ti panchan yicꞌot ti 
pañimil, come an cabʌl i diosob cheꞌ 
jaꞌel cabʌl yumʌlob, 6 pero ti lac 
tojlel an juntiquil jach Dios, jiñʌch 
lac Tat. Yaꞌ chꞌoyol pejtelel chuqui 
tac an. Tsiꞌ meleyonla chaꞌan mi 
lac ñuqꞌuesan. An juntiquil jach lac 
Yum, jiñʌch Jesucristo. Tiꞌ pꞌʌtʌlel 

tsaꞌ mejli pejtel chuqui tac an. 
Joñonla jaꞌel añonla chaꞌan Cristo.

7
 Mach laj yujilobic i sujmlel jini 

tꞌan. Lamital miꞌ chʌn ñaꞌtañob 
diosteꞌ tac cꞌʌlʌl wʌle cheꞌ miꞌ 
cꞌuxob weꞌelʌl aqꞌuebil bʌ diosteꞌ 
tac. Come tile bixelob i pusicꞌal, miꞌ 
sojquelob cheꞌ miꞌ cꞌuxob. 8 Mach 
chaꞌanic weꞌelʌl miꞌ qꞌuelonla ti 
utsꞌat Dios. Mi woli lac ticꞌ lac bʌ tiꞌ 
cꞌuxol, o mi woli laj cꞌux, maꞌanic 
miꞌ yʌqꞌueñonla lac wenlel tiꞌ tojlel 
Dios. 9 Chʌcʌ qꞌuele laꞌ bʌ ame laꞌ 
wʌcꞌ ti yajlel jini mach bʌ xucꞌulic 
i pusicꞌal cheꞌ an chuqui mi laꞌ mel 
cheꞌ libre añetla. 10 Come mi tsiꞌ 
qꞌueleyet jini mach bʌ xucꞌulic i 
pusicꞌal cheꞌ buchulet ti mesa yaꞌ 
tiꞌ templo diosteꞌ tac, come a wujil 
utsꞌat jini weꞌelʌl, mi caj i ñijcʌyel 
i pusicꞌal jini mach bʌ xucꞌulic 
chaꞌan miꞌ cꞌux chuqui tac aqꞌuebil 
diosteꞌ tac, anquese miꞌ lon ñaꞌtan 
mach utsꞌatic. 11 Cheꞌ jini chaꞌan ti 
a ñaꞌtʌbal mi caj i sajtel jini winic. 
Cristo tsaꞌ chʌmi chaꞌan jini winic. 
12

 Cheꞌ jini maꞌ chaꞌlen mulil tiꞌ 
contra jini hermanojob. Cheꞌ maꞌ 
wʌcꞌ ti asiyel i pusicꞌal jini mach 
bʌ xucꞌulic i pusicꞌal, maꞌ chaꞌlen 
mulil tiꞌ contra Cristo. 13 Mi chaꞌan 
jach weꞌelʌl miꞌ yʌjqꞌuel ti yajlel 
quermano, maꞌanic mi caj j cꞌux 
weꞌelʌl ti pejtelel ora ame mi cʌcꞌ ti 
yajlel quermano.

Jini muꞌ bʌ mejlel i cꞌajtin apóstol

9  ¿Mach ba apóstolonic? ¿Mach 
ba librejonic? ¿Mach ba tsaꞌic 

j qꞌuele Jesús lac Yum? ¿Mach ba 
jateticla queꞌtel ti lac Yum? 2 Mi an 
majch miꞌ yʌlob mach apóstolonic, 

mach cheꞌic jatetla come i 
sellojleletla queꞌtel ti lac Yum.
3

 Mic subeñob jini muꞌ bʌ i 
cꞌajtibeñoñob: 4 ¿Mach ba mejlic 
cʌqꞌuentel lojon chuqui mij cꞌux 
lojon yicꞌot chuqui mic jap lojon? 
5

 Cheꞌ an quijñam lojon, ¿mach ba 
mejlic c pʌy lojon majlel quicꞌot 
cheꞌ bajcheꞌ miꞌ melob yañoꞌ bʌ 
apóstolob yicꞌot i yijtsꞌiñob lac 
Yum yicꞌot Pedro? 6 Cojach joñon 
quicꞌot Bernabé, ¿mach ba mejlic 
j cʌy lojon c mel yambʌ eꞌtel cheꞌ 
woliyon lojon ti subtꞌan?
7

 ¿Am ba juntiquil soldado muꞌ 
bʌ i chaꞌlen eꞌtel tiꞌ bajñel taqꞌuin? 
Jini muꞌ bʌ i pʌcꞌ tsꞌusubil, ¿mach 
ba anic miꞌ cꞌuxben i wut? Jini 
muꞌ bʌ i cʌntan i yʌlacꞌ, ¿mach 
ba anic miꞌ japben i leche? 8 ¿Jim 
ba i tꞌan jach winicob muꞌ bʌ c 
sub? ¿Mach ba cheꞌic miꞌ yʌl jini 
mandar jaꞌel? 9 Come tsꞌijbubil tiꞌ 
mandar Moisés: “Mach a cʌchben 
i yej tat wacax muꞌ bʌ i tꞌuchtʌben 
loqꞌuel i wut trigo”. ¿Cojach ba tat 
wacax miꞌ cʌntan Dios? 10 ¿Mach ba 
wolic i cʌntañonla? Jini chaꞌan tsaꞌ 
tsꞌijbubentiyonla ili tꞌan: “Jini muꞌ 
bʌ i topꞌ lum, laꞌ i pijtan jini muꞌ bʌ 
caj ti colel. Jini muꞌ bʌ i jatsꞌ loqꞌuel 
i wut trigo an i pijtaya chaꞌan mi 
caj i yʌqꞌuentel lamital i wut”.
11

 Mi tsaꞌix j cʌntesayetla chaꞌan 
mi laꞌ pꞌʌtꞌan, ¿mach ba yomic 
mi laꞌ wʌqꞌueñon lojon tsꞌitaꞌ laꞌ 
chubʌꞌan? 12 Mi tsaꞌ laꞌ wʌqꞌueyob 
yañoꞌ bʌ ¿mach ba ñumen laꞌ 
wentajic chaꞌan mi laꞌ wʌqꞌueñon 
lojon? Maꞌanic tsaj cꞌajtibeyet lojon, 
come mij cuch lojon chuqui tac 
wocol ame mic mʌctʌben lojon i 
wen tꞌan Cristo.

13
 ¿Mach ba laꞌ wujilic? Jini muꞌ 

bʌ i chaꞌleñob eꞌtel ti templo miꞌ 
cꞌuxob jini acꞌbil bʌ ti templo. Jini 
muꞌ bʌ i yʌqꞌueñob i majtan Dios yaꞌ 
ti pulʌntib miꞌ cꞌuxob chuqui acꞌbil 
yaꞌi. 14 Cheꞌ jaꞌel tsiꞌ yʌcꞌʌ mandar 
lac Yum chaꞌan miꞌ yʌqꞌuentelob 
jini subtꞌañob pejtelel chuqui tac 
yom chaꞌan i bʌcꞌtal, come miꞌ 
subob jini wen tꞌan. 15 Pero maꞌanic 
tsaj cꞌajtibeyetla chuqui yom tic 
tojlel anquese an queꞌtel. Maꞌanic 
mic tsꞌijban jini jun chaꞌan mi laꞌ 
wʌqꞌueñon chuqui yom chaꞌan c 
bʌcꞌtal, ame jilic c ñuclel ti jini 
wen tꞌan. Ñumen utsꞌat mi tsaꞌ 
chʌmiyon. 16 Anquese mic sub jini 
wen tꞌan, mach mejlic c sub c bʌ ti 
ñuc, come wersa ñijcʌbil c pusicꞌal 
chaꞌan mic sub jini wen tꞌan. Mi caj 
c taj wocol mi maꞌanic mic sub.
17

 Mi ti pejtelel c pusicꞌal mic sub, 
an c chobejtʌbal. Mi mach comic 
c sub jiñʌch c sajtemal, come tsaꞌ 
aqꞌuentiyon jini eꞌtel. 18 ¿Chuqui c 
chobejtʌbal cheꞌ jini? Cheꞌ mic sub 
jini wen tꞌan, jiñʌch c chobejtʌbal 
cheꞌ mic sub i tꞌan Cristo ti chejachi. 
Jini chaꞌan maꞌanic mij cꞌajtin c 
tojol chaꞌan jini wen tꞌan.
19

 Jini chaꞌan maꞌanic winic muꞌ 
bʌ c yuman. Tic bajñel pusicꞌal 
tsaꞌix cʌcꞌʌ c bʌ ti xꞌeꞌtel i chaꞌan 
pejtelel winicob chaꞌan miꞌ ñopob 
cabʌlob. 20 Tiꞌ tojlel israelob lajal 
mic mel c bʌ bajcheꞌ israelob chaꞌan 
miꞌ ñopob. Tiꞌ tojlel gentilob muꞌ 
bʌ i jacꞌob mandar (anquese mach 
chʌn cʌchʌlonix ti jini mandar), 
lajal mic mel c bʌ bajcheꞌ jini muꞌ 
bʌ i jacꞌob mandar, chaꞌan miꞌ 
ñopob. 21 Tiꞌ tojlel winicob mach 
bʌ anic miꞌ cʌñob Dios lajal mic 

mel c bʌ bajcheꞌ jini mach bʌ anic 
miꞌ cʌñob Dios, chaꞌan miꞌ ñopob. 
(Pero ti pejtelel c pusicꞌal wolic 
jacꞌben i mandar Cristo.) 22 Tiꞌ tojlel 
winicob mach bʌ xucꞌulic miꞌ ñopob, 
mi cajñel bajcheꞌ juntiquil mach 
bʌ pꞌʌtʌlic chaꞌan miꞌ ñopob jini 
mach bʌ añobic i pꞌʌtʌlel. Lajal mic 
mel c bʌ bajcheꞌ pejtelel winicob 
chaꞌan mij coltañob cheꞌ bajcheꞌ 
jaytiquil miꞌ mejlel. 23 Cheꞌʌch mic 
mel chaꞌan miꞌ cʌñob jini wen tꞌan, 
chaꞌan mic taj c wenlel jaꞌel ti jini 
wen tꞌan quicꞌot jini muꞌ bʌ i ñopob.

24
 ¿Mach ba laꞌ wujilic? Jini 

muꞌ bʌ i chaꞌleñob ajñel tiꞌ tojlel 
xqꞌuelojelob miꞌ chaꞌleñob ajñel ti 
pejtelelob, pero cojach juntiquil 
miꞌ taj i majtan. Chaꞌlenla ajñel 
jatetla cheꞌ bajcheꞌ jini muꞌ bʌ i 
taj i majtan. 25 Pejtelel muꞌ bʌ i 
chaꞌleñob ajñel miꞌ bajñel cʌntañob 
i bʌ chaꞌan miꞌ yʌqꞌuentelob i 
corona* muꞌ bʌ i jilel. Joñonla 
mi laj cʌntan lac bʌ chaꞌan mi la 
cʌqꞌuentel corona mach bʌ anic 
miꞌ jilel. 26 Jini chaꞌan mic chaꞌlen 
ajñel cheꞌ bajcheꞌ juntiquil yujil 
bʌ baqui miꞌ majlel. Maꞌanic mic 
chaꞌlen cujoñel cheꞌ bajcheꞌ winic 
tꞌuchlaw bexlaw i cꞌʌb. 27 Mic ticꞌ c 
bʌcꞌtal chaꞌan miꞌ wersa jacꞌbeñon, 
ame mic chilbentel j cꞌʌjñibal cheꞌ 
bʌ tsaꞌix c subeyob winicob jini wen 
tꞌan.

Ticꞌojel chaꞌan i chꞌujutesʌntel diosteꞌ

10  Hermanojob, mach comic 
miꞌ ñajʌyel ti laꞌ pusicꞌal 

bajcheꞌ tsaꞌ ajniyob pejtelel lac 
ñojteꞌel cheꞌ bʌ tsiꞌ tojꞌesayob 
majlel Dios ti tocal. Ti pejtelelob 
tsaꞌ ñumiyob majlel ti ojlil colem 

ñajb. 2 Ti pejtelelob tsaꞌ aqꞌuentiyob 
chꞌʌmjaꞌ yilal ti tocal yicꞌot ti 
colem ñajb cheꞌ bʌ tsiꞌ yʌcꞌʌyob i bʌ 
tiꞌ wenta Moisés. 3-4 Ti pejtelelob 
tsiꞌ cꞌuxuyob jini jach bʌ weꞌelʌl 
yicꞌot jaꞌ aqꞌuebiloꞌ bʌ ti Dios. Tsaꞌ 
loqꞌui i yaꞌal ti jini Xajlel acꞌbil bʌ 
ti Dios. Jini Xajlel tsaꞌ bʌ i piꞌleyob 
majlel jiñʌch Cristo. 5 Pero cabʌl lac 
ñojteꞌel mach utsꞌatobic tiꞌ wut Dios. 
Jini chaꞌan tsaꞌ jisʌntiyob ti colem 
bʌ i tiquiñal pañimil.

6
 Cheꞌʌch tsaꞌ ujti chaꞌan lac 

ticꞌol chaꞌan maꞌanic mi lac mulan 
jontolil cheꞌ bajcheꞌ tsiꞌ mulayob. 
7

 Mach laꞌ chꞌujutesan diosteꞌ 
tac cheꞌ bajcheꞌ yañoꞌ bʌ, come 
tsꞌijbubil: “Jini winicob xꞌixicob 
tsaꞌ buchleyob chaꞌan miꞌ chaꞌleñob 
weꞌel uchꞌel. Tsaꞌ chꞌojyiyob ti son”, 
cheꞌen. 8 Mach yomic mi laꞌ chaꞌlen 
tsꞌiꞌlel cheꞌ bajcheꞌ tsiꞌ chaꞌleyob 
lamital. Tsaꞌ chʌmiyob uxpꞌejl 
i chaꞌcꞌal ti mil ti jumpꞌejl jach 
qꞌuin. 9 Mach yomic mi la quilʌben 
i pusicꞌal lac Yum cheꞌ bajcheꞌ tsiꞌ 
chaꞌleyob lamital. Tsaꞌ jisʌntiyob 
ti lucum tac. 10 Mach laꞌ chaꞌlen 
wulwul tꞌan ti laꞌ pusicꞌal cheꞌ 
bajcheꞌ tsiꞌ chaꞌleyob jini tsaꞌ bʌ 
jisʌntiyob chaꞌan jini Angel yujil bʌ 
tsʌnsa.
11

 Cheꞌʌch tsaꞌ ujtiyob chaꞌan laj 
cʌntesʌntel. Tsaꞌ tsꞌijbunti chaꞌan 
lac ticꞌol joñonla cuxulonto bʌ la ti 
ili ora cheꞌ lʌcꞌʌlix i jilibal. 12 Jini 
chaꞌan jini muꞌ bʌ i qꞌuel i bʌ ti 
xucꞌul, laꞌ i cʌntan i bʌ ame yajlic. 
13

 Maꞌanic mi junchajpic laꞌ pʌyol 
ti mulil mach bʌ anic tsiꞌ yubiyob 
yañoꞌ bʌ. Xucꞌul i pusicꞌal Dios. 
Maꞌanic miꞌ yʌqꞌueñetla laꞌ taj laꞌ 
pʌyol ti mulil mach bʌ mejlic laꞌ 

cuch. Cheꞌ mi laꞌ pʌjyel ti mulil, 
Dios miꞌ yʌqꞌueñetla laꞌ pꞌʌtʌlel 
chaꞌan mi laꞌ cuch. Cheꞌ jini mi 
mejlel laꞌ loqꞌuel baꞌ pʌybilet ti 
mulil.

Jini chꞌujul bʌ waj
14

 Jini chaꞌan cꞌuxbibilet bʌ la, 
mach yomic mi laꞌ chꞌujutesan 
diosteꞌ tac. 15 Cheꞌʌch mic 
pejcañetla, come mi laꞌ ñaꞌtan 
pañimil. Ñaꞌtanla bajcheꞌ yom mi 
laꞌ jacꞌ. 16 Cheꞌ mi lac tem chꞌʌm jini 
vaso cheꞌ mi lac suben Dios wocolix 
i yʌlʌ, ¿mach ba wolic lac tem taj 
lac wenlel tiꞌ chꞌichꞌel Cristo? Cheꞌ 
mi lac tem cꞌux jini waj muꞌ bʌ lac 
xutꞌ, ¿mach ba wolic lac tem taj lac 
wenlel tiꞌ bʌcꞌtal Cristo? 17 Anquese 
cabʌlonla, lajalonla bajcheꞌ 
junqꞌuejl waj. Jumpꞌejl i bʌcꞌtalonla 
Cristo, come ti pejtelelonla mi laj 
cꞌux jini junqꞌuejl waj.
18

 Ñaꞌtanla bajcheꞌ miꞌ melob 
israelob. Jini muꞌ bʌ i cꞌuxob jini 
weꞌelʌl muꞌ bʌ i yʌqꞌueñob Dios tiꞌ 
majtan, ¿mach ba muqꞌuic i tem 
tajob i wenlel tiꞌ tojlel pulʌntib? 
19

 ¿Chuqui i sujmlel c tꞌan, cheꞌ jini? 
¿Am ba i cꞌʌjñibal diosteꞌ tac? ¿Am 
ba i cꞌʌjñibal jini aqꞌuebil bʌ diosteꞌ 
tac? Maꞌanic. 20 Pero jini sajtemoꞌ 
bʌ, cheꞌ miꞌ yʌcꞌob i majtan ti 
pulʌntib, woliꞌ yʌqꞌueñob xibajob. 
Maꞌanic miꞌ yʌqꞌueñob Dios. Mach 
comic mi laꞌ tem ajñel yicꞌot xibajob. 
21

 Mach mejlic mi laꞌ jap tiꞌ vaso lac 
Yum mi woli laꞌ jap tiꞌ vaso xibajob. 
Mach mejlic laꞌ cꞌux waj tiꞌ mesa lac 
Yum mi woli laꞌ cꞌux waj tiꞌ mesa 
xibajob. 22 ¿Muꞌ ba lac techben 
i michꞌajel lac Yum? ¿Ñumen 
pꞌʌtʌlon ba la bajcheꞌ lac Yum?

Melela chuqui tac wen chaꞌan 
miꞌ tsictiyel i ñuclel Dios

23
 Pejtelel jini la com bʌ lac mel 

mi mejlel lac mel, pero mach 
utsꞌatic mi tsaꞌ lac mele ti pejtelel. 
Come maꞌanic i cꞌʌjñibal ti pejtelel 
chaꞌan miꞌ xucꞌchocoñonla. 24 Mach 
i lon sʌclan i bajñel wenlel mi 
juntiquilic. Laꞌ i ñaꞌtan i wenlel 
yañoꞌ bʌ. 25 Cꞌuxula jini muꞌ bʌ i 
choñob ti choñoꞌ weꞌelʌl. Mach 
laꞌ cꞌajtibeñob mi aqꞌuebilix 
diosteꞌ tac ame tejchic tꞌan ti laꞌ 
pusicꞌal. 26 Come i chaꞌan lac Yum 
jini lum yicꞌot pejtelel i bʌl. 27 Mi 
tsiꞌ pʌyʌyetla tiꞌ yotot jini mach 
bʌ wolic i ñop Dios, cucula mi laꞌ 
wom majlel. Cꞌuxula chuqui tac 
miꞌ yʌqꞌueñetla. Mach laꞌ cꞌajtiben 
mi aqꞌuebil diosteꞌ tac ame tejchic 
tꞌan ti laꞌ pusicꞌal. 28 Mi an majch 
miꞌ subeñetla: Tsaꞌix aqꞌuenti diosteꞌ 
tac, mi cheꞌen, mach mi laꞌ cꞌux 
ame tejchic tꞌan tiꞌ pusicꞌal jini 
tsaꞌ bʌ i subeyetla, 29 ame cajic ti 
tꞌan i pusicꞌal, mach a pusicꞌalic. 
¿Chucoch miꞌ qꞌuejlel ti mulil jini 
muꞌ bʌ c mel ti jumpꞌejl c pusicꞌal 
cheꞌ woli ti tꞌan i pusicꞌal yambʌ? 
30

 Mi tsaj cꞌuxu tiꞌ yutslel c pusicꞌal, 
¿chucoch mij qꞌuejlel ti xmulil 
chaꞌan jini tsaꞌ bʌ j cꞌuxu cheꞌ bʌ 
tsac sube Dios wocolix i yʌlʌ?
31

 Mi an chuqui mi laꞌ cꞌux, cheꞌ 
jini, mi an chuqui mi laꞌ jap, mi 
an yambʌ chuqui mi laꞌ chaꞌlen, 
chaꞌlenla ti pejtelel chaꞌan miꞌ 
tsictiyel i ñuclel Dios. 32 Mach 
mi laꞌ wʌcꞌ ti yajlel judíojob, mi 
gentilob, mi xñoptꞌañob i chaꞌañoꞌ 
bʌ Dios. 33 Joñon jaꞌel wolic ñop c 
mel chuqui utsꞌat tiꞌ wut pejtelel 

winicob ti pejtelel chuqui mic mel. 
Maꞌanic mic sʌclan c bajñel wenlel. 
Mic sʌclan i wenlel yañoꞌ bʌ chaꞌan 
miꞌ coltʌntelob cabʌlob.

Utsꞌat bʌ tiꞌ tojlel xꞌixicob

11  Melela cheꞌ bajcheꞌon. 
Joñon jaꞌel mic mel cheꞌ 

bajcheꞌ Cristo. 2 Hermanojob mic 
sub utsꞌat woli laꞌ mel, come 
cꞌajalon laꞌ chaꞌan. Woli laꞌ chʌn 
jacꞌ jini cʌntesa cheꞌ bajcheꞌ tsaj 
cʌntesayetla.

3
 Com mi laꞌ ñaꞌtan, i Yum pejtelel 

winicob jiñʌch Cristo. I yum xꞌixic 
jiñʌch winic. I yum Cristo jiñʌch 
Dios. 4 Mi mosol i jol winic cheꞌ 
miꞌ pejcan Dios o cheꞌ miꞌ chaꞌlen 
subtꞌan, woliꞌ tsꞌaꞌlen i yum. 5 Cheꞌ 
mach mosolic i jol xꞌixic woli bʌ ti 
oración yicꞌot subtꞌan miꞌ tsꞌaꞌlen 
i yum, come lajal yilal mi tsaꞌ 
jujchinti i jol. 6 Mi maꞌanic miꞌ mos 
i jol xꞌixic, laꞌ laj sejtꞌic i jol. Mi 
quisintic miꞌ yubin cheꞌ setꞌbil i 
jol yicꞌot cheꞌ jujchibil, laꞌ i mos 
i jol. 7 Mach wenic mi tsiꞌ moso 
i jol winic, come jiñʌch i yejtal 
Dios yicꞌot i ñuclel Dios. Jini xꞌixic 
i ñuclelʌch winic. 8 Come mach 
loqꞌuemic winic ti xꞌixic, pero 
loqꞌuem xꞌixic ti winic. 9 Come 
Dios maꞌanic tsiꞌ mele winic chaꞌan 
i wenlel xꞌixic. Tsiꞌ mele xꞌixic 
chaꞌan i wenlel winic. 10 Jini chaꞌan 
laꞌ tsictiyic tiꞌ jol xꞌixic i yejtal i 
pꞌʌtʌlel winic, come woliꞌ qꞌuelob 
jini ángelob.
11

 Ti lac Yum cʌyʌl xꞌixic ti winic, 
cʌyʌl winic ti xꞌixic. 12 Come 
loqꞌuem xꞌixic ti winic, cheꞌ jaꞌel 
winic tilem ti xꞌixic. Tiꞌ chaꞌticlelob 
tilemob ti Dios. 13 Ñaꞌtanla jatetla 

bajcheꞌ yom. ¿I tꞌojol ba miꞌ pejcan 
Dios xꞌixic cheꞌ mach mosolic i jol? 
14

 ¿Mach ba anic miꞌ cʌntesañetla 
laꞌ bajñel pusicꞌal, mach i tꞌojolic 
cheꞌ tam i jol winic? 15 Mach cheꞌic 
xꞌixic. Mi tam i jol i tꞌojol jax, come 
aqꞌuebil i tsutsel i jol chaꞌan i mosil. 
16

 Mi an majch miꞌ tech cabʌl tꞌan 
mach cheꞌic mic mel lojon. Mach 
cheꞌic miꞌ melob xñoptꞌañob i 
chaꞌañoꞌ bʌ Dios.

I Cena lac Yum 
(Mt. 26.26‑29; Mr. 14.22‑25; Lc. 22.14‑20)
17

 Pero mic subeñetla mach wenic 
woli laꞌ mel. Maꞌanic mij qꞌueletla 
ti utsꞌat. Come cheꞌ mi laꞌ tempan 
laꞌ bʌ maꞌanic laꞌ wenlel, pero leco 
mi laꞌ wajñel. 18 Ñaxan tsa cubi 
woli laꞌ tꞌox laꞌ bʌ ti aꞌleya cheꞌ mi 
laꞌ tempan laꞌ bʌ. Mi cʌl isujm. 
19

 ¿Yom ba mi laꞌ tꞌox laꞌ bʌ ti aꞌleya 
chaꞌan miꞌ tsictiyel majqui wen ti laꞌ 
tojlel? 20 Cheꞌ mi laꞌ tempan laꞌ bʌ, 
mach jinic i Cena lac Yum muꞌ bʌ 
laꞌ cꞌux. 21 Come cheꞌ mi laꞌ cꞌux ti 
jujuntiquiletla, mi laꞌ seꞌñun laꞌ bʌ 
chaꞌan mi laꞌ bajñel chꞌʌm laꞌ waj. 
Juntiquil an i wiꞌñal, yambʌ yʌc. 
22

 ¿Mach ba anic laꞌ wotot chaꞌan 
yaꞌi mi laꞌ chaꞌlen weꞌel uchꞌel? ¿Muꞌ 
ba laꞌ tsꞌaꞌlen jini xñoptꞌañob muꞌ bʌ 
i tempañob i bʌ? ¿Muꞌ ba laꞌ wʌcꞌ ti 
quisin jini mach bʌ añobic i bʌl i 
ñʌcꞌ? ¿Chuqui yom mic subeñetla? 
¿Yom ba mic sub utsꞌat woli laꞌ mel? 
Mach yomic. Mach utsꞌatic.
23

 Come tsaꞌix aqꞌuentiyon c sub i 
sujmlel i Cena lac Yum cheꞌ bajcheꞌ 
tsaj cʌntesayetla. Lac Yum Jesús 
tsiꞌ chꞌʌmʌ waj ti jini jach bʌ acꞌʌlel 
cheꞌ bʌ tsaꞌ ajqꞌui tiꞌ cꞌʌb i contra. 
24

 Cheꞌ bʌ tsaꞌ ujti i suben wocolix 

i yʌlʌ Dios, tsiꞌ xutꞌu. Tsiꞌ yʌlʌ: 
“Chꞌʌmʌla, cꞌuxula, jiñʌch c bʌcꞌtal 
muꞌ bʌ i xujtꞌel chaꞌañetla. Cheꞌʌch 
yom mi laꞌ chaꞌlen chaꞌan mi laꞌ 
ñaꞌtañon”. Cheꞌ tsiꞌ yʌlʌ. 25 Cheꞌ jaꞌel, 
tsiꞌ chꞌʌmʌ vaso cheꞌ bʌ tsaꞌ ujti ti 
weꞌel. Tsiꞌ yʌlʌ: “Jini vaso jiñʌch 
i yejtal jini tsijib xucꞌul* bʌ tꞌan 
waꞌchocobil bʌ tic chꞌichꞌel. Cheꞌʌch 
yom mi laꞌ chaꞌlen ti jujunyajl cheꞌ 
mi laꞌ jap chaꞌan mi laꞌ ñaꞌtañon”, 
cheꞌen. 26 Come ti jujunyajl cheꞌ 
mi laꞌ cꞌux jini waj, cheꞌ mi laꞌ jap 
ti jini vaso, mi laꞌ wʌcꞌ ti tsictiyel 
bajcheꞌ tsaꞌ chʌmi lac Yum cꞌʌlʌl miꞌ 
chaꞌ tilel.
27

 Jini chaꞌan jini mach bʌ 
wenic bajcheꞌ miꞌ cꞌux jini waj 
yicꞌot bajcheꞌ miꞌ jap tiꞌ vaso lac 
Yum, an i mul, come miꞌ tsꞌaꞌlen 
i bʌcꞌtal yicꞌot i chꞌichꞌel lac Yum. 
28

 Ti jujuntiquil laꞌ i bajñel ñaꞌtan 
bajcheꞌ an i pusicꞌal. Cheꞌ jini, 
laꞌ i cꞌux jini waj, laꞌ i jap ti jini 
vaso. 29 Come jini mach bʌ wenic 
miꞌ cꞌux miꞌ jap, woliꞌ pʌy i wocol 
come maꞌanic miꞌ ñaꞌtan i bʌcꞌtal 
lac Yum cheꞌ miꞌ cꞌux cheꞌ miꞌ jap. 
30

 Jini chaꞌan an cabʌl cꞌamoꞌ bʌ 
baꞌ añetla, cabʌl cꞌuñoꞌ bʌ. Lamital 
chʌmeñob. 31 Tsaꞌic lac ñaxan mele 
lac bʌ, maꞌanic tsaꞌ aqꞌuentiyonla 
wocol. 32 Pero cheꞌ mi la cʌqꞌuentel 
wocol, lac Yum woliꞌ juꞌsʌbeñonla 
lac pusicꞌal chaꞌan maꞌanic mi la 
cochel ti toj mulil yicꞌot i chaꞌañoꞌ 
bʌ pañimil.
33

 Jini chaꞌan quermanojob, cheꞌ 
mi laꞌ tempan laꞌ bʌ chaꞌan mi 
laꞌ cꞌux waj, pijtan laꞌ bʌ. 34 Mi an 
i wiꞌñal juntiquil, laꞌ i cꞌux i waj 
tiꞌ yotot, chaꞌan maꞌanic mi laꞌ 
wʌqꞌuentel wocol chaꞌan chuqui 

woli laꞌ mel cheꞌ mi laꞌ tempan laꞌ 
bʌ. Mi an yambʌ wocol ti laꞌ tojlel 
mi caj c subeñetla bajcheꞌ yom mi 
laꞌ tojꞌesan baꞌ ora mij cꞌotel.

Laj cꞌʌjñibal muꞌ bʌ i 
yʌqꞌueñonla jini Espíritu

12  Hermanojob, com mi laꞌ 
ñaꞌtan i sujmlel laj cꞌʌjñibal 

tsaꞌ bʌ aqꞌuentiyonla ti jini Espíritu. 
2

 Laꞌ wujil cheꞌ sajtemetla tsaꞌ 
pʌjyiyetla majlel baꞌan xꞌumaꞌ dios 
tac, bajcheꞌ jach tsaꞌ ñijcʌntiyetla. 
3

 Jini chaꞌan mic subeñetla mach 
cʌntesʌbilic tiꞌ yEspíritu Dios 
majqui jach miꞌ yʌl chocol ti Dios 
jini Jesús. Cojach jini cʌntesʌbil 
bʌ ti Chꞌujul bʌ Espíritu mi mejlel i 
pejcan Jesús tiꞌ Yum.
4

 Ti chajp ti chajp an laj cꞌʌjñibal 
tsaꞌ bʌ aqꞌuentiyonla, pero juntiquil 
jach Espíritu. 5 Ti chajp ti chajp 
an la queꞌtel, pero juntiquil jach 
lac Yum. 6 Ti chajp ti chajp an lac 
melbal, pero juntiquil jach Dios 
muꞌ bʌ i ñijcañonla ti lac pejtelel. 
7

 Ti jujuntiquilonla aqꞌuebilonla laj 
cꞌʌjnibal ti jini Espíritu chaꞌan i 
wenlel pejtelelob. 8 Come juntiquil 
miꞌ yʌqꞌuentel cabʌl i ñaꞌtʌbal 
chaꞌan jini Espíritu chaꞌan miꞌ 
sub i sujmlel jini tꞌan. Yambʌ 
miꞌ yʌqꞌuentel cabʌl i ñaꞌtʌbal 
chaꞌan jini jach bʌ Espíritu chaꞌan 
miꞌ chaꞌlen cʌntesa. 9 Yambʌ 
miꞌ yʌqꞌuentel i ñop Dios ti wen 
xucꞌul chaꞌan jini jach bʌ Espíritu. 
Yambʌ miꞌ yʌqꞌuentel i cꞌʌjñibal 
ti lajmesaya chaꞌan jini jach bʌ 
Espíritu. 10 Yambʌ miꞌ yʌqꞌuentel i 
pʌs i yejtal i pꞌʌtʌlel Dios. Yambʌ 
miꞌ yʌqꞌuentel i cꞌʌjñibal ti subtꞌan. 
Yambʌ miꞌ yʌqꞌuentel i cʌn mi wen 

o mi jontol jini espíritujob.Yambʌ 
miꞌ yʌqꞌuentel i chaꞌlen tꞌan ti yan 
tac bʌ tꞌan. Yambʌ miꞌ yʌqꞌuentel 
i ñusan i sujmlel yan tac bʌ tꞌan. 
11

 Jini juntiquil jach bʌ Espíritu 
miꞌ yʌqꞌueñonla lac mel pejtelel ili 
tac. Ti chajp ti chajp miꞌ yʌqꞌueñob 
i cꞌʌjñibal winicob xꞌixicob ti 
jujuntiquil cheꞌ bajcheꞌ yom Dios.

I bʌcꞌtal Cristo
12

 An cabʌl chucbil tac bʌ ti lac 
bʌcꞌtal, pero jumpꞌejl jach lac 
bʌcꞌtal. Cheꞌʌch jaꞌel i bʌcꞌtal Cristo 
yicꞌot xñoptꞌañob. 13 Come juntiquil 
jach jini Espíritu. Cheꞌ bajcheꞌ 
ti chꞌʌmjaꞌ tsiꞌ tem otsayonla ti 
jumpꞌejl jach i bʌcꞌtal Cristo, mi 
judío, mi griego, mi jini am bʌ tiꞌ 
yum, mi jini mach bʌ anic tiꞌ yum. 
Tsaꞌ aqꞌuentiyonla lac chꞌʌm jini 
jach bʌ Espíritu.
14

 Come jini lac bʌcꞌtal mach 
junchajpic jach chuqui chucbil pero 
cabʌlʌch. 15 Jini la coc, mi tsiꞌ yʌlʌ 
mach i chaꞌanic lac bʌcꞌtal come 
mach cꞌʌbʌlic, ¿mach ba i chaꞌanic 
lac bʌcꞌtal cheꞌ jini? 16 Jini lac 
chiquin, mi tsiꞌ yʌlʌ mach i chaꞌanic 
lac bʌcꞌtal come mach wutʌlic, 
¿mach ba i chaꞌanic lac bʌcꞌtal 
cheꞌ jini? 17 Mi ti pejtelel lac bʌcꞌtal 
toꞌo lac wut jach an, ¿bajcheꞌ mi la 
cubin tꞌan cheꞌ jini? Mi ti pejtelel 
lac bʌcꞌtal toꞌo lac chiquin jach an, 
¿bajcheꞌ mi mejlel lac sicꞌ? 18 Ti chajp 
ti chajp tsiꞌ tempa Dios jini chucul 
tac bʌ ti lac bʌcꞌtal cheꞌ bajcheꞌ yom 
i pusicꞌal. 19 Mi toꞌol cꞌʌbʌl jach 
pejtelel lac bʌcꞌtal, ¿bajcheꞌ an lac 
bʌcꞌtal cheꞌ jini? 20 Pero isujm an 
cabʌl chucul tac bʌ ti lac bʌcꞌtal 
anquese jumpꞌejl jach lac bʌcꞌtal.

21
 Jini lac wut mach mejlic i suben 

laj cꞌʌb maꞌanic i cꞌʌjñibal. Cheꞌ 
jaꞌel lac jol mach mejlic i suben la 
coc maꞌanic i cꞌʌjñibal. 22 Pero jini 
chucul tac bʌ ti lac bʌcꞌtal mach bʌ 
pꞌʌtʌlic yilal, ñumen an i cꞌʌjñibal. 
23

 Jini chucul tac bʌ ti lac bʌcꞌtal 
mach bʌ yoque utsꞌatic mi laj qꞌuel, 
ñumen mi la cʌqꞌuen i tꞌojlʌwib. 
Jini mach bʌ i tꞌojolic ti qꞌuelol 
mi lac mos ti pisil. 24 Jini i tꞌojol 
bʌ ti qꞌuelol maꞌanic chuqui yom 
miꞌ yʌqꞌuentel. Cheꞌ bʌ tsiꞌ tempa 
lac bʌcꞌtal Dios, tsiꞌ yʌqꞌue ñumen 
i cꞌʌjñibal jini mach bʌ ñuquic ti 
qꞌuelol. 25 Cheꞌ jini, maꞌanic miꞌ 
contrajiñob i bʌ jini chucul tac bʌ 
ti lac bʌcꞌtal. Miꞌ tem cʌntañob i 
bʌ. 26 Mi tsiꞌ taja wocol jumpꞌejl 
chucul bʌ ti lac bʌcꞌtal, mi la cubin 
ti pejtelel lac bʌcꞌtal. Mi tsiꞌ taja i 
ñuclel, tijicña mi la cubin ti pejtelel 
lac bʌcꞌtal.

27
 Jatetla i bʌcꞌtaletla Cristo. 

Jatetla miembrojetla tiꞌ bʌcꞌtal 
Cristo. 28 Dios tsiꞌ waꞌchocoyonla 
tiꞌ tojlel xñoptꞌañob, ñaxan jini 
apóstolob, wiꞌil subtꞌañob, wiꞌil 
xcʌntesajob, wiꞌil jini muꞌ bʌ i 
pʌsob i yejtal i pꞌʌtʌlel Dios, yicꞌot 
jini am bʌ i cꞌʌjñibal ti tsꞌʌcaya, 
yicꞌot jini am bʌ i cꞌʌjñibal ti 
coltaya, yicꞌot jini am bʌ i yeꞌtel ti 
yumʌl, yicꞌot jini muꞌ bʌ i chaꞌleñob 
tꞌan ti yan tac bʌ tꞌan. 29 ¿Apóstolob 
ba ti pejtelel? ¿Subtꞌañob ba ti 
pejtelelob? ¿Xcʌntesajob ba ti 
pejtelelob? ¿Muꞌ ba i pʌsob i 
yejtal i pꞌʌtʌlel Dios ti pejtelelob? 
30

 ¿Am ba i cꞌʌjñibal ti tsꞌʌcaya ti 
pejtelelob? ¿Muꞌ ba i chaꞌleñob tꞌan 
ti yan tac bʌ tꞌan ti pejtelelob? ¿Muꞌ 
ba i ñusañob i sujmlel yan tac bʌ 

tꞌan ti pejtelelob? 31 Pero chaꞌlenla 
wersa laꞌ taj jini ñumen wen bʌ laꞌ 
cꞌʌjñibal. Mi caj c pʌsbeñetla wʌle 
chuqui ñumen utsꞌat.

Cꞌuxbiya

13  Muqꞌuic c chaꞌlen tꞌan tiꞌ 
tꞌan tac winicob yicꞌot tiꞌ 

tꞌan ángelob, mi maꞌanic j cꞌuxbiya, 
tsintsiñayon bajcheꞌ tsucu taqꞌuin. 
Lajalon bajcheꞌ tsucu taqꞌuin muꞌ bʌ 
i cujtʌl. 2 Anic j cꞌʌjñibal ti subtꞌan 
yicꞌot c ñaꞌtʌbal ti pejtelel i sujmlel 
mach bʌ tsictiyemic ti yambʌ ora, 
yicꞌot pejtelel chuqui tac ñaꞌtʌbil 
ti pañimil, muqꞌuic c ñop Dios ti 
xucꞌul bʌ c pusicꞌal chaꞌan mic tʌtsꞌ 
wits, pero mi maꞌanic j cꞌuxbiya, 
maꞌanic j cꞌʌjñibal. 3 Muqꞌuic c laj 
pucbeñob c chubʌꞌan chaꞌan mic 
weꞌsan jini mach bʌ añobic i bʌl 
i ñʌcꞌ, muqꞌuic cʌcꞌ c bʌ ti pulel 
chaꞌan mij coltañob, mi maꞌanic j 
cꞌuxbiya, maꞌanic chuqui mic taj.
4

 Jini yujil bʌ cꞌuxbiya jal miꞌ 
cuchben i mul yañoꞌ bʌ, wen uts i 
pusicꞌal. Jini yujil bʌ cꞌuxbiya mach 
tsʌytsʌyñayic i pusicꞌal cheꞌ miꞌ 
qꞌuel i wenlel i piꞌʌlob. Maꞌanic miꞌ 
sub i bʌ ti ñuc. Maꞌanic miꞌ mel i bʌ 
ti chan tiꞌ tojlel i piꞌʌlob. 5 Jini yujil 
bʌ cꞌuxbiya mach lecojic i melbal. 
Maꞌanic miꞌ sajcan chuqui yom 
tiꞌ bajñel pusicꞌal. Maꞌanic miꞌ bʌcꞌ 
michꞌan, maꞌanic miꞌ lot tiꞌ pusicꞌal 
i contrajintel. 6 Mach tijicñayic miꞌ 
yubin cheꞌ miꞌ ticꞌlʌntel jini toj 
bʌ. Tijicña miꞌ yubin cheꞌ utsꞌat 
miꞌ loqꞌuel jini toj bʌ. 7 Miꞌ ñusan 
pejtel wocol, miꞌ ñop pejtelel 
chuqui tac isujm, miꞌ chaꞌlen pijtaya 
tiꞌ xucꞌtʌlel i pusicꞌal, miꞌ ñusan ti 
utsꞌat pejtelel chuqui tac miꞌ yujtel.

8
 Mach jilic i cꞌuxbiya ti pejtelel 

ora. Miꞌ caj ti ujtel i cꞌʌjñibal 
subtꞌan. Miꞌ caj ti jilel yan tac 
bʌ tꞌan. Mi caj i jilel i ñaꞌtʌbal 
pañimil. 9 Come mach laj cʌmbilic 
lac chaꞌan. Mach tsꞌʌcʌlic mi lac 
tsictesan ti subtꞌan. 10 Cheꞌ miꞌ tilel 
jini tsꞌʌcʌl bʌ, miꞌ caj ti jilel jini 
mach bʌ tsꞌʌcʌlic. 11 Cheꞌ alobon 
to tsac chaꞌle tꞌan cheꞌ bajcheꞌ 
alob. Tsac ñaꞌta cheꞌ bajcheꞌ alob. 
Tsac chꞌʌmbe isujm cheꞌ bajcheꞌ 
alob. Cheꞌ bʌ tsaꞌ ochiyon ti winic, 
tsaj cʌyʌ c mel cheꞌ bajcheꞌ alob. 
12

 Come wʌle mi lac yʌxña qꞌuel 
Cristo cheꞌ bajcheꞌ ti espejo. Pero 
cheꞌ miꞌ tilel mi caj laj qꞌuelben i 
wut. Wʌle wolic yʌxña cʌn, pero ti 
wiꞌil bʌ ora mi caj c wen cʌn cheꞌ 
bajcheꞌ Dios miꞌ cʌñon. 13 Wʌle anto 
lac chaꞌan uxchajp: lac ñopbal, lac 
pijtaya yicꞌot laj cꞌuxbiya. Pero jini 
ñumen ñuc bʌ jiñʌch cꞌuxbiya.

Jini muꞌ bʌ i chaꞌlen tꞌan 
ti yan tac bʌ tꞌan

14  Chʌn chaꞌlenla cꞌuxbiya. 
Chaꞌlenla wersa chaꞌan mi 

laꞌ taj laꞌ cꞌʌjñibal ti jini Espíritu. 
Jini ñumen utsꞌat bʌ jiñʌch laꞌ 
cꞌʌjñibal ti subtꞌan. 2 Come jini 
muꞌ bʌ i chaꞌlen tꞌan ti yan tac bʌ 
tꞌan maꞌanic miꞌ pejcan i piꞌʌlob, 
cojach miꞌ pejcan Dios. Maꞌanic 
miꞌ chꞌʌmbeñob isujm winicob. Miꞌ 
sub i sujmlel Dios ti yambʌ tꞌan 
ti Espíritu. 3 Jini muꞌ bʌ i chaꞌlen 
subtꞌan miꞌ xucꞌchocobeñob i 
pusicꞌal winicob. Miꞌ xicꞌob tiꞌ melol 
chuqui utsꞌat. Miꞌ ñuqꞌuesʌbeñob 
i pusicꞌal. 4 Jini muꞌ bʌ i chaꞌlen 
tꞌan ti yan tac bʌ tꞌan miꞌ bajñel 
xucꞌchocon i pusicꞌal. Jini muꞌ bʌ i 

chaꞌlen subtꞌan miꞌ xucꞌchocobeñob 
i pusicꞌal xñoptꞌañob muꞌ bʌ i 
tempañob i bʌ. 5 Utsꞌat mi ti 
pejteletla an laꞌ cꞌʌjñibal ti yan 
tac bʌ tꞌan. Pero ñumen utsꞌat mi 
laꞌ chaꞌlen subtꞌan ti laꞌ bajñel tꞌan. 
Come lolom jach yan tac bʌ tꞌan 
mi maꞌanic majch miꞌ ñusʌbeñob i 
sujmlel chaꞌan miꞌ xucꞌchocobeñob 
i pusicꞌal xñoptꞌañob. Cheꞌ jini 
ñumen an i cꞌʌjñibal jini muꞌ bʌ i 
chaꞌlen subtꞌan bajcheꞌ jini muꞌ bʌ i 
chaꞌlen tꞌan ti yan tac bʌ tꞌan.

6
 Wʌle hermanojob, mi woliyon 

ti tꞌan ti yan tac bʌ tꞌan cheꞌ mic 
tilel baꞌ añetla, ¿chuqui i cꞌʌjñibal 
laꞌ chaꞌan? Cojach an i cꞌʌjñibal 
mi tsac subeyetla ti laꞌ tꞌan jini tsaꞌ 
bʌ pʌsbentiyon, mi jini ñaꞌtʌbil 
bʌ c chaꞌan, mi jini wen tꞌan, o mi 
cʌntesa. 7 Jini música tac jaꞌel, cheꞌ 
bajcheꞌ amʌy yicꞌot guitarra mach 
bʌ cuxulic, mi mach yʌñʌlic miꞌ 
loqꞌuel i tꞌan, ¿bajcheꞌ cheꞌ jini, miꞌ 
caj ti cʌjñel chuqui woli ti wustʌl ti 
amʌy yicꞌot chuqui woli ti ñijcʌntel 
ti guitarra? 8 Mi mach utsꞌatic miꞌ 
loqꞌuel i tꞌan trompeta, ¿majqui mi 
caj i chajpan i bʌ chaꞌan guerra? 
9

 Cheꞌ jaꞌel jatetla, cheꞌ mi laꞌ 
chaꞌlen tꞌan ti yambʌ tꞌan mach bʌ 
anic miꞌ chꞌʌmbeñob isujm, ¿bajcheꞌ 
cheꞌ jini mi caj i ñaꞌtañob chuqui 
mi laꞌ wʌl? Cheꞌ jini toꞌol tꞌan jach 
woliyetla. 10 Isujm an cabʌl yan tac 
bʌ tꞌan ti pañimil. Ti jujunchajp 
an i sujmlel. 11 Mi maꞌanic mic 
chꞌʌmben isujm junchajp tꞌan, 
cheꞌʌch miꞌ qꞌuelon jini muꞌ bʌ ti 
tꞌan bajcheꞌ juntiquil chꞌoyol bʌ ti 
yambʌ lum. Joñon jaꞌel mij qꞌuel 
jini winic muꞌ bʌ ti tꞌan cheꞌ bajcheꞌ 
juntiquil chꞌoyol bʌ ti yambʌ lum. 

12
 Cheꞌ jaꞌel jatetla, come laꞌ wom laꞌ 

cꞌʌjñibal muꞌ bʌ i yʌcꞌ jini Espíritu, 
chaꞌlenla wersa laꞌ taj cabʌl laꞌ 
cꞌʌjñibal chaꞌan mi laꞌ xucꞌchocon 
jini xñoptꞌañob muꞌ bʌ i tempañob 
i bʌ.
13

 Jini chaꞌan jini muꞌ bʌ i chaꞌlen 
tꞌan ti yambʌ tꞌan laꞌ i cꞌajtiben 
Dios i ñaꞌtʌbal chaꞌan miꞌ ñusan 
i sujmlel. 14 Mi wolic pejcan Dios 
ti yambʌ tꞌan mach bʌ j cʌñʌyic, 
wolic pejcan tic chꞌujlel jach, mach 
tic ñaꞌtʌbalic. 15 ¿Bajcheꞌ yom cheꞌ 
jini? Mi caj c pejcan Dios tic chꞌujlel, 
mi caj c pejcan tic ñaꞌtʌbal jaꞌel. 
Mi caj c chaꞌlen cꞌay tic chꞌujlel, 
mi caj c chaꞌlen cꞌay tic ñaꞌtʌbal 
jaꞌel. 16 Come mi ti a chꞌujlel jach 
maꞌ chꞌujutesan Dios tiꞌ tojlel jini 
muꞌ bʌ i tilel i ñichꞌtan, ¿bajcheꞌ 
mi caj i yʌl amén cheꞌ maꞌ suben 
Dios wocolix i yʌlʌ, mi maꞌanic 
miꞌ chꞌʌmben isujm chuqui wolaꞌ 
wʌl? 17 Isujm jatet maꞌ suben 
Dios wocolix i yʌlʌ ti utsꞌat, pero 
maꞌanic miꞌ xucꞌchocontel i pusicꞌal 
yambʌ. 18 Mic suben Dios wocolix i 
yʌlʌ, come ñumen mic chaꞌlen tꞌan 
ti yan tac bʌ tꞌan bajcheꞌ jatetla. 
19

 Utsꞌat mi cʌl cheꞌ mic chaꞌlen 
joꞌpꞌejl tꞌan yicꞌot c ñaꞌtʌbal chaꞌan 
mij cʌntesan yañoꞌ bʌ. Mach 
utsꞌatic lujumpꞌejl mil tꞌan ti yambʌ 
tꞌan mach bʌ yujilobic.
20

 Hermanojob, mach yomic 
lajal laꞌ ñaꞌtʌbal bajcheꞌ i ñaꞌtʌbal 
alobob. Mach yomic jontoletla. 
Yom lajaletla bajcheꞌ alʌlob. Yom 
lajal laꞌ ñaꞌtʌbal bajcheꞌ winicob 
añoꞌ bʌ cabʌl i pusicꞌal. 21 Tsꞌijbubil: 

“Mi caj j cꞌʌmben i yej yañoꞌ bʌ 
yicꞌot yan tac bʌ tꞌan chaꞌan mic 
pejcan ili winicob xꞌixicob. Pero 

anquese cheꞌʌch mic pejcañob 
mach yomobic i yubibeñon c tꞌan”, 
cheꞌen lac Yum. 22 Jini tꞌan tac 
mach bʌ cʌmbilic jiñʌch i yejtal 
i pꞌʌtʌlel Dios tiꞌ tojlel jini mach 
bʌ anic miꞌ ñopob Dios, mach tiꞌ 
tojlelic jini muꞌ bʌ i ñopob. Pero 
cheꞌ an majch miꞌ chaꞌlen altꞌan, 
an i cꞌʌjñibal i chaꞌan jini muꞌ bʌ i 
ñopob. Maꞌanic i cꞌʌjñibal i chaꞌan 
jini mach bʌ anic miꞌ ñopob. 23 Cheꞌ 
mi laꞌ tempan laꞌ bʌ xñoptꞌañet 
bʌ la, mi ti jujuntiquiletla mi 
laꞌ chaꞌlen tꞌan ti yan tac bʌ tꞌan, 
¿chuqui mi caj i yʌlob jini mach 
bʌ cʌntesʌbilobic yicꞌot jini mach 
bʌ anic miꞌ ñopob? ¿Mach ba 
muqꞌuic caj i yʌlob sojquem laꞌ jol? 
24

 Cheꞌ miꞌ yochel juntiquil mach bʌ 
anic miꞌ ñop, o mi juntiquil mach 
bʌ cʌntesʌbilic, mi ti pejteletla 
mi laꞌ chaꞌlen subtꞌan, cheꞌ jini 
miꞌ jecꞌbentel i pusicꞌal chaꞌan laꞌ 
tꞌan ti laꞌ pejtelel. Mi caj i ñaꞌtan 
xmulilʌch. 25 Miꞌ caj ti tsictiyel jini 
mucul tac bʌ tiꞌ pusicꞌal. Jini chaꞌan 
mi caj i pʌcchocon i bʌ chaꞌan miꞌ 
chꞌujutesan Dios. Mi caj i yʌl: Yaꞌan 
Dios laꞌ wicꞌot ti isujm, cheꞌen.

Toj yom jini chꞌujutesaya
26

 ¿Bajcheꞌ yom, cheꞌ jini, 
hermanojob? Cheꞌ mi laꞌ tempan 
laꞌ bʌ, juntiquil an i salmo, yambʌ 
an i cʌntesʌbal, yambʌ miꞌ chaꞌlen 
tꞌan ti yambʌ tꞌan, yambʌ miꞌ 
yʌqꞌuentel chuqui miꞌ pʌs, yambʌ 
miꞌ ñusan i sujmlel jini yan tac bʌ 
tꞌan. Laꞌ mejlic ti pejtelel chaꞌan 
mi laꞌ xucꞌchocon laꞌ bʌ. 27 Mi an 
muꞌ bʌ i chaꞌleñob tꞌan ti yan tac bʌ 
tꞌan jasʌl chaꞌtiquil uxtiquil. Mach 
yomic i ñumel ti uxtiquil. Belecña 

yom miꞌ subob. Laꞌ i ñusan i sujmlel 
juntiquil. 28 Mi maꞌanic majch mi 
mejlel i ñusan i sujmlel jini tꞌan, 
mach i chaꞌlen tꞌan ti yambʌ tꞌan 
baꞌ miꞌ tempañob i bʌ. Laꞌ i bajñel 
pejcan Dios.
29

 Cheꞌ jaꞌel laꞌ i chaꞌleñob subtꞌan 
chaꞌtiquil uxtiquil jach. Jini yañoꞌ 
bʌ laꞌ i yubiñob mi toj. 30 Mi 
an juntiquil buchul bʌ muꞌ bʌ i 
yʌqꞌuentel chuqui mi caj i sub, laꞌ i 
cʌy i tꞌan jini ñaxan bʌ. 31 Come ti 
pejteletla mi mejlel laꞌ qꞌuex laꞌ bʌ 
ti subtꞌan chaꞌan mi laꞌ cʌntesan 
laꞌ bʌ ti pejtelel yicꞌot chaꞌan mi laꞌ 
xicꞌ laꞌ bʌ ti utsꞌat. 32 Jini aqꞌuebil 
bʌ jumpꞌejl tꞌan ti Dios mi mejlel 
i yujtesan i sub, o mi mejlel i poj 
cʌy chaꞌan miꞌ sub yambʌ. 33 Come 
Dios maꞌanic miꞌ mulan jini juꞌucña 
bʌ, cojach ñʌchꞌʌl bʌ baqui jach miꞌ 
tempañob i bʌ i chaꞌañoꞌ bʌ Dios. 
34

 Laꞌ ajnicob ti ñʌchꞌʌl jini xꞌixicob 
cheꞌ miꞌ tempañob i bʌ xñoptꞌañob. 
Come ticꞌbilob ti tꞌan. Yom miꞌ 
jacꞌob i cʌntesʌntel cheꞌ bajcheꞌ miꞌ 
yʌl jini mandar. 35 Mi an chuqui 
yomob i ñop jini xꞌixicob, laꞌ i 
cꞌajtibeñob i ñoxiꞌal tiꞌ yotot. Come 
quisintic jax cheꞌ miꞌ chaꞌleñob 
tꞌan xꞌixicob baꞌ miꞌ tempañob i bʌ 
xñoptꞌañob. 36 Cʌxti mi yaꞌic tsaꞌ 
tejchi i tꞌan Dios baꞌ añetla. Cʌxti 
mi yaꞌic jach tsaꞌ cꞌoti i tꞌan yaꞌ baꞌ 
añetla.
37

 Mi an majch miꞌ sub i bʌ ti 
subtꞌan muꞌ bʌ i jacꞌben jini Espíritu, 
laꞌ i ñaꞌtan jiñʌch i mandar lac 
Yum tsaꞌ bʌ c tsꞌijbubeyetla. 38 Mi 
an juntiquil mach bʌ yomic i jacꞌ, 
mach laꞌ jacꞌben i tꞌan jaꞌel. 39 Jini 
chaꞌan hermanojob, chaꞌlenla wersa 
laꞌ taj laꞌ cꞌʌjñibal ti subtꞌan. Mach 

laꞌ ticꞌ jini muꞌ bʌ i chaꞌleñob tꞌan ti 
yan tac bʌ tꞌan. 40 Ti pejtelel chuqui 
tac mi laꞌ chaꞌlen, tem melela cheꞌ 
bajcheꞌ yom.

Tsaꞌ tejchi chꞌojyel Cristo

15  Mic subeñetla jaꞌel 
hermanojob, jiñʌch jini 

wen tꞌan tsaꞌ bʌ c subeyetla, tsaꞌix 
bʌ laꞌ ñopo, woli bʌ laꞌ chʌn ñop. 
2

 Mi woli laꞌ chʌn ñaꞌtan jini tꞌan 
tsaꞌ bʌ c subeyetla, coltʌbiletixla, 
mi isujm tsaꞌ laꞌ ñopo cheꞌ bʌ tsaꞌ laꞌ 
subu laꞌ bʌ ti hermano.
3

 Come tsaj cʌntesayetla jini jach 
bʌ tꞌan tsaꞌ bʌ aqꞌuentiyon. Tsaꞌ 
chʌmi Cristo chaꞌan lac mul, cheꞌ 
bajcheꞌ miꞌ yʌl tiꞌ Tsꞌijbujel Dios. 
4

 Tsaꞌ mujqui. Ti yuxpꞌejlel qꞌuin tsaꞌ 
chaꞌ chꞌojyi cheꞌ bajcheꞌ miꞌ yʌl tiꞌ 
Tsꞌijbujel Dios. 5 Tsaꞌ tsictiyi tiꞌ wut 
Pedro, wiꞌil tiꞌ wut jini lajchʌntiquil. 
6

 Wiꞌil tsaꞌ tsictiyi tiꞌ wut ñumen ti 
joꞌcꞌal i chaꞌbajcꞌ hermanojob cheꞌ 
temel añob. Cuxulob to cabʌl jini 
hermanojob, ojlil tsaꞌ chʌmiyob. 
7

 Wiꞌil tsaꞌ tsictiyi tiꞌ wut Jacobo, 
wiꞌil tiꞌ wut pejtelel apóstolob. 
8

 Wiꞌilix tsaꞌ tsictiyi tic wut jaꞌel. 
Cheꞌʌch añon bajcheꞌ juntiquil tsaꞌ 
bʌ i yila pañimil cheꞌ ñumenix i 
yorajlel.

9
 Come joñon mach lajalic c ñuclel 

yicꞌot yañoꞌ bʌ apóstolob. Mach 
utsꞌatonic cheꞌ bʌ tsaꞌ pʌjyiyon ti 
apóstol, come tsac ticꞌla xñoptꞌañob 
i chaꞌan Dios. 10 Pero wʌle apóstolon 
chaꞌan tiꞌ yutslel i pusicꞌal Dios. 
Mach lolomic jach tsaꞌ aqꞌuentiyon i 
yutslel i pusicꞌal Dios. Ñumen cabʌl 
tsac chaꞌle eꞌtel bajcheꞌ pejtelel 
yañoꞌ bʌ, pero mach joñonic, 
jiñʌch i yutslel i pusicꞌal Dios am 

bʌ quicꞌot. 11 Tic pejtelel lojon, mi 
joñon o mi yañoꞌ bʌ, mic sub lojon 
jini wen tꞌan, jini jach bʌ tsaꞌ bʌ laꞌ 
ñopo.

Mi caj i tejchelob chꞌojyel 
chʌmeñoꞌ bʌ

12
 Mi wolic sub lojon tsaꞌix tejchi 

chꞌojyel Cristo, ¿chucoch miꞌ lon 
alob chaꞌtiquil uxtiquil yaꞌ baꞌ 
añetla maꞌanic miꞌ chꞌojyelob jini 
chʌmeñoꞌ bʌ? 13 Mi maꞌanic miꞌ 
chaꞌ chꞌojyel jini chʌmeñoꞌ bʌ, cheꞌ 
jini, maꞌanic tsaꞌ chꞌojyi Cristo 
jaꞌel. 14 Mi maꞌanic tsaꞌ chꞌojyi 
Cristo lolom jach mic chaꞌlen lojon 
subtꞌan. Lolom jach mi lac ñop jaꞌel. 
15

 Cheꞌic jini, lot jach muꞌ bʌ c sub 
lojon, come tsaꞌix c subu lojon: Dios 
tsiꞌ teche chꞌojyel Cristo. Pero mach 
isujmic lac tꞌan mi maꞌanic miꞌ 
chꞌojyelob jini chʌmeñoꞌ bʌ, come 
cheꞌ jini, Dios maꞌanic tsiꞌ teche 
chꞌojyel Cristo. 16 Come mi maꞌanic 
miꞌ tejchelob chꞌojyel, maꞌanic tsaꞌ 
tejchi Cristo jaꞌel. 17 Mi maꞌanic tsaꞌ 
tejchi chꞌojyel Cristo lolom jach mi 
laꞌ ñop. Cheꞌic jini, añet tola ti laꞌ 
mul. 18 Sajtemob jaꞌel jini chʌmeñoꞌ 
bʌ tsaꞌ bʌ i ñopoyob Cristo. 19 Mi wʌꞌ 
jach ti pañimil miꞌ poj coltañonla 
Cristo, ñumen pꞌumpꞌuñonla bajcheꞌ 
yañoꞌ bʌ winicob.

20
 Pero isujm tsaꞌix tejchi chꞌojyel 

Cristo baꞌan chʌmeñoꞌ bʌ. Jiñʌch 
ñaxan bʌ tsaꞌ bʌ chꞌojyi. 21 Come 
chaꞌan tiꞌ caj juntiquil winic miꞌ 
chʌmelob pejtelel winicob, cheꞌ 
jaꞌel chaꞌan tiꞌ caj juntiquil winic miꞌ 
tejchelob chꞌojyel jini chʌmeñoꞌ bʌ. 
22

 Come cheꞌ bajcheꞌ miꞌ chʌmelob 
pejtelel i pꞌolbal Adán, cheꞌ jaꞌel 
mi caj i chaꞌ cuxtʌyelob pejtelel 

añoꞌ bʌ tiꞌ Cristo. 23 Ti jujuntiquil 
miꞌ chaꞌ tejchelob cheꞌ bajcheꞌ 
yom. Ñaxan tsaꞌ chꞌojyi Cristo, ti 
wiꞌil miꞌ chaꞌ chꞌojyel i chaꞌañoꞌ bʌ 
Cristo cheꞌ miꞌ chaꞌ tilel. 24 Wiꞌil 
talix i jilibal baꞌ ora Cristo mi caj i 
yʌqꞌuen i yumʌntel Dios i Tat cheꞌ 
miꞌ yujtel i jisʌbeñob i yumʌntel 
yicꞌot i pꞌʌtʌlel pejtelel i contrajob. 
25

 Come wersa miꞌ chaꞌlen yumʌl 
Cristo jinto miꞌ tꞌuchtan pejtelel i 
contrajob. 26 Mi caj i jisan jaꞌel jini 
cojix bʌ laj contra muꞌ bʌ i yʌcꞌ ti 
chʌmel lac bʌcꞌtal. 27 Come Dios 
tsiꞌ yʌcꞌʌ tiꞌ wenta Jesús pejtelel 
chuqui tac an. Cheꞌ miꞌ yʌl aqꞌuebil 
tiꞌ wenta pejtelel chuqui tac an, 
tsiquilʌch maꞌanic tsiꞌ yʌcꞌʌ i bʌ 
Dios tiꞌ wenta Cristo cheꞌ bʌ tsiꞌ 
yʌqꞌue pejtelel chuqui tac an. 28 Cheꞌ 
miꞌ yujtel i chꞌʌm tiꞌ wenta i Yalobil 
Dios, mi caj i yʌcꞌ i bʌ tiꞌ wenta 
Dios tsaꞌ bʌ i yʌcꞌʌ tiꞌ wenta pejtelel 
chuqui tac an. Cheꞌ jini Dios i 
ñuclelʌch pejtelel chuqui tac an.
29

 Mi maꞌanic miꞌ chaꞌ chꞌojyelob 
jini chʌmeñoꞌ bʌ, ¿chuqui i yeꞌtel 
miꞌ chꞌʌmob jaꞌ jini cuxuloꞌ bʌ 
tiꞌ wenta jini tsaꞌix bʌ chʌmiyob? 
¿Chucoch cheꞌ jini miꞌ chꞌʌmob 
jaꞌ chaꞌan jini chʌmeñoꞌ bʌ? 
30

 ¿Chucoch cheꞌ jini mi cʌcꞌ lojon c 
bʌ ti jujumpꞌejl qꞌuin baꞌ bʌbʌqꞌuen 
mic chʌmel lojon? 31 Mic subeñetla 
hermanojob, isujm ñuc c pusicꞌal 
mij qꞌueletla ti lac Yum Jesucristo. 
Isujm jaꞌel bʌbʌqꞌuen mic chʌmel 
ti jujumpꞌejl qꞌuin. 32 Machic tsac 
ñaꞌta miꞌ chaꞌ chꞌojyelob chʌmeñoꞌ 
bʌ, ¿chuqui to i yeꞌtel tsaj contraji 
jini jontoloꞌ bʌ ti Efeso? Mi maꞌanic 
miꞌ chaꞌ chꞌojyelob jini chʌmeñoꞌ 
bʌ, laꞌ lac chaꞌlen weꞌel uchꞌel, 

come mach jalix mi caj lac chʌmel. 
33

 Mach yomic mi laꞌ jacꞌ laꞌ lotintel. 
Jini jontoloꞌ bʌ lac piꞌʌlob miꞌ 
bibꞌesañob lac pusicꞌal. 34 Yom yʌxʌl 
laꞌ wo bajcheꞌ yom. Mach laꞌ chaꞌlen 
mulil. Come an winicob xꞌixicob 
mach bʌ anic miꞌ cʌñob Dios. Jini 
mic sub chaꞌan mij quisñitesañetla.

Bajcheꞌ yilal jini tsijiꞌ bʌ lac bʌcꞌtal
35

 Pero an majqui mi caj i yʌl: 
¿Bajcheꞌ miꞌ tejchelob chꞌojyel 
jini chʌmeñoꞌ bʌ? ¿Bajcheꞌ yilal 
i cuctal? cheꞌen. 36 Tontojet muꞌ 
bʌ a wʌl jini. Jini muꞌ bʌ a pʌcꞌ 
maꞌanic miꞌ colel mi maꞌanic miꞌ 
ñaxan mujquel. 37 Jini muꞌ bʌ a 
pʌcꞌ mach lajalic ti qꞌuelol bajcheꞌ 
jini muꞌ bʌ i pasel. Jini muꞌ bʌ a 
pʌcꞌ toꞌol pacꞌ jach, mi trigo, o mi 
yambʌ. 38 Dios miꞌ yʌqꞌuen i wut 
jini pacꞌ bajcheꞌ yom. Ti jujunchajp 
pacꞌ miꞌ yʌqꞌuentel i wut ti chajp ti 
chajp. 39 Cheꞌ jaꞌel mach junlajalic 
bʌcꞌtalʌl. Isujm junchajp i bʌcꞌtal 
winicob, yambʌ i bʌcꞌtal bʌteꞌel, 
yambʌ i bʌcꞌtal chʌy, yambʌ i 
bʌcꞌtal teꞌlemut. 40 An junchajp 
i bʌcꞌtal jini añoꞌ bʌ ti panchan, 
yambʌ i bʌcꞌtal jini añoꞌ bʌ ti 
pañimil. Junchajp i ñuclel jini añoꞌ 
bʌ ti panchan, yambʌ i ñuclel jini 
añoꞌ bʌ ti pañimil. 41 Junchajp i 
ñuclel jini qꞌuin, yambʌ i ñuclel jini 
uw, yambʌ i ñuclel jini ecꞌ, come 
i ñuclel jumpꞌejl ecꞌ mach lajalic 
bajcheꞌ i ñuclel yambʌ ecꞌ.
42

 Cheꞌʌch jaꞌel cheꞌ miꞌ chaꞌ 
chꞌojyelob jini chʌmeñoꞌ bʌ. Jini 
muꞌ bʌ i mujquel miꞌ yocꞌmʌl. Jini 
muꞌ bʌ i chaꞌ chꞌojyel mach yujilic 
ocꞌmʌl. 43 Maꞌanic i ñuclel cheꞌ miꞌ 
mujquel. An i ñuclel cheꞌ miꞌ chaꞌ 

chꞌojyel. Maꞌanic i pꞌʌtʌlel cheꞌ miꞌ 
mujquel. An i pꞌʌtʌlel cheꞌ miꞌ chaꞌ 
chꞌojyel. 44 Chꞌoyol ti lum lac bʌcꞌtal 
muꞌ bʌ i mujquel, chꞌoyol ti Espíritu 
lac bʌcꞌtal muꞌ bʌ i tejchel chꞌojyel.

An lac bʌcꞌtal chꞌoyol bʌ ti lum, 
an lac bʌcꞌtal chꞌoyol bʌ ti Espíritu. 
45

 Cheꞌʌch tsꞌijbubil: “Jini ñaxan bʌ 
winic, i cꞌabaꞌ Adán, tsaꞌ aqꞌuenti i 
chꞌujlel. Pero Cristo an i yEspíritu 
chaꞌan miꞌ yʌqꞌueñonla laj cuxtʌlel”. 
46

 Ñaxan mi la cʌqꞌuentel lac 
bʌcꞌtal chꞌoyol bʌ ti lum, wiꞌilix 
lac bʌcꞌtal chꞌoyol bʌ ti Espíritu. 
47

 Jini ñaxan bʌ winic Adán melbil 
ti lum. Pero Cristo, i chaꞌticlel bʌ 
winic, chꞌoyol ti panchan. 48 Jini 
añoꞌ bʌ i bʌcꞌtal chꞌoyol bʌ ti lum 
lajalob bajcheꞌ Adán chꞌoyol bʌ ti 
lum. Jini muꞌ bʌ i yʌqꞌuentelob i 
bʌcꞌtal chꞌoyol bʌ ti panchan lajalob 
bajcheꞌ Cristo chꞌoyol bʌ ti panchan. 
49

 Wʌle lajalonla ti qꞌuelol bajcheꞌ 
Adán. Pero lajal mi caj la cajñel 
cheꞌ bajcheꞌ Cristo. 50 Mic subeñetla, 
hermanojob, lac bʌcꞌtal yicꞌot lac 
chꞌichꞌel yujil bʌ ocꞌmʌl mach 
ochic tiꞌ yumʌntel Dios baꞌ maꞌanic 
chuqui yujil ocꞌmʌl.

51
 Laꞌ wilan, mic subeñetla jini 

mach bʌ tsictiyemic ti yambʌ ora: 
Mach ti pejtelonicla mi caj lac 
chʌmel, pero ti pejtelonla mi caj 
lac yʌjñel. 52 Cheꞌ miꞌ wustʌl jini 
cojix bʌ trompeta, ti ora jach mi caj 
lac yʌjñel cheꞌ bajcheꞌ ora jach miꞌ 
mujtsꞌel miꞌ cajñel lac wut. Come 
miꞌ caj ti wustʌl jini trompeta, mi 
caj i tejchelob chꞌojyel jini chʌmeñoꞌ 
bʌ. Maꞌanix miꞌ chʌn chʌmelob. 
Joñonla jaꞌel mi caj lac yʌjñel. 
53

 Come jini yujil bʌ ocꞌmʌl wersa 
mi caj i pʌntiyel ti jini mach bʌ 

yujilic ocꞌmʌl. Jini yujil bʌ chʌmel 
wersa mi caj i pʌntiyel ti jini mach 
bʌ yujilic chʌmel. 54 Cheꞌ bʌ tsaꞌix 
pʌntiyi jini yujil bʌ ocꞌmʌl ti jini 
mach bʌ yujilic ocꞌmʌl, cheꞌ bʌ 
tsaꞌix pʌntiyi jini yujil bʌ chʌmel 
ti jini mach bʌ yujilic chʌmel, cheꞌ 
jini mi caj i tsꞌʌctiyel jini tsꞌijbubil 
bʌ tꞌan muꞌ bʌ i yʌl: “Lac Yum mi 
caj i junyajlel jisʌben i pꞌʌtʌlel 
chʌmel. 55 ¿Bacan i cꞌuxel cheꞌ mi 
lac chʌmel? ¿Bacan miꞌ mʌjlel i 
chaꞌan jini mucoñibʌl?” cheꞌen. 
56

 Jini cꞌux bʌ, jiñʌch mulil muꞌ bʌ 
i yʌcꞌonla ti chʌmel. Jini mulil miꞌ 
taj i pꞌʌtʌlel chaꞌan jini mandar. 
57

 Wocolix i yʌlʌ Dios muꞌ bʌ i 
yʌqꞌueñonla lac pꞌʌtʌlel ti lac Yum 
Jesucristo chaꞌan miꞌ mʌjlel lac 
chaꞌan.

58
 Jini chaꞌan, cꞌuxbibil bʌ 

quermanojob, chʌn ajñenla ti 
xucꞌul. Mach yomic tile bixel laꞌ 
pusicꞌal. Yom bʌxetla cheꞌ mi laꞌ 
chaꞌliben i yeꞌtel lac Yum, come laꞌ 
wujil mach lolomic jach laꞌ weꞌtel ti 
lac Yum.

Ofrenda chaꞌan i coltʌntel 
i chaꞌañoꞌ bʌ Dios

16  Chaꞌan ofrenda muꞌ bʌ laꞌ 
tempan chaꞌan i coltʌntel i 

chaꞌañoꞌ bʌ Dios, acꞌʌla jatetla cheꞌ 
bajcheꞌ tsac sube jini xñoptꞌañob 
muꞌ bʌ i tempañob i bʌ yaꞌ ti 
Galacia. 2 Ti jini ñaxan bʌ qꞌuin ti 
jujumpꞌejl semana, ti jujuntiquiletla, 
parte yom mi laꞌ wʌcꞌ lamital laꞌ 
taqꞌuin. Lotola bajcheꞌ cꞌamel mi 
mejlel laꞌ wʌcꞌ chaꞌan tempʌbilix 
cheꞌ mij cꞌotel baꞌ añetla. 3 Cheꞌ 
cꞌotemon mi caj c choc majlel 
winicob añoꞌ bʌ i chaꞌan carta 

baꞌ miꞌ tsictiyel yajcʌbilob chaꞌan 
miꞌ chꞌʌmob majlel jini ofrenda ti 
Jerusalén. 4 Mi yomʌch mic majlel 
jaꞌel, mi mejlel c piꞌleñob majlel ti 
Jerusalén.

Baqui tsiꞌ ñaꞌta majlel jini Pablo
5

 Yaꞌ talon baꞌ añetla cheꞌ 
ñumeñonix ti Macedonia, come 
com ñumel ti Macedonia. 6 Ticꞌʌl 
yaꞌ mic poj cʌytʌl baꞌ añetla chaꞌan 
mic ñusan i yorajlel tsʌñal jaꞌel, 
chaꞌan mi laꞌ piꞌleñon majlel yaꞌ baꞌ 
mic majlel. 7 Come mach ñumelic 
jach com j qꞌueletla. Com poj jalijel 
quicꞌotetla mi cheꞌ yom lac Yum. 
8

 Mi caj j cʌytʌl ti Efeso cꞌʌlʌl tiꞌ 
yorajlel Pentecostés. 9 Come tsaꞌ 
jambentiyon colem puerta baꞌ mi 
mejlel c wen chaꞌlen eꞌtel anquese 
cabʌlob j contra.
10

 Mi tsaꞌ cꞌoti Timoteo, qꞌuelela 
chaꞌan miꞌ yajñel ti utsꞌat baꞌ añetla, 
come miꞌ chaꞌlen i yeꞌtel lac Yum 
lajal bajcheꞌon. 11 Jini chaꞌan mach 
mi laꞌ tsꞌaꞌlen mi juntiquileticla. 
Chaꞌ piꞌlenla sujtel tiꞌ ñʌchꞌtilel laꞌ 
pusicꞌal chaꞌan mi mejlel i chaꞌ tilel 
baꞌ añon, come wolic pijtan yicꞌot 
yañoꞌ bʌ hermanojob. 12 Jixcu la 
quermano Apolos, cabʌl tsac sube ti 
wocol tꞌan chaꞌan miꞌ majlel yicꞌot 
hermanojob baꞌ añetla. Maxto 
yomic majlel. Cheꞌ miꞌ tajben i 
qꞌuiñilel mi caj i majlel baꞌ añetla.

Cortesía tac
13

 Yom yʌxʌl laꞌ wo. Yom xucꞌul laꞌ 
pusicꞌal mi laꞌ ñop. Yom chꞌejletla. 

Yom pꞌʌtʌletla. 14 Ti pejtelel chuqui 
tac mi laꞌ mel, melela yicꞌot 
cꞌuxbiya. 15 Laꞌ wujil hermanojob, 
jini ñaxañoꞌ bʌ tsaꞌ bʌ i ñopoyob 
Dios yaꞌ ti Acaya, jiñobʌch 
Estéfanas yicꞌot jini añoꞌ bʌ tiꞌ yotot, 
tsaꞌix i yʌcꞌʌyob i bʌ chaꞌan miꞌ 
coltañob i chaꞌañoꞌ bʌ Dios. 16 Mic 
subeñetla ti wocol tꞌan, jacꞌbenla 
hermanojob muꞌ bʌ i melob cheꞌ 
bajcheꞌ jini, yicꞌot pejtelob muꞌ bʌ i 
chaꞌleñob eꞌtel chaꞌan miꞌ coltañob 
i chaꞌañoꞌ bʌ Dios. 17 Tijicñayon 
chaꞌan tsaꞌ tili Estéfanas yicꞌot 
Fortunato yicꞌot Acaico, come utsꞌat 
cheꞌ wʌꞌ añob jini uxtiquil anquese 
mach wʌꞌic añetla. 18 Come tsiꞌ 
ñuqꞌuesʌbeyoñob c pusicꞌal yicꞌot 
laꞌ pusicꞌal jaꞌel. Qꞌuelela ti ñuc 
winicob muꞌ bʌ i melob cheꞌ bajcheꞌ 
jini.
19

 Jini xñoptꞌañob muꞌ bʌ 
i tempañob i bʌ ti Asia miꞌ 
yʌqꞌueñetla cortesía. Cheꞌ jaꞌel 
Aquila yicꞌot Priscila yicꞌot jini 
xñoptꞌañob muꞌ bʌ i tempañob i 
bʌ tiꞌ yotot, cabʌl miꞌ yʌqꞌueñetla 
cortesía ti lac Yum. 20 Ti pejtelel 
jini hermanojob miꞌ yʌqꞌueñetla 
cortesía. Cheꞌ mi laꞌ wʌqꞌuen laꞌ bʌ 
cortesía tsꞌujtsꞌun laꞌ bʌ ti cꞌuxbiya.
21

 Joñon Pablojon mic 
tsꞌijbubeñetla cortesía tij cꞌʌb. 22 Jini 
mach bʌ anic miꞌ cꞌuxbin lac Yum 
Jesucristo laꞌ chojquic ti Dios. Tal 
lac Yum. 23 Laꞌ ajñic i yutslel i 
pusicꞌal lac Yum Jesús laꞌ wicꞌot. 
24

 Mij cꞌuxbiñetla ti laꞌ pejtelel ti 
Cristo Jesús. 

1  Pablojon, apóstolon i chaꞌan 
Cristo Jesús chaꞌan cheꞌ yom 

Dios. Wʌꞌan la quermano Timoteo 
quicꞌot. Wolic tsꞌijbubeñetla 
xñoptꞌañet bʌ la i chaꞌan Dios yaꞌ ti 
Corinto yicꞌot ti pejtelel Acaya. 2 Laꞌ 
aqꞌuentiquetla i yutslel i pusicꞌal 
Dios yicꞌot i ñʌchꞌtʌlel laꞌ pusicꞌal 
chꞌoyol bʌ ti Dios lac Tat yicꞌot ti 
lac Yum Jesucristo.

I wocol Pablo
3

 Laꞌ sujbic i ñuclel Dios i Tat 
lac Yum Jesucristo. Jiñʌch lac 
Tat jaꞌel muꞌ bʌ i pꞌuntañonla, 
muꞌ bʌ i ñuqꞌuesan lac pusicꞌal ti 
pejtelel wocol. 4 Dios miꞌ ñuqꞌuesan 
lac pusicꞌal ti pejtelel lac wocol 
chaꞌan mi lac ñuqꞌuesʌbeñob i 
pusicꞌal yañoꞌ bʌ ti pejtelel i wocol. 
Cheꞌ jini, mi lac ñuqꞌuesʌbeñob 
i pusicꞌal cheꞌ bajcheꞌ Dios tsiꞌ 
ñuqꞌuesʌbeyonla lac pusicꞌal. 
5

 Come cheꞌ bajcheꞌ lac ten chaꞌan 
jach i wocol Cristo, cheꞌ jaꞌel lac 
ten chaꞌan jach i ñuqꞌuesʌntel lac 
pusicꞌal yicꞌot Cristo. 6 Cheꞌ mi 
cubin lojon wocol, an i cꞌʌjñibal 
chaꞌan mic ñuqꞌuesʌbeñetla laꞌ 
pusicꞌal chaꞌan mi laꞌ coltʌntel. Cheꞌ 
miꞌ ñuqꞌuesʌbeñon lojon c pusicꞌal 
Dios, mi mejlel c ñuqꞌuesʌbeñetla laꞌ 

pusicꞌal. Cheꞌʌch miꞌ yujtel cheꞌ mi 
laꞌ cuch wocol lajal bajcheꞌ joñon 
lojon. 7 Cujil lojon tiꞌ xucꞌtʌlel c 
pusicꞌal an chuqui mi caj laꞌ taj. 
Come woli laꞌ ñusan wocol cheꞌ 
bajcheꞌ joñon lojon. Jini chaꞌan woli 
laꞌ taj i ñuqꞌuesʌntel laꞌ pusicꞌal jaꞌel 
cheꞌ bajcheꞌ joñon lojon.

8
 Quermanojob, com mi laꞌ ñaꞌtan 

tsa cubi lojon cabʌl wocol yaꞌ ti 
Asia. Mach cujchic c chaꞌan lojon 
yubil come wen wocol jax. Mach 
colicon lojon tsac ñaꞌta lojon. 9 Pero 
tsaꞌ ajqꞌuiyon lojon ti chʌmel yubil 
chaꞌan maꞌanic mic xucꞌchocon 
lojon c pusicꞌal tic bajñel pꞌʌtʌlel, 
cojach ti Dios muꞌ bʌ i tech chꞌojyel 
jini chʌmeñoꞌ bʌ. 10 Dios tsiꞌ 
yʌcꞌʌyon lojon ti colel cheꞌ bʌ tsa 
cʌlʌ lojon chʌmel. Woliꞌ chʌn acꞌon 
lojon ti colel. Cujil lojon tic pusicꞌal 
Dios mi caj i chʌn acꞌon lojon ti 
colel. 11 Jatetla jaꞌel mi laꞌ coltañon 
lojon cheꞌ mi laꞌ pejcʌbeñon lojon 
Dios. Cheꞌ jini cabʌlob mi caj i 
subeñob Dios wocolix i yʌlʌ chaꞌan 
c wenlel lojon muꞌ bʌ c taj lojon 
chaꞌan i yoración.

Maꞌanic tsaꞌ mejli ti majlel Pablo
12

 Ñʌchꞌʌl lojon c pusicꞌal come tiꞌ 
pꞌʌtʌlel Dios tsac mele lojon chuqui 

isujm yicꞌot chuqui toj. Jiñʌch c 
ñuclel lojon. Tsaꞌ ajniyon lojon ti 
jumpꞌejl lojon c pusicꞌal aqꞌuebilon 
lojon ti Dios. Cheꞌʌch tsac pʌsʌ 
lojon c bʌ wʌꞌ ti pañimil. Ñumen 
tsac mele lojon chuqui utsꞌat ti 
laꞌ tojlel, mach cheꞌic bajcheꞌ miꞌ 
ñaꞌtañob ti pañimil, pero yicꞌot i 
yutslel i pusicꞌal Dios. 13 Jini woli 
bʌ c tsꞌijbubeñetla mi mejlel laꞌ 
qꞌuel, mi mejlel laꞌ chꞌʌmben isujm. 
Com mi laꞌ chꞌʌmben isujm cꞌʌlʌl 
tiꞌ cajibal. 14 Come lamitaletla tsaꞌix 
laꞌ chꞌʌmbe isujm, laꞌ ñuclelon lojon 
cheꞌ bajcheꞌ jatetla jaꞌel c ñuclelet 
lojon baꞌ ora miꞌ chaꞌ tilel lac Yum 
Jesús.
15

 Cujil xucꞌul laꞌ pusicꞌal quicꞌot. 
Jini chaꞌan tsac ñaꞌta tilel ñaxan 
baꞌ añetla chaꞌan tiꞌ chaꞌyajlel 
tijicñayetla. 16 Com ñumel baꞌ 
añetla cheꞌ mic majlel ti Macedonia. 
Cheꞌ loqꞌuemon ti Macedonia com 
chaꞌ ñumel baꞌ añetla chaꞌan mi laꞌ 
coltañon sujtel ti Judea. 17 Cheꞌ bʌ 
tsac ñaꞌta majlel baꞌ añetla, ¿toꞌol 
tꞌan jach ba tsac chaꞌle? ¿Muꞌ ba 
c bajñel ñaꞌtan chuqui com c mel? 
¿Muꞌ ba c subeñetla yaꞌ talon cheꞌ 
mach talonic?
18

 Cheꞌ bajcheꞌ xucꞌul i pusicꞌal 
Dios maꞌanic mic subeñetla ti 
chaꞌchajp. Maꞌanic mic subeñetla 
yaꞌ talon cheꞌ mach talonic. 19 Come 
mach chaꞌchajpic i tꞌan Jesucristo 
i Yalobil Dios tsaꞌ bʌ c subeyetla 
joñon quicꞌot Silvano yicꞌot Timoteo. 
Junsujm jach i tꞌan Jesucristo. 
20

 Pejtelel chuqui miꞌ subeñonla 
Dios mi caj i tsꞌʌctiyel ti Cristo. 
Jini chaꞌan ti Cristo mi lac sub 
“Amén” chaꞌan mi lac tsictesʌben 
i ñuclel Dios. 21 Diosʌch muꞌ bʌ 

i tem xucꞌchocoñonla ti Cristo. 
Diosʌch tsaꞌ bʌ i yajcayonla chaꞌan 
i yeꞌtel. 22 Tsiꞌ yotsʌbeyonla i sello. 
Tsiꞌ yʌqꞌueyonla jini Espíritu ti lac 
pusicꞌal, i tejchibal jach i yeꞌtel.
23

 Laꞌ i qꞌuel c pusicꞌal Dios come 
isujm maxto anic tsaꞌ tiliyon ti 
Corinto baꞌ añetla come mach 
comic c tsʌts pejcañetla. 24 Mach 
laꞌ yumonic lojon chaꞌan mic 
wersa subeñetla chuqui yom mi 
laꞌ ñop. Wolij coltañetla chaꞌan mi 
laꞌ taj i tijicñʌyel laꞌ pusicꞌal, come 
xucꞌuletla chaꞌan tsaꞌ laꞌ ñopo 
Cristo.

2  Tsac ñaꞌta tic pusicꞌal maꞌanix 
mic majlel baꞌ añetla cheꞌ 

chꞌijiyem c pusicꞌal. 2 Mi tsac 
techbeyetla i chꞌijiyemlel laꞌ pusicꞌal, 
¿majqui mi caj i chaꞌ ñuqꞌuesan c 
pusicꞌal? Cojach jatetla, pero mach 
mejliquetla mi chꞌijiyemetla chaꞌan 
c tꞌan. 3 Tsac tsꞌijbubeyetla chaꞌan 
yom mi laꞌ mel laꞌ bʌ chaꞌan mi 
laꞌ ñuqꞌuesʌbeñon c pusicꞌal cheꞌ 
mij cꞌotel baꞌ añetla, ame tejchic 
i chꞌijiyemlel c pusicꞌal tiꞌ tojlel 
jini añoꞌ bʌ i mul. Cujil i tijicñʌyel 
c pusicꞌal jiñʌch i tijicñʌyel laꞌ 
pusicꞌal ti laꞌ pejtelel. 4 Wocol tsa 
cubi cheꞌ bʌ tsac tsꞌijbubeyetla 
jun, come cabʌl tsac chaꞌle pensar 
ame c techbeñetla i chꞌijiyemlel 
laꞌ pusicꞌal. Cabʌl tsa cubi wocol. 
Tsac chaꞌle uqꞌuel. Pero wersa tsac 
tsꞌijbu chaꞌan mi laꞌ ñaꞌtan mic wen 
cꞌuxbiñetla.

Ñusʌben laꞌ bʌ laꞌ mul
5

 Jini winic tsaꞌ bʌ i techbeyon 
i chꞌijiyemlel c pusicꞌal tsiꞌ 
techbeyetla laꞌ chꞌijiyemlel 
lamitaletla. 6 Jasʌlix tsiꞌ yubi wocol 

jini am bʌ i mul. Come cabʌl tsiꞌ 
tiqꞌuiyob hermanojob. 7 Yomix mi 
laꞌ ñusʌben i mul. Yomix mi laꞌ 
chaꞌ ñuqꞌuesʌben i pusicꞌal ame 
junyajlel ochic i chꞌijiyemlel. 8 Jini 
chaꞌan mic subeñetla ti wocol tꞌan, 
pʌsbenla cꞌuxbiya. 9 Jini chaꞌan 
tsac tsꞌijbubeyetla chaꞌan com 
c ñaꞌtan mi woli laꞌ jacꞌbeñon c 
tꞌan ti pejtelel. 10 Majqui jach mi 
laꞌ ñusʌben i mul, joñon jaꞌel mic 
ñusʌben i mul. Come jini mulil 
tsaꞌ bʌ c ñusʌbe, mi an i mul, tsac 
ñusʌbe tiꞌ tojlel Cristo chaꞌan mi laꞌ 
taj laꞌ wenlel, 11 ame pꞌʌtac Satanás 
ti laꞌ contra. Come la cujil maña jax 
bajcheꞌ miꞌ mel i yeꞌtel xiba.

Ministrojob chaꞌan jini 
Tsiji Xucꞌul* bʌ Tꞌan

12
 Cheꞌ bʌ tsaꞌ cꞌotiyon ti Troas 

chaꞌan mic sub i wen tꞌan Cristo, 
tsaꞌ jambentiyon jumpꞌejl puerta 
yilal chaꞌan i yeꞌtel lac Yum. 13 Pero 
maꞌanic tsaꞌ ñʌjchꞌi c pusicꞌal, 
come maꞌanic tsac taja quermano 
Tito. Jini chaꞌan tsaꞌ loqꞌuiyon. Tsaꞌ 
majliyon ti Macedonia.
14

 Wocolix i yʌlʌ Dios come ti 
Cristo Jesús tsaꞌix mʌjli i chaꞌan ti 
lac tojlel. Jini chaꞌan miꞌ cꞌʌñonla 
jaꞌel tiꞌ pucol jini xojocña bʌ cheꞌ 
mi la cʌcꞌ ti cʌjñel Cristo ti pejtelel 
lum. 15 Come xojocña miꞌ yubiñonla 
Dios chaꞌan woliꞌ yajñel Cristo ti lac 
pusicꞌal. Xojocña i yutslel Cristo tiꞌ 
tojlel jini woli bʌ i coltʌntelob yicꞌot 
jini woliyoꞌ bʌ ti sajtel. 16 Cheꞌ miꞌ 
yubiñob jini sajtemoꞌ, miꞌ ñaꞌtañob 
woliꞌ majlelob ti toj mulil. Cheꞌ miꞌ 
yubiñob jini añoꞌ bʌ i cuxtʌlel, miꞌ 
ñaꞌtañob añʌch i cuxtʌlel. ¿Majqui 
an i pꞌʌtʌlel chaꞌan miꞌ bajñel mel 

jini eꞌtel? 17 Come mach lajalonic 
lojon bajcheꞌ cabʌlob muꞌ bʌ i 
cꞌʌñob i tꞌan Dios chaꞌan yomob 
ganar cheꞌ bajcheꞌ xchoñoñelob. 
Come Dios tsiꞌ chocoyon lojon 
tilel. Jini chaꞌan mic chaꞌlen lojon 
subtꞌan ti isujm yicꞌot i pꞌʌtʌlel 
Cristo ti jumpꞌejl lojon c pusicꞌal tiꞌ 
wut Dios.

3  ¿Woli ba c chaꞌ sub lojon c bʌ 
ti utsꞌat? ¿Yom ba mic chaꞌlen 

lojon cheꞌ bajcheꞌ miꞌ chaꞌleñob 
yañoꞌ bʌ muꞌ bʌ i pʌsob majlel jun 
baꞌ miꞌ yʌcꞌob i bʌ ti cʌjñel? ¿Yom ba 
mij cꞌajtibeñetla jun muꞌ bʌ i yʌcꞌon 
lojon ti cʌjñel? 2 I wentajetla jun muꞌ 
bʌ i yʌcꞌon ti cʌjñel. Tsꞌijbubiletla 
tic pusicꞌal lojon. Cʌmbiletla i 
chaꞌan pejtelel winicob xꞌixicob. Mi 
laꞌ qꞌuejlel tiꞌ tojlel pejtelelob cheꞌ 
bajcheꞌ jun. 3 Come tsiquil i juñetla 
Cristo tsaꞌ bʌ c tsꞌijba lojon. Mach 
ti tintajic tsꞌijbubiletla, pero yicꞌot i 
yEspíritu jini cuxul bʌ Dios, mach ti 
xajlelic pero ti laꞌ pusicꞌal.

4
 Xucꞌulon lojon ti Dios chaꞌan 

tiꞌ pꞌʌtʌlel Cristo, 5 come maꞌanic c 
bajñel pꞌʌtʌlel lojon chaꞌan mic ñaꞌtan 
lojon bajcheꞌ yom. Pero chꞌoyolʌch 
ti Dios c pꞌʌtʌlel lojon. 6 Dios tsiꞌ 
yʌqꞌueyon lojon c pꞌʌtʌlel tiꞌ yeꞌtel 
ti jini tsijiꞌ bʌ tꞌan. Maꞌanic mic sub 
lojon jini tsꞌijbubil bʌ mandar mach 
bʌ mejlic i coltan winicob xꞌixicob. 
Mic sub lojon laj cuxtʌlel muꞌ bʌ i 
yʌqꞌueñonla jini Chꞌujul bʌ Espíritu. 
Come jini tsꞌijbubil bʌ mandar miꞌ 
tsʌnsañonla yilal, pero jini Espíritu 
miꞌ yʌqꞌueñonla laj cuxtʌlel.

I ñuclel jini Tsijib Xucꞌul bʌ Tꞌan
7

 Wen ñuc jini mandar muꞌ bʌ i 
yʌcꞌonla ti chʌmel, tsꞌijbubil bʌ 

ti xajlel. Cheꞌ bʌ tsaꞌ aqꞌuentiyob 
israelob, maꞌanic tsaꞌ mejli i 
qꞌuelbeñob i wut Moisés chaꞌan 
tsaꞌ wen tsictiyi i sʌclel Dios tiꞌ 
wut, anquese ora jach tsaꞌ caji ti 
yajpel. 8 ¿Mach ba ñumen ñuquic 
i yeꞌtel jini Espíritu? 9 Mi ñuc jini 
mandar muꞌ bʌ i yʌcꞌonla ti toj 
mulil, ñumen ñuc jini tꞌan muꞌ bʌ 
i yʌcꞌonla ti qꞌuejlel ti toj. 10 Jini 
chaꞌan jini ñuc bʌ ti yambʌ ora 
mach chʌn ñuquix wʌle cheꞌ bajcheꞌ 
jini cꞌax ñuc bʌ. 11 Mi an i ñuclel 
jini tsaꞌ bʌ jili, ñumen cabʌl i ñuclel 
jini muꞌ bʌ i coltañonla, come mach 
yujilic jilel.
12

 Cheꞌʌch jini c pijtaya lojon, jini 
chaꞌan chꞌejl mic chaꞌlen lojon tꞌan, 
come añʌch c pijtaya lojon. 13 Mach 
cheꞌic bajcheꞌ Moisés, come tsiꞌ moso 
i wut ti pisil tiꞌ tojlel jini israelob 
ame qꞌuelbentic i wut cheꞌ bʌ wolix 
ti yajpel i sʌclel. 14 Tsaꞌ tsʌtsꞌayob 
i pusicꞌal jini israelob, come cꞌʌlʌl 
wʌle anto pisil yilal tiꞌ wut cheꞌ miꞌ 
qꞌuelob jini oñiyi bʌ trato, come 
maꞌanic miꞌ chꞌʌmbeñob isujm. Miꞌ 
locꞌsʌbentelob cheꞌ miꞌ ñopob Cristo. 
15

 Cꞌʌlʌl wʌle cheꞌ miꞌ qꞌuejlel i 
tsꞌijbujel Moisés, mosbil i pusicꞌal ti 
pisil yilal. 16 Pero cheꞌ miꞌ sutqꞌuiñob 
i bʌ chaꞌan miꞌ ñopob lac Yum, mi 
caj i locꞌsʌbentelob jini pisil. 17 Come 
lac Yum jiñʌch Espíritu. Jini am bʌ 
i chaꞌan i yEspíritu lac Yum librejix. 
Mach chʌn cʌchʌlix ti mandar. 
18

 Cheꞌ jini hermanojob, mach chʌn 
mosolix lac wut yilal. Cheꞌ mi laj 
qꞌuelben i ñuclel lac Yum cheꞌ bajcheꞌ 
ti espejo, mi lac utsi tsictesan i 
ñuclel. Mi laj qꞌuextʌyel majlel tiꞌ 
yejtal Cristo cheꞌ miꞌ mel i yeꞌtel i 
yEspíritu lac Yum ti lac pusicꞌal.

Tsiquil i ñuclel Dios ti pꞌejt yilal

4  Jini chaꞌan maꞌanic mic 
lujbꞌan lojon, come Dios 

tsiꞌ pꞌuntayon lojon cheꞌ bʌ tsiꞌ 
yʌqꞌueyon lojon queꞌtel. 2 Maꞌanic 
chuqui mic mel lojon ti mucul mi 
jinic quisintic bʌ. Maꞌanic mic lotin 
lojon winicob. Maꞌanic mic socben 
lojon i tꞌan Dios. Mic sub lojon i 
sujmlel jini wen tꞌan tiꞌ tojlel Dios. 
Yujilob pejtelel winicob xꞌixicob 
tojon lojon. 3 Mi mucul jini wen 
tꞌan, mucul tiꞌ tojlel jini woliyoꞌ bʌ 
ti sajtel. 4 Satanás, jiñʌch i dios 
jini jontoloꞌ bʌ ti pañimil. Tsaꞌix i 
yʌpbeyob i wut jini mach bʌ anic 
miꞌ ñopob Cristo, ame i qꞌuelob 
i sʌclel jini wen tꞌan baꞌ tsiquil 
i ñuclel Cristo i yejtal bʌ Dios. 
5

 Maꞌanic mic bajñel sub lojon c bʌ 
cheꞌ mic chaꞌlen lojon subtꞌan. Mic 
sub lojon Jesucristo, come jiñʌch 
lac Yum. Joñon lojon laꞌ winicon 
lojon chaꞌan tsiꞌ coltayon lojon 
Jesús. 6 Come Dios tsaꞌ bʌ i yʌcꞌʌ 
mandar chaꞌan miꞌ tsictiyel i sʌclel 
pañimil ti icꞌchꞌipan bʌ tsiꞌ yʌcꞌʌ 
ti tsictiyel i sʌclel ti lac pusicꞌal 
chaꞌan mi lac chꞌʌmben isujm woliꞌ 
pʌs i ñuclel Cristo.
7

 Utsꞌatʌch i sʌclel Cristo am bʌ 
ti lac pusicꞌal. Cheꞌ yilal bajcheꞌ 
cꞌax letsem tac bʌ i tojol lotol bʌ 
ti ucꞌum, come melbilonla ti lum 
cheꞌ bajcheꞌ ucꞌum. Tsiquil mach 
chꞌoyolic ti joñonla jini ñuc bʌ 
lac pꞌʌtʌlel, pero chꞌoyol ti Dios. 
8

 Joy ñetꞌbilon lojon ti wocol, pero 
an bajcheꞌ mi caj c loqꞌuel lojon. 
Mach cujilic lojon bajcheꞌ miꞌ caj 
ti ujtel, pero chʌn xucꞌul mic 
ñop lojon. 9 Ticꞌlʌbilon lojon pero 

mach cʌybilonic lojon. Mic jajtsꞌel 
lojon pero maꞌanic mic jisʌntel 
lojon. 10 Ti pejtelel ora tsiquil tic 
bʌcꞌtal lojon wolic chʌmel lojon 
cheꞌ bajcheꞌ tsaꞌ chʌmi Jesús chaꞌan 
miꞌ tsictiyel cuxul Jesús tic bʌcꞌtal 
lojon. 11 Come joñon lojon cuxulon 
bʌ lojon mi cʌjqꞌuel ti chʌmel ti 
pejtelel ora tiꞌ yeꞌtel Jesús, chaꞌan 
miꞌ tsictiyel i cuxtʌlel Jesús tic 
bʌcꞌtal lojon yujil bʌ chʌmel. 12 Cheꞌ 
mic sub lojon jini wen tꞌan, wolic 
chʌmel lojon, pero tiꞌ caj jini tꞌan 
woli laꞌ taj laꞌ cuxtʌlel.
13

 Lajal mic ñop lojon tic pusicꞌal 
bajcheꞌ jini tsaꞌ bʌ i tsꞌijbu jini tꞌan: 

“Tsac ñopo. Jini chaꞌan tsac chaꞌle 
tꞌan”, cheꞌen. Joñon lojon jaꞌel mic 
ñop lojon. Jini chaꞌan mic chaꞌlen 
lojon tꞌan. 14 Come cujil lojon ti 
isujm, Dios tsiꞌ teche chꞌojyel lac 
Yum Jesús. Mi caj i techon lojon 
chꞌojyel jaꞌel quicꞌot Jesús. Dios mi 
caj i tempañon lojon yicꞌotetla tiꞌ 
tojlel Jesús. 15 Come mi cubin lojon 
pejtelel ili wocol chaꞌan mi laꞌ taj laꞌ 
wenlel. Cheꞌ miꞌ tajbeñob i yutslel 
i pusicꞌal Dios cabʌlob mi caj i 
subeñob Dios wocolix i yʌlʌ chaꞌan 
miꞌ yutsi tsictiyel i ñuclel Dios.

Laꞌ lac chʌn ñop Dios ti xucꞌul
16

 Jini chaꞌan maꞌanic mic lujbꞌan 
lojon. Woliꞌ pꞌʌtꞌan majlel lac 
pusicꞌal ti jujumpꞌejl qꞌuin, anquese 
woli ti chʌmel lac bʌcꞌtal. 17 Come 
sejb lac wocol muꞌ bʌ la cubin. 
Poj jumucꞌ jach miꞌ ñumel. Wolix 
i pꞌojlesʌbeñonla cꞌax on bʌ lac 
ñuclel mach bʌ anic miꞌ jilel ti 
pejtelel ora. 18 Come maꞌanic mi lac 
xucꞌchocon lac pusicꞌal ti chuqui tac 
mi laj qꞌuel ti pañimil, pero mi lac 

xucꞌchocon ti jini mach bʌ tsiquilic 
am bʌ ti panchan. Come jini tsiquil 
tac bʌ ñumel jach woli. Jini mach 
bʌ tsiquilic maꞌanic miꞌ jilel ti 
pejtelel ora.

An lac chumlib mach bʌ 
melbilic ti cꞌʌbʌl

5  Mi tsaꞌ jisʌnti lac bʌcꞌtal baꞌ 
woli ti chumtʌl lac chꞌujlel, la 

cujil mi caj la cʌqꞌuentel lac bʌcꞌtal 
ti panchan aqꞌuebilon bʌ la ti Dios. 
Mach melbilic ti cꞌʌbʌl jini otot am 
bʌ ti panchan. Mach yujilic jilel. 
2

 Jini chaꞌan mi lac chaꞌlen ajcʌn 
cheꞌ añon to la ti lac bʌcꞌtal. La 
comix lac bʌcꞌtal am bʌ ti panchan 
muꞌ bʌ caj lac lʌp cheꞌ bajcheꞌ 
bujcʌl. 3 Come maꞌanic mi caj la 
cajñel cheꞌ bajcheꞌ espíritu mach bʌ 
anic i bʌcꞌtal. 4 Cheꞌ wʌꞌto añonla 
ti lac bʌcꞌtal ila ti pañimil mi lac 
chaꞌlen ajcʌn yicꞌot tsic pusicꞌal. 
Mach la comic lac chilbentel, pero 
la comix chumtʌl ti tsijiꞌ bʌ lac 
bʌcꞌtal chaꞌan miꞌ pʌntʌyel jini yujil 
bʌ chʌmel ti jini mach bʌ yujilic 
chʌmel, chaꞌan cuxul mi la cajñel 
ti pejtelel ora. 5 Jini chaꞌan Dios tsiꞌ 
meleyonla chaꞌan cheꞌʌch yom mi la 
cajñel. Tsiꞌ yʌqꞌueyonla jini Espíritu 
i tejchibal bʌ i yeꞌtel ti lac pusicꞌal.

6
 Jini chaꞌan mi lac chʌn 

xucꞌchocon lac pusicꞌal, come la 
cujil maxto yaꞌic añonla la quicꞌot 
lac Yum cheꞌ wʌꞌto añonla ti lac 
bʌcꞌtal. 7 Come xucꞌul mi la cajñel 
chaꞌan jini muꞌ bʌ lac ñop, mach 
chaꞌanic chuqui mi laj qꞌuel. 
8

 Añʌch lac pijtaya. La com laj cʌy 
lac bʌcꞌtal chaꞌan mi la cajñel yicꞌot 
lac Yum. 9 Jini chaꞌan mi lac chaꞌlen 
wersa jaꞌel chaꞌan miꞌ qꞌuelonla ti 

utsꞌat lac Yum mi wʌꞌto añonla ti 
lac bʌcꞌtal o mi mach wʌꞌix añonla. 
10

 Come ti pejtelonla wersa mi caj 
lac pʌs lac bʌ ti melobʌjʌl i chaꞌan 
Cristo chaꞌan mi la cʌqꞌuentel lac 
tojol ti jujuntiquilonla, chaꞌan lac 
melbal tsaꞌ bʌ lac mele ti lac bʌcꞌtal, 
mi wen o mi jontol.

Jini tꞌan muꞌ bʌ i yutsꞌesañonla
11

 Jini chaꞌan mi lac xicꞌben 
winicob xꞌixicob ti utsꞌat, come mi 
lac wen bʌcꞌñan lac Yum. Cʌmbil 
i chaꞌan Dios c pusicꞌal lojon. Mi 
cʌl cʌñʌl laꞌ chaꞌan jaꞌel i winicon 
lojon ti isujm. 12 Maꞌanic wolic 
chaꞌ subeñet chaꞌan mi laꞌ qꞌuelon 
ti utsꞌat, pero chaꞌan mi laꞌ taj 
laꞌ ñuclel tic tojlel lojon. Cheꞌ jini 
an chuqui mi mejlel laꞌ suben jini 
winicob muꞌ bʌ i lon qꞌuelob i bʌ ti 
ñuc cheꞌ leco i pusicꞌal. 13 Mi tonto 
miꞌ qꞌuelon lojon winicob, com 
jach c tsictesan lojon i ñuclel Dios. 
Mi utsꞌat miꞌ qꞌuelob c ñaꞌtʌbal 
lojon, woli jach c sʌclan lojon laꞌ 
wenlel. 14 Come i cꞌuxbiya Cristo 
miꞌ wersa xicꞌbeñon lojon, come 
mic ñaꞌtan lojon mi tsaꞌ chʌmi 
juntiquil winic chaꞌan pejtelel 
winicob xꞌixicob, actan cheꞌ jini, ti 
Cristo tsaꞌ laj chʌmiyonla chaꞌan 
miꞌ jilel i pꞌʌtʌlel mulil ti lac tojlel. 
15

 Tsaꞌ chʌmi Cristo chaꞌan pejtelel 
winicob xꞌixicob, chaꞌan mach 
yomic mi lac sʌclan lac bajñel 
wenlel joñonla tsaꞌ bʌ aqꞌuentiyonla 
laj cuxtʌlel. Pero yom mi lac 
ñuqꞌuesan Cristo tsaꞌ bʌ chʌmi 
chaꞌañonla, tsaꞌ bʌ chaꞌ chꞌojyi.
16

 Jini chaꞌan maꞌanix mi lac chʌn 
qꞌuel lac bʌ cheꞌ bajcheꞌ ti yambʌ 
ora cheꞌ sajtemon tola. Mi tsaꞌ laj 

cʌñʌ Cristo cheꞌ bajcheꞌ winic cheꞌ 
bʌ tsaꞌ ñumi ti pañimil, mach chʌn 
cheꞌix mi laj cʌn. 17 Jini chaꞌan 
majqui jach an ti Cristo tsijib 
melbilix. Tsaꞌix jili jini tsucul tac 
bʌ. Awilan tsijib melbil ti pejtelel. 
18

 Chꞌoyol ti Dios jini tsijib tac bʌ. 
Dios tsaꞌix i yutsꞌesa lac pusicꞌal 
la quicꞌot chaꞌan tsiꞌ mʌñʌyonla 
Jesucristo. Tsaꞌix i yʌqꞌueyon 
lojon queꞌtel ti jini tꞌan muꞌ bʌ i 
yutsꞌesʌbeñonla lac pusicꞌal yicꞌot 
Dios. 19 Mic sub lojon ili tꞌan. Dios 
tsiꞌ pʌsʌ i bʌ ti Cristo cheꞌ bʌ tsiꞌ 
yutsꞌesʌbeyob i pusicꞌal jini añoꞌ bʌ 
ti pañimil. Tsiꞌ cuchbeyob i mul. 
Tsiꞌ yʌqꞌueyon lojon tic wenta jini 
tꞌan muꞌ bʌ i yutsꞌesʌbeñonla lac 
pusicꞌal yicꞌot Dios. 20 Jini chaꞌan 
chocbilon lojon majlel tiꞌ qꞌuexol 
Cristo, come Dios woliꞌ pejcañetla 
tic tojlel lojon. Mic subeñet lojon ti 
wocol tꞌan cheꞌ bajcheꞌ Cristo: Laꞌ 
utsꞌesʌntic laꞌ pusicꞌal yicꞌot Dios. 
21

 Come Cristo maꞌanic tsiꞌ wis ñopo 
mulil, pero Dios tsiꞌ yʌqꞌue i cuch 
pejtelel lac mul tiꞌ bʌcꞌtal yaꞌ ti cruz 
chaꞌan miꞌ yʌqꞌueñonla toj bʌ lac 
pusicꞌal ti Cristo.

Tsiꞌ pʌsʌ i bʌ ti utsꞌat jini Pablo

6  Joñon lojon xtem eꞌtelon lojon 
yicꞌot Dios. Mic xicꞌbeñetla ti 

utsꞌat ame lolomic jach mi laꞌ chꞌʌmben 
i yutslel i pusicꞌal Dios. 2 Come Dios 
tsiꞌ yʌlʌ: “Tsaꞌix c ñichꞌtʌbeyetla laꞌ 
tꞌan ti jim bʌ ora cheꞌ woli ti sujbel laꞌ 
coltʌntel. Tsaꞌix j coltayetla tiꞌ yorajlel 
coltaya”. Cheꞌ tsiꞌ yʌlʌ Dios. Awilan, 
wʌle i yorajlelix mi la cochel. Wʌle i 
yorajlelix mi laj coltʌntel.

3
 Mic mel lojon chuqui toj ame 

anic majch mi cʌcꞌ lojon ti yajlel, 

ame wajlentic queꞌtel lojon. 4 Ti 
pejtelel queꞌtel lojon tsiquil xꞌeꞌtelon 
lojon i chaꞌan Dios, cheꞌ mic chaꞌlen 
lojon pijt tiꞌ xucꞌtʌlel c pusicꞌal 
lojon, cheꞌ mic ñusan lojon wocol, 
cheꞌ anto chuqui yom c chaꞌan lojon, 
cheꞌ an lojon j cꞌojꞌol, 5 cheꞌ mi 
cubin lojon asiyal, cheꞌ añon lojon 
ti mʌjquibʌl, cheꞌ mij contrajintel 
lojon, cheꞌ mic chaꞌlen lojon wocol 
eꞌtel, cheꞌ maꞌanic mic wʌyel 
lojon, cheꞌ mi cubin lojon wiꞌñal. 
6

 Tiꞌ sʌclel lojon c pusicꞌal yicꞌot c 
ñaꞌtʌbal lojon mij cuchben lojon i 
mul winicob xꞌixicob yicꞌot cutslel 
lojon, chaꞌan ti jini Chꞌujul bʌ 
Espíritu. Mij cꞌuxbin lojon winicob 
ti isujm, 7 yicꞌot jini isujm bʌ tꞌan, 
yicꞌot i pꞌʌtʌlel Dios, yicꞌot toj bʌ c 
melbal lojon, i wentajʌch eꞌtijibʌl 
tac chaꞌan guerra chaꞌan mic 
mʌctan lojon j contra yicꞌot chaꞌan 
mic putsꞌtesan. 8 Mic pʌs lojon 
c bʌ ti utsꞌat cheꞌ mic tsꞌaꞌlentel 
lojon yicꞌot cheꞌ mi cʌꞌlentel lojon 
yicꞌot cheꞌ mic sujbel lojon ti utsꞌat. 
Mic sujbel lojon ti xlot pero isujm 
chuqui mic sub lojon. 9 Miꞌ lon alob 
mach cʌmbilonic lojon cheꞌ wen 
cʌmbilon lojon. Woliyon lojon ti 
chʌmel pero cuxulon lojon. Mi 
cʌjqꞌuel lojon ti wocol pero maꞌanic 
mic tsʌnsʌntel lojon. 10 Chꞌijiyem 
lojon c pusicꞌal pero chʌn tijicñayon 
lojon. Maꞌanic c chubʌꞌan lojon, 
pero wen chumulob yañoꞌ bʌ 
chaꞌan queꞌtel ti subtꞌan. Maꞌanic 
mi tsꞌitaꞌic c chubʌꞌan lojon, pero c 
chaꞌañʌch lojon pejtelel chuqui tac 
an.
11

 Hermanojob ti Corinto, wolic laj 
subeñetla chuqui wolic ñaꞌtan tic 
pusicꞌal lojon. Butꞌul c pusicꞌal lojon 

ti cꞌuxbiya. 12 Cabʌl mij cꞌuxbiñet 
lojon, pero woli laꞌ ñupꞌbeñon laꞌ 
pusicꞌal. 13 Yom mi laꞌ qꞌuextʌbeñon 
lojon j cꞌuxbiya cheꞌ bajcheꞌ yom. 
Wolic pejcañetla cheꞌ bajcheꞌ 
calobiletla. Jambeñon lojon laꞌ 
pusicꞌal.

I templojonla jini cuxul bʌ Dios
14

 Mach mi laꞌ chaꞌlen ñujpuñel 
yicꞌot jini mach bʌ anic miꞌ ñop 
Dios. Come ¿bajcheꞌ mi mejlel i 
tem ajñel chuqui toj yicꞌot chuqui 
mach tojic? ¿Bajcheꞌ mi mejlel i tem 
ajñel i sʌclel pañimil yicꞌot acꞌʌlel? 
15

 ¿Bajcheꞌ miꞌ caj ti ajñel ti ñʌchꞌʌl 
Cristo yicꞌot jini xiba? ¿Lajal ba 
chuqui miꞌ ñaꞌtañob jini muꞌ bʌ i 
ñopob Cristo yicꞌot jini mach bʌ 
anic miꞌ ñopob? 16 I templo Dios 
¿jim ba i piꞌʌl jini dios tac? Joñonla 
i templojonla jini cuxul bʌ Dios 
cheꞌ bajcheꞌ tsiꞌ yʌlʌ Dios: “Mi caj 
c chumtʌl tiꞌ tojlelob. Yaꞌ mij caj 
ti ajñel. Mi caj cochel tiꞌ Dios. Mi 
caj cotsañob tic chaꞌan”. Cheꞌ tsiꞌ 
yʌlʌ Dios. 17 “Jini chaꞌan loqꞌuenla 
tiꞌ tojlel mach bʌ anic miꞌ ñopob. 
Tʌtsꞌʌ laꞌ bʌ baꞌ añob”, cheꞌen lac 
Yum. “Mach mi laꞌ ñochtan chuqui 
tac bibiꞌ. Mi caj c pʌyetla tilel baꞌ 
añon. 18 Mi caj cochel ti laꞌ Tat. Mi 
caj laꞌ wochel ti calobil”, cheꞌen lac 
Yum mach bʌ anic i pꞌisol i pꞌʌtʌlel.

Tijicña Pablo chaꞌan tsiꞌ cʌyʌyob i mul

7  Cꞌuxbibiloꞌ bʌ hermanojob, lac 
chaꞌañʌch jini albil bʌ i tꞌan 

Dios. Jini chaꞌan laꞌ lac poc loqꞌuel 
pejtelel bibiꞌ tac bʌ am bʌ ti lac 
bʌcꞌtal yicꞌot lac pusicꞌal. Laꞌ lac 
bʌcꞌñan Dios chaꞌan chꞌujul mi la 
cajñel tiꞌ tojlel.

2
 Jambeñon lojon laꞌ pusicꞌal. 

Maꞌanic majch tsac chilbe lojon i 
chubʌꞌan, mi juntiquilic. Maꞌanic 
majch tsac soco lojon. Maꞌanic 
majch tsac loti lojon. 3 Maꞌanic 
mic subeñetla jini tꞌan chaꞌan mi 
cʌꞌleñetla, come tsaꞌix c subeyetla 
añetla tic pusicꞌal lojon chaꞌan 
mic tem ajñel quicꞌotetla yicꞌot 
chaꞌan temel mi lac chʌmel. 4 Cujil 
mi laꞌ wajñel ti xucꞌul. An cabʌl 
c ñuclel chaꞌañetla. Tsaꞌ laꞌ wen 
ñuqꞌuesʌbeyon c pusicꞌal. Cabʌl jax 
i tijicñʌyel c pusicꞌal ti pejtelel c 
wocol lojon.

5
 Cheꞌ bʌ tsaꞌ tiliyon lojon ti 

Macedonia, maꞌanic tsac wis cꞌaja 
lojon co. Tsac taja lojon wocol yicꞌot 
cabʌl leto baqui jach añon lojon. Tic 
pusicꞌal tsac chaꞌle lojon bʌqꞌuen. 
6

 Pero Dios muꞌ bʌ i ñuqꞌuesʌbeñob 
i pusicꞌal jini chꞌijiyemoꞌ bʌ tsiꞌ 
ñuqꞌuesʌbeyon lojon c pusicꞌal 
cheꞌ bʌ tsaꞌ tili Tito. 7 Ñuc lojon c 
pusicꞌal chaꞌan tsaꞌ tili Tito yicꞌot 
chaꞌan tsaꞌ laꞌ ñuqꞌuesʌbe i pusicꞌal. 
Tsiꞌ subeyon lojon utsꞌat woli laꞌ 
cꞌuxbiñon lojon. Tsaꞌ laꞌ chaꞌle 
uqꞌuel. Tsaꞌ bʌxꞌayetla chaꞌan mij 
qꞌueletla ti utsꞌat. Jini chaꞌan tsaꞌ 
utsi pꞌojli i tijicñʌyel c pusicꞌal.

8
 Maꞌanix mic chʌn mel c pusicꞌal, 

anquese tsac mele c pusicꞌal chaꞌan 
tsa cʌqꞌueyetla i chꞌijiyemlel laꞌ 
pusicꞌal chaꞌan ti jini jun. Come 
isujm tsiꞌ yʌqꞌueyetla i chꞌijiyemlel 
laꞌ pusicꞌal pero chaꞌpꞌejl uxpꞌejl 
jach qꞌuin. 9 Wʌle tijicñayon, mach 
chaꞌanic chꞌijiyem tsaꞌ laꞌ wubi, 
pero chaꞌan tsaꞌ laꞌ cʌyʌ laꞌ mul. 
Come Dios tsiꞌ cꞌʌñʌ i chꞌijiyemlel 
laꞌ pusicꞌal chaꞌan miꞌ tojꞌesañetla. 
Cheꞌ jini maꞌanic tsaꞌ laꞌ taja 

wocol chaꞌañon lojon. 10 Come i 
chꞌijiyemlel lac pusicꞌal chꞌoyol 
bʌ ti Dios miꞌ yʌqꞌueñonla laj cʌy 
lac mul chaꞌan mi laj coltʌntel. 
Tijicñayonla cheꞌ an i chꞌijiyemlel 
lac pusicꞌal chꞌoyol bʌ ti Dios, pero 
i chꞌijiyemlel tilem bʌ ti pañimil miꞌ 
yʌcꞌ ti chʌmel. 11 Laꞌ wilan, utsꞌat 
tsaꞌ ujtiyetla chaꞌan tiꞌ chꞌijiyemlel 
laꞌ pusicꞌal chꞌoyol bʌ ti Dios. Tsaꞌ laꞌ 
tojꞌesa laꞌ bʌ ti jumpꞌejl laꞌ pusicꞌal. 
Tsaꞌ caji laꞌ tsꞌaꞌlen mulil. Tsaꞌ laꞌ 
chaꞌle bʌqꞌuen. Cabʌl tsaꞌ caji laꞌ 
chaꞌ cꞌuxbiñon. Tsaꞌ bʌxꞌayetla. Tsaꞌ 
laꞌ juꞌsʌbeyob i pusicꞌal jini añoꞌ bʌ 
i mul. Ti pejtelel tsaꞌ bʌ laꞌ chaꞌle 
tsaꞌ laꞌ pʌsʌ laꞌ bʌ ti toj. 12 Jini 
chaꞌan tsac tsꞌijbubeyetla, mach 
chaꞌanic jach jini am bʌ i mul yicꞌot 
jini tsaꞌ bʌ contrajinti, pero chaꞌan 
mi laꞌ pʌsbeñon lojon cꞌux mi laꞌ 
wubiñon lojon ti lac Yum. 13 Jini 
chaꞌan tsaꞌ ñucꞌa lojon c pusicꞌal, 
come tsaꞌ ñucꞌa laꞌ pusicꞌal.

Ñumen cabʌl i tijicñʌyel lojon c 
pusicꞌal chaꞌan tsaꞌ laꞌ ñuqꞌuesʌbe 
i pusicꞌal Tito. 14 Come tsac sube 
Tito bajcheꞌ mi caj laꞌ jacꞌ ti utsꞌat. 
Maꞌanic mic chaꞌlen quisin, come 
cheꞌʌch tsaꞌ laꞌ mele. Isujm pejtelel 
chuqui tsac subeyet lojon, cheꞌ 
jaꞌel isujmʌch chuqui tsac sube 
Tito chaꞌañetla. 15 Wʌle cabʌl woliꞌ 
cꞌuxbiñetla Tito, come woliꞌ chʌn 
ñaꞌtan bajcheꞌ tsaꞌ laꞌ jacꞌbe i tꞌan ti 
laꞌ pejtelel. Tsiltsilñayetla ti bʌqꞌuen 
tsaꞌ laꞌ pʌyʌ ochel baꞌ añetla. 
16

 Tijicñayon come cujilix utsꞌat woli 
laꞌ wajñel.

On tsiꞌ yʌcꞌʌyob ofrenda

8  Com mi laꞌ ñaꞌtan jaꞌel 
hermanojob, Dios tsiꞌ 

yʌqꞌueyob i yutslel i pusicꞌal jini 
xñoptꞌañob yaꞌ ti Macedonia. 2 Cheꞌ 
bʌ tsaꞌ ilʌbentiyob i pusicꞌal ti 
cabʌl wocol, tsaꞌ wen pꞌojli i pꞌewlel 
yicꞌot i tijicñʌyel i pusicꞌal anquese 
cꞌax pobrejob. 3 Testigojon chaꞌan 
tiꞌ bajñel pusicꞌal tsiꞌ ñaꞌtayob i yʌcꞌ 
ofrenda cheꞌ bajcheꞌ tsaꞌ mejliyob. 
Ñumen on tsiꞌ yʌcꞌʌyob cheꞌ bajcheꞌ 
tsaꞌ mejliyob. 4 Cabʌl tsiꞌ cꞌajtibeyon 
lojon ti wocol tꞌan chaꞌan mic chꞌʌm 
majlel jini ofrenda ti Jerusalén 
chaꞌan miꞌ coltʌntelob i chaꞌañoꞌ 
bʌ Dios yaꞌi. 5 Mach cheꞌic jach tsiꞌ 
chaꞌleyob, pero ñaxan tsiꞌ yʌcꞌʌyob i 
bʌ tiꞌ wenta lac Yum, wiꞌil tic tojlel 
lojon, chaꞌan miꞌ melob chuqui yom 
Dios. 6 Jini chaꞌan tsac xicꞌbe lojon 
Tito chaꞌan miꞌ majlel i tempan jini 
ofrenda tsaꞌ bʌ i teche ti yambʌ ora, 
chaꞌan miꞌ yujtel jini wen bʌ eꞌtel 
tiꞌ yutslel laꞌ pusicꞌal. 7 Come woli laꞌ 
wen pʌs laꞌ bʌ ti utsꞌat tiꞌ xucꞌtʌlel 
laꞌ pusicꞌal, yicꞌot ti laꞌ tꞌan, yicꞌot ti 
la ñaꞌtʌbal. Wen bʌxetla. Cꞌux mi laꞌ 
wubiñon lojon. Cheꞌʌch yom mi laꞌ 
wen pʌs i yutslel laꞌ pusicꞌal yicꞌot 
laꞌ wofrenda jaꞌel.

8
 Maꞌanic mi cʌqꞌueñetla mandar, 

pero mic subeñetla bajcheꞌ miꞌ 
melob yañoꞌ bʌ, chaꞌan mi laꞌ pʌs 
laꞌ cꞌuxbiya ti isujm. 9 Come cʌñʌlix 
laꞌ chaꞌan i yutslel i pusicꞌal lac 
Yum Jesucristo. Jini wen chumul 
bʌ tsaꞌ ochi ti pobre, come cꞌux tsiꞌ 
yubiyetla. Tsaꞌ ochi ti pobre chaꞌan 
wen chumul mi laꞌ wajñel.
10

 Jini chaꞌan mic subeñetla 
bajcheꞌ yom mi laꞌ mel, come 
jatetla ti yambʌ jab tsaꞌ laꞌ ñaꞌta 
laꞌ tempan jini taqꞌuin. Tsaꞌ caji 
laꞌ tempan jaꞌel. 11 Wʌle yom mi laꞌ 
wujtesan laꞌ tempan cheꞌ bajcheꞌ tsaꞌ 

laꞌ ñaꞌta. Cheꞌ bajcheꞌ tsaꞌ laꞌ ñaꞌta 
ti jumpꞌejl laꞌ pusicꞌal, yom jaꞌel ti 
jumpꞌejl laꞌ pusicꞌal mi laꞌ wujtesan 
cheꞌ bajcheꞌ cꞌamel an laꞌ chaꞌan. 
12

 Mi an majqui yom i yʌcꞌ majtañʌl, 
laꞌ i yʌcꞌ loqꞌuem bʌ tiꞌ chubʌꞌan, mi 
on o mi mach onic. Mach mejlic i 
yʌcꞌ chuqui mach i chaꞌanic.
13

 Anquese cheꞌʌch wolic 
subeñetla jini tꞌan, mach comic mi 
laꞌ taj wocol chaꞌan miꞌ coltʌntelob 
yañoꞌ bʌ. 14 Pero com junlajal 
mi laꞌ coltan laꞌ bʌ. Cheꞌ an i 
ñumel laꞌ chubʌꞌan, yom mi laꞌ 
wʌqꞌueñob yañoꞌ bʌ chuqui anto 
yom i chaꞌañob. Cheꞌʌch yom miꞌ 
yʌqꞌueñetla i chubʌꞌan cheꞌ anto 
yom laꞌ chaꞌan. Mach yomic jelchojc 
jach mi laꞌ wajñel. 15 Cheꞌ bajcheꞌ 
tsꞌijbubil: “Jini tsaꞌ bʌ i tempa cabʌl 
i chubʌꞌan, maꞌanic i ñumel. Jini tsaꞌ 
bʌ i tempa tsꞌitaꞌ, jasʌlʌch i chaꞌan 
jaꞌel”.

Tsaꞌ chojqui majlel Tito ti Corinto
16

 Wocolix i yʌlʌ Dios come 
tsiꞌ yʌcꞌʌyetla tiꞌ pusicꞌal Tito 
cheꞌ bajcheꞌ tic pusicꞌal. 17 Isujm 
Tito tsiꞌ wen jacꞌbeyon c tꞌan cheꞌ 
bʌ tsac sube majlel, come cabʌl 
miꞌ ñaꞌtañetla jaꞌel. Jini chaꞌan 
tsiꞌ cꞌʌñʌ i pusicꞌal jaꞌel chaꞌan 
miꞌ majlel baꞌ añetla. 18 Tsaꞌix c 
choco lojon majlel Tito chaꞌan i 
yeꞌtel ti jini wen tꞌan yicꞌot yambʌ 
hermano muꞌ bʌ i qꞌuejlel ti ñuc i 
chaꞌan pejtelel xñoptꞌañob muꞌ bʌ 
i tempañob i bʌ. 19 Tsaꞌ yajcʌnti 
jini hermano tiꞌ tojlel xñoptꞌañob 
chaꞌan miꞌ piꞌleñon lojon majlel ti 
xʌmbal, chaꞌan miꞌ chaꞌ chꞌʌm tilel 
jini taqꞌuin. Cheꞌ sujtemix yicꞌot jini 
taqꞌuin mi caj c puc lojon chaꞌan miꞌ 

wen tsictyel i ñuclel lac Yum yicꞌot 
laꞌ wutslel chaꞌan tsaꞌ laꞌ wʌcꞌʌ ti 
jumpꞌejl laꞌ pusicꞌal. 20 Temel mic 
majlel lojon chaꞌan miꞌ wen tsictiyel 
utsꞌat bajcheꞌ mic puc lojon, ame 
anic majch miꞌ yʌꞌleñon lojon 
chaꞌan cabʌl ili taqꞌuin woli bʌ laꞌ 
wʌcꞌ. 21 Com c mel lojon chuqui toj, 
mach cojic jach tiꞌ wut lac Yum, 
pero tiꞌ wut winicob xꞌixicob jaꞌel.
22

 Wolic choc lojon majlel yambʌ 
hermano jaꞌel, come tsaꞌix j qꞌuele 
lojon wen bʌx ti pejtelel i yeꞌtel. 
Ñumen bʌx wʌle come yujil mi caj 
laꞌ wʌcꞌ jini ofrenda cheꞌ bajcheꞌ 
tsaꞌ laꞌ ñaꞌta. 23 Tito jiñʌch c piꞌʌl 
muꞌ bʌ i coltañon ti jini eꞌtel ti laꞌ 
tojlel. Pejtel ili la quermanojob 
tsaꞌ bʌ chojquiyob majlel i chaꞌan 
xñoptꞌañob muꞌ bʌ i tempañob i 
bʌ, miꞌ tsictesañob i ñuclel Cristo. 
24

 Pʌsbeñob laꞌ cꞌuxbiya. Melbenla 
cheꞌ bajcheꞌ tsac subeyob tiꞌ tojlel 
pejtelel jini xñoptꞌañob, chaꞌan miꞌ 
ñaꞌtañob mach lolomic miꞌ ñucꞌan c 
pusicꞌal ti laꞌ tojlel.

9  Mach wersajic mic 
tsꞌijbubeñetla bajcheꞌ yom mi 

laꞌ wʌqꞌueñob ofrenda i chaꞌañoꞌ 
bʌ Dios. 2 Come cujil laꞌ wom laꞌ 
coltañob ti jumpꞌejl laꞌ pusicꞌal cheꞌ 
bajcheꞌ tsac subeyob jini añoꞌ bʌ ti 
Macedonia. Come tsac subeyob anix 
jumpꞌejl jab tsaꞌ caji laꞌ chajpan laꞌ 
pusicꞌal añet bʌ la ti Acaya. Cabʌl 
ti Macedonia tsaꞌ nijcʌntiyob i 
pusicꞌal cheꞌ bʌ tsiꞌ yubiyob chuqui 
tsaꞌ laꞌ ñaꞌta. 3 Wolic choc majlel ili 
hermanojob ame toꞌo lolomic jach 
c tꞌan tsaꞌ bʌ c subeyob añoꞌ bʌ 
ti Macedonia. Yom chajpʌbiletla 
cheꞌ bajcheꞌ tsac subeyob. 4 Mi 
tsaꞌ cꞌotiyon yicꞌot jini chꞌoyoloꞌ 

bʌ ti Macedonia cheꞌ mach 
chajpʌbileticla, quisintic jax mi caj 
cubin lojon. Quisintic jax mi caj 
laꞌ wubin jaꞌel, come tsac subeyob 
utsꞌat woli laꞌ mel. 5 Jini chaꞌan 
tsac ñaꞌta wersa yom mic xicꞌben 
jini hermanojob chaꞌan miꞌ ñaxan 
majlelob baꞌ añetla. Mi caj i qꞌuelob 
bajcheꞌ woli laꞌ tempan jini ofrenda 
ñaꞌtʌbil bʌ laꞌ chaꞌan. Yom chajpʌbil 
jini ofrenda cheꞌ miꞌ cꞌotelob. Acꞌʌla 
tiꞌ yutslel laꞌ pusicꞌal, mach chaꞌanic 
xicꞌbiletla.

On yom mi lac pʌcꞌ
6

 Mic subeñetla jini tꞌan. Jini 
tsꞌitaꞌ jach bʌ miꞌ pʌcꞌ, tsꞌitaꞌ jach 
miꞌ cꞌaj. Jini on bʌ miꞌ pʌcꞌ, on miꞌ 
cꞌaj. 7 Ti jujuntiquil laꞌ i yʌcꞌ cheꞌ 
bajcheꞌ tsiꞌ ñaꞌta tiꞌ pusicꞌal, mach 
tiꞌ chꞌijiyemlelic, mach chaꞌanic 
xicꞌbebil jach. Dios miꞌ cꞌuxbin jini 
muꞌ bʌ i yʌcꞌ tiꞌ tijicñʌyel i pusicꞌal. 
8

 An i pꞌʌtʌlel Dios chaꞌan miꞌ chaꞌ 
aqꞌueñetla pejtelel chuqui tac yom 
chaꞌan jasʌl laꞌ chaꞌan ti pejtelel 
ora chaꞌan mi laꞌ coltan laꞌ bʌ ti 
pejtelel chuqui wen. 9 Cheꞌ bajcheꞌ 
tsꞌijbubil: “Dios miꞌ puc majtañʌl. 
Miꞌ yʌqꞌueñob jini mach bʌ añobic i 
chaꞌan. Toj i pusicꞌal ti pejtelel ora”, 
cheꞌen. 10 Dios miꞌ yʌqꞌuen pacꞌ jini 
xpʌcꞌoñel. Miꞌ yʌqꞌueñetla laꞌ waj 
chaꞌan mi laꞌ cꞌux. Mi caj i yutsi 
aqꞌueñetla pacꞌ yicꞌot waj chaꞌan mi 
laꞌ wʌqꞌueñob yañoꞌ bʌ tiꞌ yutslel laꞌ 
pusicꞌal. Mi caj i pꞌojlesʌbeñetla laꞌ 
chobejtʌbal. 11 Cheꞌ jini Dios mi caj i 
yʌqꞌueñetla pejtelel chuqui tac yom 
chaꞌan mi laꞌ pꞌewbeñob laꞌ chubʌꞌan 
jini mach bʌ añobic i chaꞌan, chaꞌan 
miꞌ subeñob wocolix i yʌlʌ Dios cheꞌ 
mic pucbeñob i majtan.

12
 Come cheꞌ mi laꞌ coltan i 

chaꞌañoꞌ bʌ Dios, miꞌ tajob chuqui 
anto yom i chaꞌañob. Cheꞌ jini cabʌl 
mi caj i subeñob wocolix i yʌlʌ Dios. 
13

 Cheꞌ bʌ tsaꞌix laꞌ colta i chaꞌañoꞌ 
bʌ Dios yicꞌot yañoꞌ bʌ, cabʌlob 
mi caj i subob i ñuclel Dios chaꞌan 
tsaꞌ laꞌ jacꞌbe i tꞌan Cristo woli bʌ laꞌ 
ñop. Tsaꞌ laꞌ pꞌewbeyob laꞌ chubʌꞌan. 
14

 Mi caj i tajetla ti oración jaꞌel, 
come cꞌux miꞌ yubiñetla chaꞌan ñuc 
bʌ i yutslel i pusicꞌal Dios woli bʌ 
laꞌ tsictesan. 15 Wocolix i yʌlʌ Dios 
chaꞌan tsiꞌ yʌqꞌueñonla lac majtan 
cꞌax letsem bʌ i tojol.

Pablo tsiꞌ subeyob bajcheꞌ 
tsiꞌ mele i yeꞌtel

10  Joñon Pablojon, wolic 
pejcañetla cheꞌ bajcheꞌ 

Cristo ti uts bʌ tꞌan. An muꞌ bʌ i 
yʌlob lijicñayon jach cheꞌ yaꞌ añon 
ti laꞌ tojlel, pero chꞌejl abi mic 
pejcañetla ti jun cheꞌ mach yaꞌic 
añon laꞌ wicꞌot. 2 Mij cꞌajtibeñetla 
ti wocol tꞌan mach mi laꞌ nijcañon 
ame chꞌejlic mic mel c bʌ cheꞌ yaꞌ 
añon laꞌ wicꞌot. Wolic ñaꞌtan chꞌejl 
mi caj c mel c bʌ tiꞌ tojlel jini muꞌ 
bʌ i lon alob wolic mel lojon cheꞌ 
bajcheꞌ yom c bajñel pusicꞌal lojon. 
3

 Añon lojon tic bʌcꞌtal pero mach 
tic bajñel pꞌʌtʌlelic lojon woliyon 
lojon ti guerra. 4 Come jini queꞌtijib 
muꞌ bʌ j cꞌʌn lojon ti guerra mach 
melbilic ti winicob. Cabʌlʌch i 
pꞌʌtʌlel tilem bʌ ti Dios chaꞌan mic 
jemben lojon i yeꞌtel xiba. 5 Mic 
lʌmben lojon pejtel lolom jach bʌ i 
tꞌan winicob, yicꞌot pejtel i ñaꞌtʌbal 
muꞌ bʌ i mʌctan yañoꞌ bʌ tiꞌ cʌñol i 
sujmlel Dios. Mic ticꞌ lojon pejtelel 
chuqui miꞌ lon tejchel tic bajñel 

pusicꞌal lojon chaꞌan mic jacꞌben 
lojon i tꞌan Cristo. 6 Chajpʌbilon 
lojon chaꞌan mic mel lojon pejtelel 
muꞌ bʌ i ñusʌbeñob i tꞌan Cristo cheꞌ 
tsꞌʌcʌl tsaꞌix laꞌ jacꞌbe i tꞌan.
7

 Woli laꞌ qꞌuelon cheꞌ bajcheꞌ i 
tilel winicob ti pañimil. Mi an 
majch miꞌ ñaꞌtan ochem ti Cristo, 
laꞌ i ñaꞌtan ochemon lojon ti 
Cristo jaꞌel. 8 Maꞌanic mic chaꞌlen 
lojon quisin mi tsac subu lojon c 
bʌ ti ñuc chaꞌan c pꞌʌtʌlel lojon 
tsaꞌ bʌ i yʌqꞌueyon lojon lac Yum, 
come aqꞌuebilon lojon chaꞌan mic 
xucꞌchocoñetla, mach chaꞌanic 
mic jisañetla. 9 Com mi laꞌ ñaꞌtan 
maꞌanic wolic lon bʌcꞌtesañetla tic 
jun tac. 10 Come an muꞌ bʌ i yʌlob: 
Isujm, wen tsʌts, wen pꞌʌtʌl i tꞌan 
jini jun tac. Pero mach pꞌʌtʌlic 
Pablo ti lac tojlel. Mach chꞌejlic 
muꞌ ti tꞌan, cheꞌob. 11 Laꞌ i ñaꞌtañob 
ili winicob: cheꞌʌch bajcheꞌ mic 
chaꞌlen lojon tꞌan tic jun cheꞌ mach 
yaꞌic añon lojon, cheꞌ jaꞌel mi caj 
c pʌs lojon c bʌ tic melbal cheꞌ yaꞌ 
añon lojon.
12

 Mach comic c laj lojon c bʌ 
yicꞌot jini muꞌ bʌ i bajñel subob i 
ñuclel. Mach lajalonic lojon yicꞌotob. 
Miꞌ bajñel pꞌisob i bʌ ti ñuc yicꞌot i 
piꞌʌlob. Miꞌ bajñel lajob i bʌ yicꞌot 
i piꞌʌlob. Tonto jax bajcheꞌ miꞌ 
melob. 13 Pero joñon lojon maꞌanic 
mic bajñel sub lojon c bʌ ti ñuc. 
Wolic ñop lojon c mel chuqui yom 
Dios cheꞌ bajcheꞌ miꞌ pʌsbeñon 
lojon. Cujil tsiꞌ pʌyʌyon lojon c 
melben i yeꞌtel cꞌʌlʌl baꞌ añetla. 
Tsiꞌ yʌqꞌueyon lojon c pꞌʌtʌlel 
chaꞌan mij cʌntesañetla. 14 Maꞌanic 
wolic bajñel ñuqꞌuesan majlel 
lojon queꞌtel aqꞌuebilon bʌ lojon 

ti laꞌ tojlel. Come ñaxan tsaꞌ cꞌoti 
c subeñet lojon i wen tꞌan Cristo. 
15

 Maꞌanic wolij qꞌuel lojon c bʌ ti 
ñuc chaꞌan i yeꞌtel yañoꞌ bʌ. Com 
lojon xucꞌul mi laꞌ ñop Dios. Cheꞌ 
jini mi caj i ñucꞌan majlel queꞌtel ti 
laꞌ tojlel cheꞌ bajcheꞌ tsiꞌ pꞌisbeyon 
lojon Dios. 16 Cheꞌʌch yom mic sub 
lojon jini wen tꞌan jaꞌel ti yambʌ 
lum tac ti laꞌ junwejlel, mach yaꞌic 
baꞌ woli ti eꞌtel yambʌ, ame mij 
qꞌuel c bʌ ti ñuc chaꞌan chuqui tac 
melbil i chaꞌan. 17 Jini yom bʌ i sub 
chuqui ñuc, laꞌ i sub i ñuclel lac 
Yum. 18 Come mach jinic miꞌ qꞌuejlel 
ti utsꞌat muꞌ bʌ i bajñel sub i bʌ ti 
ñuc, cojach jini muꞌ bʌ i sujbel ti 
ñuc ti Dios.

Pablo yicꞌot jini payxo apóstol

11  Yom mi laꞌ tsꞌitaꞌ cuchbeñon 
c tꞌan, anquese tonto yubil. 

2
 Com mi laꞌ taj laꞌ wenlel cheꞌ 

bajcheꞌ yom Dios. Come tsaꞌix c 
sijiyetla chaꞌan mi laꞌ taj juntiquil 
jach laꞌ ñoxiꞌal. Com cʌqꞌuetla tiꞌ 
wenta Cristo cheꞌ bajcheꞌ tsijiꞌ bʌ 
xchꞌoc. 3 Mic chaꞌlen bʌqꞌuen ame 
cajic ti sojquel laꞌ ñaꞌtʌbal chaꞌan 
lot cheꞌ bajcheꞌ jini lucum tsiꞌ loti 
Eva chaꞌan mach chʌn xucꞌuleticla 
yicꞌot Cristo. 4 Cheꞌ miꞌ tilel winic 
chaꞌan miꞌ subeñetla yambʌ Jesús 
mach bʌ tsaꞌic c subeyet lojon, o mi 
tsaꞌ aqꞌuentiyetla yambʌ espíritu 
mach jinic tsaꞌ bʌ aqꞌuentiyetla, 
o mi yambʌ wen tꞌan mach jinic 
tsaꞌ bʌ laꞌ ñopo, tsiquil woli laꞌ 
jacꞌbeñob ti ora. 5 Mi cʌl mach 
ñumen ñucobic cheꞌ bajcheꞌon 
jini yañoꞌ bʌ muꞌ bʌ i lon cuyob i 
bʌ ti ñuc bʌ apóstolob. 6 Anquese 
mach chꞌejlonic ti tꞌan, cabʌlʌch 

c ñaꞌtʌbal cheꞌ bajcheꞌ tsaꞌ wen 
tsictiyi ti pejtelel c melbal yaꞌ ti laꞌ 
tojlel.
7

 ¿Tsaꞌ ba c chaꞌle mulil cheꞌ bʌ 
tsac mele c bʌ ti pecꞌ chaꞌan mi laꞌ 
taj laꞌ ñuclel, cheꞌ bʌ tsac subeyetla 
i wen tꞌan Dios ti laꞌ majtan jach? 
8

 Tsac chilbeyob i yofrenda yambʌ 
xñoptꞌañob yubil cheꞌ bʌ tsiꞌ 
coltayoñob chaꞌan mij coltañetla. 
9

 Cheꞌ yaꞌ añon quicꞌotetla cheꞌ 
anto chuqui yom c chaꞌan, maꞌanic 
chuqui tsaj cꞌajtibeyetla. Come jini 
hermanojob tilemoꞌ bʌ ti Macedonia 
tsiꞌ yʌqꞌueyoñob chuqui anto yom 
c chaꞌan. Cheꞌʌch tsac ñusa wocol 
ame mi laꞌ wubin wocol chaꞌañon. 
Cheꞌʌch mi caj c chʌn chaꞌlen. 10 Mic 
subeñetla chaꞌan tiꞌ sujmlel Cristo 
am bʌ tic pusicꞌal, maꞌanic majch mi 
caj i ticꞌon tiꞌ subol ti pejtelel Acaya. 
11

 ¿Chucoch? ¿Chaꞌan ba maꞌanic 
wolij cꞌuxbiñetla? Yujil Dios cꞌux mi 
cubiñetla.
12

 Cheꞌ bajcheꞌ wolic mel mi caj c 
chʌn mel, chaꞌan mic tsictesʌbeñob 
i lotob muꞌ bʌ i bajñel subob i bʌ 
ti ñuc. Come jini winicob miꞌ lon 
alob lajal woliyob ti eꞌtel bajcheꞌon 
lojon. 13 Xlotob muꞌ bʌ i subob i 
bʌ ti apóstolob, xꞌeꞌtelob muꞌ bʌ i 
chaꞌleñob lotiya. Miꞌ lon subob i bʌ 
ti apóstol i chaꞌan Cristo. 14 I tilel 
cheꞌʌch miꞌ melob, come Satanás 
jaꞌel miꞌ cuy i bʌ ti ángel muꞌ bʌ 
i pʌs i cꞌʌcꞌal. 15 I tilel cheꞌʌch miꞌ 
melob i winicob jaꞌel. Miꞌ lon cuyob 
i bʌ ti toj bʌ xꞌeꞌtelob, pero mi caj i 
jilelob chaꞌan leco i melbal.

I wocol Pablo tiꞌ yeꞌtel lac Yum
16

 Mic chaꞌ subeñetla: Mach 
mi laꞌ qꞌuelon ti tonto. Pero mi 

tontojon, pʌyʌyon cheꞌ bajcheꞌ mi 
laꞌ pʌy juntiquil tonto bʌ chaꞌan 
mic tsꞌitaꞌ sub c ñuclel jaꞌel. 17 Mach 
tilemic ti lac Yum chuqui wolic 
sub, pero wolic sub cheꞌ bajcheꞌ 
juntiquil tonto bʌ muꞌ bʌ i sub i 
bajñel ñuclel. 18 An cabʌlob muꞌ bʌ 
i subob i bʌ ti ñuc chaꞌan chuqui 
tac miꞌ tajob ti pañimil. Joñon 
jaꞌel mi caj c sub c ñuclel. 19 Come 
tijicña mi laꞌ wubibeñob i tꞌan jini 
tontojoꞌ bʌ. Wen an laꞌ ñaꞌtʌbal 
mi laꞌ wʌl. 20 Mi laꞌ cuchben cheꞌ 
an majch miꞌ yotsañetla ti majtan 
eꞌtel yicꞌot cheꞌ an majch miꞌ 
jisʌbeñetla laꞌ chubʌꞌan, cheꞌ an 
majch miꞌ lotiñetla, cheꞌ an majch 
miꞌ chañꞌesan i bʌ, cheꞌ an majch 
miꞌ pochꞌiñetla. 21 Mic chaꞌlen lojon 
quisin cheꞌ mic subeñetla, ¡mach 
chꞌejlonic lojon cheꞌ bajcheꞌ jini 
yañoꞌ bʌ!

Mi an i pꞌʌtʌlel yambʌ winic 
chaꞌan miꞌ sub i bʌ ti ñuc, an c 
pꞌʌtʌlel jaꞌel chaꞌan mic sub c bʌ ti 
ñuc. Mic sub jini tꞌan cheꞌ bajcheꞌ 
juntiquil tonto bʌ. 22 ¿Hebreojoꞌ 
ba ili winicob? Hebreojon 
jaꞌel. ¿Loqꞌuemoꞌ ba tiꞌ pꞌolbal 
Israel? Joñon jaꞌel. ¿I pꞌolbaloꞌ ba 
Abraham? Joñon jaꞌel. 23 ¿Xꞌeꞌteloꞌ 
ba i chaꞌan Cristo? Joñon jaꞌel. 
(Mic chaꞌlen tꞌan cheꞌ bajcheꞌ tonto 
bʌ.) Ñumen cabʌl tsac chaꞌle 
eꞌtel. Ñumen cabʌl tsa cubi asiyal. 
Ñumen cabʌl tsaꞌ ñujpꞌiyon. Colel 
tsaꞌ cʌlʌ chʌmel. 24 Joꞌyajl jini 
judíojob tsiꞌ yʌcꞌʌyoñob ti jajtsꞌel. 
Junyajl jax yom chaꞌan chaꞌcꞌal tsiꞌ 
jatsꞌʌyoñob ti jujunyajl. 25 Uxyajl 
tsaꞌ jajtsꞌiyon ti teꞌ. Junyajl tsaꞌ 
jujliyon ti xajlel. Uxyajl colel c 
chʌmel yaꞌ ti colem ñajb cheꞌ bʌ 

tsaꞌ jejmi barco. Tsac ñusa jumpꞌejl 
acꞌʌlel yicꞌot jumpꞌejl qꞌuin ti ojlil 
ñajb. 26 Cabʌl tsac chaꞌle ñajt bʌ 
xʌmbal. Tsa cubi bʌbʌqꞌuen tac bʌ 
ti jaꞌ yicꞌot tiꞌ tojlel xujchꞌ yicꞌot tiꞌ 
tojlel c piꞌʌlob yicꞌot tiꞌ tojlel jini 
gentilob* ti tejclum yicꞌot ti jochol 
bʌ lum, yicꞌot ti colem ñajb, yicꞌot 
tiꞌ tojlel jini muꞌ bʌ i cuyob i bʌ ti 
hermanojob. 27 Tsac chaꞌle eꞌtel, tsaꞌ 
lujbꞌayon. Cabʌl acꞌʌlel maꞌanic 
tsaꞌ wʌyiyon. Tsa cubi wiꞌñal yicꞌot 
tiquin tiꞌ, tsac chaꞌle chꞌajb, tsa cubi 
tsʌñal, pitsꞌilon. 28 Mach cojic jach 
tsa cubi jini, pero ti jujumpꞌejl qꞌuin 
mic chʌn ñaꞌtan i cʌntʌntel pejtelel 
xñoptꞌañob añoꞌ bʌ tic wenta. 
29

 Cheꞌ an hermano cꞌun bʌ miꞌ 
yubin pañimil, ¿mach ba cꞌunic mi 
cubin jaꞌel? ¿Mach ba chꞌijiyemic c 
pusicꞌal cheꞌ an majch miꞌ yʌsʌntel 
ti mulil?
30

 Mi wersa yom mic sub c bʌ 
ti ñuc, mic sub ti ñuc j cꞌunlel. 
31

 Yujil Dios maꞌanic woliyon ti 
lot. Jini Dios i Tatʌch lac Yum 
Jesucristo, muꞌ bʌ i sujbel ti utsꞌat 
ti pejtelel ora. 32 Yaꞌ ti Damasco 
jini gobernador am bʌ i yeꞌtel 
tiꞌ yumʌntel jini rey Aretas, tsiꞌ 
yʌcꞌʌ ti cʌntʌntel jini colem 
tejclum chaꞌan miꞌ chucon. 33 Jini 
hermanojob tsiꞌ locꞌsayoñob ti 
ventana. Tsiꞌ jichꞌiyoñob jubel ti 
colem chiquib tiꞌ ñʌcꞌ jini chan bʌ 
tsꞌajc. Cheꞌ jini, tsac putsꞌta jini añoꞌ 
bʌ i yeꞌtel woli bʌ i chijtañoñob.

Pablo tsiꞌ qꞌuele paraíso*

12  Isujm wersa yom mic sub c 
bʌ ti ñuc anquese maꞌanic 

chuqui mic taj. Mi caj c sub chuqui 
tac tsaj qꞌuele ti espíritu yicꞌot chuqui 

tsaꞌ pʌsbentiyon ti lac Yum. 2 Mij 
cʌn juntiquil winic ti Cristo. Anix 
chʌnlujumpꞌejl (14) jab tsaꞌ chujqui 
letsel cꞌʌlʌl tiꞌ yuxlajmlel panchan 
―mi yicꞌot i bʌcꞌtal o mi loqꞌuem tiꞌ 
bʌcꞌtal mach cujilic, Dios yujil. 3 Mij 
cʌn jini winic― mi yicꞌot i bʌcꞌtal o 
mi loqꞌuem tiꞌ bʌcꞌtal mach cujilic. 
Yujil Dios. 4 Tsaꞌ chꞌujyi letsel cꞌʌlʌl ti 
paraíso baꞌ tsiꞌ yubi tꞌan mucul bʌ i 
sujmlel mach bʌ aqꞌuebilic i chaꞌ sub. 
5

 Mic sub i ñuclel ili winic. Maꞌanic 
mic sub c bajñel ñuclel. Jini jach j 
cꞌunlel mij qꞌuel ti ñuc. 6 Muqꞌuic c sub 
c bʌ ti ñuc mach tontojonic, come jini 
jach mic sub chuqui isujm. Pero mach 
comic c sub c ñuclel ame muqꞌuic i lon 
ñaꞌtañob winicob ñumen ñucon bajcheꞌ 
miꞌ tsictiyel tic melbal yicꞌot tic tꞌan.

7
 Cꞌax utsꞌatax chuqui tsaꞌ 

pʌsbentiyon. Jini chaꞌan tsaꞌ 
aqꞌuentiyon wocol tic bʌcꞌtal. Chꞌoyol 
ti Satanás chaꞌan miꞌ ticꞌlañon ame 
ñumen ñuquic mij qꞌuel c bʌ bajcheꞌ 
yom. 8 Uxyajl tsaj cꞌajtibe lac Yum ti 
wocol tꞌan chaꞌan miꞌ lajmesʌbeñon 
c wocol. 9 Lac Yum tsiꞌ subeyon: Jasʌl 
i yutslel c pusicꞌal ti a tojlel, come 
miꞌ tsꞌʌctiyel c pꞌʌtʌlel tiꞌ cꞌunlel 
winic, cheꞌen. Jini chaꞌan ti pejtelel 
c pusicꞌal mij qꞌuel ti ñuc j cꞌunlel 
chaꞌan miꞌ yajñel i pꞌʌtʌlel Cristo tic 
pusicꞌal. 10 Jini chaꞌan tijicñayon cheꞌ 
an j cꞌunlel yicꞌot c tsꞌaꞌlentel yicꞌot 
cheꞌ anto chuqui yom c chaꞌan yicꞌot 
c ticꞌlʌntel yicꞌot wocol muꞌ bʌ cubin 
chaꞌan tiꞌ cꞌuxbintel Cristo, come cheꞌ 
baꞌ ora cꞌuñon pꞌʌtʌlon.

Pablo miꞌ cꞌuxbin jini 
añoꞌ bʌ ti Corinto

11
 Tsac subu c ñuclel cheꞌ bajcheꞌ 

tonto bʌ. Jatetla tsaꞌ laꞌ ñijcayon 

c sub. Mach cheꞌic yom. Yom mi 
laꞌ sub c ñuclel jatetla, anquese 
maꞌanic c bajñel ñuclel, come mach 
ñucobic bajcheꞌon jini muꞌ bʌ i 
lon cuyob i bʌ ti ñuc bʌ apóstolob. 
12

 Cheꞌ yaꞌ añon ti laꞌ tojlel tsaꞌ 
wen tsictiyi apóstolon ti isujm ti 
pejtelel ñuc bʌ c melbal yicꞌot c 
pꞌʌtʌlel tiꞌ cuchol wocol. Dios tsiꞌ 
tsictesa yicꞌot i yejtal tac i pꞌʌtʌlel 
yicꞌot bʌbʌqꞌuen tac bʌ. 13 Junlajal 
mij cꞌuxbiñetla cheꞌ bajcheꞌ mij 
cꞌuxbin yambʌ xñoptꞌañob muꞌ bʌ 
i tempañob i bʌ. ¿Am ba c mul ti 
laꞌ tojlel? Maꞌtica anic c mul come 
maꞌanic chuqui tsaj cꞌajtibeyetla. 
Ñusʌbeñon ili c mul.
14

 Laꞌ wilan i yuxyajlelix tsac 
chajpa c bʌ chaꞌan mic tilel baꞌ 
añetla. Maꞌanic chuqui mi caj j 
cꞌajtibeñetla, come maꞌanic wolic 
ñaꞌtan c chꞌʌm chuqui an laꞌ chaꞌan 
pero mic ñaꞌtañetla. Come mach 
i wentajic la calobilob chaꞌan miꞌ 
tempʌbeñob i chubʌꞌan i tat i ñaꞌ. 
I wentajʌch i tat i ñaꞌ chaꞌan miꞌ 
tempʌbeñob i chubʌꞌan i yalobilob. 
15

 Mi caj cʌcꞌ c bʌ yicꞌot pejtelel c 
pusicꞌal yicꞌot pejtelel c chubʌꞌan 
chaꞌan mi laꞌ taj laꞌ wenlel, come 
cabʌl jax wolic c chʌn cꞌuxbiñetla, 
anquese maꞌanic woli laꞌ cꞌuxbiñon 
cheꞌ bajcheꞌ ti ñaxan. 16 Ñaꞌtʌbil 
laꞌ chaꞌan maꞌanic chuqui tsaj 
cꞌajtibeyetla. Pero mi laꞌ wʌl 
maya jax tsac lotiyetla. 17 ¿Tsaꞌ 
ba i chilbeyetla laꞌ chubʌꞌan jini 
winicob tsaꞌ bʌ c choco majlel baꞌ 
añetla? 18 Ti wocol tꞌan tsac sube 
majlel Tito. Tsac choco majlel 
juntiquil hermano yicꞌot. ¿Tsaꞌ ba i 
chilbeyetla laꞌ chubʌꞌan Tito? Wen 
laꞌ wujil jumpꞌejl lojon c pusicꞌal 

yicꞌot jini Espíritu. Junlajal bajcheꞌ 
mic mel lojon queꞌtel.
19

 ¿Muꞌ ba laꞌ lon al wolic sub 
lojon c bʌ ti toj chaꞌan jach mi 
laꞌ qꞌuelon ti utsꞌat? Mic chaꞌlen 
lojon tꞌan ti Cristo tiꞌ tojlel 
Dios. Cꞌuxbibilet bʌ la, tsaꞌix c 
subu lojon ti pejtelel chaꞌan mic 
xucꞌchocoñetla. 20 Mic chaꞌlen 
bʌqꞌuen ame mach cheꞌic mic 
tajetla bajcheꞌ com j qꞌueletla cheꞌ 
mic tilel baꞌ añetla, ame mach 
cheꞌic mi laꞌ qꞌuelon jaꞌel bajcheꞌ 
laꞌ wom. Ticꞌʌl mi woliyetla ti 
leto, tsʌytsʌyña laꞌ pusicꞌal chaꞌan 
i wenlel laꞌ piꞌʌlob. Ticꞌʌl mi an laꞌ 
michꞌajel, o woli laꞌ tꞌox laꞌ bʌ ti 
leto, o woliyetla ti uꞌya tꞌan yicꞌot 
wulwul tꞌan, o cꞌax ñuc woli laꞌ pʌs 
laꞌ bʌ, o woli laꞌ contrajin laꞌ bʌ. 
21

 Cabʌl mic chaꞌlen bʌqꞌuen ame 
miꞌ yʌcꞌon ti quisin Dios ti laꞌ tojlel 
cheꞌ mic chaꞌ tilel baꞌ añetla, ame 
mi cuctꞌan jini tsaꞌ bʌ i chaꞌleyob 
mulil mi maꞌanic tsiꞌ cʌyʌyob 
i bibiꞌlel yicꞌot i tsꞌiꞌlel yicꞌot i 
colosojlel.

Cojix bʌ ticꞌojel

13  I yuxyajlelix talon baꞌ 
añetla. Chaꞌan tiꞌ tꞌan 

chaꞌtiquil uxtiquil testigojob mi 
caj i tsictiyel mi an i mul winic. 
2

 Ti pejteletla yicꞌot jini tsaꞌ bʌ i 
chaꞌleyob mulil mic chaꞌ subeñetla 
cheꞌ bajcheꞌ tsac subeyetla ti 
yambʌ ora: Cheꞌ mic chaꞌ tilel 
baꞌ añetla, tsʌts mi caj c tiqꞌuetla. 
Anquese mach yaꞌic añon wolic 
tsꞌijbubeñetla cheꞌ bajcheꞌ yaꞌʌch 
añon. 3 Come laꞌ wom laꞌ ñaꞌtan mi 
Cristo woliꞌ cꞌʌmbeñon quej ti isujm, 
come wen toj miꞌ chaꞌlen meloñel 

Cristo. Pꞌʌtʌl Cristo ti laꞌ tojlel. 
4

 Anquese an i cꞌunlel Cristo cheꞌ 
bʌ tsaꞌ chꞌijle ti cruz, cuxul wʌle 
chaꞌan tiꞌ pꞌʌtʌlel Dios. Joñon lojon 
jaꞌel cꞌuñon lojon ti Cristo. Pero 
cuxulon lojon yicꞌot Cristo. An lojon 
c pꞌʌtʌlel ti Dios chaꞌan mic meletla.

5
 Ñaꞌtan laꞌ bʌ mi woli laꞌ ñop 

Cristo ti isujm. Ñaꞌtanla bajcheꞌ 
añetla. ¿Mach ba laꞌ wujilic? 
Woliꞌ yajñel Jesucristo ti jatetla 
mi isujm woli laꞌ ñop. Mi maꞌanic, 
chocbiletla ti Dios. 6 Mi cʌl laꞌ 
wujil i winicon lojon Dios ti 
isujm. Mach chocbilonic lojon i 
chaꞌan. 7 Mij cꞌajtiben lojon Dios ti 
oración chaꞌan maꞌanic mi laꞌ mel 
chuqui jontol. Com lojon mi laꞌ mel 
chuqui utsꞌat, pero mach chaꞌanic 
mij qꞌuejlel lojon ti utsꞌat chaꞌan 
winicob. Melela chuqui utsꞌat 
anquese mi laꞌ lon ñaꞌtan chocbilon 
lojon ti Dios. 8 Melel mach mejlic 
laj contrajin i sujmlel Dios, jini 
jach mi mejlel lac tsictesan. 9 Jini 
chaꞌan tijicñayon lojon mi pꞌʌtʌletla 
anquese cꞌuñon lojon. Mij cꞌajtiben 
lojon Dios chaꞌan miꞌ tsꞌʌctiyel 
laꞌ wenlel. 10 Jini chaꞌan mic 
tsꞌijbubeñetla ili tꞌan cheꞌ mach 
yaꞌic añon, come mach comic 
cʌꞌleñetla cheꞌ mic tilel yicꞌot c 
pꞌʌtʌlel tsaꞌ bʌ i yʌqꞌueyon Dios. 
Com jach j cꞌʌn c pꞌʌtʌlel chaꞌan 
mic xucꞌchocoñetla, mach chaꞌanic 
mic jisañetla.

Cortesía
11

 Wʌle hermanojob, ajñenla tiꞌ 
tijicñʌyel laꞌ pusicꞌal. Laꞌ tsꞌʌctiyic laꞌ 
wenlel, laꞌ ñuqꞌuesʌntic laꞌ pusicꞌal. 
Ajñenla ti ñʌchꞌʌl ti jumpꞌejl jach laꞌ 
pusicꞌal. Cheꞌ jini, Dios mi caj i yajñel 

laꞌ wicꞌot, jini Dios muꞌ bʌ i cꞌuxbiñonla, 
muꞌ bʌ i yʌqꞌueñonla i ñʌchꞌtʌlel 
lac pusicꞌal. 12 Aqꞌuen laꞌ bʌ cortesía. 
Tsꞌujtsꞌun laꞌ bʌ ti utsꞌat. Pejtelel i 
chaꞌañoꞌ bʌ Dios miꞌ yʌqꞌueñetla cortesía.

13
 Laꞌ ajnic ti laꞌ tojlel ti laꞌ 

pejtelel i yutslel i pusicꞌal lac Yum 
Jesucristo yicꞌot i cꞌuxbiya Dios 
yicꞌot jini Chꞌujul bʌ Espíritu, la caj 
Piꞌleya. 

1  Pablojon, apóstolon. Mach 
chocbilonic majlel i chaꞌan 

winicob mi tiꞌ pꞌʌtʌlelic winic. 
Chocbilon majlel i chaꞌan Jesucristo 
yicꞌot Dios lac Tat tsaꞌ bʌ i teche 
chꞌojyel Jesús baꞌan chʌmeñoꞌ bʌ. 
2

 Joñon quicꞌot pejtelel hermanojob 
wʌꞌ bʌ añob wolic ñaꞌtañet 
lojon xñoptꞌañet bʌ la muꞌ bʌ laꞌ 
tempan laꞌ bʌ yaꞌ ti Galacia. 3 Laꞌ 
aqꞌuentiquetla i yutslel yicꞌot i 
ñʌchꞌtʌlel laꞌ pusicꞌal chꞌoyol bʌ 
ti Dios lac Tat yicꞌot ti lac Yum 
Jesucristo. 4 Tsiꞌ yʌcꞌʌ i bʌ ti chʌmel 
chaꞌan lac mul cheꞌ bajcheꞌ yom 
Dios lac Tat chaꞌan miꞌ locꞌsañonla 
tiꞌ pꞌʌtʌlel jontolil am bʌ ti pañimil 
wʌle. 5 Laꞌ sujbic i ñuclel ti pejtelel 
ora. Amén.

Maꞌanic yambʌ Wen Tꞌan
6

 Woliꞌ toj sajtel c pusicꞌal come 
maxto anic ora tsaꞌ laꞌ ñopo, pero 
wʌle wolix laꞌ cʌy Dios tsaꞌ bʌ i 
pʌyʌyetla tiꞌ yutslel i pusicꞌal Cristo. 
Woli laꞌ chaꞌ sutqꞌuin laꞌ bʌ chaꞌan 
mi laꞌ ñop yambʌ tꞌan. 7 Maꞌanic 
yambʌ wen tꞌan. An winicob woli 
bʌ i ticꞌlañetla chaꞌan yomob i 
socben i wen tꞌan Cristo. 8 Laꞌ 
junyajlel chojquic ti Dios majqui 
jach miꞌ sub yambʌ tꞌan mach bʌ 

lajalic bajcheꞌ jini wen tꞌan tsaꞌ bʌ 
c subu lojon, mi ángel tilem bʌ ti 
panchan o mi joñon lojon muꞌ bʌ c 
sub yambʌ tꞌan, laꞌ chojquicon lojon. 
9

 Cheꞌ bajcheꞌ tsac subeyet lojon ti 
yambʌ ora wolic chaꞌ subeñetla. Mi 
an majch miꞌ subeñetla yambʌ wen 
tꞌan yilal mach bʌ jinic tsaꞌ bʌ lac 
ñopo, laꞌ chojquic jini winic ti Dios. 
10

 ¿Woli ba c sajcan c ñuclel tiꞌ tojlel 
winicob, o tiꞌ tojlel Dios? ¿Woli ba 
c chaꞌlen chuqui utsꞌat chaꞌan miꞌ 
qꞌueloñob ti ñuc winicob? Muqꞌuic 
c mel chuqui utsꞌat chaꞌan miꞌ 
qꞌueloñob ti ñuc winicob, mach i 
winiconic Cristo.

I yeꞌtel Pablo chaꞌan jini Wen Tꞌan
11

 Com c subeñetla hermanojob, 
mach chꞌoyolic ti winicob jini 
wen tꞌan tsaꞌ bʌ c subu. 12 Maꞌanic 
tsiꞌ yʌqꞌueyoñob winicob. Mach 
cʌntesʌbilonic i chaꞌan winicob. 
Jesucristo tsiꞌ pʌsbeyon i sujmlel. 
13

 Tsaꞌix laꞌ wubi bajcheꞌ tsac 
ñopbeyob i costumbre israelob. 
Maꞌanic i pꞌisol bajcheꞌ tsac ticꞌla i 
chaꞌañoꞌ bʌ Dios muꞌ bʌ i tempañob 
i bʌ. Tsac ñopo c jisañob. 14 Ti 
pejtelel i costumbre israelob ñumen 
bʌxon bajcheꞌ c piꞌʌlob. Ñumen 
bʌxon tiꞌ subol i tꞌan c ñojteꞌelob. 

15
 Dios tsiꞌ yajcayon cheꞌ maxto 

anic tsa quila pañimil. Tsiꞌ pʌyʌyon 
tiꞌ yutslel i pusicꞌal 16 cheꞌ bʌ tsiꞌ 
pʌsbeyon i Yalobil. Tsiꞌ yʌcꞌʌ ti 
tsictiyel i Yalobil ti joñon cheꞌ 
bajcheꞌ yom i pusicꞌal chaꞌan mic 
sub Cristo tiꞌ tojlel jini mach bʌ i 
cʌñʌyobic Dios. Cheꞌ jini maꞌanic 
tsaj cꞌajtibe winicob i sujmlel jini 
wen tꞌan. 17 Maꞌanic tsaꞌ majliyon 
ti Jerusalén baꞌan jini ñaxan bʌ 
apóstolob, pero tsaꞌ majliyon ti 
Arabia. Tsaꞌ chaꞌ tiliyon ti Damasco.

18
 Cheꞌ ñumenix uxpꞌejl jab, tsaꞌ 

letsiyon majlel ti Jerusalén chaꞌan 
mij cʌn Pedro. Yaꞌ tsaꞌ jaleyon 
joꞌlujumpꞌejl (15) qꞌuin yicꞌot Pedro. 
19

 Maꞌanic tsaj qꞌuele yambʌ apóstol, 
cojach Jacobo i yijtsꞌin lac Yum. 
20

 Awilan, tiꞌ tojlel Dios mach c lotic 
jini woli bʌ c tsꞌijbubeñetla. 21 Ti 
wiꞌil tsajniyon ti tejclum tac yaꞌ ti 
Siria yicꞌot ti Cilicia. 22 Ti jim bʌ 
ora maxto cʌmbilonic i chaꞌan añoꞌ 
bʌ ti Cristo muꞌ bʌ i tempañob i bʌ 
yaꞌ ti Judea. 23 Tsaꞌ jach i yubiyob 
chuqui woliꞌ yʌlob yañoꞌ bʌ: Jini tsaꞌ 
bʌ i ticꞌlayonla ti yambʌ ora wolix i 
sub jini wen tꞌan tsaꞌ bʌ i lon ñopo 
i jisan, cheꞌob. 24 Tsiꞌ qꞌueleyob i 
ñuclel Dios ti joñon.

Jini xcʌntꞌañob tsiꞌ chꞌʌmʌyob 
ti wenta Pablo

2  Cheꞌ ñumenix chʌnlujumpꞌejl 
(14) jab, tsaꞌ chaꞌ letsiyon 

majlel ti Jerusalén quicꞌot 
Bernabé. Tsac pʌyʌ majlel Tito 
jaꞌel. 2 Cʌntesʌbilon ti Dios tsaꞌ 
majliyon chaꞌan mic tsictesʌbeñob 
jini wen tꞌan muꞌ bʌ c subeñob 
gentilob*. Tic bajñel lojon yicꞌot 
jini hermanojob añoꞌ bʌ i yeꞌtel 

tsac subeyob pejtel chuqui tsac 
chaꞌle yicꞌot pejtel j cʌntesa, chaꞌan 
utsꞌat miꞌ yujtel queꞌtel tiꞌ tojlelob 
cheꞌ junlajal lac pusicꞌal. 3 Utsꞌat 
tsiꞌ pejcayoñob yicꞌot Tito am bʌ 
quicꞌot, anquese griego*. Maꞌanic 
tsiꞌ xicꞌbeyob chaꞌan miꞌ chꞌʌm 
tsep* pʌchʌlel, 4 anquese yaꞌ añob 
payxo hermanojob ti mucul tsaꞌ 
bʌ ochiyob i yojchꞌoñon lojon 
chaꞌan libre añonla ti Cristo 
Jesús. Miꞌ yʌlob wersa mi lac 
chʌn jacꞌ jini mandar chaꞌan mi 
laj coltʌntel. 5 Maꞌanic tsac wis 
jacꞌbeyob lojon come com lojon 
miꞌ chʌn ajñel i sujmlel jini wen 
tꞌan ti laꞌ tojlel. 6 Jixcu jini wen 
cʌmbiloꞌ bʌ añoꞌ bʌ i yeꞌtel tiꞌ tojlel 
xñoptꞌañob, maꞌanic chuqui tsaꞌ 
cʌntesʌntiyon tiꞌ tojlelob. Mi ñucob 
tiꞌ tojlel winicob maꞌanic chuqui 
miꞌ chaꞌlen, come junlajalonla 
tiꞌ wut Dios. 7 Pero tsiꞌ ñaꞌtayob 
aqꞌuebilon tic wenta chaꞌan mic 
sub jini wen tꞌan tiꞌ tojlel gentilob 
cheꞌ bajcheꞌ aqꞌuebil Pedro chaꞌan 
miꞌ sub tiꞌ tojlel israelob. 8 Cheꞌ 
bajcheꞌ lac Yum tsiꞌ waꞌchoco Pedro 
chaꞌan miꞌ majlel baꞌan israelob, 
tsiꞌ waꞌchocoyon jaꞌel chaꞌan mic 
majlel baꞌan gentilob. 9 Jacobo 
yicꞌot Pedro yicꞌot Juan, muꞌ bʌ i 
qꞌuejlelob cheꞌ bajcheꞌ oy chaꞌan 
ñuc i yeꞌtel, tsiꞌ ñaꞌtayob aqꞌuebilon 
i yutslel i pusicꞌal Dios. Cheꞌ jini 
tsiꞌ yʌqꞌueyoñob cortesía quicꞌot 
Bernabé ti ñoj bʌ i cꞌʌb chaꞌan mic 
majlel lojon baꞌan gentilob. Jini 
uxtiquil tsaꞌ majliyob baꞌan israelob. 
10

 Tsiꞌ subeyon lojon yom jach mic 
ñaꞌtan lojon jini pꞌumpꞌuñoꞌ bʌ cheꞌ 
bajcheꞌ tsac bajñel ñaꞌta c mel ti 
pejtelel c pusicꞌal.

Pablo tsiꞌ tiqꞌui Pedro
11

 Cheꞌ bʌ tsaꞌ cꞌoti Pedro ti 
Antioquía, tsac tiqꞌui come an i 
sojquemal. 12 Come cheꞌ maxto 
cꞌotemobic i piꞌʌlob Jacobo, temel 
tsiꞌ cꞌuxu waj Pedro yicꞌot gentilob. 
Ti wiꞌil cheꞌ bʌ tsaꞌ tiliyob jini 
winicob, tsiꞌ tʌtsꞌʌ i bʌ Pedro 
baꞌan gentilob. Maꞌanix tsiꞌ chʌn 
pejcayob, come tsiꞌ bʌcꞌña jini 
muꞌ bʌ i cʌntesañob tsep pʌchʌlel. 
13

 Yañoꞌ bʌ judíojob jaꞌel chaꞌchajp 
tsiꞌ meleyob i pusicꞌal lajal bajcheꞌ 
Pedro. Cheꞌʌch tsiꞌ mele jaꞌel 
Bernabé. 14 Cheꞌ bʌ tsaj qꞌuele 
mach tojic woliꞌ yajñelob tiꞌ sujmlel 
jini wen tꞌan, tsac sube Pedro cheꞌ 
temel añob: Jatet anquese israelet, 
wolaꞌ mel bajcheꞌ jini gentilob. 
Mi maꞌanix wolaꞌ mel bajcheꞌ 
israelob, ¿chucoch cheꞌ jini, maꞌ lon 
xicꞌbeñob gentilob chaꞌan miꞌ melob 
lajal bajcheꞌ israelob? choꞌon tsac 
sube.
15

 Joñonla tsaꞌ bʌ la quila 
pañimil ti Israel, mach i piꞌʌlonicla 
jini xmulilob, gentilob. 16 Pero 
la cujil cheꞌ miꞌ ñopob Cristo 
miꞌ ñusʌbentelob i mul. Dios 
miꞌ yotsañob tiꞌ wenta chaꞌan tsiꞌ 
ñopoyob, mach chaꞌanic i jacꞌol 
mandar. Miꞌ yotsañonla tiꞌ wenta 
jaꞌel cheꞌ mi lac ñop Cristo. Miꞌ 
ñusʌbeñonla lac mul chaꞌan tsaꞌ lac 
ñopo, mach chaꞌanic i jacꞌol mandar.
17

 Pero cheꞌ woli lac ñop Cristo 
chaꞌan miꞌ yotsañonla tiꞌ wenta, mi 
lajal mi lac taj lac mul bajcheꞌ jini 
mach bʌ i cʌñʌyobic mandar, ¿jim 
ba i mul Cristo? Maꞌanic. 18 Mi 
tsaꞌ chaꞌ caji c ñop jini mandar 
cheꞌ bʌ tsaꞌix j cʌyʌ, tsiquil xñusa 

mandaron. Cheꞌ jini an c sajtemal, 
come tsaj cʌntesayetla mi laj 
qꞌuejlel ti toj chaꞌan tiꞌ ñopol Cristo, 
mach chaꞌanic tiꞌ jacꞌol jini mandar. 
19

 Cheꞌ bʌ tsac ñopo j coltan c bʌ 
tiꞌ jacꞌol mandar, tsiꞌ tsʌnsayon 
jini mandar yilal. Chʌmeñonix 
tiꞌ tojlel jini mandar chaꞌan mic 
taj j cuxtʌlel ti Dios. 20 Isujm tsaꞌ 
chꞌijleyon ti cruz yicꞌot Cristo. 
Mach chʌn cuxulonix joñon, pero 
cuxul Cristo tic pusicꞌal. Wʌle cheꞌ 
cuxulon tic bʌcꞌtal ti pañimil, wolic 
taj j cuxtʌlel tiꞌ ñopol i Yalobil Dios 
tsaꞌ bʌ i cꞌuxbiyon, tsaꞌ bʌ i yʌcꞌʌ i 
bʌ ti chʌmel chaꞌañon. 21 Maꞌanic 
mic ñusʌben i yutslel i pusicꞌal Dios. 
Muqꞌuic laj qꞌuejlel ti toj chaꞌan i 
jacꞌol mandar, lolom jach tsaꞌ chʌmi 
Cristo.

Tsaꞌ aqꞌuentiyob Espíritu 
cheꞌ bʌ tsiꞌ ñopoyob

3  ¡Sojquemetla añet bʌ la ti 
Galacia! ¿Majqui tsiꞌ socoyetla 

chaꞌan mi laꞌ cʌy laꞌ jacꞌben i 
sujmlel jini wen tꞌan tsaꞌ bʌ wen 
subentiyetla chaꞌan tsaꞌ chꞌijle ti 
cruz Jesucristo? 2 Cojach com j 
cꞌajtibeñetla: ¿Tsaꞌ ba aqꞌuentiyetla 
jini Espíritu chaꞌan tiꞌ jacꞌol i 
mandar Moisés? ¿Mach ba chaꞌanic 
tsaꞌ laꞌ ñopo jini wen tꞌan cheꞌ bʌ 
tsaꞌ laꞌ wubi? 3 ¿Chucoch sojquem laꞌ 
pusicꞌal? Tsaꞌ caji laꞌ ñop Cristo tiꞌ 
pꞌʌtʌlel jini Espíritu. Wʌle, ¿muꞌ ba 
mejlel laꞌ taj laꞌ wenlel ti laꞌ bajñel 
wersa? 4 Tsaꞌ laꞌ ñusa cabʌl wocol 
chaꞌan jini wen tꞌan. Mach toꞌolic 
jach. 5 Diosʌch muꞌ bʌ i yʌqꞌueñetla 
jini Espíritu. Miꞌ chaꞌlen ñuc bʌ i 
yeꞌtel baꞌ añetla. ¿Chaꞌan ba tsaꞌ 
laꞌ jacꞌʌ jini mandar? ¿Mach ba 

chaꞌanic tsaꞌ laꞌ ñopo cheꞌ bʌ tsaꞌ laꞌ 
wubi?

6
 Abraham jaꞌel tsiꞌ ñopo Dios. 

Jini chaꞌan Dios tsiꞌ yotsʌbe tiꞌ 
wenta. Tsiꞌ qꞌuele ti toj. 7 Ñaꞌtanla 
cheꞌ jini, pejtel muꞌ bʌ i ñopob Dios 
i yalobilobʌch Abraham. 8 Wʌn 
tsꞌijbubil tiꞌ tꞌan Dios, mi caj i 
ñusʌbeñob i mul. Mi caj i yotsañob 
jini gentilob tiꞌ wenta cheꞌ miꞌ 
ñopob Dios. Jini chaꞌan tsaꞌ wʌn 
subenti Abraham jini wen tꞌan: “Ti 
a tojlel mi caj i tajob i wenlel pejtel 
tejclumob”. 9 Jini chaꞌan, majqui 
jach miꞌ ñop Dios miꞌ taj i wenlel 
yicꞌot Abraham tsaꞌ bʌ i ñopo Dios.
10

 Come pejtelel muꞌ bʌ i ñopob i 
coltañob i bʌ tiꞌ jacꞌol jini mandar 
mi caj i chojquelob ti Dios. Come 
tsꞌijbubil: “Mux i chojquelob ti 
Dios pejtelel muꞌ bʌ i wis cʌyob i 
mel ti tsꞌʌcʌl chuqui tac tsꞌijbubil 
tiꞌ juñilel jini mandar”. 11 Tsiquil 
cheꞌ jini, Dios maꞌanic miꞌ ñusʌben 
i mul, maꞌanic miꞌ yotsan tiꞌ wenta 
mi juntiquilic chaꞌan tiꞌ jacꞌol 
jini mandar. Come miꞌ yʌl: “Jini 
otsʌbilix bʌ tiꞌ wenta Dios chaꞌan 
tsiꞌ ñopo Dios, cuxul miꞌ yajñel”, 
cheꞌen. 12 Mach lajalic i jacꞌol 
mandar bajcheꞌ i ñopol Cristo, 
come miꞌ yʌl: “Jini muꞌ bʌ i jacꞌ jini 
mandar ti tsꞌʌcʌl miꞌ taj i cuxtʌlel”, 
cheꞌen. 13 Pero yaꞌ ti cruz Cristo 
tsiꞌ mʌñʌyonla loqꞌuel tiꞌ pꞌʌtʌlel 
jini mandar muꞌ bʌ i yʌcꞌonla 
ti chojquel, come tsaꞌ chojqui ti 
Dios chaꞌañonla, come tsꞌijbubil: 

“Chocbil ti Dios majqui jach miꞌ 
jocꞌchocontel ti teꞌ”. 14 Cheꞌʌch 
tsaꞌ ujti chaꞌan miꞌ tajob i wenlel 
gentilob jaꞌel ti Cristo Jesús, cheꞌ 
bajcheꞌ Dios tsiꞌ wʌn sube Abraham, 

chaꞌan mi lac laj aqꞌuentel jini 
Espíritu cheꞌ mi lac ñop.

Jini Mandar yicꞌot jini Albil bʌ tꞌan
15

 Mic chaꞌlen lajiya hermanojob. 
Wʌꞌ ti pañimil cheꞌ mi lac tsꞌijban 
ti jun bajcheꞌ miꞌ caj ti tꞌoxtʌl 
lac chubʌꞌan cheꞌ mi lac chʌmel, 
maꞌanic majch mi mejlel i jem. 
Maꞌanic majch mi mejlel i xʌꞌ 
tsꞌijban yambʌ tꞌan cheꞌ anix i 
sellojlel. 16 Dios tsiꞌ yʌqꞌue Abraham 
yicꞌot juntiquil i pꞌolbal jini albil bʌ 
tꞌan. Maꞌanic tsiꞌ yʌlʌ i pꞌolbalob, 
pero i pꞌolbal, come juntiquil jach, 
jiñʌch Cristo. 17 Jiñʌch i sujmlel 
woli bʌ c sub: Dios tsiꞌ wʌn subu 
chaꞌan mi caj i tilel Cristo. Cheꞌ 
ñumenix jumbajcꞌ yicꞌot lujumpꞌejl 
i chaꞌcꞌal (430) jab, tsiꞌ yʌcꞌʌ jini 
mandar. Jini mandar tsaꞌ bʌ tili ti 
wiꞌil maꞌanic tsiꞌ jeme jini tꞌan tsaꞌ 
bʌ i ñaxan alʌ. 18 Mi chaꞌanʌch jini 
mandar mi laj coltʌntel, cheꞌ jini 
mach chaꞌanic jini albil bʌ tꞌan. 
Pero Dios tiꞌ yutslel i pusicꞌal tsiꞌ 
colta Abraham cheꞌ bʌ tsiꞌ yʌqꞌue 
jini albil bʌ i tꞌan.
19

 ¿Chuqui i yeꞌtel jini mandar 
cheꞌ jini? Dios tsiꞌ yʌqꞌueyonla jini 
mandar chaꞌan miꞌ tsictesʌbeñonla 
lac mul. Pero maꞌanix i cꞌʌjñibal 
jini mandar cheꞌ tilemix i Pꞌolbal 
cheꞌ bajcheꞌ wʌn albil. Dios tsiꞌ 
cꞌʌñʌ i yángelob i yʌqꞌuen mandar 
Moisés i wenta xñusa tꞌan. 20 Cheꞌ 
an juntiquil jach mach wersajic 
yom xñusa tꞌan. Pero Dios, cheꞌ bʌ 
tsiꞌ lʌcꞌʌ i tꞌan chaꞌan miꞌ coltan 
winicob xꞌixicob, tsiꞌ bajñel 
waꞌchoco.

21
 Jixcu jini mandar, ¿i contra 

ba jini tꞌan albil bʌ i chaꞌan Dios? 

Mach i contrajic. Actan tsaꞌic 
aqꞌuentiyonla laj cuxtʌlel chaꞌan 
tiꞌ jacꞌol jini mandar, cheꞌ jini, 
isujmʌch mi laj qꞌuejlel ti toj 
chaꞌan tiꞌ jacꞌol jini mandar. 22 Pero 
i tꞌan Dios miꞌ yʌl woliꞌ yajñelob 
tiꞌ pꞌʌtʌlel mulil pejtelel añoꞌ bʌ ti 
pañimil chaꞌan mi la cʌqꞌuentel 
jini albil bʌ ti Dios cheꞌ mi lac ñop 
Jesucristo, come majqui jach miꞌ 
ñop miꞌ coltʌntel.
23

 Cheꞌ maxto tilemic jini wen 
tꞌan muꞌ bʌ lac ñop, añon to la tiꞌ 
wenta jini mandar. Ñupꞌulonla jinto 
tsaꞌ tsictesʌbentiyonla jini wen 
tꞌan muꞌ bʌ lac ñop. 24 Jini mandar 
tsiꞌ cʌntesayonla chaꞌan mi lac ñop 
Cristo, chaꞌan mi laj qꞌuejlel ti toj 
cheꞌ mi lac ñop. 25 Wʌle tilemix jini 
wen tꞌan muꞌ bʌ lac ñop. Mach chʌn 
añonixla tiꞌ wenta jini mandar. 26 I 
yalobiletla Dios ti laꞌ pejtelel chaꞌan 
tsaꞌ laꞌ ñopo Cristo Jesús. 27 Ti 
pejteletla tsaꞌ bʌ ochiyetla ti Cristo 
ti Espíritu, tsaꞌix laꞌ xojo Cristo. 
28

 Mi judíojet, mi griegojet, mi añet 
ti a yum, mi toꞌol cheꞌ jach añet, 
mi winiquet, mi xꞌixiquet, maꞌanic 
chuqui miꞌ chaꞌlen, come juntiquilet 
jach la ti Cristo Jesús. 29 Mi i 
chaꞌañetla Cristo, mero i pꞌolbaletla 
Abraham. Mi caj laꞌ taj chuqui mi 
laꞌ wʌqꞌuentel cheꞌ bajcheꞌ albil i 
chaꞌan Dios.

4  Yom mi laꞌ ñaꞌtan jaꞌel: 
Cheꞌ alʌl to jini muꞌ bʌ caj i 

yʌqꞌuentel i chubʌꞌan i tat, lajal jach 
bajcheꞌ xꞌeꞌtel, anquese i yumʌch 
jini chubʌꞌañʌl. 2 Anto tiꞌ wenta 
xcʌntesajob yicꞌot xcʌntayajob jinto 
miꞌ cꞌotel i qꞌuiñilel i jabil tsaꞌ bʌ 
i wʌn alʌ i tat. 3 Cheꞌ jaꞌel joñonla 
cheꞌ alobon to la, mozojonla 

yilal. Tsaꞌ lac jacꞌbe i cʌntesʌbal 
lac ñojteꞌel cheꞌ bajcheꞌ i tilel miꞌ 
ñojpel ti pañimil. 4 Pero Dios tsiꞌ 
choco tilel i Yalobil cheꞌ bʌ tsaꞌ cꞌoti 
i yorajlel. Tsiꞌ yila pañimil ti xꞌixic. 
Tsaꞌ ochi tiꞌ wenta mandar 5 chaꞌan 
miꞌ mʌñonla loqꞌuel tiꞌ wenta 
jini mandar, chaꞌan mi la cochel 
tiꞌ yalobil. 6 I yalobiletla. Dios tsiꞌ 
choco tilel ti lac pusicꞌal i yEspíritu 
i Yalobil muꞌ bʌ i yʌl: Papa, c 
Tat, cheꞌen. 7 Cheꞌ jini mach chʌn 
mozojetix la, pero i yalobiletix la. 
Mi i yalobiletla an chuqui mi caj laꞌ 
wʌqꞌuentel ti Dios yicꞌot Cristo.

Mach yomic mi laꞌ chaꞌ 
ñop yambʌ cʌntesa

8
 Ti yambʌ ora, cheꞌ maxto anic 

tsaꞌ laꞌ ñopo Dios, tsaꞌ laꞌ chaꞌle 
toꞌol eꞌtel tiꞌ wenta jini mach bʌ 
mero diosic. 9 Wʌle mi laꞌ cʌn Dios, 
pero ñumen miꞌ cʌñetla. ¿Chucoch 
woli laꞌ chaꞌ mulan i cʌntesʌbal 
lac ñojteꞌel mach bʌ anic i pꞌʌtʌlel 
chaꞌan miꞌ coltañetla? ¿Laꞌ wom 
ba laꞌ chaꞌ chujquel ti toꞌol eꞌtel? 
10

 Mi laꞌ mel qꞌuin tiꞌ qꞌuiñilel tac, tiꞌ 
yuwilel tac, tiꞌ yorajlel tac, tiꞌ jabilel 
tac. 11 Woli laꞌ wʌcꞌon ti tsic pusicꞌal, 
ame lolomic jach tsac chaꞌle eꞌtel ti 
laꞌ tojlel.
12

 Quermanojob, ti wocol tꞌan 
mic subeñetla. Ajñenla ti libre 
cheꞌ bajcheꞌon, come ti yambʌ ora 
junlajal lac pusicꞌal. Maꞌanic tsaꞌ laꞌ 
tsꞌaꞌleyon. 13 Laꞌ wujil tsac subeyetla 
ili wen tꞌan cheꞌ ti ñaxan cheꞌ yaꞌ 
añon baꞌ añetla chaꞌan tiꞌ caj tsiꞌ 
tajayon cꞌamʌjel. 14 Anquese leco 
tsaꞌ laꞌ qꞌuele jini am bʌ tic bʌcꞌtal, 
maꞌanic tsaꞌ laꞌ biꞌleyon. Maꞌanic tsaꞌ 
laꞌ tsꞌaꞌleyon. Tsaꞌ laꞌ pʌyʌyon ochel 

cheꞌ bajcheꞌ juntiquil ángel chꞌoyol 
bʌ ti Dios, cheꞌ bajcheꞌ Cristo Jesús. 
15

 ¿Baqui tsaꞌ majli i tijicñʌyel laꞌ 
pusicꞌal? Come mic ñaꞌtan, tsaꞌic 
mejli laꞌ locꞌsan laꞌ wut chaꞌan 
mi laꞌ wʌqꞌueñon, tsaꞌ laꞌ locꞌsa. 
16

 ¿Tsaꞌ ba ochiyon ti laꞌ contra 
chaꞌan tsac subeyetla i sujmlel? 
17

 Jini yañoꞌ bʌ bʌx miꞌ melob i bʌ 
chaꞌan mi laꞌ cꞌuxbiñob. Pero mach 
utsꞌatic bajcheꞌ miꞌ melob. Yomob 
i tʌtsꞌetla loqꞌuel tic tojlel lojon 
chaꞌan mi laꞌ cꞌuxbiñob. 18 Utsꞌat mi 
bʌx miꞌ melob i bʌ ti chuqui utsꞌat 
ti pejtelel ora, mach cojic jach cheꞌ 
yaꞌ añon laꞌ wicꞌot. 19 Calobilob, cheꞌ 
bajcheꞌ xꞌixic woli bʌ ti bajqꞌuel, 
cheꞌʌch wolic chaꞌ ubin wocol 
chaꞌañetla jinto miꞌ tsictiyel Cristo 
ti laꞌ pusicꞌal. 20 Utsꞌat yaꞌic añon laꞌ 
wicꞌot chaꞌan mic wen pejcañetla, 
come cabʌl woliyon ti tsic pusicꞌal 
chaꞌan mach cujilic bajcheꞌ añetla.

Lajiya chaꞌan Sara yicꞌot Agar
21

 Mi laꞌ wom laꞌ wajñel tiꞌ wenta 
jini mandar, ¿mach ba anic mi 
laꞌ chꞌʌmben isujm jini mandar? 
Subeñonla. 22 Come tsꞌijbubil 
an chaꞌtiquil i yalobil Abraham, 
juntiquil i yalobilʌch criada, yambʌ 
i yalobilʌch jini libre bʌ mach bʌ 
criadajic. 23 I yalobil jini criada tsiꞌ 
yila pañimil cheꞌ bajcheꞌ i tilel miꞌ 
yilañob pañimil alʌlob. I yalobil 
jini mero i yijñam bʌ tsaꞌ tili chaꞌan 
albil bʌ i tꞌan Dios. 24 An i sujmlel 
ili lajiya. Jini chaꞌtiquil xꞌixic i 
yejtalʌch chaꞌchajp trato. Agar, jini 
criada, i yejtalʌch jini trato chꞌoyol 
bʌ ti wits i cꞌabaꞌ Sinaí. Tsiꞌ qꞌuele 
pañimil i yalobil cheꞌ chucul ti toꞌol 
eꞌtel. 25 Jini Agar i yejtalʌch wits 

yaꞌ ti Arabia i cꞌabaꞌ Sinaí yicꞌot 
jini tejclum Jerusalén ba chuculob 
ti toꞌol eꞌtel jini yaꞌ bʌ chumulob 
muꞌ bʌ i ñopob i taj i coltʌntel 
tiꞌ jacꞌol mandar. 26 Pero libre jini 
Jerusalén am bʌ ti chan. Jiñʌch lac 
ñaꞌ ti lac pejtelel. 27 Come tsꞌijbubil: 

“Tijicñesan a pusicꞌal, jochol bʌ 
xꞌixic, mach bʌ anic a walobil. Cꞌam 
yom maꞌ chaꞌlen tꞌan, jatet mach bʌ 
anic a bajqꞌuel. Come ñumen cabʌl 
i yalobil jini bajñel bʌ xꞌixic bajcheꞌ 
jini am bʌ i ñoxiꞌal”. Cheꞌʌch 
tsꞌijbubil.
28

 Joñonla, hermanojob, tsaꞌ la 
quila pañimil cheꞌ bajcheꞌ Isaac 
chaꞌan albil bʌ i tꞌan Dios. 29 Cheꞌ 
bajcheꞌ tsaꞌ ujti tiꞌ yorajlel Isaac 
cheꞌʌch miꞌ yujtel wʌle. Jini muꞌ 
bʌ i chaꞌ ilañob pañimil ti Espíritu 
woliꞌ ticꞌlʌntelob tiꞌ tojlel jini 
yom bʌ i yʌcꞌob tiꞌ jacꞌol mandar. 
30

 ¿Chuqui miꞌ yʌl i Tsꞌijbujel Dios?: 
“Choco loqꞌuel jini criada yicꞌot 
i yalobil, come i yalobil criada 
maꞌanic miꞌ tem chꞌʌm i chubʌꞌan i 
tat yicꞌot i yalobil jini mero i yijñam 
bʌ”. 31 Jini chaꞌan hermanojob, 
mach i yalobilonicla criada. I 
yalobilonla jini libre bʌ xꞌixic.

Librejonixla ti Cristo

5  Librejonla. Cristo tsiꞌ 
yʌcꞌʌyonla ti colel baꞌ 

chuculonla. Jini chaꞌan yom libre 
mi laꞌ chʌn ajñel. Mach mi laꞌ chaꞌ 
acꞌ laꞌ bʌ ti chujquel ti toꞌol eꞌtel.
2

 Awilan joñon, Pablo, mic 
subeñetla, mi woli laꞌ chꞌʌm tsep 
pʌchʌlel, maꞌanic i cꞌʌjñibal Cristo 
ti laꞌ tojlel. 3 Mic chaꞌ subeñetla, 
majqui jach miꞌ chꞌʌm tsep pʌchʌlel, 
wersa miꞌ jacꞌ pejtelel i mandar 

Moisés. 4 Ti pejteletla muꞌ bʌ laꞌ lon 
ñaꞌtan woli laꞌ chꞌʌjmel tiꞌ wenta 
Dios chaꞌan i jacꞌol jini mandar, 
chocbiletixla ti Cristo. Mach 
cʌyʌletixla tiꞌ yutslel i pusicꞌal Dios. 
5

 Joñonla tsaꞌ bʌ lac ñopo Dios woli 
lac pijtan laj coltʌntel tiꞌ pꞌʌtʌlel 
jini Espíritu chaꞌan mi laj qꞌuejlel ti 
toj. 6 Come ti Cristo Jesús maꞌanic 
chuqui miꞌ chaꞌlen mi tsepbil lac 
pʌchʌlel, o mi mach tsepbilic lac 
pʌchʌlel. Pero jiñʌch mero ganar 
cheꞌ ñopolix lac chaꞌan jini wen tꞌan 
muꞌ bʌ i yʌqꞌueñonla laj cꞌuxbin lac 
bʌ.
7

 Ti yambʌ ora tsaꞌ laꞌ jacꞌʌ ti 
utsꞌat jini wen tꞌan. ¿Majqui tsiꞌ 
mʌctayetla chaꞌan mi laꞌ cʌy laꞌ 
chꞌujbin i sujmlel? 8 Mach tilemic 
ti Dios muꞌ bʌ i pʌyetla. 9 Jasʌl 
tsꞌitaꞌ levadura chaꞌan miꞌ laj xaxan 
caxlan waj. 10 Cʌyʌlon ti lac Yum 
wolij cꞌajtiben chaꞌan miꞌ cʌntañetla 
ame mi laꞌ jacꞌ yambʌ tꞌan. Dios 
mi caj i yʌqꞌuen i toj i mul majqui 
jach miꞌ ticꞌlañetla. 11 Come maꞌanic 
i ticꞌlʌntel jini muꞌ bʌ i sub tsep 
pʌchʌlel, pero joñon wolic sub 
jini wen tꞌan chaꞌan jini cruz. Jini 
chaꞌan wolic ticꞌlʌntel. 12 Utsꞌat 
muqꞌuic i junyajlel tsepob i bʌ 
chaꞌan miꞌ loqꞌuelob ti laꞌ tojlel jini 
woli bʌ i ticꞌlañetla.
13

 Hermanojob, tsaꞌ pʌjyiyetla 
chaꞌan libre mi laꞌ wajñel. Wʌle, 
mach laꞌ jacꞌben i tsuculel laꞌ 
pusicꞌal cheꞌ libre añetla. Ti laꞌ 
cꞌuxbiya coltan laꞌ piꞌʌlob. 14 Come 
utsꞌat woli laꞌ jacꞌ jini mandar ti 
pejtelel cheꞌ mi laꞌ jacꞌ ili tꞌan: 

“Cꞌuxbin a piꞌʌlob cheꞌ bajcheꞌ maꞌ 
cꞌuxbin a bʌ”, cheꞌen. 15 Pero mi 
woli laꞌ cꞌux laꞌ bʌ yilal, mi woli laꞌ 

jachꞌ laꞌ bʌ yilal, tsajiletla ame laꞌ 
jisan laꞌ bʌ.

I yʌcꞌbal jini Espíritu
16

 Mic subeñetla: Chaꞌlenla 
xʌmbal ti jini Espíritu chaꞌan 
maꞌanic mi laꞌ jacꞌ i colosojlel laꞌ 
pusicꞌal. 17 Come i colosojlel lac 
pusicꞌal miꞌ contrajin jini Espíritu. 
Jini Espíritu miꞌ contrajin lac tsucul 
pusicꞌal. Jini chaꞌan mach mejlic 
laꞌ mel jini laꞌ wom bʌ laꞌ mel. 18 Miꞌ 
woliꞌ tojꞌesañetla majlel jini Espíritu, 
mach chʌn añetixla tiꞌ wenta jini 
mandar.
19

 Tsiquil i mul lac tsucul pusicꞌal. 
Jini muꞌ bʌ i jacꞌob miꞌ tajob i yixic, 
miꞌ chaꞌleñob tsꞌiꞌlel, miꞌ melob 
chuqui bibiꞌ. 20 Miꞌ chꞌujutesañob 
dios tac, miꞌ chaꞌleñob wujt, yujilob 
tsꞌaꞌleya yicꞌot leto. Tsʌytsʌyña jax i 
pusicꞌal chaꞌan chubʌꞌañʌl. Yujilob 
michꞌajel yicꞌot aꞌleya. Miꞌ tꞌoxob i 
bʌ ti leto yicꞌot ti yambʌ i ñopbal. 
21

 Tsʌytsʌyña i pusicꞌal chaꞌan i 
wenlel yañoꞌ bʌ. Miꞌ chaꞌleñob 
jontolil, yicꞌot yʌcꞌʌjel, yicꞌot leco 
bʌ qꞌuiñijel yicꞌot yan tac bʌ mach 
bʌ wenic. Mic chaꞌ subeñetla cheꞌ 
bajcheꞌ tsac subeyetla ti yambʌ ora, 
jini muꞌ bʌ i chaꞌlen cheꞌ bajcheꞌ jini, 
maꞌanic mi caj i yochel tiꞌ yumʌntel 
Dios.
22

 Pero i yʌcꞌbal jini Espíritu 
jiñʌch laj cꞌuxbiya, i tijicñʌyel lac 
pusicꞌal, i ñʌchꞌtʌlel lac pusicꞌal, 
lac pꞌʌtʌlel tiꞌ cuchol wocol, yicꞌot 
pꞌuntaya, coltaya, i xucꞌtʌlel lac 
pusicꞌal, 23 la cutslel, yicꞌot i ticꞌol 
lac pusicꞌal. Mach ticꞌbilic jini muꞌ 
bʌ i mel bajcheꞌ iliyi. 24 Pejtelel i 
chaꞌañoꞌ bʌ Cristo tsaꞌix i chꞌijiyob 
ti cruz i tsucul pusicꞌal yicꞌot 

pejtelel i colosojlel yicꞌot chuqui miꞌ 
mulan. 25 Mi cuxulonla chaꞌan jini 
Espíritu, laꞌ lac chaꞌlen chuqui yom 
Dios tiꞌ pꞌʌtʌlel jini Espíritu. 26 Laꞌ 
laj cʌy lac chañꞌesan lac bʌ. Mach 
yomic mi lac techbeñob i michꞌajel 
lac piꞌʌlob. Mach yomic tsʌytsʌyña 
lac pusicꞌal chaꞌan i wenlel lac 
piꞌʌlob.

6  Hermanojob, mi tsaꞌ yajli ti 
mulil juntiquil winic, jatetla 

woli bʌ laꞌ wajñel ti jini Espíritu, 
chaꞌ tojꞌesanla tiꞌ yutslel laꞌ pusicꞌal. 
Qꞌuele laꞌ bʌ ame pʌjyiquetla ti 
mulil jaꞌel. 2 Coltan laꞌ bʌ tiꞌ cuchol 
wocol. Cheꞌ jini mi laꞌ jacꞌben 
i mandar Cristo. 3 Come mi an 
majqui miꞌ lon ñaꞌtan an i bajñel 
wenlel, woli jach i bajñel lotin i 
bʌ. 4 Ti jujuntiquiletla bajñel cʌñʌ 
laꞌ bʌ. Qꞌuele mi utsꞌat a melbal. 
Tijicñesan a pusicꞌal mi wen melbil, 
pero mach maꞌ chañꞌesan a bʌ tiꞌ 
tojlel yañoꞌ bʌ chaꞌan a melbal. 
5

 Come an ti lac wenta lac melbal ti 
jujuntiquilonla.

6
 Jini woli bʌ ti cʌntesʌntel tiꞌ 

tꞌan Dios, laꞌ i coltan i yaj cʌntesa 
yicꞌot i chubʌꞌan. 7 Mach mi laꞌ wʌcꞌ 
laꞌ bʌ ti lotintel. Mach mejlic ti 
wajlentel Dios. Pejtelel chuqui jach 
miꞌ pʌcꞌ winic mi caj i cꞌaj. 8 Jini muꞌ 
bʌ i pʌcꞌ chuqui tilem bʌ tiꞌ tsucul 
pusicꞌal, mi caj i cꞌaj toj mulil. Pero 
jini muꞌ bʌ i chaꞌlen pacꞌ ti jini 
Espíritu, mi caj i cꞌaj i cuxtʌlel 
mach bʌ anic miꞌ jilel. 9 Mach yomic 
mi lac lujban tiꞌ melol chuqui utsꞌat, 
come tal i yorajlel mi caj lac chaꞌlen 
cꞌajbal mi maꞌanic miꞌ lujban lac 

pusicꞌal. 10 Jini chaꞌan laꞌ laj coltan 
pejtelel winicob cheꞌ i yorajlel to. 
Pero ñumen yom mi laj coltan jini 
muꞌ bʌ i ñopob Cristo.

Pablo miꞌ sub i ñuclel i cruz Cristo
11

 Qꞌuelela tsac tsꞌibubeyetla ili 
jun ti colem bʌ letra tac tij cꞌʌb. 
12

 Pejtelel yomoꞌ bʌ qꞌuejlel ti ñuc 
miꞌ wersa xicꞌbeñetla chaꞌan mi laꞌ 
chꞌʌm tsep pʌchʌlel, come mach 
yomobic i yubin wocol chaꞌan i 
cruz Cristo. 13 Pero jini woli bʌ 
i chꞌʌmob tsep pʌchʌlel mach 
tsꞌʌcʌlic woliꞌ jacꞌob jini mandar. 
Yomob jach mi laꞌ chꞌʌm tsep 
pʌchʌlel chaꞌan miꞌ qꞌuelob i bʌ ti 
ñuc chaꞌan i sellojlel tiꞌ laꞌ bʌcꞌtal. 
14

 Pero maꞌanic mic sʌclan c ñuclel 
ti laꞌ tojlel, cojach mi cʌcꞌ ti ñuc i 
cruz lac Yum Jesucristo, come yaꞌ 
ti cruz tsaꞌ jili i pꞌʌtʌlel pañimil 
tic tojlel. Tsaꞌ chꞌijleyon ti cruz 
chaꞌan maꞌanic mic chʌn mulan i 
chaꞌan bʌ pañimil. 15 Come ti Cristo 
Jesús maꞌanic chuqui miꞌ chaꞌlen 
mi tsepbil lac pʌchʌlel o mi mach 
tsepbilic lac pʌchʌlel. Pero mi chaꞌ 
melbilonla ti tsijib jiñʌch yom bʌ. 
16

 Laꞌ aqꞌuenticob i ñʌchꞌtʌlel yicꞌot 
i pꞌuntʌntel ti Dios pejtelel muꞌ bʌ i 
melob cheꞌ bajcheꞌ wolic subeñetla 
yicꞌot pejtel jini mero i chaꞌañoꞌ bʌ 
Dios.
17

 Mach i chʌn ticꞌlañon majqui 
jach an tij contra, come tsiquil i 
yejtal tac c lojwel chaꞌan i winicon 
Jesús. 18 Hermanojob, laꞌ ajnic ti laꞌ 
pusicꞌal i yutslel lac Yum Jesucristo. 
Amén. 

1  Pablojon, apóstolon i chaꞌan 
Jesucristo chaꞌan cheꞌ yom 

Dios. Mi cʌqꞌueñetla cortesía i 
chaꞌañet bʌ la Dios yaꞌ ti Efeso 
muꞌ bʌ laꞌ ñop Cristo Jesús. 2 Laꞌ 
aqꞌuentiquetla i yutslel yicꞌot i 
ñʌchꞌtilel laꞌ pusicꞌal chꞌoyol bʌ 
ti Dios lac Tat yicꞌot ti lac Yum 
Jesucristo.

An lac wenlel ti Cristo
3

 Laꞌ sujbic i ñuclel Dios, i Tat lac 
Yum Jesucristo tsaꞌ bʌ i yʌqꞌueyonla 
ti lac majtan yaꞌ ti panchan pejtel 
chuqui utsꞌat ti Cristo. 4 Come tsiꞌ 
yajcayonla ti Cristo cheꞌ maxto 
melbilic pañimil chaꞌan mi la cajñel 
ti chꞌujul tiꞌ tojlel, sʌqꞌuesʌbilonixla 
ti pejtelel lac mul. 5 Come tsiꞌ wʌn 
ñaꞌta i yotsañonla tiꞌ yalobil tiꞌ 
wenta Jesucristo chaꞌan cꞌux tsiꞌ 
yubiyonla. Cheꞌʌch tsiꞌ mele come 
cheꞌʌch yom i pusicꞌal. 6 Laꞌ lac 
sub i ñuclel Dios chaꞌan i yutslel 
i pusicꞌal tsaꞌ bʌ i yʌqꞌueyonla 
ti lac majtan tiꞌ tojlel cꞌuxbibil 
bʌ i Yalobil. 7 Cheꞌ bʌ tsaꞌ chʌmi 
Cristo, tsiꞌ yʌcꞌʌyonla ti colel chaꞌan 
tiꞌ chꞌichꞌel. Tsiꞌ ñusʌbeyonla lac 
mul come wen on i yutslel. 8 Mach 
pꞌisbilic tsiꞌ yʌqꞌueyonla i yutslel 
cheꞌ bʌ tsiꞌ tsꞌʌctesa chuqui wʌn 

ñaꞌtʌbil i chaꞌan ti cabʌl i ñaꞌtʌbal. 
9

 Tsiꞌ mele ti pejtelel cheꞌ bajcheꞌ 
yom i pusicꞌal. Tsiꞌ tsictesʌbeyonla 
chuqui wʌn ñaꞌtʌbil i chaꞌan mach 
bʌ tsictiyemic ti yambʌ ora tsaꞌ bʌ 
i bajñel ñaꞌta i yujtesan ti Cristo. 
10

 Mi caj i yʌqꞌueñob i yuman Cristo 
pejtel chuqui an ti panchan yicꞌot ti 
pañimil cheꞌ tilemix i yorajlel.
11

 Tsiꞌ yajcayonla ti Cristo cheꞌ 
bajcheꞌ tsiꞌ wʌn ñaꞌta i mel, come 
Dios miꞌ luꞌ mel cheꞌ bajcheꞌ yom 
i pusicꞌal. 12 Yom mi lac tsictesan 
i ñuclel, joñonla tsaꞌ bʌ lac ñaxan 
taja lac pijtaya ti Cristo. 13 Jatetla 
jaꞌel cheꞌ bʌ tsaꞌ laꞌ wubi jini wen 
tꞌan, jini isujm bʌ, chaꞌan mi 
laꞌ coltʌntel, tsaꞌ laꞌ ñopo Cristo. 
Tsaꞌ otsʌbentiyetla jini Chꞌujul bʌ 
Espíritu, jiñʌch laꞌ sellojlel yilal 
tsaꞌ bʌ tili cheꞌ bajcheꞌ wʌn albil. 
14

 Aqꞌuebilonla jini Espíritu chaꞌan 
mi lac ñaꞌtan tsꞌʌcʌl mi caj lac 
chꞌʌm ti pejtelel chuqui wʌn albil i 
chaꞌan Dios. Mi caj i yʌcꞌ ti libre i 
chaꞌañoꞌ bʌ chaꞌan mi lac tsictesan i 
ñuclel Dios.

Oración chaꞌan miꞌ yʌqꞌuentelob 
cabʌl i pusicꞌal

15
 Tsa cubi tsaꞌix laꞌ ñopo lac Yum 

Jesús. Cꞌux mi laꞌ wubin pejtelel 

i chaꞌañoꞌ bʌ Dios. 16 Jini chaꞌan 
maꞌanic mij cʌy c suben Dios 
wocolix i yʌlʌ chaꞌañetla cheꞌ mic 
tajetla ti oración. 17 Mij cꞌajtiben 
i Dios lac Yum Jesucristo chaꞌan 
miꞌ yʌqꞌueñetla cabʌl laꞌ ñaꞌtʌbal 
yicꞌot i yEspíritu chaꞌan mi laꞌ wen 
chꞌʌmben isujm chuqui woli laꞌ 
pʌsbentel, chaꞌan mi laꞌ wen cʌn 
lac Tat am bʌ ti panchan. 18 Laꞌ 
i yʌqꞌueñet laꞌ chꞌʌmben isujm 
chuqui woli laꞌ pijtan, come jini 
chaꞌan tsiꞌ pʌyʌyetla chaꞌan mi laꞌ 
cʌn jini utsꞌat tac bʌ muꞌ bʌ caj i 
yʌqꞌuen i chaꞌañoꞌ bʌ. 19 Come mach 
pꞌisbilic jini ñuc bʌ i pꞌʌtʌlel Dios 
woli bʌ ti eꞌtel ti lac pusicꞌal muꞌ 
bʌ lac ñop. Tsiꞌ cꞌʌñʌ ti lac tojlel 
jini jach bʌ i pꞌʌtʌlel 20 tsaꞌ bʌ i 
cꞌʌñʌ i tech chꞌojyel Cristo baꞌan 
chʌmeñoꞌ bʌ, cheꞌ bʌ tsiꞌ buchchoco 
tiꞌ ñoj yaꞌ ti panchan. 21 Ñumen ñuc 
Cristo bajcheꞌ pejtel i yumʌntel 
tac pañimil yicꞌot ñucoꞌ bʌ i yeꞌtel 
añoꞌ bʌ i pꞌʌtʌlel yicꞌot i yumʌntel. 
Ñumen ñuc i yeꞌtel bajcheꞌ pejtelel 
waꞌchocobiloꞌ bʌ, mach cojic jach 
ti ili ora pero ti tal to bʌ ora jaꞌel. 
22

 Dios tsiꞌ yotsʌbe tiꞌ wenta Cristo 
pejtel chuqui tac an. Tsiꞌ yotsa 
Cristo tiꞌ yum pejtelel xñoptꞌañob 
chaꞌan mi lac jacꞌben ti pejtelel 
chuqui yom. 23 I bʌcꞌtalonla Cristo. 
Miꞌ yajñel ti joñonla muꞌ bʌ lac ñop. 
Miꞌ tsꞌʌctiyel i tijicñʌyel ti joñonla. 
Pejtel chuqui an miꞌ taj i cꞌʌjñibal ti 
lac Yum.

Cuxulonixla ti Cristo

2  Dios tsiꞌ yʌqꞌueyetla laꞌ 
cuxtʌlel cheꞌ chʌmeñetla 

ti laꞌ jontolil yicꞌot ti laꞌ mul. 2 Ti 
yambʌ ora tsaꞌ ajniyetla ti jontolil 

cheꞌ bajcheꞌ i tilel i chaꞌañoꞌ bʌ 
pañimil. Tsaꞌ laꞌ jacꞌbe Satanás i 
yum pañimil muꞌ bʌ i yumañob 
xibajob, jini espíritu woli bʌ ti eꞌtel 
tiꞌ pusicꞌal xñusa mandarob. 3 Ti 
yambʌ ora lajal tsaꞌ ajniyonla cheꞌ 
bajcheꞌ yañoꞌ bʌ. Tsaꞌ lac chaꞌle 
bajcheꞌ yom lac tsucul pusicꞌal 
yicꞌot lac bʌcꞌtal yicꞌot lac tsucul 
ñaꞌtʌbal. Tsaꞌ lac techbe i michꞌajel 
Dios lajal bajcheꞌ yañoꞌ bʌ. 4 Pero 
cabʌl tsiꞌ pꞌuntayonla Dios, cabʌl tsiꞌ 
cꞌuxbiyonla. 5 Tsiꞌ tem aqꞌueyonla 
laj cuxtʌlel la quicꞌot Cristo cheꞌ 
chʌmeñonla ti mulil. Coltʌbiletla 
tiꞌ yutslel i pusicꞌal Dios. 6 Tsiꞌ 
techeyonla chꞌojyel temel la quicꞌot 
Cristo. Tsiꞌ buchchocoyonla ti 
panchan la quicꞌot Cristo Jesús 
7

 chaꞌan miꞌ pʌs ti pejtelel ora 
bajcheꞌ tsiꞌ pꞌuntayonla ti on bʌ 
i yutslel i pusicꞌal, cheꞌ bʌ tsiꞌ 
pʌsbeyonla i cꞌuxbiya ti Cristo 
Jesús. 8 Come coltʌbiletla tiꞌ yutslel 
i pusicꞌal Dios chaꞌan tsaꞌ laꞌ ñopo. 
Maꞌanic tsaꞌ laꞌ bajñel colta laꞌ bʌ. 
Laꞌ majtan jach tilem bʌ ti Dios. 
9

 Mach chaꞌanic wen bʌ laꞌ melbal, 
ame anic majqui miꞌ lon chañꞌesan 
i bʌ. 10 Come i melbalonla Dios. 
Tsiꞌ chaꞌ meleyonla ti Cristo Jesús 
chaꞌan mi lac mel chuqui wen. Dios 
tsiꞌ wʌn chajpʌbeyonla la queꞌtel 
yom bʌ mi lac mel.

Ochemonla ti junmojt ti Cristo
11

 Ñaꞌtanla bajcheꞌ añetla ti yambʌ 
ora gentilet* bʌ la. Jini tsepbiloꞌ* 
bʌ i pʌchʌlel tsiꞌ bajñel subuyob i 
bʌ ti ñuc chaꞌan tsepbil i pʌchʌlel ti 
cꞌʌb winicob. Tsiꞌ tsꞌaꞌleyetla chaꞌan 
mach tsepbilic laꞌ pʌchʌlel. 12 Ti 
yambʌ ora maꞌanic Cristo laꞌ wicꞌot, 

mach laꞌ piꞌʌlobic jini israelob, 
mach laꞌ chaꞌanic jini xucꞌul* bʌ 
tꞌan albil bʌ i chaꞌan Dios, maꞌanic 
laꞌ pijtaya. Maꞌanic laꞌ Dios wʌꞌ ti 
pañimil. 13 Pero wʌle añetla ti 
Cristo Jesús, jatetla ñajt bʌ añetla ti 
yambʌ ora. Tsaꞌ pʌjyiyetla ti lʌcꞌʌl 
chaꞌan tiꞌ chꞌichꞌel Cristo.
14

 Come Cristo tsiꞌ lajmesʌbeyonla 
lac tsꞌaꞌleya cheꞌ bʌ tsiꞌ mele ti 
junmojt jini chaꞌmojt tejclumob, 
gentilob yicꞌot israelob. Tsiꞌ jeme 
jubel jini tsalʌl tsaꞌ bʌ i tꞌoxoyonla. 
15

 Cheꞌ bʌ tsaꞌ chʌmi, tsiꞌ jisa jini 
mandar yicꞌot ticꞌoñel tsaꞌ bʌ 
i tꞌoxoyonla. I bajñel tsiꞌ mele 
jumpꞌejl tsijiꞌ bʌ tejclum pʌybil bʌ 
loqꞌuel ti chaꞌmojt, chaꞌan ñʌchꞌʌl 
mi la cajñel la quicꞌot. 16 Yaꞌ ti 
cruz, Cristo tsiꞌ yutsꞌesʌbeyonla lac 
pusicꞌal yicꞌot Dios. Tsiꞌ mele jini 
chaꞌmojt winicob ti junmojt cheꞌ bʌ 
tsiꞌ jisʌbeyonla lac tsꞌaꞌleya. 17 Tsaꞌ 
tili i subeñob jini ñajt bʌ añob yicꞌot 
jini lʌcꞌʌl bʌ añob chaꞌan ñʌchꞌʌl mi 
la cajñel. 18 Come ti pejtelonla tsaꞌ 
bʌ lac ñopo Cristo mi lac lʌcꞌtesan 
lac bʌ baꞌan lac Tat ti juntiquil jach 
bʌ Espíritu.
19

 Jini chaꞌan mach chʌn 
yambʌyix mij qꞌueletla. Añix laꞌ 
wajñib quicꞌot lojon. Ochemetixla 
yicꞌot i chaꞌañoꞌ bʌ Dios. Lac piꞌʌlix 
lac bʌ ti Dios. 20 Waꞌchocobiletla 
quicꞌot lojon cheꞌ bajcheꞌ xajlel ti 
jumpꞌejl jach bʌ otot cꞌʌcchocobil 
tiꞌ pam i cꞌʌclib tsaꞌ bʌ i tsꞌajquiyob 
jini apóstolob yicꞌot xꞌaltꞌañob. 
Jesucristo jiñʌch Ñuc bʌ Xajlel tiꞌ 
xujc otot. 21 Wen xojñibil pejtel jini 
otot ti Cristo Jesús. Woli ti chañꞌan 
majlel jinto miꞌ yujtel ti melol jini 
chꞌujul bʌ Templo* i chaꞌan lac Yum. 

22
 Ti lac Yum waꞌchocobiletla jaꞌel ti 

jumpꞌejl chumlibʌl baꞌ miꞌ chʌmtʌl 
Dios ti Espíritu.

Tsaꞌ aqꞌuenti Pablo i yeꞌtel 
tiꞌ tojlel gentilob

3  Joñon Pablojon, xñujpꞌelon i 
chaꞌan Cristo Jesús chaꞌañetla 

gentilet bʌ la. 2 Mi cʌl, tsaꞌix laꞌ 
wubi bajcheꞌ tsaꞌ aqꞌuentiyon queꞌtel 
chaꞌan mi cʌqꞌueñetla laꞌ cʌn i 
yutslel i pusicꞌal Dios. 3 Laꞌ wujil 
tsaꞌ pʌsbentiyon i sujmlel mach 
bʌ tsictiyemic ti yambʌ ora, cheꞌ 
bajcheꞌ tsac tsꞌitaꞌ tsꞌijbubeyetla. 
4

 Cheꞌ mi laꞌ qꞌuel jini jun, mi mejlel 
laꞌ chꞌʌmben isujm jini mucul 
tac bʌ tsaꞌ bʌ i cʌntesayon Cristo. 
5

 Mach cʌmbilic i chaꞌan winicob ti 
yambʌ ora, pero wʌle jini Espíritu 
tsaꞌix i tsictesʌbeyob jini chꞌujul bʌ 
apóstolob yicꞌot xꞌaltꞌañob i chaꞌan. 
6

 Jiñʌch i sujmlel chaꞌan lajal mi 
caj i yʌqꞌuentelob i wenlel gentilob 
yicꞌot israelob, come jumpꞌejlobix 
i bʌcꞌtal yicꞌot Cristo Jesús. Mi caj 
i tem aqꞌuentelob ti Cristo chuqui 
albil i chaꞌan Dios tiꞌ yutslel i 
pusicꞌal.
7

 Cheꞌ bʌ tsiꞌ waꞌchocoyon Dios 
tiꞌ yutslel i pusicꞌal, tsiꞌ yʌqꞌueyon 
queꞌtel ti jini wen tꞌan. Tsiꞌ tsictesa 
i pꞌʌtʌlel tic tojlel. 8 Anquese mach 
ñuconic cheꞌ bajcheꞌ yañoꞌ bʌ i 
chaꞌañoꞌ bʌ Dios, tsaꞌ aqꞌuentiyon 
queꞌtel chaꞌan mic subeñob gentilob 
jini wen tꞌan yicꞌot i yutslel Cristo, 
chaꞌan miꞌ cʌñob i ñuclel Cristo 
mach bʌ luꞌ cʌmbilic lac chaꞌan. 
9

 Mic tsictesʌbeñob pejtelel winicob 
xꞌixicob jini mach bʌ tsictiyemic 
cꞌʌlʌl tiꞌ cajibal pañimil cheꞌ bʌ tsiꞌ 
mele Dios pejtelel chuqui tac an. 

10
 Come Dios tsiꞌ wʌn ñaꞌta i cꞌʌn 

jini xñoptꞌañob chaꞌan miꞌ yʌcꞌ ti 
cʌjñel jini ñuc bʌ i ñaꞌtʌbal tiꞌ tojlel 
yumʌlob yicꞌot ángelob añoꞌ bʌ i 
yeꞌtel ti panchan. 11 Cheꞌʌch tsiꞌ wʌn 
ñaꞌta i mel Dios cheꞌ maxto anic 
pañimil. Tsaꞌix i yʌcꞌʌ ti tsꞌʌctiyel 
ti Cristo Jesús lac Yum. 12 Ti lac 
Yum chꞌejl lac pusicꞌal mi mejlel 
la cochel tiꞌ tojlel Dios chaꞌan tsaꞌ 
lac ñopo Cristo. 13 Jini chaꞌan mic 
subeñetla ti wocol tꞌan, mach mi 
laꞌ wʌcꞌ ti lujbꞌan laꞌ pusicꞌal chaꞌan 
ili wocol woli bʌ j cuch, come an i 
cꞌʌjñibal chaꞌan mi laꞌ taj laꞌ wenlel.

Oración chaꞌan miꞌ cʌmbeñob 
i cꞌuxbiya Cristo

14
 Jini chaꞌan mic ñocchocon c bʌ 

tiꞌ tojlel lac Tat 15 tsaꞌ bʌ i yʌqꞌueyob 
i cꞌabaꞌ jujunchajp winicob xꞌixicob 
ti panchan yicꞌot ti pañimil. 16 Mij 
cꞌajtiben Dios, i Yum pejtelel chuqui 
an, chaꞌan miꞌ pꞌʌtesʌbeñetla laꞌ 
pusicꞌal yicꞌot jini Espíritu, 17 chaꞌan 
miꞌ chumtʌl Cristo ti laꞌ pusicꞌal 
chaꞌan woli laꞌ ñop. Cheꞌ jini mi caj 
i tamꞌan laꞌ wiꞌ cheꞌ tsʌts cʌyʌletla 
ti Cristo, cheꞌ cꞌux mi laꞌ wubin. 
18

 Com mi laꞌ chꞌʌmben isujm 
yicꞌot pejtelel i chaꞌañoꞌ bʌ Dios 
bajcheꞌ cꞌamel an i cꞌuxbiya Jesús, 
yicꞌot bajcheꞌ an i jawtilel, yicꞌot 
i ñajtlel, yicꞌot i chanlel, yicꞌot i 
tamlel. 19 Com mi laꞌ cʌmben i 
cꞌuxbiya Cristo, anquese mach lac 
luꞌ cʌñʌyic, chaꞌan mi laꞌ taj pejtelel 
jini yom bʌ i yʌqꞌueñonla Dios.

20
 Wen cabʌl i pꞌʌtʌlel woli bʌ 

ti eꞌtel ti lac pusicꞌal chaꞌan miꞌ 
mel ñumen ñuc bʌ i yeꞌtel bajcheꞌ 
pejtelel chuqui mi laj cꞌajtiben 
yicꞌot pejtelel muꞌ bʌ lac ñaꞌtan. 

21
 Laꞌ tsictiyic i ñuclel Dios tiꞌ tojlel 

jini muꞌ bʌ i tempañob i bʌ ti Cristo 
Jesús ti pejtelel ora. Amén.

Jumpꞌejlʌch i bʌcꞌtal Cristo

4  Joñon xñujpꞌelon chaꞌan 
lac Yum. Ti wocol tꞌan mic 

subeñetla chaꞌan mi laꞌ wajñel 
cheꞌ bajcheꞌ yom Dios, come jini 
chaꞌan tsiꞌ pʌyʌyetla. 2 Ajñenla ti 
pecꞌ tiꞌ yutslel laꞌ pusicꞌal. Chʌn 
cuchbeñob i sajtemal laꞌ piꞌʌlob 
ti laꞌ cꞌuxbiya. 3 Chaꞌlenla wersa 
chaꞌan ñʌchꞌʌl mi laꞌ wajñel ti 
jumpꞌejl jach laꞌ pusicꞌal ti jini 
Espíritu. 4 Jumpꞌejlʌch i bʌcꞌtal 
Cristo baꞌ ochemonla. Juntiquil 
Espíritu. Pʌybiletla chaꞌan mi laꞌ 
wajñel ti junsujm jach laꞌ pijtaya 
come jini chaꞌan tsiꞌ pʌyʌyetla 
Dios. 5 Juntiquil lac Yum, junsujm 
jach woli bʌ lac ñop, junsujm jach 
chꞌʌmjaꞌ. 6 Juntiquil jach Dios, lac 
Tat ti lac pejtelel.I yumʌch winicob. 
Miꞌ chaꞌlen i yeꞌtel tiꞌ tojlel pejtelel 
winicob xꞌixicob. Miꞌ yajñel ti laꞌ 
pusicꞌal ti laꞌ pejtelel.
7

 Dios tsiꞌ yʌqꞌueyonla ti 
jujuntiquilonla i yutslel i pusicꞌal 
cheꞌ bajcheꞌ lac majtan tsaꞌ bʌ i 
tꞌoxbeyonla Cristo. 8 Jini chaꞌan 
tsiꞌ yʌlʌ ti salmo: “Cheꞌ bʌ tsaꞌ letsi 
majlel ti panchan Cristo, tsiꞌ pʌyʌ 
majlel cabʌl tsaꞌ bʌ cʌjchiyob ti 
yambʌ ora. Tsiꞌ yʌqꞌueyob i majtan 
tac winicob xꞌixicob”. 9 Jini tsaꞌ 
bʌ letsi majlel ti panchan, ¿mach 
baꞌ ñaxanic tsajni ti yebal lum? 
10

 Jini tsaꞌ bʌ jubi tilel, jiñʌch 
tsaꞌ bʌ letsi majlel tiꞌ chañelal tac 
panchan chaꞌan miꞌ laj butꞌ pejtel 
panchan yicꞌot pañimil. 11 Tsiꞌ 
yʌqꞌueyob i yeꞌtel winicob: ñaxan 

apóstolob, wiꞌilix xꞌaltꞌañob, yicꞌot 
subtꞌañob, yicꞌot xcʌntayajob, yicꞌot 
xcʌntesajob. 12 Laj waꞌchocobilob 
chaꞌan miꞌ cʌntesañob i chaꞌañoꞌ bʌ 
Dios chaꞌan miꞌ chaꞌlibeñob i yeꞌtel, 
chaꞌan cheꞌ jini miꞌ pꞌʌtꞌan majlel i 
bʌcꞌtal Cristo, 13 jinto mi lac ñop ti 
jumpꞌejl jach lac pusicꞌal chaꞌan mi 
laj cʌn i Yalobil Dios ti pejtelonla, 
jinto mi lac taj laj colel ti Cristo 
chaꞌan mi lac tsictesan i ñuclel cheꞌ 
junlajalonla yicꞌot.
14

 Mach yomix alobon to la. Mach 
yomic mi lac chʌn ñijcʌyel chaꞌan i 
cʌntesa winicob cheꞌ bajcheꞌ i yopol 
teꞌ muꞌ bʌ i ñijcan icꞌ. Maya jax miꞌ 
melob i bajñel sojquemal chaꞌan miꞌ 
lotiñonla. 15 Pero joñonla mi lac sub 
i sujmlel yicꞌot cꞌuxbiya. Mi lac taj 
laj colel ti Cristo ti pejtelel chuqui 
yom. Jiñʌch lac jol. 16 Pejtelel i 
bʌcꞌtal Cristo miꞌ taj i pꞌʌtʌlel tiꞌ jol. 
Cheꞌ miꞌ jacꞌben i jol pejtel chucbil 
tac bʌ tiꞌ bʌcꞌtal, tsuyul miꞌ yajñel 
yicꞌot i pꞌaquel. Cheꞌ utsꞌat miꞌ mel 
i yeꞌtel, miꞌ wen colel yicꞌot cabʌl 
i pꞌʌtʌlel yicꞌot cabʌl cꞌuxbiya cheꞌ 
bajcheꞌ yom.

Tsijiꞌ bʌ lac pusicꞌal chaꞌan Cristo
17

 Jini chaꞌan mic subeñetla 
ti lac Yum, mach yomic mi laꞌ 
chʌn ajñel cheꞌ bajcheꞌ yañoꞌ bʌ 
gentilob, sojquem bʌ i ñaꞌtʌbal. 
18

 Añob ti acꞌʌlel yilal. Maꞌanic miꞌ 
chꞌʌmbeñob isujm, come maꞌañobic 
i cuxtʌlel chꞌoyol bʌ ti Dios. Mach i 
cʌñʌyobic come tsʌtsatax i pusicꞌal. 
19

 Tsaꞌ ñʌmꞌayob i pusicꞌal ti mulil. 
Tsaꞌix i junyajlel acꞌʌyob i bʌ ti 
jontolil. Añob i woꞌlel ti jujunchajp 
i bibiꞌlel.

20
 Pero Cristo mach cheꞌic tsiꞌ 

cʌntesayetla. 21 Tsaꞌix laꞌ wubibe i 
tꞌan ti isujm, come cʌntesʌbiletla 
ti Jesús bajcheꞌ yom mi laꞌ wajñel. 
22

 Yom mi laꞌ cʌy i tsuculel laꞌ 
pusicꞌal tsaꞌ bʌ i lotiyetla cheꞌ bʌ 
tsaꞌ laꞌ jacꞌʌ ti yambʌ ora, come 
tuwix yubil chaꞌan i colosojlel. 23 Laꞌ 
mejlic laꞌ pusicꞌal ti tsijib yicꞌot laꞌ 
ñaꞌtʌbal. 24 Yom mi laꞌ chꞌʌm tsijiꞌ 
bʌ laꞌ pusicꞌal melbil bʌ ti toj ti 
isujm chaꞌan chꞌujul mi laꞌ wajñel 
cheꞌ bajcheꞌ Dios.

25
 Jini chaꞌan cʌyʌla lot. Chaꞌlenla 

tꞌan ti isujm ti jujuntiquiletla yicꞌot 
laꞌ piꞌʌlob, come lac piꞌʌlʌch lac 
bʌ. 26 Mi tsaꞌ tejchi laꞌ michꞌajel, 
mach laꞌ chaꞌlen mulil. Mach yomic 
chʌn michꞌetla cheꞌ miꞌ bʌjlel qꞌuin. 
27

 Mach yomic mi laꞌ wis jamben laꞌ 
pusicꞌal xiba. 28 Jini tsaꞌ bʌ i chaꞌle 
xujchꞌ mach i chʌn chaꞌlen. Laꞌ i 
chaꞌlen eꞌtel. Laꞌ i cꞌʌn i cꞌʌb chaꞌan 
wen bʌ i yeꞌtel. Cheꞌ jini mi mejlel i 
yʌqꞌuen i chubʌꞌan jini anto bʌ yom 
i chaꞌan.
29

 Mach yomic mi laꞌ cꞌʌn laꞌ wej 
ti jontol bʌ tꞌan. Yom jach mi laꞌ sub 
chuqui utsꞌat chaꞌan mi laꞌ pꞌʌtesan 
jini muꞌ bʌ i yubiñob, chaꞌan mi 
laꞌ wʌqꞌueñob i yutslel i pusicꞌal. 
30

 Mach laꞌ wʌqꞌuen i chꞌijiyemlel i 
pusicꞌal jini Chꞌujul bʌ Espíritu tsaꞌ 
bʌ laꞌ taja ti Dios, come jiñʌch laꞌ 
sellojlel ti jini tal to bʌ qꞌuin cheꞌ 
mi caj i tsictiyel majqui i chaꞌañetla. 
31

 Cʌyʌla ti junyajlel: tsꞌaꞌleya, 
michꞌajel, aꞌleya, michꞌ bʌ tꞌan, 
uꞌyaj tꞌan, yicꞌot pejtelel jontolil. 
32

 Yom mi laꞌ coltan laꞌ piꞌʌlob 
tiꞌ yutslel laꞌ pusicꞌal. Pꞌuntan laꞌ 
piꞌʌlob. Ñusʌben laꞌ bʌ laꞌ mul cheꞌ 

bajcheꞌ Dios tsiꞌ ñusʌbeyetla laꞌ mul 
ti Cristo.

Ajñenla cheꞌ bajcheꞌ yom

5  Tsajcanla i melbal Dios, come 
cꞌuxbibil bʌ i yalobiletla. 2 Ti 

pejtelel chuqui mi laꞌ mel cꞌuxbin 
laꞌ bʌ cheꞌ bajcheꞌ tsiꞌ cꞌuxbiyonla 
Cristo. Tsiꞌ yʌcꞌʌ i bʌ ti chʌmel 
chaꞌañonla cheꞌ bajcheꞌ tsʌnsʌbil bʌ 
i majtan Dios, cheꞌ bajcheꞌ ofrenda 
xojocña bʌ i yujtsꞌil. 3 Mach yomic 
mi laꞌ taj laꞌ wixic. Mach laꞌ chaꞌlen 
chuqui bibiꞌ. Mach laꞌ tsʌjyun 
chubʌꞌañʌl. Cheꞌ leco chuqui miꞌ 
yujtel ti laꞌ tojlel, mach yomic mi 
laꞌ chʌn al, come mach i tꞌojolic 
tiꞌ tojlel i chaꞌañoꞌ bʌ Dios. 4 Mach 
yomic bibiꞌ laꞌ tꞌan, mi sojquem, mi 
alas tꞌan, pero yom mi laꞌ suben 
Dios wocolix i yʌlʌ. 5 Come laꞌ wujil 
ti isujm, maꞌanic mi caj i yochel tiꞌ 
yumʌntel Cristo yicꞌot Dios jini muꞌ 
bʌ i chaꞌlen tsꞌiꞌlel mi jini am bʌ i 
bibiꞌlel i pusicꞌal, mi jini tsʌytsʌyña 
bʌ i pusicꞌal chaꞌan chubʌꞌañʌl. 
Come i tsʌytsʌyniyel lac pusicꞌal 
chaꞌan chubʌꞌañʌl lajalʌch bajcheꞌ i 
cꞌuxbintel diosteꞌ. 6 Mach yomic mi 
laꞌ jacꞌ lot yicꞌot lolom jach bʌ tꞌan, 
come jini chaꞌan tal i michꞌajel Dios 
tiꞌ contra xñusa mandarob. 7 Mach 
mi laꞌ chʌn majlel yicꞌotob.

8
 Ti yambʌ ora añetla ti icꞌchꞌipan 

bʌ pañimil. Wʌle añetla tiꞌ sʌclel 
pañimil yicꞌot lac Yum. Ajñenla 
cheꞌ bajcheꞌ jini añoꞌ bʌ tiꞌ sʌclel 
pañimil. 9 Come i yʌcꞌbal jini 
Espíritu jiñʌch pejtelel chuqui utsꞌat 
yicꞌot pejtelel chuqui toj yicꞌot 
pejtelel chuqui isujm. 10 Chaꞌlenla 
wersa laꞌ mel jini muꞌ bʌ i mulan 
lac Yum. 11 Mach mi laꞌ mel lolom 

jach bʌ cheꞌ bajcheꞌ jini añoꞌ bʌ 
ti icꞌchꞌipan bʌ pañimil. Yom mi 
laꞌ tsictesʌbeñob i mul. 12 Come 
quisintic jax tiꞌ yʌlol chuqui miꞌ 
mucul melob. 13 Cheꞌ mi lac luꞌ acꞌ 
tiꞌ sʌclel pañimil, mi caj i tsictesan 
mi wen o mi jontol. 14 Jini chaꞌan 
albilix: “Caña a wut woliyet bʌ ti 
wʌyel. Chꞌojyen loqꞌuel ti icꞌchꞌipan 
bʌ pañimil baꞌan chʌmeñoꞌ bʌ. 
Cristo mi caj i yʌqꞌuet ti ajñel tiꞌ 
sʌclel pañimil”.
15

 Yom yʌxʌl laꞌ wo cheꞌ bajcheꞌ 
jini añoꞌ bʌ i pusicꞌal. Tsajaletla 
ame mi laꞌ ñusan qꞌuin cheꞌ bajcheꞌ 
jini tontojoꞌ bʌ. 16 Ti pejtelel qꞌuin 
pʌsʌ laꞌ bʌ ti utsꞌat, come cabʌl 
woliꞌ pꞌojlel jontolil ti ili ora. 17 Jini 
chaꞌan mach laꞌ mel laꞌ bʌ ti tonto, 
pero ñaꞌtanla chuqui yom lac Yum. 
18

 Mach yomic mi laꞌ yʌcꞌan ti vino, 
come jiñʌch laꞌ woꞌlel yujil bʌ 
jisaya, pero yom butꞌuletla ti jini 
Espíritu. 19 Pejcan laꞌ bʌ ti salmo tac, 
yicꞌot himno, yicꞌot cꞌay i chaꞌan 
Dios. Cꞌʌyin lac Yum ti laꞌ pusicꞌal, 
subula i ñuclel. 20 Pejtelel ora 
subenla Dios lac Tat wocolix i yʌlʌ 
tiꞌ cꞌabaꞌ lac Yum Jesucristo chaꞌan 
pejtelel chuqui jach miꞌ yujtel.

Jacꞌben laꞌ piꞌʌlob ti utsꞌat
21

 Ti jujuntiquiletla jacꞌben 
laꞌ piꞌʌlob ti utsꞌat chaꞌan woli 
laꞌ bʌcꞌñan Dios. 22 Xꞌixicob, acꞌʌ 
laꞌ bʌ ti utsat tiꞌ wenta laꞌ ñoxiꞌal 
cheꞌ bajcheꞌ mi laꞌ jacꞌben lac 
Yum. 23 Come jini winic i yumʌch 
xꞌixic cheꞌ bajcheꞌ Cristo i yumʌch 
xñoptꞌañob. Come jiñobʌch i bʌcꞌtal 
Cristo jini xñoptꞌañob muꞌ bʌ i 
tempañob i bʌ. Cristo jiñʌch la caj 
Coltaya. 24 Jini chaꞌan laꞌ i jacꞌbeñob 

i tꞌan i ñoxiꞌal xꞌixicob ti pejtelel 
chuqui miꞌ melob cheꞌ bajcheꞌ miꞌ 
jacꞌbeñob i tꞌan Cristo xñoptꞌañob.

25
 Winicob, cꞌuxbin laꞌ wijñam 

cheꞌ bajcheꞌ Cristo tsiꞌ cꞌuxbi i 
chaꞌañoꞌ bʌ. Tsiꞌ yʌcꞌʌ i bʌ ti chʌmel 
chaꞌañob 26 chaꞌan miꞌ yotsañob ti 
chꞌujul, chaꞌan miꞌ sʌqꞌuesañob tiꞌ 
tꞌan cheꞌ bajcheꞌ ti jaꞌ. 27 Cristo mi 
caj i cʌntan i chaꞌañoꞌ bʌ chaꞌan i 
tꞌojol jax miꞌ qꞌuejlelob yaꞌ tiꞌ tojlel 
cheꞌ maꞌanic i pʌjqꞌuemal tac mi i 
sojwicꞌlel tac mi i mul mi yambʌ 
i bibiꞌlel, cheꞌ chꞌujulob. 28 Yom 
miꞌ cꞌuxbiñob i yijñam winicob 
cheꞌ bajcheꞌ miꞌ bajñel cꞌuxbiñob 
i bʌcꞌtal. Jini muꞌ bʌ i cꞌuxbin i 
yijñam woliꞌ bajñel cꞌuxbin i bʌ. 
29

 Maꞌanic winic muꞌ bʌ i tsꞌaꞌlen 
i bʌcꞌtal. Miꞌ weꞌesan, miꞌ cʌntan 
ti utsꞌat cheꞌ bajcheꞌ Cristo miꞌ 
cʌntan i chaꞌañoꞌ bʌ. 30 Come i 
bʌcꞌtalonla Cristo. Cʌyʌlonla tiꞌ 
tojlel. 31 Jini chaꞌan miꞌ cʌy i tat i 
ñaꞌ winic chaꞌan miꞌ yajñel yicꞌot i 
yijñam. Jini chaꞌtiquil miꞌ yochelob 
ti juntiquil jach. 32 Jiñʌch ñuc bʌ 
i sujmlel mach bʌ tsictiyemic ti 
yambʌ ora. Wolic subeñetla ti lajiya 
chaꞌan mi laꞌ ñaꞌtan bajcheꞌ miꞌ 
yajñel Cristo yicꞌot xñoptꞌañob muꞌ 
bʌ i tempañob i bʌ. 33 Jini chaꞌan ti 
jujuntiquiletla yom mi laꞌ cꞌuxbin 
laꞌ wijñam cheꞌ bajcheꞌ mi laꞌ bajñel 
cꞌuxbin laꞌ bʌ. Jini xꞌixic laꞌ i qꞌuel 
ti ñuc i ñoxiꞌal.

Alʌlob yicꞌot tatʌlob

6  Alobob, chꞌujbiben i tꞌan 
laꞌ tat laꞌ ñaꞌ, come cheꞌʌch 

yom lac Yum tsaꞌ bʌ i yotsayetla 
tiꞌ wenta. 2-3 Qꞌuele ti ñuc a tat a 
ñaꞌ chaꞌan maꞌ taj a wenlel yicꞌot 

cabʌl a jabilel ti pañimil. Dios 
tsiꞌ yʌqꞌueyonla ili mandar chaꞌan 
mi lac taj chuqui albil i chaꞌan. 
4

 Tatʌlob, mach yomic mi laꞌ 
techbeñob i michꞌajel laꞌ walobilob. 
Juꞌsʌbeñob i pusicꞌal cheꞌ woliyob ti 
colel. Cʌntesañob ti lac Yum.

Xꞌeꞌtelob yicꞌot yumʌlob
5

 Xꞌeꞌtelob jacꞌben laꞌ yum ti 
pañimil ti bʌqꞌuen yicꞌot tiꞌ pecꞌlel 
laꞌ pusicꞌal cheꞌ bajcheꞌ tiꞌ tojlel 
Cristo. 6 Mach chaꞌanic jach mi laꞌ 
qꞌuejlel ti utsꞌat ti winicob, pero 
yicꞌot pejtelel laꞌ pusicꞌal, cheꞌ 
bajcheꞌ xꞌeꞌtelob i chaꞌan Cristo, 
chaꞌlenla cheꞌ bajcheꞌ yom Dios. 
7

 Chaꞌlibenla i yeꞌtel laꞌ yum ti 
pañimil cheꞌ bajcheꞌ tiꞌ tojlel lac 
Yum, mach tiꞌ wutic jach winicob. 
8

 Laꞌ wujil, chuqui jach mi lac 
mel ti jujuntiquilonla, mi caj lac 
chꞌʌm lac chobejtʌbal chꞌoyol bʌ 
ti lac Yum. Lajal miꞌ chꞌʌmob jini 
añoꞌ bʌ tiꞌ yum yicꞌot mach bʌ 
añobic tiꞌ yum. 9 Yumʌlob, yom 
mi laꞌ cꞌuxbin xꞌeꞌtelob laꞌ chaꞌan. 
Cʌyʌ laꞌ bʌcꞌtesañob, come ñaꞌtʌbil 
laꞌ chaꞌan an juntiquil Yumʌl ti 
panchan, laꞌ Yum, jiñʌch i Yum 
jaꞌel. Dios mach jelchojquic jach miꞌ 
cꞌuxbin winicob.

Xojo pejtel a mʌctijib muꞌ 
bʌ i yʌqꞌueñet Dios

10
 Cheꞌ jaꞌel, quermanojob, 

pꞌʌtesan laꞌ bʌ ti lac Yum come 
cabʌl i pꞌʌtʌlel muꞌ bʌ i yʌqꞌueñetla. 
11

 Xojola pejtelel laꞌ mʌctijib muꞌ 
bʌ i yʌqꞌueñetla Dios chaꞌan mi 
laꞌ wajñel ti utsꞌat ame i lotiñetla 
xiba. 12 Maꞌanic woli laj contrajin 
winicob añoꞌ bʌ i bʌcꞌtal yicꞌot i 

chꞌichꞌel. Pero woli laj contrajin 
xibajob añoꞌ bʌ i yeꞌtel yicꞌot i 
pꞌʌtʌlel, woli bʌ i melob i yumʌntel 
ti icꞌchꞌipan bʌ pañimil, yicꞌot 
jontol bʌ espíritujob ti pañimil. 
13

 Jini chaꞌan chꞌʌmʌla pejtelel laꞌ 
mʌctʌjib muꞌ bʌ i yʌqꞌueñetla Dios 
chaꞌan xucꞌul mi laꞌ wajñel cheꞌ miꞌ 
tajetla wocol. Cheꞌ bʌ tsaꞌix ñumi 
laꞌ chaꞌan ti pejtelel, yom chʌn 
xucꞌuletla. 14 Yom chajpʌbiletla 
cheꞌ bajcheꞌ soldado yicꞌot isujmlel 
i tꞌan Dios, i wenta laꞌ cajchiñʌcꞌ, 
chaꞌan utsꞌat mi laꞌ chaꞌlen xʌmbal. 
Lʌpʌla toj bʌ laꞌ pusicꞌal i wenta 
laꞌ bujc. 15 Yom chajpʌbil laꞌ woc 
chaꞌan mi laꞌ majlel yicꞌot jini wen 
tꞌan muꞌ bʌ i yutsꞌesan lac pusicꞌal 
yicꞌot Dios. 16 Cheꞌ jaꞌel, chucu 
laꞌ mʌctʌjib ti laꞌ cꞌʌb chaꞌan mi 
laꞌ yʌpben i jalʌjb xiba woli bʌ ti 
lejmel i ñiꞌ. Jini lac mʌctʌjib chucul 
bʌ ti laꞌ cꞌʌb, jiñʌch i ñopol Dios. 
17

 Cꞌʌcʌla i mʌctʌjib laꞌ jol, jiñʌch laꞌ 
coltʌntel. Chucula jini espada muꞌ 
bʌ i cꞌʌn Espíritu chaꞌan miꞌ mel i 
yeꞌtel, jiñʌch i tꞌan Dios. 18 Chaꞌlenla 
oración ti pejtelel ora ti jini Espíritu. 
Yom mi laꞌ chʌn cꞌajtiben chuqui 
anto yom laꞌ chaꞌan. Yom yʌxʌl laꞌ 

wo chaꞌan mi laꞌ chʌn taj ti oración 
pejtelel i chaꞌañoꞌ bʌ Dios.
19

 Chaꞌlenla oración chaꞌañon 
jaꞌel, chaꞌan mi cʌqꞌuentel tꞌan 
baꞌ ora com c sub, chaꞌan chꞌejl mi 
cʌcꞌ ti cʌjñel jini wen tꞌan mach bʌ 
tsictiyemic ti yambʌ ora. 20 Come 
chocbilon tilel chaꞌan mic sub i tꞌan 
Dios. Jini chaꞌan cʌchʌlon ti cadena. 
Cꞌajtiben Dios chaꞌan chꞌejl mic sub 
jini wen tꞌan cheꞌ bajcheꞌ yom.

I yutslel i tꞌan
21

 La quermano Tíquico, cꞌuxbibil 
bʌ hermano, xucꞌul bʌ xꞌeꞌtel 
i chaꞌan lac Yum, mi caj i laj 
subeñetla chaꞌan mi laꞌ ñaꞌtan 
bajcheꞌ añon yicꞌot chuqui wolic 
mel. 22 Jini chaꞌan mic choc tilel 
baꞌ añetla chaꞌan mi laꞌ ñaꞌtan 
bajcheꞌ añon lojon chaꞌan miꞌ 
ñuqꞌuesʌbeñetla laꞌ pusicꞌal.
23

 Laꞌ aqꞌuenticob la quermanojob 
i ñʌchꞌtilel i pusicꞌal, yicꞌot cꞌuxbiya, 
yicꞌot i xucꞌtilel i pusicꞌal chꞌoyol 
bʌ ti Dios lac Tat yicꞌot ti lac Yum 
Jesucristo. 24 Laꞌ aqꞌuenticob i 
yutslel i pusicꞌal pejtelelob muꞌ bʌ 
i cꞌuxbiñob lac Yum Jesucristo ti 
pejtelel ora. 

1  Pablojon quicꞌot Timoteo, i 
winicon lojon Jesucristo. Wolic 

tsꞌijbubeñet lojon ili jun, pejtelel 
i chaꞌañet bʌ la Cristo Jesús yaꞌ ti 
Filipos, yicꞌot xcʌntayajob yicꞌot 
diáconojob. 2 Laꞌ aqꞌuentiquetla i 
yutslel yicꞌot i ñʌchꞌtʌlel laꞌ pusicꞌal 
chꞌoyol bʌ ti Dios lac Tat yicꞌot lac 
Yum Jesucristo.

Pablo tsiꞌ chaꞌle oración chaꞌan 
xñoptꞌañob yaꞌ ti Filipos

3
 Ti jujunyajl cheꞌ mic ñaꞌtañetla, 

mic suben c Yum Dios wocolix 
i yʌlʌ. 4 Ti pejtelel ora cheꞌ mic 
tajetla ti oración, mij cꞌajtiben Dios 
laꞌ wenlel tiꞌ tijicñʌyel c pusicꞌal. 
5

 Mic suben wocolix i yʌlʌ, come 
cꞌʌlʌl tiꞌ cajibal cheꞌ bʌ tsaꞌ caji laꞌ 
ñop cꞌʌlʌl wʌle, woli laꞌ coltañon 
tiꞌ pucol jini wen tꞌan. 6 Cujil Dios 
mi caj i tsꞌʌctesan majlel jini wen 
bʌ eꞌtel tsaꞌ bʌ i teche ti laꞌ pusicꞌal 
cꞌʌlʌl tiꞌ qꞌuiñilel Jesucristo. 
7

 Cheꞌʌch yom mic chʌn ñaꞌtañetla 
ti laꞌ pejtelel ti pejtelel ora, come 
añetla tic pusicꞌal. Jini chaꞌan woli 
laꞌ tajben i yutslel i pusicꞌal Dios 
quicꞌot, come chʌn xucꞌulon ti jini 
wen tꞌan wʌꞌ baꞌ ñupꞌulon. Wolic 
chʌn tsictesan i sujmlel. 8 Yujil 
Dios ti pejtelel c pusicꞌal mic wen 

cꞌuxbiñetla ti laꞌ pejtelel yicꞌot i 
cꞌuxbiya Jesucristo. 9 Mij cꞌajtiben 
ti oración chaꞌan miꞌ chʌn pꞌojlel 
laꞌ cꞌuxbiya yicꞌot laꞌ ñaꞌtʌbal yicꞌot 
cabʌl laꞌ pusicꞌal, 10 chaꞌan mi laꞌ 
yajcan chuqui ñumen wen, chaꞌan 
mi laꞌ wajñel, tiꞌ sʌclel laꞌ pusicꞌal 
tiꞌ tojlel laꞌ piꞌʌlob cꞌʌlʌl tiꞌ qꞌuiñilel 
Cristo, 11 chaꞌan cabʌl miꞌ yʌcꞌ i wut 
toj bʌ laꞌ pusicꞌal tiꞌ tojlel Jesucristo. 
Cheꞌ jini, mi caj i tsictiyel i ñuclel 
Dios. Mi caj i subentel wocolix i 
yʌlʌ.

Cheꞌ cuxulon to wʌꞌto mic 
chʌn ajñel chaꞌan Cristo

12
 Com mi laꞌ ñaꞌtan hermanojob, 

jini wocol tsaꞌ bʌ cubi tsiꞌ yʌcꞌʌ ti 
utsi pujquel jini wen tꞌan 13 tiꞌ tojlel 
pejtelel i soldadojob César woliyoꞌ 
bʌ ti cʌntaya, yicꞌot yañoꞌ bʌ jaꞌel. 
Laj yujilob ñupꞌulon chaꞌan Cristo. 
14

 Tsaꞌ chꞌejlꞌayob ti lac Yum cabʌl 
la quermanojob chaꞌan ñupꞌulon. 
Ñumen chꞌejl woliꞌ subob jini wen 
tꞌan. Maꞌañobix i bʌqꞌuen.
15

 Isujm an winicob muꞌ bʌ i subob 
i tꞌan Cristo yicꞌot i tsʌytsʌyñʌyel i 
pusicꞌal tic tojlel, chaꞌan miꞌ tꞌoxob 
hermanojob. Pero yañoꞌ bʌ miꞌ 
subob i tꞌan Cristo chaꞌan yomob 
i mel chuqui utsꞌat. 16-17 Woliyob 

FILIPENSES
 



330

ti subtꞌan come woliꞌ cꞌuxbiñoñob. 
Ñaꞌtʌbil i chaꞌañob waꞌchocobilon ti 
Dios chaꞌan mic tsictesan i sujmlel 
jini wen tꞌan. Pero yañoꞌ bʌ miꞌ 
chaꞌleñob subtꞌan, come yomob 
i yotsʌbeñon i tsʌytsʌyñʌyel c 
pusicꞌal. Yomob i pꞌojlesʌbeñon c 
wocol ilayi ti mʌjquibʌl. 18 ¿Chuqui 
mi cʌl, cheꞌ jini? Mi woliꞌ subob i 
tꞌan Cristo chaꞌan yomob i bajñel 
chañꞌesan i bʌ, o mi woliꞌ subob ti 
jumpꞌejl i pusicꞌal, tijicñayon chaꞌan 
woli ti sujbel. Chʌn tijicña mi cubin.
19

 Come cujil mi caj cʌjqꞌuel ti 
colel chaꞌan laꞌ woración yicꞌot i 
yeꞌtel i yEspíritu Jesucristo. 20 Come 
cheꞌʌch com jaꞌel ti pejtelel c 
pusicꞌal. Mi cʌl maꞌanic mi caj 
cʌjqꞌuel ti quisin mi tsꞌitaꞌic, pero 
ti pejtelel c chꞌejlel cheꞌ bajcheꞌ ti 
yambʌ ora, cheꞌ jaꞌel wʌle, mi caj 
i pʌstʌl i ñuclel Cristo tic tojlel 
mi cuxul to mi cajñel, o mi mux 
c chʌmel. 21 Come cuxul Cristo 
tic pusicꞌal. Jiñʌch j cuxtʌlel. Mi 
tsaꞌ chʌmiyon ñumen tijicñayon 
tiꞌ tojlel. 22 Pero mi anto j 
cꞌʌjñibal wʌꞌ ti pañimil tiꞌ tojlel 
xñoptꞌañob, mach cujilic baqui bʌ 
yom mic yajcan. 23 Come woli ti 
chʌn qꞌuextʌyel c pusicꞌal chaꞌan 
chaꞌchajp wolic ñaꞌtan. Comix 
chʌmel chaꞌan mi cajñel yicꞌot 
Cristo. Jiñʌch cꞌax utsꞌat bʌ. 24 Pero 
yom to mic chʌn ajñel quicꞌotetla 
chaꞌan mij cʌntesañetla. 25 Cheꞌʌch 
wolic ñaꞌtan. Jini chaꞌan cujil muꞌ 
to cajñel quicꞌotetla, chaꞌan miꞌ 
pꞌojlel laꞌ wenlel yicꞌot i tijicñʌyel laꞌ 
pusicꞌal tiꞌ ñopol Cristo. 26 Cheꞌ jini 
mi caj i pꞌojlel i ñuclel laꞌ pusicꞌal ti 
Cristo Jesús chaꞌañon cheꞌ mic chaꞌ 
cꞌotel baꞌ añetla.

27
 Yom jach mi laꞌ wajñel ti utsꞌat 

cheꞌ bajcheꞌ miꞌ cʌntesañonla i 
wen tꞌan Cristo. Cheꞌ jini mi tsaj 
qꞌueleyetla, o mi maꞌanic tsaj 
qꞌueleyetla, mi caj cubin xucꞌuletla 
ti jumpꞌejl laꞌ pusicꞌal, cheꞌ temel mi 
laꞌ chaꞌlen wersa chaꞌan miꞌ ñojpel 
jini wen tꞌan. 28 Mach yomic mi laꞌ 
wis bʌcꞌñan laꞌ contrajob. Cheꞌ jini 
tsiquil tiꞌ tojlelob mi caj i jisʌntelob, 
pero mi caj laꞌ coltʌntel chaꞌan Dios. 
29

 Come aqꞌuebiletla laꞌ cꞌʌjñibal ti 
Cristo, mach cojic jach chaꞌan mi laꞌ 
ñop, pero chaꞌan jaꞌel mi laꞌ wubin 
wocol chaꞌan Cristo. 30 Lajal woliꞌ 
yujtel wocol ti laꞌ tojlel cheꞌ bajcheꞌ 
tic tojlel come wolic ñusan wocol 
che bajcheꞌ tsaꞌ laꞌ wubi.

Cristo tsiꞌ peqꞌuesa i bʌ

2  An i ñuqꞌuesʌntel lac pusicꞌal 
ti Cristo yicꞌot cꞌuxbiya. Mi lac 

wen cʌn lac bʌ ti jini Espíritu. Mi 
laj cꞌuxbin lac bʌ, mi lac pꞌuntan 
lac bʌ. 2 Jini chaꞌan tsꞌʌctesʌbeñon i 
tijicñʌyel c pusicꞌal. Yom junlajal laꞌ 
ñaꞌtʌbal yicꞌot laꞌ cꞌuxbiya yicꞌot laꞌ 
tꞌan. Yom jumpꞌejl jach laꞌ pusicꞌal. 
3

 Mach yomic chuqui mi laꞌ wis mel 
tiꞌ tsʌytsʌyñʌyel laꞌ pusicꞌal chaꞌan 
mi laꞌ chañꞌesan laꞌ bʌ. Pero yom 
pecꞌ mi laꞌ mel laꞌ bʌ. Yom ñumen 
ñuc mi laꞌ qꞌuel laꞌ piꞌʌlob cheꞌ 
bajcheꞌ mi laꞌ bajñel qꞌuel laꞌ bʌ. 
4

 Mach jinic jach laꞌ bajñel wenlel 
yom mi laꞌ ñaꞌtan pero i wenlel laꞌ 
piꞌʌlob jaꞌel.
5

 Yom lajal laꞌ ñaꞌtʌbal cheꞌ bajcheꞌ 
i ñaꞌtʌbal Cristo Jesús. 6 Cheꞌ 
junlajal Jesús yicꞌot Dios, maꞌanic 
tsiꞌ wersa ñaꞌta i yajñel cheꞌ bajcheꞌ 
Dios. 7 Pero tsiꞌ wen peqꞌuesa i bʌ. 
Tsaꞌ ajni cheꞌ bajcheꞌ juntiquil am 

bʌ tiꞌ yum. Tsiꞌ yila pañimil cheꞌ 
bajcheꞌ winic. 8 Cheꞌ bʌ tsaꞌ ajni 
bajcheꞌ winic, tsiꞌ peqꞌuesa i bʌ. Tsiꞌ 
wen jacꞌbe Dios cꞌʌlʌl tsiꞌ yʌcꞌʌ i bʌ 
ti chʌmel yaꞌ ti cruz. 9 Jini chaꞌan 
Dios tsiꞌ yʌqꞌue cꞌax cabʌl i ñuclel 
yaꞌ tiꞌ tojlel. Tsiꞌ yʌqꞌue ñumen ñuc 
bʌ i cꞌabaꞌ cheꞌ bajcheꞌ pejtelel ñucoꞌ 
bʌ am bʌ i yeꞌtel. 10 Chaꞌan tiꞌ cꞌabaꞌ 
Jesús mi caj i ñocchocoñob i bʌ 
pejtelel añoꞌ bʌ ti panchan yicꞌot 
ti pañimil yicꞌot tiꞌ mal lum. 11 Ti 
pejtelelob mi caj i yʌlob Yumʌlʌch 
Jesucristo chaꞌan miꞌ tsictesañob i 
ñuclel Dios lac Tat.

Laꞌ tsictiyic laꞌ sʌclel ti pañimil
12

 Jini chaꞌan hermanojob, 
cꞌuxbibil bʌ c chaꞌan, cheꞌ bajcheꞌ 
tsaꞌ laꞌ jacꞌbeyon cheꞌ yaꞌ to añon 
laꞌ wicꞌot, ñumen wen woli laꞌ 
jacꞌ wʌle cheꞌ mach yaꞌic añon. 
Tiꞌ tsiltsilñʌyel laꞌ pusicꞌal yicꞌot 
bʌqꞌuen yom mi laꞌ chʌn chaꞌlen 
chuqui utsꞌat chaꞌan miꞌ tsictiyel 
woli laꞌ coltʌntel. 13 Come Dios woliꞌ 
mel i yeꞌtel ti laꞌ pusicꞌal chaꞌan 
mi laꞌ mulan yicꞌot chaꞌan mi laꞌ 
mel chuqui yom Dios. 14 Melela ti 
pejtelel laꞌ pusicꞌal. Mach yomic mi 
laꞌ chaꞌlen wulwul tꞌan mi aꞌleya. 
15

 Cheꞌ jini toj mi caj laꞌ wajñel ti 
jumpꞌejl laꞌ pusicꞌal, i yalobiletla 
Dios. Cheꞌ jini maꞌanic laꞌ bibiꞌlel 
anquese joyoletla ti jini mach bʌ 
tojobic i pusicꞌal, jini sojquemob 
jax bʌ. Miꞌ tsictiyel laꞌ sʌclel tiꞌ 
tojlelob cheꞌ bajcheꞌ ecꞌ 16 cheꞌ woli 
laꞌ pʌs jini cuxul bʌ tꞌan. Cheꞌ jini, 
tijicña mi caj cubin tiꞌ qꞌuiñilel 
Cristo chaꞌan mach lolomic jach 
queꞌtel. 17 Tsaꞌix laꞌ ñopo Cristo tsaꞌ 
bʌ i yʌcꞌʌ i bʌ i wenta tsʌnsʌbil 

bʌ i majtan Dios. Mi cheꞌʌch yom 
mic chʌmel jaꞌel chaꞌan xucꞌul mi 
laꞌ ñop, tijicñayon mi tsaꞌ mejli c 
ñuqꞌuesʌbeñetla laꞌ pusicꞌal. 18 Jini 
chaꞌan yom tijicñayetla. Yom mi laꞌ 
ñuqꞌuesʌbeñon c pusicꞌal jaꞌel.

Timoteo yicꞌot Epafrodito
19

 Mi cʌl mach jalic mi caj i 
coltañon lac Yum Jesús, chaꞌan 
mic choc tilel Timoteo baꞌ añetla, 
chaꞌan miꞌ ñucꞌan c pusicꞌal cheꞌ 
mi cubin bajcheꞌ añetla. 20 Come 
maꞌanic yambʌ c piꞌʌl ilayi lajal 
bajcheꞌ Timoteo muꞌ bʌ i ñaꞌtan laꞌ 
wenlel ti jumpꞌejl i pusicꞌal. 21 Ti 
pejtelelob miꞌ ñaꞌtañob i bajñel 
wenlel. Maꞌanic miꞌ ñaꞌtañob 
chuqui yom Cristo Jesús. 22 Laꞌ 
wujil an cabʌl i cꞌʌjñibal Timoteo. 
Cheꞌ bajcheꞌ chꞌiton miꞌ coltan i 
tat ti eꞌtel, tsiꞌ coltayon Timoteo tiꞌ 
pucol jini wen tꞌan. 23 Jini chaꞌan 
com c choc majlel yaꞌ baꞌ añetla 
cheꞌ mic ñaꞌtan chuqui anto yom 
tic tojlel. 24 Mi cʌl mach jalix mi 
caj i coltañon lac Yum chaꞌan 
mic tilel jaꞌel baꞌ añetla. 25 Tsac 
ñaꞌta jaꞌel yom mic choc majlel 
baꞌ añetla quermano Epafrodito, c 
piꞌʌl ti eꞌtel ti jini wen bʌ guerra. 
Chocbil tilel laꞌ chaꞌan, tsiꞌ wen 
coltayon. 26 Wersa yom i qꞌueletla 
ti laꞌ pejtelel, come tsiꞌ wen mele 
i pusicꞌal chaꞌan tsaꞌ laꞌ wubi cꞌam. 
27

 Isujm tsaꞌ wen cꞌamꞌa Epafrodito. 
Colel tsiꞌ yʌlʌ chʌmel. Pero Dios tsiꞌ 
pꞌunta. Mach jinic jach tsiꞌ pꞌunta 
Epafrodito, tsiꞌ pꞌuntayon jaꞌel, 
ame pꞌojlic i chꞌijiyemlel c pusicꞌal. 
28

 Jini chaꞌan com c bʌcꞌ choc majlel 
baꞌ añetla, chaꞌan chaꞌ tijicña mi laꞌ 
wubin cheꞌ mi laꞌ qꞌuel, chaꞌan cheꞌ 

jini miꞌ lajmel jini c tsic pusicꞌal 
jaꞌel. 29 Pʌyʌla ochel ti lac Yum tiꞌ 
tijicñʌyel laꞌ pusicꞌal. Qꞌuelela ti ñuc 
pejtel muꞌ bʌ i melob cheꞌ bajcheꞌ 
Epafrodito. 30 Come chaꞌan tiꞌ yeꞌtel 
Cristo colel tsiꞌ yʌlʌ chʌmel. Tsiꞌ 
yʌcꞌʌ i bʌ baꞌ bʌbʌqꞌuen miꞌ chʌmel 
chaꞌan miꞌ tsꞌʌctesʌbeñetla chuqui 
anto yom melol tic tojlel.

Wolic chaꞌlen ajñel chaꞌan mij 
cꞌotel yaꞌ baꞌ jaxʌl c bijlel

3  Hermanojob, anto yom mi 
laꞌ tijicñesan laꞌ pusicꞌal 

ti lac Yum.Isujm, maꞌanic mic 
lujban c chaꞌ tsꞌijbubeñetla jini 
jach bʌ tꞌan. Cheꞌʌch yom chaꞌan 
mi laꞌ wen jacꞌ. 2 Tsajiletla come 
an winicob lajaloꞌ bʌ bajcheꞌ tsꞌiꞌ. 
Chʌcʌ qꞌuele laꞌ bʌ tiꞌ tojlel jini 
muꞌ bʌ i chaꞌleñob jontolil. Chʌcʌ 
qꞌuele laꞌ bʌ tiꞌ tojlel jini woli bʌ i 
subob wersa miꞌ tsejpel lac pʌchʌlel 
chaꞌan mi laj coltʌntel. 3 Tsepbil 
lac pʌchʌlel ti isujm, joñonla muꞌ 
bʌ lac chꞌujutesan Dios ti Espíritu. 
Miꞌ ñucꞌan lac pusicꞌal ti Cristo 
Jesús. La cujil mach mejlic lac 
bajñel coltan lac bʌ. 4 Mi an majqui 
tsiꞌ lon ñaꞌta i bajñel coltan i bʌ, 
cheꞌ jaꞌel joñon. Mi an majqui mi 
mejlel i pʌs i bʌ ti ñuc tiꞌ tojlel Dios, 
ñumen joñon. 5 Come tsac chꞌʌmʌ 
tsep pʌchʌlel cheꞌ waxʌcpꞌejl jaxto 
j qꞌuiñilel. Loqꞌuemon tiꞌ pꞌolbal 
israelob, tiꞌ pꞌolbal Benjamín. 
Hebreojon come puro hebreojob 
c ñojteꞌel. Fariseojon chaꞌan tiꞌ 
jacꞌol mandar. 6 Cabʌl tsac ticꞌla 
xñoptꞌañob muꞌ bʌ i tempañob i bʌ. 
Maꞌanic c mul tiꞌ tojlel jini mandar.
7

 Pero lolom jach pejtel c bajñel 
ñuclel. Tsac ñaꞌta laꞌix sajtic chaꞌan 

mij cꞌuxbintel ti Cristo. 8 Isujm, 
maꞌanic i cꞌʌjñibal jini tsaꞌ bʌ c 
ñaxan qꞌuele ti ñuc come ñumen 
ñuc i cʌñol Cristo Jesús, c Yum. 
Chaꞌan Cristo wolij qꞌuel bajcheꞌ 
misujelʌl pejtelel tsaꞌ bʌ j qꞌuele 
ti ñuc ti yambʌ ora chaꞌan mic 
taj c wenlel ti Cristo, 9 chaꞌan mi 
cajñel tiꞌ tojlel. Mach chaꞌanic 
tiꞌ jacꞌol mandar wolic taj, pero 
chaꞌan wolic ñop Cristo, come Dios 
miꞌ yʌqꞌueñonla toj bʌ lac pusicꞌal 
cheꞌ mi lac ñop. 10 Com jach j cʌn 
Cristo yicꞌot i pꞌʌtʌlel Dios tsaꞌ bʌ i 
teche chꞌojyel. Com cʌmben i wocol 
chaꞌan mic chʌmel lajal bajcheꞌ tsaꞌ 
chʌmi, 11 chaꞌan mic chaꞌ chꞌojyel 
jaꞌel tiꞌ tojlel chʌmeñoꞌ bʌ, bajcheꞌ 
jach miꞌ yujtel, chaꞌan mi cajñel ti 
tsijiꞌ bʌ j cuxtʌlel.

Yom mi lac chaꞌlen wersa
12

 Maxto anic tsac taja pejtelel 
jini. Maxto tsꞌʌctiyemic c wenlel. 
Wolic chaꞌlen wersa chaꞌan tsꞌʌcʌl 
mic taj chuqui yom i yʌqꞌueñon 
Cristo Jesús tsaꞌ bʌ i tajayon. 
13

 Hermanojob, maꞌanic wolic ñaꞌtan 
mi tsꞌʌcʌl tsac taja, pero junsujm 
jach wolic ñaꞌtan: Wolic ñajʌtesan 
jini am bʌ tic pat. Wolic chaꞌlen 
wersa chaꞌan mic taj jini am bʌ tiꞌ 
tojel c wut. 14 Wolic chaꞌlen wersa 
cheꞌ bajcheꞌ xꞌajñel chaꞌan mij cꞌotel 
yaꞌ baꞌ jaxʌl c bijlel chaꞌan mic taj 
jini cꞌax utsꞌat bʌ. Dios woliꞌ pʌyon 
ti chan ti Cristo Jesús, jiñʌch jini 
cꞌax utsꞌat bʌ. 15 Jini chaꞌan, ti 
pejtelelonla tsaꞌ bʌ lac taja laj colel, 
cheꞌʌch yom mi lac ñaꞌtan ti lac 
pusicꞌal. Mi tilel bixel laꞌ pusicꞌal, 
Dios mi caj i pʌsbeñetla. 16 Mi an 
chuqui tsaꞌ lac taja ti Cristo, laꞌ lac 

chʌn tsajcan ti jumpꞌejl lac pusicꞌal 
cheꞌ bajcheꞌ cʌntesʌbilonla, cheꞌ 
bajcheꞌ tsaꞌ lac mele cꞌʌlʌl wʌle.
17

 Hermanojob, melela cheꞌ bajcheꞌ 
wolic mel. Wen qꞌuelela jini muꞌ bʌ 
i melob cheꞌ bajcheꞌ joñon lojon. 
18

 Come woliꞌ yujtel cheꞌ bajcheꞌ 
tsac wʌn subeyetla. Cabʌlob ti 
laꞌ tojlel woliꞌ contrajiñob i cruz 
Cristo. Wolic chaꞌ subeñetla yicꞌot 
i yaꞌlel c wut. 19 Mi caj i jisʌntelob 
come woliꞌ diosiñob chuqui yom i 
bʌcꞌtal. Miꞌ lon qꞌuelob i bʌ ti ñuc 
chaꞌan i melbalob anquese quisintic. 
Miꞌ yʌcꞌob tiꞌ pusicꞌal chuqui jach 
an ti pañimil. 20 Pero joñonla an 
lac lumal yaꞌ ti panchan baꞌ mi 
caj lac taj la caj Coltaya, lac Yum 
Jesucristo woli bʌ lac pijtan. 21 Jini 
mi caj i qꞌuextʌbeñonla lac bʌcꞌtal 
am bʌ i tsuculel chaꞌan lajal miꞌ 
yajñel bajcheꞌ i bʌcꞌtal lac Yum 
am bʌ i ñuclel, come an i pꞌʌtʌlel 
chaꞌan miꞌ chꞌʌm tiꞌ wenta pejtelel 
chuqui tac an.

Tijicñesan laꞌ pusicꞌal ti lac 
Yum Jesucristo ti pejtelel ora

4  Cꞌuxbibil bʌ quermanojob, 
com j qꞌueletla. Mic taj c 

tijicñʌyel yicꞌot c ñuclel ti jatetla. 
Jini chaꞌan ajñenla ti xucꞌul ti lac 
Yum, cꞌuxbibilet bʌ la. 2 Ti wocol 
tꞌan mic subeñet Evodia yicꞌot 
Síntique, yom jumpꞌejl laꞌ pusicꞌal 
ti lac Yum. 3 Cheꞌ jaꞌel ti wocol tꞌan 
mic subeñetla, mero c piꞌʌlet bʌ la 
ti eꞌtel, coltan jini xꞌixicob tsaꞌ bʌ 
i chaꞌleyob eꞌtel quicꞌot ti jini wen 
tꞌan, yicꞌot jaꞌel Clemente, yicꞌot 
yañoꞌ bʌ c piꞌʌlob ti eꞌtel chucbiloꞌ 
bʌ i cꞌabaꞌ tiꞌ jun Dios yicꞌot pejtel 
añoꞌ bʌ i cuxtʌlel. 4 Tijicñesan 

laꞌ pusicꞌal ti lac Yum ti pejtelel 
ora. Mic chaꞌ subeñetla: Tijicñesan 
laꞌ pusicꞌal. 5 Pʌsbeñob i yutslel laꞌ 
pusicꞌal pejtelel winicob. Lʌcꞌʌlix 
an lac Yum. 6 Mach mi laꞌ chaꞌlen 
tsic pusicꞌal pero ti pejtelel chuqui 
tac miꞌ yujtel subenla Dios chuqui 
tac yom ti oración. Chʌn cꞌajtibenla. 
Subenla wocolix i yʌlʌ. 7 Cheꞌ jini, 
i ñʌchꞌtʌlel laꞌ pusicꞌal chꞌoyol bʌ 
ti Dios mi caj i cʌntan laꞌ pusicꞌal 
yicꞌot laꞌ ñaꞌtʌbal ti Cristo Jesús. 
Maꞌanic i pꞌisol i ñʌchꞌtʌlel lac 
pusicꞌal muꞌ bʌ i yʌqꞌueñonla.

Ñaꞌtanla pejtelel jini
8

 Cheꞌ jaꞌel hermanojob yom mi 
laꞌ ñaꞌtan chuqui tac isujm, chuqui 
tac toj, chuqui tac utsꞌat, chuqui tac 
sʌc, chuqui tac i tꞌojol, chuqui tac 
wen. Mi an chuqui cꞌax wen, mi an 
chuqui yom sujbel ti ñuc, ñaꞌtanla. 
9

 Melela ti pejtelel cheꞌ bajcheꞌ 
cʌntesʌbiletla, cheꞌ bajcheꞌ tsaꞌ laꞌ 
ñopo, cheꞌ bajcheꞌ tsaꞌ laꞌ wubi ti 
joñon, cheꞌ bajcheꞌ tsaꞌ laꞌ qꞌuele ti 
joñon. Cheꞌ jini mux i yajñel Dios laꞌ 
wicꞌot. Jiñʌch muꞌ bʌ i yʌqꞌueñonla 
i ñʌchꞌtlel lac pusicꞌal.

Tsaꞌ aqꞌuenti i majtan Pablo
10

 Cꞌax tijicña c pusicꞌal ti lac 
Yum wʌle come tsaꞌ chaꞌ caji laꞌ 
coltañon. Anix ora laꞌ wom, pero 
maꞌanic tsaꞌ mejli laꞌ taj bajcheꞌ 
mi laꞌ coltañon. 11 Maꞌanic woli 
cʌl mi an to chuqui yom c chaꞌan. 
Come cujil ajñel ti tijicña bajcheꞌ 
jach añon. 12 Cujil c ñusan wocol 
cheꞌ maꞌanic c chubʌꞌan. Cujil 
wen chumtʌl jaꞌel cheꞌ cabʌl c 
chubʌꞌan. Cʌntesʌbilon chaꞌan 
mi cajñel ti tijicña bajcheꞌ jach 

añon, chuqui jach miꞌ yujtel, mi 
ñajon, mi wiꞌñayon, mi an cabʌl c 
chubʌꞌan, o mi anto yom c chubʌꞌan. 
13

 Ti Cristo muꞌ bʌ i pꞌʌtesañon mi 
mejlel c mel pejtelel chuqui yom. 
14

 Wen utsꞌat tsaꞌ laꞌ mele cheꞌ bʌ 
tsaꞌ laꞌ coltayon tic wocol. 15 Cheꞌ 
tiꞌ cajibal jini wen tꞌan, cheꞌ bʌ tsaꞌ 
loqꞌuiyon ti Macedonia, maꞌanic 
tsiꞌ coltayoñob. Laꞌ wujil maꞌanic 
chuqui tsiꞌ yʌqꞌueyoñob yambʌ 
xñoptꞌañob, cojach jatetla añet 
bʌ la ti Filipos. 16 Cheꞌ yaꞌ añon 
ti Tesalónica jaꞌel chaꞌyajl tsaꞌ laꞌ 
chocbeyon tilel chuqui anto yom 
c chaꞌan. 17 Maꞌanic wolij cꞌajtin c 
majtan, pero com miꞌ pꞌojlel wen 
bʌ laꞌ melbal chaꞌan ñumen cabʌl 
mi laꞌ taj laꞌ chobejtʌbal. 18 Tsaꞌix 
laꞌ wʌqꞌueyon pejtelel chuqui yom. 
An i ñumel. Jasʌlix. Epafrodito 

tsiꞌ chꞌʌmbeyon tilel ti pejtelel. Laꞌ 
wofrenda, xojocña i yujtsꞌil yilal, 
lajal bajcheꞌ pulbil bʌ i majtan Dios 
muꞌ bʌ i mulan, utsꞌat bʌ miꞌ qꞌuel. 
19

 Lac Yum Dios mi caj i yʌqꞌueñetla 
pejtelel chuqui anto yom laꞌ chaꞌan 
cheꞌ bajcheꞌ cꞌamel an i chaꞌan 
Cristo Jesús yaꞌ ti panchan. 20 Laꞌ 
sujbic i ñuclel Dios lac Tat ti pejtelel 
ora. Amén.

Cortesía tac
21

 Aqꞌuenla cortesía pejtelel i 
chaꞌañoꞌ bʌ Dios ti Cristo Jesús. 
Pejtelel la quermanojob añoꞌ bʌ 
quicꞌot miꞌ yʌqꞌueñetla cortesía. 
22

 Pejtelel i chaꞌañoꞌ bʌ Dios miꞌ 
yʌqꞌueñetla cortesía, cojcoj jini añoꞌ 
bʌ tiꞌ yotot César. 23 Laꞌ ajnic ti laꞌ 
pusicꞌal i yutslel i pusicꞌal lac Yum 
Jesucristo. 

1  Pablojon apóstolon i chaꞌan 
Jesucristo chaꞌan cheꞌʌch yom 

Dios. Añon quicꞌot la quermano 
Timoteo. 2 Wolic tsꞌijbubeñetla ili 
jun i chaꞌañet bʌ la Dios, xucꞌul bʌ 
hermanojob ti Cristo añet bʌ la ti 
Colosas. Laꞌ aqꞌuentiquetla i yutslel 
yicꞌot i ñʌchꞌtʌlel laꞌ pusicꞌal chꞌoyol 
bʌ ti Dios lac Tat yicꞌot ti lac Yum 
Jesucristo.

Wocolix i yʌlʌ Dios
3

 Ti pejtelel ora mic suben lojon 
wocolix i yʌlʌ Dios i tat lac Yum 
Jesucristo cheꞌ mic tajet lojon ti 
oración. 4 Come tsa cubi lojon ñopol 
laꞌ chaꞌan Cristo Jesús. Mi laꞌ cꞌuxbin 
pejtelel i chaꞌañoꞌ bʌ Dios. 5 Come 
woli laꞌ pijtan chuqui tac lotbebilet 
bʌ la yaꞌ ti panchan cheꞌ bajcheꞌ 
tsaꞌ laꞌ wubi ti isujm ti jini wen tꞌan 
6

 tsaꞌ bʌ cꞌoti ti laꞌ tojlel yicꞌot ti 
pejtelel pañimil. Woliꞌ chʌn pujquel 
ti laꞌ tojlel. Woliꞌ chʌn acꞌ i wut cheꞌ 
bajcheꞌ ti jini qꞌuin cheꞌ bʌ tsaꞌ caji 
laꞌ wubin cheꞌ bʌ tsaꞌ laꞌ chꞌʌmbe i 
sujmlel i yutslel i pusicꞌal Dios. 7 Tsiꞌ 
cʌntesayetla Epafras, jini cꞌuxbibil bʌ 
c piꞌʌl lojon ti eꞌtel, jini xucꞌul bʌ i yaj 
eꞌtel Cristo ti laꞌ tojlel. 8 Epafras tsiꞌ 
subeyon lojon an cabʌl laꞌ cꞌuxbiya 
ti jini Espíritu. 9 Jini chaꞌan joñon 

lojon jaꞌel, cheꞌ bʌ tsa cubi lojon 
cꞌʌlʌl wʌle, maꞌanic mij cʌy lojon c 
mel oración chaꞌañetla. Mij cꞌajtiben 
lojon Dios chaꞌan miꞌ bujtꞌesañetla 
ti wen bʌ laꞌ ñaꞌtʌbal chꞌoyol bʌ ti 
Espíritu chaꞌan mi laꞌ chꞌʌmben isujm 
ti pejtelel laꞌ pusicꞌal chuqui yom 
Dios, 10 chaꞌan cheꞌ jini mi mejlel laꞌ 
wajñel bajcheꞌ yom lac Yum, chaꞌan 
tijicña miꞌ qꞌueletla. Cheꞌ jini mi caj 
laꞌ wʌcꞌ laꞌ wut ti wen bʌ laꞌ melbal. 
Mi caj i pꞌojlel laꞌ ñaꞌtʌbal ti Dios 
chaꞌan mi laꞌ wen cʌn. 11 Mij cꞌajtiben 
lojon jini pꞌʌtʌl bʌ Dios am bʌ i ñuclel 
chaꞌan miꞌ pꞌʌtesañetla yicꞌot pejtelel 
i pꞌʌtʌlel chaꞌan mi laꞌ cuch pejtelel 
wocol tiꞌ xucꞌtʌlel laꞌ pusicꞌal yicꞌot 
chaꞌan mi laꞌ cuchben i mul laꞌ piꞌʌlob. 
12

 Tiꞌ tijicñʌyel laꞌ pusicꞌal subenla 
wocolix i yʌlʌ lac Tat, come tsiꞌ chaꞌ 
meleyonla ti utsꞌat chaꞌan mi lac taj 
lac wenlel yicꞌot i chaꞌañoꞌ bʌ Dios 
woli bʌ i yajñelob tiꞌ sʌclel pañimil. 
13

 Dios tsiꞌ locꞌsayonla tiꞌ yumʌntel 
icꞌchꞌipan bʌ pañimil. Tsiꞌ yotsayonla 
tiꞌ yumʌntel jini cꞌuxbibil bʌ i Yalobil 
14

 tsaꞌ bʌ i yʌcꞌʌyonla ti colel cheꞌ bʌ 
tsiꞌ ñusʌbeyonla lac mul tiꞌ chꞌichꞌel.

Wen ñuc Cristo
15

 Come Jesús tsiꞌ tsictesa Dios mach 
bʌ mejlic laj qꞌuel. Jiñʌch yʌx alʌl bʌ 

i chaꞌan cheꞌ maxto anic melbil tac bʌ. 
16

 Melbil i chaꞌan Jesús pejtelel chuqui 
tac an ti panchan yicꞌot ti pañimil, 
jini tsiquil tac bʌ yicꞌot jini mach bʌ 
tsiquilic, mi reyob, mi yumʌlob, mi 
gobierno, mi i pꞌʌtʌlel añoꞌ bʌ i yeꞌtel. 
Pejtelel chuqui an, melbilʌch i chaꞌan 
Jesús chaꞌan miꞌ qꞌuejlel ti ñuc lac 
Yum. 17 Añʌch Jesús cheꞌ maxto anic 
chuqui an. Tiꞌ pꞌʌtʌlel Jesús xucꞌul miꞌ 
yajñel ti pejtelel. 18 Jesús i Yumʌch 
pejtelel muꞌ bʌ i ñopob. Jiñʌch lac jol, 
joñonla i bʌcꞌtalonla. Miꞌ yʌqꞌueñob i 
cuxtʌlel pejtelel xñoptꞌañob. Jiñʌch 
ñaxan bʌ tsaꞌ bʌ chꞌojyi baꞌan 
chʌmeñoꞌ bʌ chaꞌan i bajñel miꞌ 
qꞌuejlel ti ñuc tiꞌ tojlel pejtelel chuqui 
tac an. 19 Come Dios yom chaꞌan miꞌ 
yajñel pejtel i bujtꞌemal tiꞌ Yalobil. 
20

 Chaꞌan tiꞌ caj i yeꞌtel Cristo, Dios tsiꞌ 
yutsꞌesa pejtelel chuqui an ti pañimil 
yicꞌot panchan. Cristo tsiꞌ ñʌchꞌchoco 
pejtelel muꞌ bʌ i contrajin Dios cheꞌ 
bʌ tsaꞌ bejqꞌui i chꞌichꞌel ti cruz. 
21-22

 Ti yambʌ ora ñajt añetla ti Dios. 
Tsaꞌ laꞌ contraji Dios ti laꞌ pusicꞌal 
yicꞌot ti jontol bʌ laꞌ melbal. Pero Dios 
tsiꞌ yʌcꞌʌ ti chʌmel i Yalobil. Cheꞌ jini 
tsiꞌ chaꞌ utsꞌesayetla chaꞌan chꞌujul miꞌ 
pʌyetla ochel tiꞌ tojlel. Sʌqꞌuesʌbiletla 
ti pejtelel laꞌ bibiꞌlel yicꞌot laꞌ mul 
23

 mi chʌn xucꞌuletla ti isujm, mi 
pꞌʌtʌletla ti jini muꞌ bʌ laꞌ ñop. Mach 
mi laꞌ cʌy laꞌ pijtaya tsaꞌ bʌ laꞌ wubi 
ti jini tꞌan woli bʌ i sujbel ti pejtelel 
pañimil ti yebal panchan. Joñon, 
Pablo, aqꞌuebilon queꞌtel chaꞌan jini 
wen tꞌan.

I yeꞌtel Pablo chaꞌan gentilob*
24

 Tijicñayonix wʌle chaꞌan wolic 
ñusan wocol chaꞌañetla. Wolic 
tsꞌʌctesan i wocol Cristo anto bʌ 

yom tiꞌ tojlel jini xñoptꞌañob muꞌ 
bʌ i tempañob i bʌ, jiñobʌch i 
bʌcꞌtal Cristo. 25 I yaj eꞌtelon jini 
xñoptꞌañob cheꞌ bajcheꞌ tsiꞌ ñaꞌta 
Dios. Tsiꞌ yʌqꞌueyon queꞌtel ti laꞌ 
tojlel chaꞌan tsꞌʌcʌl mij cʌntesañetla 
tiꞌ tꞌan Dios. 26 Jiñʌch i sujmlel 
mach bʌ tsictiyemic ti yambʌ ora, 
pero wʌle tsaꞌix tsictesʌbentiyob i 
chaꞌañoꞌ bʌ Dios. 27 Dios yom i yʌcꞌ 
ti cʌjñel tiꞌ tojlel pejtelel winicob 
xꞌixicob jini cꞌax ñuc bʌ i sujmlel 
mach bʌ tsictiyemic ti yambʌ ora. 
Jini ñuc bʌ ti cʌñol jiñʌch Cristo 
woli bʌ i yajñel ti laꞌ pusicꞌal. 
Jiñʌch muꞌ bʌ i yʌqꞌueñetla laꞌ 
pijtan laꞌ ñuclel. 28 Mic sub lojon 
majlel Cristo. Mic xicꞌben lojon 
pejtelel winicob. Mij cʌntesañob 
lojon chaꞌan miꞌ chꞌʌmbeñob isujm 
ti jujuntiquil chaꞌan chajpʌbilob ti 
Cristo Jesús. 29 Jini chaꞌan wersa 
mic chaꞌlen eꞌtel ti pejtelel c pꞌʌtʌlel 
tilem bʌ ti Cristo woli bʌ ti eꞌtel tic 
pusicꞌal.

2  Com mi laꞌ ñaꞌtan bajcheꞌ 
wolic chaꞌlen wersa eꞌtel 

chaꞌañetla yicꞌot añoꞌ bʌ ti Laodicea 
yicꞌot pejtelob maxto bʌ anic tsiꞌ 
qꞌueleyob c wut, 2 chaꞌan miꞌ chaꞌ 
ñuqꞌuesʌntel laꞌ pusicꞌal, chaꞌan 
mi laꞌ cꞌuxbin laꞌ bʌ ti jumpꞌejl laꞌ 
pusicꞌal. Com mi laꞌ luꞌ chꞌʌmben 
isujm pejtelel jini cꞌax ñuc tac bʌ 
i sujmlel maxto bʌ tsictiyemic ti 
yambʌ ora, chaꞌan mi laꞌ cʌn i 
sujmlel Dios lac Tat yicꞌot Cristo. 
3

 Cꞌax ñuc i ñaꞌtʌbal Cristo. Laj 
cʌñʌlʌch i chaꞌan. Miꞌ pʌsbeñonla 
jini mucul tac bʌ i chaꞌan Dios. 
4

 Wolic wʌn subeñetla ame anic 
majqui yom i lotiñetla ti maña jax 
bʌ tꞌan. 5 Isujm mach yaꞌic añon 

quicꞌotetla pero tic pusicꞌal wolic 
ñaꞌtañetla cheꞌ bajcheꞌ yaꞌ añon. 
Tijicñayon cheꞌ mi cubin woli laꞌ 
wajñel ti jumpꞌejl laꞌ pusicꞌal, cheꞌ 
xucꞌul woli laꞌ ñop Cristo.

Lac bujtꞌemal ti Cristo
6

 Jini chaꞌan cheꞌ bajcheꞌ tsaꞌ laꞌ 
ñopo lac Yum Jesucristo, cheꞌ jaꞌel 
chʌn ajñenla ti Cristo. 7 Yom an laꞌ 
wiꞌ ti Cristo, come waꞌchocobiletla 
i chaꞌan. Yom chʌn xucꞌuletla ti 
jini tsaꞌ bʌ laꞌ ñopo cheꞌ bajcheꞌ tsaꞌ 
cʌntesʌntiyetla. Chʌn subenla Dios 
wocolix i yʌlʌ.

8
 Chʌcʌ qꞌuele laꞌ bʌ ame anic 

majch miꞌ soquetla yicꞌot i ñaꞌtʌbal 
chꞌoyol bʌ ti pañimil yicꞌot i 
sajtemal loqꞌuem bʌ tiꞌ bajñel 
pusicꞌal, cheꞌ bajcheꞌ i tilel i melbal 
lac ñojteꞌel woli bʌ i ñojpel ti 
pañimil, mach bʌ cʌntesʌbilobic 
ti Cristo. 9 Tiꞌ bʌcꞌtal Cristo miꞌ 
yajñel pejtelel i bujtꞌemal Dios. 
10

 Bujtꞌemetla ti Cristo. Jiñʌch i 
Yum pejtelel yumʌlob añoꞌ bʌ i 
yeꞌtel yicꞌot i pꞌʌtʌlel. 11 Ti Cristo 
jaꞌel tsaꞌ tsejpi laꞌ pʌchʌlel yilal 
cheꞌ bʌ tsaꞌ laꞌ choco i tsuculel laꞌ 
pusicꞌal am bʌ ti laꞌ bʌcꞌtal. Jiñʌch 
mero tsep pʌchʌlel, mach melbilic 
ti cꞌʌbʌl, i yeꞌtelʌch Cristo. 12 Tsaꞌ 
tem mujquiyetla laꞌ wicꞌot Jesús ti 
chꞌʌm jaꞌ. Cheꞌ jaꞌel tsaꞌ tejchiyetla 
chꞌojyel laꞌ wicꞌot Jesús chaꞌan tsaꞌ 
laꞌ ñopo i pꞌʌtʌlel Dios tsaꞌ bʌ i 
teche chꞌojyel Jesús baꞌan chʌmeñoꞌ 
bʌ.
13

 Ti yambʌ ora cheꞌ chʌmeñetla 
ti mulil, cheꞌ mach tsepbilic laꞌ 
pʌchʌlel, Dios tsiꞌ yʌqꞌueyetla 
laꞌ cuxtʌlel yicꞌot Cristo. Tsiꞌ 
ñusʌbeyetla pejtelel laꞌ mul. 

14
 Cristo tsiꞌ jisʌbe i pꞌʌtʌlel jini 

mandar am bʌ ti laj contra. Tsiꞌ 
yʌpʌ jini jun baꞌ tsꞌijbubil jini 
mandar muꞌ bʌ i tsictesan lac 
mul. Tsiꞌ chꞌiji ti cruz. 15 Tsiꞌ jisʌbe 
i pꞌʌtʌlel xiba yicꞌot i yaj eꞌtelob 
yicꞌot i yumʌntel. Tsiꞌ quisnitesayob 
tiꞌ wut pejtelelob. Tsaꞌ mʌjli i 
chaꞌan Cristo yaꞌ ti cruz.
16

 Jini chaꞌan mach yomix mi laꞌ 
lon qꞌuejlel ti xmulil chaꞌan chuqui 
tac mi laꞌ cꞌux, mi chaꞌan chuqui 
tac mi laꞌ jap, mi chaꞌan qꞌuiñijel, 
mi cheꞌ woli ti pasel uw, mi cheꞌ 
tiꞌ yorajlel cꞌaj o. 17 Pejtelel jini, i 
yejtalʌch jini mero isujm bʌ muꞌ 
to bʌ i tilel. Pero jini mero isujm 
bʌ miꞌ tajtʌl ti Cristo. 18 Jini muꞌ 
bʌ caj laꞌ wʌqꞌuentel mach mi laꞌ 
wʌcꞌ ti chijlel chaꞌan jini muꞌ bʌ 
i lon pʌsob i bʌ ti pecꞌ, muꞌ bʌ i 
chꞌujutesañob ángelob. Miꞌ lon alob 
an chuqui tsiꞌ qꞌueleyob ti espíritu. 
Miꞌ lon chañꞌesañob i bʌ chaꞌan i 
bajñel ñaꞌtʌbal. 19 Pero maꞌanic miꞌ 
yumañob Cristo. Mach chuculobic 
tiꞌ bʌcꞌtal Cristo baꞌ miꞌ tajob i 
pꞌʌtʌlel i chaꞌañoꞌ bʌ Cristo. Pejtelel 
i bʌcꞌtal Cristo tsuyulʌch tiꞌ pꞌaquel 
tac yicꞌot tiꞌ chijil tac. Miꞌ taj i colel 
tiꞌ pꞌʌtʌlel Dios.

Tsijiꞌ bʌ laj cuxtʌlel ti Cristo
20

 Mi tsaꞌix chʌmiyetla laꞌ wicꞌot 
Cristo yomix mi laꞌ cʌy laꞌ jacꞌben 
i cʌntesa pañimil. ¿Chucoch woli 
laꞌ wotsan laꞌ bʌ tiꞌ wenta jini 
mandar tac cheꞌ bajcheꞌ i chaꞌañoꞌ 
bʌ pañimil? 21 Miꞌ yʌlob: Mach laꞌ 
chuc jini. Mach laꞌ cꞌux jini. Mach 
laꞌ tʌl yambʌ, cheꞌob, 22 cheꞌ bajcheꞌ 
i tilel miꞌ chaꞌleñob cʌntesa yicꞌot 
ticꞌoñel i chaꞌañoꞌ bʌ pañimil. Pejtel 

chuqui tac ticꞌbil miꞌ jilel i cꞌʌjñibal. 
23

 Isujm, lon an i ñaꞌtʌbal yilal jini 
muꞌ bʌ i jacꞌbeñob i mandar cheꞌ 
miꞌ chaꞌleñob chꞌujutesaya bajcheꞌ 
jach yomob, cheꞌ miꞌ lon melob i bʌ 
ti pecꞌ, cheꞌ miꞌ yilol acꞌob i bʌcꞌtal 
ti wocol. Pero maꞌanic i cꞌʌjñibal 
chaꞌan miꞌ ticꞌob i tsucul pusicꞌal.

3  Mi tsaꞌix chaꞌ tejchiyetla laꞌ 
wicꞌot Cristo, sajcanla chuqui 

an ti chan baꞌ buchul Cristo tiꞌ 
ñoj Dios. 2 Chʌn ñaꞌtanla chuqui 
an ti chan, mach jinic am bʌ ti 
pañimil. 3 Come tsaꞌ chʌmiyetla 
yicꞌot Cristo. Cʌntʌbil laꞌ cuxtʌlel 
yicꞌot Cristo ti Dios. 4 Cheꞌ miꞌ 
tsictiyel Cristo jatetla jaꞌel mi caj laꞌ 
tsictiyel laꞌ wicꞌot tiꞌ ñuclel come laꞌ 
cuxtʌlelʌch Cristo.

Jini tsucul bʌ winic yicꞌot 
jini tsijiꞌ bʌ winic

5
 Jini chaꞌan ti junyajlel chocola 

pejtelel i chaꞌan bʌ pañimil am 
bʌ ti laꞌ pusicꞌal: laꞌ tsꞌiꞌlel, laꞌ 
bibiꞌlel, laꞌ jontolil, i colosojlel 
laꞌ pusicꞌal, yicꞌot i tsꞌiꞌlel laꞌ wut, 
come lajal i tsꞌiꞌlel lac wut bajcheꞌ i 
chꞌujutesʌntel diosteꞌ. 6 Jini chaꞌan 
tal i michꞌajel Dios tiꞌ tojlel jini muꞌ 
bʌ i ñusañob mandar. 7 Ti yambʌ 
ora jatetla jaꞌel tsaꞌ laꞌ ñusa Dios 
cheꞌ bʌ tsaꞌ ajniyetla ti mulil. 8 Pero 
wʌle cʌyʌla pejtelel jini: michꞌajel, 
aꞌleya, uꞌyaj tꞌan, jopꞌ tꞌan, yicꞌot 
bibiꞌ tꞌan muꞌ bʌ i loqꞌuel ti laꞌ wej. 
9

 Mach mi laꞌ lotin laꞌ piꞌʌlob, come 
tsaꞌix laꞌ choco jini tsucul bʌ laꞌ 
pusicꞌal yicꞌot i melbal. 10 Tsaꞌix laꞌ 
xojo jini tsijiꞌ bʌ laꞌ pusicꞌal tsaꞌ bʌ i 
mele Dios chaꞌan mi laꞌ qꞌuextʌyel 
majlel tiꞌ yejtal Dios yicꞌot tsijiꞌ 
bʌ laꞌ ñaꞌtʌbal. 11 Ti Cristo mach 

jelchojquic miꞌ qꞌuejlelob winicob 
xꞌixicob mi griego, mi judío, mi 
tsepbil i pʌchʌlel, mi mach tsepbilic 
i pʌchʌlel, mi ñajt chꞌoyolob, mi 
mach yujilic jun, mi an tiꞌ yum, 
o mi maꞌanic i yum, pero Cristo 
i Yumʌch pejtelel winicob yicꞌot 
pejtelel chuqui tac an.
12

 Yajcʌbiletla i chaꞌan Dios, 
chꞌujuletla, cꞌuxbibiletla. Jini chaꞌan 
lʌpʌla tsijiꞌ bʌ laꞌ pusicꞌal yujil bʌ 
pꞌuntaya yicꞌot cꞌuxbiya. Qꞌuele 
laꞌ bʌ ti pecꞌ. Yom uts laꞌ pusicꞌal. 
Cuchula wocol. 13 Cuchben laꞌ bʌ laꞌ 
sajtemal. Ñusʌben laꞌ bʌ laꞌ mul mi 
an laꞌ contrajintel. Cheꞌ bajcheꞌ tsiꞌ 
ñusʌbeyetla laꞌ mul Cristo, cheꞌʌch 
yom mi laꞌ mel jatetla. 14 Jini 
ñumen yom bʌ jiñʌch cꞌuxbiya, 
come miꞌ yʌqꞌuetla ti tem ajñel ti 
jumpꞌejl laꞌ pusicꞌal. 15 Laꞌ tsictiyic i 
ñʌchꞌtʌlel laꞌ pusicꞌal chꞌoyol bʌ ti 
Dios. Jini chaꞌan, tsaꞌ tem pʌjyiyetla 
ti jumpꞌejl laꞌ bʌcꞌtal. Subenla Dios 
wocolix i yʌlʌ. 16 Wen ñopola i tꞌan 
Cristo chaꞌan miꞌ yʌcꞌ i wut ti laꞌ 
pusicꞌal. Cʌntesan laꞌ bʌ. Tojꞌesan 
laꞌ bʌ yicꞌot wen bʌ laꞌ ñaꞌtʌbal. 
Cꞌʌyiben lac Yum salmo tac, yicꞌot 
himno tac, yicꞌot cꞌay tiꞌ yutslel 
laꞌ pusicꞌal. Subenla wocolix i yʌlʌ 
Dios. 17 Pejtel chuqui mi laꞌ mel, mi 
tꞌan, mi eꞌtel, melela tiꞌ cꞌabaꞌ lac 
Yum Jesús. Subenla wocolix i yʌlʌ 
Dios lac Tat ti Jesús. 18 Xꞌixicob 
acꞌʌ laꞌ bʌ ti utsꞌat tiꞌ wenta laꞌ 
ñoxiꞌal, come cheꞌʌch yom lac Yum. 
19

 Winicob cꞌuxbin laꞌ wijñam. Mach 
tsʌtsic yom mi laꞌ pejcan.

Bajcheꞌ yom miꞌ yajñelob xñoptꞌañob
20

 Alobob, jacꞌbenla laꞌ tat laꞌ ñaꞌ 
ti pejtelel chuqui miꞌ subeñetla, 

come cheꞌʌch miꞌ mulan lac Yum. 
21

 Tatʌlob, mach mi laꞌ lon techben 
i michꞌajel laꞌ walobilob ame 
lijicña miꞌ melob i bʌ. 22 Xꞌeꞌtelob, 
jacꞌbenla laꞌ yum ti pañimil ti 
pejtelel chuqui miꞌ subeñetla, mach 
chaꞌanic utsꞌat miꞌ qꞌueletla winicob 
pero ti jumpꞌejl laꞌ pusicꞌal chaꞌan 
woli laꞌ cꞌuxbin Dios. 23 Pejtelel 
chuqui jach mi laꞌ mel chaꞌlenla 
ti jumpꞌejl laꞌ pusicꞌal tiꞌ tojlel lac 
Yum cheꞌ bajcheꞌ i yeꞌtel lac Yum, 
mach cheꞌic bajcheꞌ i yeꞌtel winicob. 
24

 Come ñaꞌtʌbil laꞌ chaꞌan, lac Yum 
mi caj i yʌqꞌueñetla laꞌ chobejtʌbal 
ti panchan. Come woli laꞌ chaꞌliben 
i yeꞌtel Cristo lac Yum. 25 Jini muꞌ 
bʌ i chaꞌlen jontolil, mux i chꞌʌm i 
tojol chaꞌan i jontolil. Ti jujuntiquil 
mi caj i yʌqꞌuentel bajcheꞌ an i 
melbal.

4  Yumʌlob, melbenla chuqui 
utsꞌat yicꞌot chuqui toj jini 

xꞌeꞌtelob laꞌ chaꞌan. Come ñaꞌtʌbil 
laꞌ chaꞌan an laꞌ Yum jaꞌel yaꞌ ti 
panchan. 2 Chʌn chaꞌlenla oración tiꞌ 
xucꞌtʌlel laꞌ pusicꞌal. Yom chꞌejletla 
ti oración. Subenla Dios wocolix 
i yʌlʌ. 3 Tajayon lojon ti oración 
jaꞌel come ñupꞌulon chaꞌan jini wen 
tꞌan. Cꞌajtibenla Dios chaꞌan miꞌ 
chajpʌbeñon lojon baꞌ mic sub lojon 
majlel jini wen tꞌan yicꞌot i sujmlel 
Cristo mach bʌ tsictiyemic ti yambʌ 
ora, 4 chaꞌan mic tsictesan majlel 
cheꞌ bajcheꞌ yom. 5 Ajñenla ti utsꞌat 
tiꞌ tojlel jini mach bʌ ochemobic 
tiꞌ tꞌan Dios. Cꞌʌñʌla ti tsꞌʌcʌl 
jujumpꞌejl qꞌuin tiꞌ tojlel Dios. 6 Ti 
pejtelel ora chaꞌlenla uts bʌ tꞌan am 
bʌ i yʌtsꞌmil yubil. Ñaꞌtanla bajcheꞌ 
yom mi laꞌ jacꞌben i tꞌan jujuntiquil.

Cortesía tac
7

 Jini cꞌuxbibil bʌ la quermano 
Tíquico mi caj i subeñetla pejtel 
chuqui wolic mel. Jiñʌch xucꞌul 
bʌ xꞌeꞌtel, c piꞌʌl ti eꞌtel ti lac 
Yum. 8 Jini chaꞌan wolic choc 
tilel baꞌ añetla chaꞌan miꞌ ñaꞌtan 
bajcheꞌ añetla yicꞌot chaꞌan miꞌ 
ñuqꞌuesʌbeñetla laꞌ pusicꞌal. 9 Miꞌ 
tilel yicꞌot Onésimo jini xucꞌul bʌ 
quermano, cꞌuxbibil bʌ lac chaꞌan, 
loqꞌuem bʌ baꞌ añetla. Mi caj i 
subeñetla pejtelel woli bʌ ti ujtel 
ilayi.
10

 Aristarco, c piꞌʌl ti ñujpꞌel, miꞌ 
yʌqꞌueñetla cortesía yicꞌot Marcos 
i yalobil i yumijel Bernabé. Cheꞌ 
bajcheꞌ tsac subeyetla ti yambʌ ora, 
yom mi laꞌ pʌy ochel Marcos mi tsaꞌ 
cꞌoti baꞌ añetla. 11 Miꞌ yʌqꞌueñetla 
cortesía Jesús, jini am bʌ i 
chaꞌpꞌejlel i cꞌabaꞌ Justo. Ti pejtelel 
jini israelob cojach chaꞌtiquil 
uxtiquil woliꞌ coltañoñob ti eꞌtel 
chaꞌan i yumʌntel Dios. Cabʌl tsiꞌ 
ñuqꞌuesʌbeyoñob c pusicꞌal. 12 Miꞌ 
yʌqꞌueñetla cortesía Epafras xꞌeꞌtel 
i chaꞌan Cristo tsaꞌ bʌ loqꞌui baꞌ 
añetla. Ti pejtelel ora woliꞌ chʌn 
chaꞌlen wersa oración chaꞌan xucꞌul 
mi laꞌ wajñel, chaꞌan tsꞌʌcʌl mi 
laꞌ luꞌ ñaꞌtan pejtelel chuqui yom 
Dios. 13 Come mic subeñetla, cabʌl 
woliꞌ chʌn ñaꞌtañetla Epafras. Woliꞌ 
ñaꞌtan jaꞌel pejtelel yaꞌ bʌ añob 
ti Laodicea yicꞌot ti Hierápolis. 
14

 Lucas jini cꞌuxbibil bʌ stsꞌʌcaya, 
miꞌ yʌqꞌueñetla cortesía. Cheꞌ 
jaꞌel Demas. 15 Aqꞌuenla cortesía 
la quermanojob yaꞌ bʌ añob 
ti Laodicea yicꞌot Ninfa yicꞌot 

xñoptꞌañob muꞌ bʌ i tempañob i bʌ 
tiꞌ yotot Ninfa.
16

 Cheꞌ miꞌ yujtel ti qꞌuejlel 
ili jun baꞌ añetla, aqꞌuenla i 
qꞌuelob jaꞌel xñoptꞌañob muꞌ bʌ 
i tempañob i bʌ yaꞌ ti Laodicea. 
Yom mi laꞌ qꞌuel jaꞌel jini jun tsaꞌ 
bʌ chojqui majlel yaꞌ ti Laodicea. 

17
 Subenla Arquipo: “Chʌcʌ qꞌuele 

a bʌ chaꞌan tsꞌʌcʌl maꞌ mel a 
weꞌtel tsaꞌ bʌ i yʌqꞌueyet lac Yum”. 
Cheꞌ yom mi laꞌ suben. 18 Joñon, 
Pablo, tsac tsꞌijba ili cortesía tij 
cꞌʌb. Ñaꞌtanla cʌchʌlon ti cadena. 
Laꞌ ajnic laꞌ wicꞌot i yutslel i 
pusicꞌal Dios. 

COLOSENSES 4



341

1  Pablojon quicꞌot Silvano, 
quicꞌot Timoteo. Wolic 

tsꞌijbubeñet lojon ili jun xñoptꞌañet 
bʌ la muꞌ bʌ laꞌ tempan laꞌ bʌ yaꞌ ti 
Tesalónica, ochemet bʌ la ti Dios 
lac Tat yicꞌot ti lac Yum Jesucristo. 
Laꞌ aqꞌuentiquetla i yutslel yicꞌot 
i ñʌchꞌtʌlel laꞌ pusicꞌal chꞌoyol bʌ 
ti Dios lac Tat yicꞌot ti lac Yum 
Jesucristo.

Xpʌsoñelob jini añoꞌ bʌ ti Tesalónica
2

 Wolic chʌn suben lojon wocolix 
i yʌlʌ Dios chaꞌañetla ti laꞌ pejtelel. 
Wolic tajet lojon ti oración. 3 Tiꞌ 
tojlel Dios lac Tat wolic chʌn ñaꞌtan 
lojon bajcheꞌ tsaꞌ laꞌ ñopo Dios, 
yicꞌot bajcheꞌ woli laꞌ cꞌuxbin, yicꞌot 
bajcheꞌ woli laꞌ pijtan lac Yum 
Jesucristo. Wen tsiquil laꞌ xucꞌtilel 
ti laꞌ melbal, come woli laꞌ wen 
chaꞌliben i yeꞌtel chaꞌan cꞌux mi laꞌ 
wubin.
4

 Cujil lojon, hermanojob, 
cꞌuxbibiletla i chaꞌan Dios tsaꞌ bʌ 
i yajcayetla. 5 Come mach toꞌol 
tꞌanic jach jini wen tꞌan tsaꞌ bʌ c 
subeyet lojon. Tsaꞌ tili baꞌ añetla 
yicꞌot i pꞌʌtʌlel Dios yicꞌot i pꞌʌtʌlel 
jini Chꞌujul bʌ Espíritu. Tsaꞌ wen 
tsictesʌbentiyetla ti isujm. Laꞌ 
wujil bajcheꞌ tsaꞌ ajniyon lojon ti 

laꞌ tojlel chaꞌan laꞌ wenlel. 6 Tsaꞌ 
caji laꞌ tsajcan lac Yum cheꞌ bajcheꞌ 
tsaꞌ laꞌ tsajcayon lojon. Anquese 
cabʌl tsaꞌ laꞌ taja laꞌ ticꞌlʌntel, tsaꞌ 
laꞌ ñopo jini tꞌan yicꞌot i tijicñʌyel 
laꞌ pusicꞌal chꞌoyol bʌ ti Chꞌujul 
bʌ Espíritu. 7 Cheꞌʌch woli laꞌ pʌs 
bajcheꞌ yom miꞌ melob pejtelel 
xñoptꞌañob ti Macedonia yicꞌot ti 
Acaya. 8 Come mach jinic jach añoꞌ 
bʌ ti Macedonia yicꞌot ti Acaya tsiꞌ 
yubibeyob i tꞌan lac Yum tsaꞌ bʌ laꞌ 
pucu. Pero ti jujumpejt lum tsaꞌix 
ubinti bajcheꞌ tsaꞌ laꞌ ñopo Dios. Ti 
pejtelel yujilob, jini chaꞌan mach 
wersajic mic sub lojon. 9 Come woliꞌ 
subob bajcheꞌ tsaꞌ laꞌ pʌyʌyon lojon 
ochel baꞌ añetla yicꞌot bajcheꞌ tsaꞌ laꞌ 
cʌyʌ dios tac chaꞌan mi laꞌ ñop jini 
mero Dios, chaꞌan mi laꞌ chaꞌliben 
i yeꞌtel jini cuxul bʌ Dios, 10 chaꞌan 
jaꞌel mi laꞌ pijtan i Yalobil Dios muꞌ 
bʌ caj i tilel ti panchan. Jiñʌch 
Jesús tsaꞌ bʌ tejchi chꞌojyel baꞌan 
chʌmeñoꞌ bʌ, muꞌ bʌ i coltañonla 
chaꞌan maꞌanic miꞌ tajonla i 
michꞌajel Dios muꞌ bʌ caj i tilel.

I yeꞌtel Pablo yaꞌ ti Tesalónica

2  Come laꞌ wujil hermanojob, 
mach lolomic jach tsac 

julaꞌtayet lojon. 2 Anquese tsac 

ñaxan ubi lojon wocol yicꞌot c 
ticꞌlʌntel yaꞌ ti Filipos, chꞌejlon 
lojon ti Dios, tsac subeyetla i 
wen tꞌan Dios anquese an cabʌl j 
contrajintel lojon. 3 Cheꞌ bʌ tsac 
xicꞌbeyet lojon, mach sojquemic c 
tꞌan lojon, mach bibiꞌic, mach c lotic 
lojon. 4 Dios utsꞌat tsiꞌ qꞌueleyon 
lojon cheꞌ bʌ tsiꞌ yʌqꞌueyon lojon 
queꞌtel chaꞌan jini wen tꞌan. Jini 
chaꞌan mic sub lojon. Maꞌanic wolic 
sʌclan lojon j cꞌuxbintel tiꞌ tojlel 
winicob, pero tiꞌ tojlel Dios, come 
jiñʌch muꞌ bʌ i qꞌuelbeñon lojon c 
pusicꞌal. 5 Come ñaꞌtʌbil laꞌ chaꞌan 
maꞌanic tsac pejcayetla tiꞌ tꞌojol bʌ 
tꞌan chaꞌan mic taj lojon c wenlel 
ti laꞌ tojlel. Maꞌanic tsac wis tsʌjyu 
lojon chubʌꞌañʌl. Testigojʌch Dios 
tsaꞌ bʌ i qꞌuelbeyon c melbal lojon. 
6

 Maꞌanic tsac sʌcla lojon i subentel 
c ñuclel ti winicob, mi ti laꞌ tojlel, 
mi tiꞌ tojlel yañoꞌ bʌ, anquese 
mucꞌʌch mejlel j cꞌajtin lojon chuqui 
com lojon, come apóstolon lojon 
chocbilon lojon majlel ti subtꞌan i 
chaꞌan Cristo.
7

 Pero uts tsaꞌ ajniyon lojon ti laꞌ 
tojlel cheꞌ bajcheꞌ xꞌixic muꞌ bʌ i 
cꞌuxbin i yalobilob. 8 Cheꞌʌch tsac 
wen cꞌuxbiyet lojon cheꞌ bʌ tsac 
subeyet lojon i wen tꞌan Dios. Mach 
cojic jach jini, pero chajpʌbilon 
lojon chaꞌan mic tsʌnsʌntel lojon 
chaꞌañetla, come wen cꞌuxbibiletla 
c chaꞌan lojon. 9 Cꞌajal to laꞌ chaꞌan, 
hermanojob, tsac chaꞌle lojon wocol 
eꞌtel ti qꞌuiñil ti acꞌʌlel, chaꞌan 
maꞌanic miꞌ cꞌojyel laꞌ mʌcꞌlañon 
lojon cheꞌ bʌ tsac subeyet lojon i 
wen tꞌan Dios.
10

 Testigojetla bajcheꞌ tsac mele 
lojon. Testigojʌch Dios jaꞌel. Xucꞌul 

c melbal lojon, toj jaꞌel. Maꞌanic c 
mul lojon ti laꞌ tojlel muꞌ bʌ laꞌ ñop. 
11

 Laꞌ wujil tsaꞌ ajniyon lojon ti laꞌ 
tojlel cheꞌ bajcheꞌ laꞌ tat muꞌ bʌ i 
cʌntan i yalobilob. Tsac xicꞌbeyet 
lojon. Tsac ñuqꞌuesʌbeyetla laꞌ 
pusicꞌal ti jujuntiquiletla. 12 Tsac 
subeyet lojon ti mandar chaꞌan mi 
laꞌ wajñel ti utsꞌat cheꞌ bajcheꞌ yom 
Dios tsaꞌ bʌ i pʌyʌyetla ochel tiꞌ 
yumʌntel ti panchan.
13

 Jini chaꞌan joñon lojon jaꞌel 
wolic chʌn suben lojon Dios 
wocolix i yʌlʌ. Come cheꞌ bʌ tsaꞌ 
laꞌ ñopo i tꞌan Dios, tsaꞌ bʌ laꞌ wubi 
tic tojlel lojon, tsaꞌ laꞌ ñopo mach 
i tꞌanic winicob, pero i tꞌañʌch 
Dios woli bʌ i mel i yeꞌtel ti laꞌ 
pusicꞌal xñoptꞌañet bʌ la. 14 Jatetla, 
hermanojob, tsaꞌ caji laꞌ tsajcan jini 
xñoptꞌañob ti Cristo Jesús, i chaꞌañoꞌ 
bʌ Dios, muꞌ bʌ i tempañob i bʌ 
ti Judea. Come lajal tsaꞌ laꞌ wubi 
wocol tiꞌ cꞌʌb laꞌ piꞌʌlob cheꞌ bajcheꞌ 
jini hermanojob ti Judea tiꞌ cꞌʌbob 
judíojob 15 tsaꞌ bʌ i tsʌnsayob lac 
Yum Jesús yicꞌot xꞌaltꞌañob i chaꞌan. 
Tsiꞌ chocoyoñob loqꞌuel. Maꞌanic 
miꞌ melob muꞌ bʌ i mulan Dios. 
Woliꞌ contrajiñob pejtelel winicob. 
16

 Jini judíojob woliꞌ ticꞌon lojon ti 
subtꞌan tiꞌ tojlel jini gentilob* ame 
coltʌnticob. Tsaꞌix ñumi ti pꞌis i 
mulob. Jini chaꞌan wolix i yubiñob 
i michꞌajel Dios mach bʌ yujilic 
lajmel.

Pablo yom i qꞌuel jini tesalónicajob
17

 Hermanojob, mach jalix mi 
caj lac chaꞌ qꞌuel lac bʌ. Anquese 
mach yaꞌic añon lojon quicꞌotetla, 
pero añetla tic pusicꞌal lojon. Tsa 
cʌlʌ lojon tilel, come wersa com j 

qꞌueletla. 18 Jini chaꞌan com lojon 
majlel baꞌ añetla. Joñon Pablojon, 
isujm junyajl chaꞌyajl tsac ñopo 
tilel baꞌ añetla, pero Satanás tsiꞌ 
mʌctayon lojon. 19 Come ¿chuqui c 
pijt lojon? ¿ Chuqui jini c tijicñʌyel 
lojon? ¿Chuqui jini c ñuclel lojon? 
¿Mach ba jateticla tiꞌ tojlel lac Yum 
Jesucristo cheꞌ miꞌ tilel? 20 Come c 
ñuclelet lojon, c tijicñʌyelet lojon.

3  Cabʌl tsac mele c pusicꞌal 
chaꞌan com cubin bajcheꞌ 

añetla. Jini chaꞌan tsac ñaꞌta j 
cʌytʌl tic bajñelil yaꞌ ti Atenas. 
2

 Tsac choco majlel la quermano 
Timoteo, xꞌeꞌtel i chaꞌan Dios, c 
piꞌʌl lojon ti eꞌtel chaꞌan i wen tꞌan 
Cristo. Tsac choco majlel chaꞌan 
miꞌ xicꞌbeñetla, yicꞌot chaꞌan miꞌ 
xucꞌchocoñetla ti jini tsaꞌ bʌ laꞌ 
ñopo, 3 ame anic majqui miꞌ cajel 
ti wulwul tꞌan tiꞌ pusicꞌal chaꞌan 
jini wocol woli bʌ laꞌ ñusan. Jatetla 
laꞌ wujil lac tilel mi la cubin wocol 
cheꞌ bajcheꞌ tsiꞌ wʌn ñaꞌta Dios. 
4

 Cheꞌ yaꞌ añon lojon laꞌ wicꞌot tsac 
wʌn subeyet lojon wersa mi caj 
lac ñusan wocol. Cheꞌʌch tsaꞌ ujti 
bajcheꞌ tsa cʌlʌ lojon. Ñaꞌtʌbil laꞌ 
chaꞌan. 5 Jini chaꞌan maꞌanic tsaꞌ 
mejli c chʌn pijtan tꞌan. Tsac choco 
majlel juntiquil chaꞌan mi cubin 
mi xucꞌul woli laꞌ ñop, ame tsaꞌic i 
xiqꞌuiyetla ti mulil jini xiba, ame 
lon sajtic queꞌtel lojon ti laꞌ tojlel.

I tꞌan Timoteo
6

 Cheꞌ bʌ tsaꞌ chaꞌ juli Timoteo, 
cheꞌ bʌ tsajni baꞌ añetla, tsiꞌ 
subeyon lojon xucꞌul woli laꞌ ñop. 
Woli laꞌ cꞌuxbin laꞌ bʌ. Woli laꞌ chʌn 
ñaꞌtañon lojon ti utsꞌat. Laꞌ womix 
laꞌ chaꞌ qꞌuelon lojon cheꞌ bajcheꞌ 

com c chaꞌ qꞌuelet lojon jaꞌel. 7 Jini 
chaꞌan, hermanojob, anquese an 
c wocol lojon yicꞌot c ticꞌlʌntel 
lojon, tsaꞌ tili i ñuclel c pusicꞌal 
lojon cheꞌ bʌ tsa cubi xucꞌul woli 
laꞌ ñop. 8 Wʌle tijicñayon lojon 
come xucꞌul woli laꞌ wajñel ti lac 
Yum. 9 Jini chaꞌan cabʌl mic suben 
lojon Dios wocolix i yʌlʌ chaꞌañetla, 
come tsaꞌix ñumi ti pꞌis i tijicñʌyel 
lojon c pusicꞌal woli bʌ cubin lojon 
chaꞌañetla tiꞌ tojlel Dios. 10 Wolic 
chʌn chaꞌlen lojon oración ti qꞌuiñil 
yicꞌot ti acꞌʌlel ti jumpꞌejl c pusicꞌal 
chaꞌan mi mejlel c chaꞌ tilel j qꞌuelet 
lojon, chaꞌan mij cʌntesañet lojon 
chuqui tac anto yom mi laꞌ ñop.
11

 Wʌle laꞌ i chajpʌbeñon lojon c 
bijlel Dios lac Tat yicꞌot lac Yum 
Jesucristo chaꞌan mic tilel lojon 
baꞌ añetla. 12 Laꞌ i pꞌojlesañetla lac 
Yum. Laꞌ i pꞌojlesʌbeñet laꞌ cꞌuxbiya 
chaꞌan mi laꞌ wen cꞌuxbin laꞌ bʌ 
yicꞌot chaꞌan mi laꞌ cꞌuxbin yañoꞌ 
bʌ jaꞌel cheꞌ bajcheꞌ wolij cꞌuxbiñet 
lojon. 13 Cheꞌ jini, lac Yum mi caj 
i xucꞌchocon laꞌ pusicꞌal chaꞌan 
maꞌanic miꞌ tajtʌl mulil ti laꞌ tojlel, 
chaꞌan chꞌujul mi laꞌ wajñel tiꞌ tojlel 
Dios lac Tat cheꞌ miꞌ tilel lac Yum 
Jesucristo yicꞌot pejtelel i chaꞌañoꞌ 
bʌ Dios.

Yom mi laꞌ wajñel cheꞌ 
bajcheꞌ yom Dios

4  Wʌle, hermanojob, mic 
subeñetla ti wocol tꞌan chaꞌan 

mi laꞌ wajñel cheꞌ bajcheꞌ tsaj 
cʌntesayetla cheꞌ bajcheꞌ yom Dios. 
Mic xicꞌbeñetla ti lac Yum Jesús 
chaꞌan mi laꞌ chʌn chaꞌlen wersa laꞌ 
mel cheꞌ bajcheꞌ woli laꞌ mel wʌle. 
2

 Come laꞌ wujilix bajcheꞌ yom mi 

laꞌ wajñel cheꞌ bajcheꞌ tsac subeyet 
lojon ti lac Yum Jesús.

3
 Yom Dios mi laꞌ sʌqꞌuesʌntel. 

Mach yomic mi laꞌ taj laꞌ tsꞌiꞌlel. 4 Ti 
jujuntiquiletla yom mi laꞌ ñaꞌtan 
bajcheꞌ yom mi laꞌ pʌy laꞌ wijñam 
tiꞌ sʌclel laꞌ pusicꞌal yicꞌot cꞌuxbiya. 
5

 Mach yomic i colosojlel laꞌ pusicꞌal 
cheꞌ bajcheꞌ jini sajtemoꞌ bʌ mach 
bʌ anic miꞌ ñopob Dios. 6 Mach 
yomic mi laꞌ lotin laꞌ piꞌʌl. Mach 
yomic mi laꞌ contrajin ti mulil, 
come lac Yum miꞌ yʌqꞌueñob i toj i 
mul pejtelel muꞌ bʌ i melob bajcheꞌ 
jini. Tsaꞌix c subeyet lojon. 7 Maꞌanic 
tsiꞌ pʌyʌyonla Dios chaꞌan mi la 
cajñel ti lac bibiꞌlel. Tsiꞌ pʌyʌyonla 
chaꞌan mi lac sʌqꞌuesʌntel. 8 Jini 
chaꞌan, majqui jach miꞌ ñusan 
ili mandar mach winiquic woliꞌ 
tsꞌaꞌlen. Woliꞌ tsꞌaꞌlen Dios muꞌ bʌ i 
yʌqꞌueñonla Chꞌujul bʌ Espíritu.

9
 Mach wersajic mic tsꞌijbubeñetla 

bajcheꞌ yom mi laꞌ cꞌuxbin laꞌ 
bʌ, come cʌntesʌbiletla i chaꞌan 
Dios chaꞌan mi laꞌ cꞌuxbin laꞌ bʌ. 
10

 Cheꞌʌch, woli laꞌ cꞌuxbin jaꞌel jini 
hermanojob ti pejtelel Macedonia. 
Pero ti wocol tꞌan mic subeñet lojon, 
hermanojob, laꞌ chʌn pꞌojlic laꞌ 
cꞌuxbiya.
11

 Chaꞌlenla wersa chaꞌan ñʌchꞌʌl 
mi laꞌ wajñel. Yom bʌxetla ti laꞌ 
weꞌtel ti jujuntiquiletla. Chaꞌlenla 
eꞌtel ti laꞌ cꞌʌb cheꞌ bajcheꞌ tsac 
subeyet lojon 12 chaꞌan toj mi laꞌ 
wajñel tiꞌ wut yañoꞌ bʌ, chaꞌan 
maꞌanic chuqui anto yom laꞌ chaꞌan.

Cheꞌ miꞌ chaꞌ tilel lac Yum
13

 Hermanojob, com lojon mi laꞌ 
ñaꞌtan i sujmlel jini chʌmeñoꞌ bʌ 
chaꞌan mach mi laꞌ mel laꞌ pusicꞌal 

cheꞌ bajcheꞌ yañoꞌ bʌ mach bʌ 
añobic i pijtaya. 14 Come mi tsaꞌix 
lac ñopo Jesús tsaꞌ bʌ chʌmi, tsaꞌ 
bʌ chaꞌ chꞌojyi, ñaꞌtanla jaꞌel Dios 
mi caj i chaꞌ pʌy tilel yicꞌot Jesús 
jini tsaꞌ bʌ chʌmiyob ti Jesús. 15 Jini 
chaꞌan wolic subeñet lojon yicꞌot i 
tꞌan lac Yum: Joñonla cuxulon to 
bʌ la, mi wʌꞌto añonla cheꞌ miꞌ chaꞌ 
tilel lac Yum, mach ñaxañonicla mi 
caj lac letsel majlel tiꞌ tojel i wut 
jini chʌmeñoꞌ bʌ. 16 Come jini lac 
Yum mi caj i jubel tilel ti panchan. 
Mi caj i chaꞌlen mandar. Jini ñuc 
bʌ ángel miꞌ caj ti tꞌan yicꞌot jaꞌel i 
trompeta Dios. Ñaxan miꞌ cajelob ti 
chꞌojyel jini chʌmeñoꞌ bʌ i chaꞌañoꞌ 
bʌ Cristo. 17 Ti wiꞌil joñonla cuxulon 
to bʌ la wʌꞌ ti pañimil mi caj lac 
tem letsel majlel la quicꞌot jini 
tsaꞌ bʌ chʌmiyob. Yaꞌ ti tocal ti 
panchan mi caj lac taj lac Yum. 
Cheꞌ jini mi caj la cajñel yicꞌot lac 
Yum ti pejtelel ora. 18 Jini chaꞌan 
ñuqꞌuesʌben laꞌ bʌ laꞌ pusicꞌal yicꞌot 
ili tꞌan.

5  Pero hermanojob, mach mejlic 
c tsꞌijbubeñetla baqui bʌ ora, 

baqui bʌ qꞌuin miꞌ caj ti ujtel. 2 Laꞌ 
wujil mi caj i tilel i qꞌuiñilel lac 
Yum cheꞌ bajcheꞌ xujchꞌ ti acꞌʌlel. 
3

 Baꞌ ora miꞌ yʌlob ñʌchꞌʌlix pañimil, 
baꞌ ora miꞌ yʌlob maꞌanic tsiquil 
bʌbʌqꞌuen bʌ, cheꞌ jini mi caj i 
bʌcꞌ jisʌntelob cheꞌ bajcheꞌ miꞌ bʌcꞌ 
cajel ti bajqꞌuel xꞌixic cheꞌ miꞌ yilan 
pañimil i yalobil. Mach mejlicob ti 
putsꞌel.
4

 Jatetla, hermanojob, maꞌañetixla 
ti acꞌʌlel. Jini chaꞌan, mach 
mejlic i tajetla i qꞌuiñilel lac Yum 
cheꞌ bajcheꞌ xujchꞌ. 5 Come ti 
pejteletla añetla tiꞌ sʌclel pañimil, 

i chaꞌañetla i sʌclel. Maꞌañetixla ti 
acꞌʌlel yicꞌot icꞌyochꞌan bʌ pañimil. 
6

 Jini chaꞌan, mach yomic mi laꞌ 
chaꞌlen wʌyel cheꞌ bajcheꞌ yañoꞌ 
bʌ. Yom chꞌejlonla. Yom cꞌajal la 
co. 7 Come jini mucꞌoꞌ bʌ ti wʌyel 
miꞌ chaꞌleñob wʌyel ti acꞌʌlel. Jini 
mucꞌoꞌ bʌ ti yʌcꞌʌjel miꞌ yʌcꞌañob 
ti acꞌʌlel. 8 Pero ñumenix acꞌʌlel. 
Añonixla ti qꞌuiñil. Jini chaꞌan yom 
cꞌajal la co. Laꞌ lac xucꞌchocon lac 
pusicꞌal ti jini woli bʌ lac ñop yicꞌot 
cꞌuxbiya ame i tajonla laj contra. Laꞌ 
lac pꞌis ti wenta laj coltʌntel woli 
bʌ lac pijtan ame cajiconla ti tsic 
pusicꞌal. 9 Come Dios maꞌanic tsiꞌ 
yajcayonla chaꞌan miꞌ yotsañonla 
tiꞌ michꞌajel. Pero tsiꞌ yajcayonla 
chaꞌan miꞌ yʌqꞌueñonla laj coltʌntel 
ti lac Yum Jesucristo. 10 Jesús tsaꞌ 
chʌmi chaꞌañonla chaꞌan mi lac 
tem ajñel yicꞌot, mi cuxulon to la, 
o mi chʌmeñonixla. 11 Jini chaꞌan 
ñuqꞌuesʌben laꞌ bʌ laꞌ pusicꞌal. 
Pꞌʌtesʌben laꞌ bʌ laꞌ pusicꞌal ti utsꞌat 
cheꞌ bajcheꞌ woli laꞌ mel.

Miꞌ subentelob chuqui 
yom miꞌ melob

12
 Ti wocol tꞌan mic subeñet lojon 

hermanojob, qꞌuelela ti ñuc jini 
muꞌ bʌ i chaꞌleñob i yeꞌtel lac Yum 
ti laꞌ tojlel, muꞌ bʌ i cʌntañetla ti 
lac Yum, muꞌ bʌ i tiqꞌuetla. 13 Yom 
wen ñuc mi laꞌ chʌn qꞌuelob yicꞌot 
laꞌ cꞌuxbiya, come woliꞌ chaꞌlibeñob 
i yeꞌtel lac Yum. Ñʌchꞌʌl yom mi 
laꞌ wajñel. 14 Mic subeñet lojon 
jaꞌel, hermanojob, tiqꞌuila jini muꞌ 

bʌ i toꞌol ñusañob qꞌuin ti tꞌan. 
Ñuqꞌuesʌbeñob i pusicꞌal jini cꞌuñoꞌ 
bʌ. Coltanla jini mach bʌ añobic 
i pꞌʌtʌlel. Cuchbenla i sajtemal 
pejtelel winicob. 15 Qꞌuele laꞌ bʌ 
chaꞌan maꞌanic mi laꞌ qꞌuextan 
jontolil. Yom mi laꞌ chʌn mel 
chuqui utsꞌat yicꞌot pejtelel laꞌ 
piꞌʌlob yicꞌot pejtelel winicob.
16

 Chʌn tijicñesan laꞌ pusicꞌal. 
17

 Chʌn chaꞌlenla oración. 
18

 Subenla Dios wocolix i yʌlʌ ti 
pejtelel chuqui jach miꞌ yujtel. 
Come cheꞌ yom Dios ti Cristo 
Jesús. 19 Mach laꞌ yʌp jini Espíritu. 
20

 Mach laꞌ tsꞌaꞌlen chuqui miꞌ 
subob jini xꞌaltꞌañob. 21 Yom mi laꞌ 
wen ñaꞌtan mi jiñʌch mero isujm 
bʌ woli bʌ ti sujbel. Tsꞌijbanla 
cʌytʌl ti laꞌ pusicꞌal chuqui 
utsꞌat. 22 Mach laꞌ ñop jontolil mi 
junchajpic.

23
 Jini Dios muꞌ bʌ i yʌqꞌueñonla 

i ñʌchꞌtilel lac pusicꞌal laꞌ i luꞌ 
sʌqꞌuesañetla. Laꞌ cʌntʌntic laꞌ 
chꞌujlel yicꞌot laꞌ pusicꞌal yicꞌot laꞌ 
bʌcꞌtal chaꞌan maꞌanic laꞌ mul cheꞌ 
miꞌ tilel lac Yum Jesucristo. 24 Jini 
woli bʌ i pʌyetla xucꞌulʌch. Mi caj i 
mel cheꞌ bajcheꞌ miꞌ yʌl.
25

 Hermanojob, chaꞌlenla oración 
chaꞌañon lojon. 26 Aqꞌuenla cortesía 
pejtelel hermanojob. Tsꞌujtsꞌuñob 
jaꞌel ti sʌc bʌ laꞌ pusicꞌal. 27 Mic 
xicꞌbeñetla ti lac Yum chaꞌan mi 
laꞌ pejcʌbeñob ili jun pejtelel 
hermanojob i chaꞌañoꞌ bʌ Dios. 28 Laꞌ 
ajnic laꞌ wicꞌot i yutslel i pusicꞌal lac 
Yum Jesucristo. 

1  Pablojon quicꞌot Silvano quicꞌot 
Timoteo, wolic tsꞌijbubeñet 

lojon ili jun xñoptꞌañet bʌ la muꞌ bʌ 
laꞌ tempan laꞌ bʌ yaꞌ ti Tesalónica, 
ochemet bʌ la ti Dios lac Tat 
yicꞌot ti lac Yum Jesucristo. 2 Laꞌ 
aqꞌuentiquetla i yutslel yicꞌot i 
ñʌchꞌtilel laꞌ pusicꞌal chꞌoyol bʌ 
ti Dios lac Tat yicꞌot ti lac Yum 
Jesucristo.

Wocolix i yʌlʌ Dios yicꞌot oración
3

 Yom mic chʌn suben lojon 
Dios wocolix i yʌlʌ chaꞌañetla, 
hermanojob, come ñumen xucꞌul 
woli laꞌ ñop, ñumen cabʌl woli 
laꞌ cꞌuxbin laꞌ bʌ ti jujuntiquiletla. 
4

 Jini chaꞌan wolic tsictesañetla ti 
ñuc tiꞌ tojlel xñoptꞌañob muꞌ bʌ i 
tempañob i bʌ. Come chʌn xucꞌul 
woli laꞌ ñop. Tiꞌ pꞌʌtʌlel laꞌ pusicꞌal 
woli laꞌ cuch laꞌ ticꞌlʌntel yicꞌot 
wocol.

5
 Cheꞌ mi laꞌ cuch wocol ti utsꞌat, 

woli laꞌ tsictesan toj bʌ i meloñel 
Dios, come mi caj laꞌ qꞌuejlel ti 
utsꞌat cheꞌ miꞌ tilel i yumʌntel 
Dios. Jini chaꞌan woli laꞌ cuch 
cabʌl wocol. 6 Come Dios mi caj 
i melob ti toj. Mi caj i yʌqꞌueñob 
wocol jini woli bʌ i yʌqꞌueñetla 
wocol. 7 Mi caj i yʌqꞌueñetla laꞌ cꞌaj 

laꞌ wo quicꞌot lojon cheꞌ miꞌ pʌstʌl 
lac Yum Jesús ti panchan yicꞌot 
jini ángelob am bʌ i pꞌʌtʌlel. 8 Mi 
caj i tilel yicꞌot cꞌajc chaꞌan miꞌ 
qꞌuextʌbeñob i jontolil jini mach 
bʌ anic miꞌ cʌñob Dios yicꞌot jini 
mach bʌ anic miꞌ chꞌujbibeñob i 
wen tꞌan lac Yum Jesucristo. 9 Mi 
caj i tojob i mul ti cꞌajc ti pejtelel 
ora. Maꞌanic mi caj i chʌn qꞌuelob 
lac Yum mi i ñuclelic i pꞌʌtʌlel. 
10

 Ti jim bʌ qꞌuin mi caj i tilel lac 
Yum chaꞌan miꞌ sujbel ti ñuc tiꞌ 
tojlel i chaꞌañoꞌ bʌ. Mi caj i qꞌuejlel 
ti ñuc lac Yum tiꞌ tojlel pejtelel 
tsaꞌ bʌ i ñopoyob yicꞌot ti laꞌ tojlel. 
Come tsaꞌix laꞌ ñopo c tꞌan lojon 
cheꞌ bʌ tsac subeyetla.
11

 Jini chaꞌan wolic chʌn ñaꞌtañet 
lojon ti oración chaꞌan utsꞌat mi laꞌ 
qꞌuejlel ti Dios tsaꞌ bʌ i pʌyʌyetla. 
Mij cꞌajtiben Dios chaꞌan miꞌ 
yujtesʌbeñetla pejtelel jini wen 
bʌ eꞌtel ti laꞌ tojlel cheꞌ bajcheꞌ 
laꞌ wom. Laꞌ i coltañetla yicꞌot i 
pꞌʌtʌlel chaꞌan miꞌ laj ujtel cheꞌ 
bajcheꞌ woli laꞌ ñop. 12 Cheꞌ jini mi 
caj i ñuqꞌuesʌntel i cꞌabaꞌ lac Yum 
Jesucristo ti jatetla. Jatetla jaꞌel mi 
caj laꞌ ñuqꞌuesʌntel ti Jesús chaꞌan 
tiꞌ yutslel i pusicꞌal Dios yicꞌot lac 
Yum Jesucristo.

Miꞌ tsictiyel jini winic 
butꞌul bʌ ti jontolil

2  Chaꞌ tal lac Yum Jesucristo. 
Mi caj lac tempʌyel majlel 

yaꞌ baꞌan. Jini chaꞌan laꞌ wocolic, 
hermanojob, 2 mach yomic miꞌ bʌcꞌ 
tejchel tile bixel bʌ laꞌ pusicꞌal. 
Mach laꞌ tsic laꞌ pusicꞌal. Mach laꞌ 
jacꞌben espíritu, mi tꞌan, mi jun 
muꞌ bʌ i yʌl tsaꞌix tili i qꞌuiñilel 
lac Yum. Miꞌ lon alob cheꞌʌch tsac 
tsꞌijba lojon. 3 Mach laꞌ wʌcꞌ laꞌ bʌ 
ti lotintel mi tsꞌitaꞌic. Come maxto 
talic i qꞌuiñilel jinto miꞌ chaꞌ cʌyob 
jini wen tꞌan, jinto miꞌ tsictiyel 
jaꞌel jini winic butꞌul bʌ ti jontolil, 
jini winic muꞌ bʌ i majlel ti cꞌajc. 
4

 Jiñʌch i contra Dios muꞌ bʌ i 
chañꞌesan i bʌ tiꞌ contra pejtelel 
chuqui tac miꞌ diosintel, yicꞌot 
pejtelel chuqui tac miꞌ cꞌuxbintel 
ti chꞌujyijel. Miꞌ caj ti buchtʌl tiꞌ 
Templo Dios cheꞌ bajcheꞌ Dios. Mi 
caj i cuy i bʌ ti Dios.

5
 ¿Mach ba cꞌajalic laꞌ chaꞌan 

tsac subeyetla ili tꞌan cheꞌ yaꞌto 
añon laꞌ wicꞌot? 6 Wʌle laꞌ wujil 
chuqui woliꞌ ticꞌ jini winic chaꞌan 
maꞌanic miꞌ tsictiyel jinto cheꞌ i 
yorajlelix. 7 Come wolix ti pꞌojlel i 
pꞌʌtʌlel jontolil mach bʌ tsictiyemic 
ti yambʌ ora. Pero jini woli bʌ i 
mʌctan muꞌto caj i chʌn mʌctan 
jinto cheꞌ miꞌ tʌtsꞌ i bʌ. 8 Cheꞌ jini 
miꞌ caj ti tsictiyel jini xjontolil. 
Lac Yum Jesús mi caj i tsʌnsan tiꞌ 
yiqꞌuilel jach i yej. Mi caj i jisan jini 
winic tiꞌ sʌclel cheꞌ miꞌ tilel. 9 Miꞌ 
tilel jini xjontolil yicꞌot i pꞌʌtʌlel 
Satanás chaꞌan miꞌ melben i yeꞌtel. 
Miꞌ cajel ti lot yicꞌot i yejtal tac 
i pꞌʌtʌlel yicꞌot bʌbʌqꞌuen tac bʌ 

i melbal, 10 yicꞌot pejtelel jontol 
bʌ loꞌloya tiꞌ tojlel jini woli bʌ i 
sajtelob, come mach yomobic 
i cꞌuxbin i sujmlel chaꞌan miꞌ 
coltʌntelob. 11 Jini chaꞌan Dios miꞌ 
yʌcꞌob baꞌ miꞌ wen tajob i sojquemal 
chaꞌan miꞌ ñopob lot, 12 chaꞌan miꞌ 
yochelob ti tojmulil pejtelel mach 
bʌ anic tsiꞌ ñopbeyob i sujmlel, tsaꞌ 
bʌ i mulayob jontolil.

Dios tsiꞌ yajcayetla chaꞌan 
mi laꞌ coltʌntel

13
 Hermanojob, cꞌuxbibilet bʌ 

la i chaꞌan lac Yum, yom mic 
chʌn suben lojon Dios wocolix i 
yʌlʌ chaꞌañetla. Come tiꞌ cajibal 
pañimil Dios tsiꞌ yajcayetla chaꞌan 
mi laꞌ coltʌntel. Tiꞌ pꞌʌtʌlel jini 
Espíritu woliꞌ yotsañetla ti chꞌujul, 
come woli laꞌ ñopben i sujmlel 
Dios. 14 Jini chaꞌan tsiꞌ pʌyʌyetla 
yicꞌot jini wen tꞌan muꞌ bʌ c sub 
lojon, chaꞌan mi laꞌ taj i ñuclel 
lac Yum Jesucristo. 15 Jini chaꞌan, 
hermanojob, yom mi laꞌ xucꞌchocon 
laꞌ bʌ. Wen acꞌʌla ti laꞌ pusicꞌal jini 
tꞌan tsaꞌ bʌ laꞌ wubi mi tic tꞌan lojon, 
o mi tic jun lojon.
16

 Jini lac Yum Jesucristo, yicꞌot 
Dios lac Tat tsaꞌ bʌ i cꞌuxbiyonla, 
jini tsaꞌ bʌ i yʌqꞌueyonla i ñuclel 
lac pusicꞌal mach bʌ anic miꞌ jilel 
yicꞌot wen bʌ lac pijtaya tiꞌ yutslel 
i pusicꞌal, 17 laꞌ i ñuqꞌuesʌbeñetla 
laꞌ pusicꞌal. Laꞌ i xucꞌchocoñetla ti 
pejtelel wen bʌ tꞌan yicꞌot ti pejtelel 
wen bʌ eꞌtel.

Pablo tsiꞌ cꞌajti oración

3  Wʌle, hermanojob, chaꞌlenla 
oración chaꞌañon lojon, chaꞌan 

ora miꞌ pꞌojlel i tꞌan lac Yum, chaꞌan 

2 TESALONICENSES 2 ,  3



348

miꞌ qꞌuejlel ti ñuc tiꞌ tojlel yañoꞌ bʌ 
cheꞌ bajcheꞌ ti laꞌ tojlel. 2 Chaꞌlenla 
oración chaꞌan maꞌanic chuqui miꞌ 
tumbeñon lojon winicob butꞌuloꞌ bʌ 
ti jontolil yicꞌot i sajtemal, come 
mach ti pejtelelobic miꞌ ñopob 
Dios. 3 Pero xucꞌul lac Yum muꞌ 
bʌ caj i xucꞌchocoñetla. Mi caj i 
cʌntañetla baꞌ ora miꞌ yilʌbeñet 
laꞌ pusicꞌal jini xiba. 4 Cujil lojon ti 
lac Yum, woli laꞌ jacꞌbeñon lojon c 
mandar. Cujil lojon mi caj laꞌ chʌn 
jacꞌ. 5 Laꞌ ñijcʌntic laꞌ pusicꞌal ti 
lac Yum chaꞌan mi laꞌ cꞌuxbin Dios 
yicꞌot chaꞌan mi laꞌ cuch wocol cheꞌ 
bajcheꞌ Cristo.

Mach mi laꞌ toꞌol ñusan qꞌuin
6

 Wʌle, hermanojob, mic subeñet 
lojon ti mandar tiꞌ cꞌabaꞌ lac Yum 
Jesucristo, mach laꞌ ñochtan jini 
hermanojob toꞌo cheꞌ jach bʌ miꞌ 
ñusañob qꞌuin, jini mach bʌ anic 
miꞌ yajñelob bajcheꞌ tsaj cʌntesayet 
lojon. 7 Come laꞌ wujil bajcheꞌ yom 
mi laꞌ tsajcañon lojon. Mach toꞌol 
cheꞌic jach tsac ñusa lojon qꞌuin yaꞌ 
baꞌ añetla. 8 Maꞌanic tsaj cꞌuxu lojon 
waj tic majtan jach. Tsaꞌ lujbꞌayon 
lojon ti wocol eꞌtel ti qꞌuiñil yicꞌot 
ti acꞌʌlel chaꞌan maꞌanic miꞌ cꞌojyel 
laꞌ mʌcꞌlañon lojon. 9 Machic tsac 
pꞌuntayet lojon tsaꞌ mejli j cꞌajtin 
lojon j coltʌntel, pero tsac ñaꞌta 
lojon c pʌsbeñetla tic melbal 
lojon bajcheꞌ yom mi laꞌ chaꞌlen 
eꞌtel, chaꞌan mi laꞌ tsajcañon lojon. 

10
 Come cheꞌ yaꞌto añon lojon laꞌ 

wicꞌot tsac subeyetla ti mandar: Mi 
an majqui mach yomic eꞌtel, mach i 
toꞌol cꞌux waj, choꞌon lojon.
11

 Come woli cubin lojon cheꞌ jach 
woliꞌ toꞌol ñusañob qꞌuin lamital. 
Maꞌanic miꞌ chaꞌleñob eꞌtel. Miꞌ 
toꞌol bajñel otsañob i bʌ baꞌ mach i 
wentajic. 12 Jini woli bʌ i melob cheꞌ 
bajcheꞌ jini, mic subeñob lojon ti 
mandar, mic xicꞌbeñob lojon ti lac 
Yum Jesucristo chaꞌan ñʌchꞌʌl miꞌ 
chʌn chaꞌleñob i yeꞌtel chaꞌan miꞌ 
cꞌuxob i bajñel waj. 13 Hermanojob, 
mach laꞌ lujbꞌan tiꞌ melol chuqui 
utsꞌat.
14

 Mi an majqui mach yomic 
i chꞌujbin chuqui wolic subeñet 
lojon ti ili jun, qꞌuelela jini winic. 
Tʌtsꞌʌx laꞌ bʌ baꞌan chaꞌan cheꞌ jini, 
miꞌ cajel ti quisin. 15 Pero mach 
laꞌ qꞌueleꞌ cheꞌ bajcheꞌ laꞌ contra. 
Yom mi laꞌ xicꞌben ti utsꞌat bajcheꞌ 
hermano.

Cortesía
16

 Lac Yum muꞌ bʌ i yʌqꞌueñonla 
i ñʌchꞌtilel lac pusicꞌal, laꞌ i 
yʌqꞌueñetla i ñʌchꞌtilel laꞌ pusicꞌal 
ti pejtelel ora bajcheꞌ jach añetla. 
Laꞌ ajnic lac Yum laꞌ wicꞌot ti laꞌ 
pejtelel. 17 Joñon Pablojon mic 
tsꞌijbubeñetla ili cortesía tij cꞌʌb. 
Jiñʌch i marcajlel pejtelel c jun tac. 
Jiñʌch bajcheꞌ yilal c tsꞌijb. 18 Laꞌ 
ajnic laꞌ wicꞌot ti laꞌ pejtelel i yutslel 
lac Yum Jesucristo. 

1  Pablojon, apóstolon i chaꞌan 
Jesucristo chaꞌan tiꞌ mandar 

Dios la caj Coltaya yicꞌot lac 
Yum Jesucristo, lac pijtaya. 
2

 Mic tsꞌijbubeñet ili jun, Timoteo, 
mero calobilet tiꞌ tꞌan Dios. Laꞌ 
aqꞌuentiquet i yutslel a pusicꞌal 
chꞌoyol bʌ ti Dios lac Tat yicꞌot ti 
Cristo Jesús lac Yum.

Tsajaletme chaꞌan leco bʌ cʌntesa
3

 Cheꞌ bʌ tsaꞌ cajiyon ti majlel yaꞌ 
ti Macedonia, tsac subeyet ti wocol 
tꞌan chaꞌan maꞌ cʌytʌl ti Efeso. Tsac 
subeyet chaꞌan maꞌ ticꞌ jini woli bʌ 
i techob leco bʌ cʌntesa. 4 Subeñob 
chaꞌan maꞌanic miꞌ chʌn ñopob i 
sajtemal i ñojteꞌelob yicꞌot i juñilel 
i cꞌabaꞌ tac i ñojteꞌelob muꞌ bʌ i 
yʌcꞌob ti cʌlʌx tꞌan. Mach mejlic i 
wis coltañob chaꞌan miꞌ tajob i bijlel 
Dios baꞌ miꞌ coltʌntel jini muꞌ bʌ i 
ñopob.
5

 Cheꞌʌch wolic sub chaꞌan com 
miꞌ ñopob cꞌuxbiya muꞌ bʌ i pꞌojlel 
cheꞌ sʌc lac pusicꞌal cheꞌ maꞌanic 
woli ti tꞌan, cheꞌ woli lac ñop 
Dios ti jumpꞌejl lac pusicꞌal. 6 Pero 
lamital tsiꞌ cʌyʌyob chuqui wen 
chaꞌan miꞌ chaꞌ ñopob lolom jach 
bʌ tꞌan. 7 Yomob i chaꞌlen cʌntesa 
ti jini mandar, pero maꞌanic 

miꞌ chꞌʌmbeñob isujm chuqui 
woliꞌ yʌlob mi chuqui woliꞌ wersa 
cʌntesañob.

8
 La cujil utsꞌatʌch jini mandar 

mi woliꞌ cꞌʌjñel ti toj. 9 La cujil 
maꞌanic tsaꞌ tsꞌijbunti jini mandar 
chaꞌan miꞌ tijqꞌuelob jini toj bʌ 
winicob, pero chaꞌan miꞌ tijqꞌuelob 
jini xñusa mandarob, yicꞌot xñusa 
tꞌañob, yicꞌot xñusa Diosob, yicꞌot 
xmulilob, yicꞌot xjontolilob, yicꞌot 
xpꞌajoñelob, jini muꞌ bʌ i tsʌnsañob 
i tat, i ñaꞌ, i piꞌʌlob. 10 Tsaꞌ tsꞌijbunti 
chaꞌan miꞌ tijqꞌuelob jini muꞌ bʌ i 
chaꞌleñob tsꞌiꞌlel, yicꞌot jini muꞌ bʌ 
i wʌlʌc piꞌleñob i bʌ, yicꞌot jini 
muꞌ bʌ i xujchꞌiñob winicob, yicꞌot 
xlotob, yicꞌot xjopꞌtꞌañob, yicꞌot 
yañoꞌ bʌ bajcheꞌ jach miꞌ ñusañob 
toj bʌ cʌntesa. 11 Cheꞌʌch miꞌ yʌl ti 
jini wen tꞌan tsaꞌ bʌ aqꞌuentiyon tic 
wenta, chꞌoyol bʌ ti Dios am bʌ i 
yutslel.

I yutslel i pusicꞌal Dios tiꞌ tojlel Pablo
12

 Mic suben wocolix i yʌlʌ 
Cristo Jesús lac Yum, come 
tsiꞌ waꞌchocoyon tiꞌ yeꞌtel. Tsiꞌ 
pꞌʌtesayon, come tsiꞌ wʌn ñaꞌta 
xucꞌul mi caj cajñel. 13 Ti yambʌ ora 
tsac chaꞌle pꞌajoñel yicꞌot ticꞌlaya 
yicꞌot tsꞌaꞌleya. Tsaꞌ pꞌuntʌntiyon 

come tsac mele c tontojlel cheꞌ 
maxto anic tsac ñopo Cristo. 14 Cꞌax 
cabʌl tsaꞌ ajni i yutslel i pusicꞌal 
lac Yum tic tojlel come cheꞌ bʌ tsiꞌ 
yʌqꞌueyon c ñop, tsiꞌ yʌqꞌueyon j 
cꞌuxbiya ti Cristo Jesús.
15

 Cristo Jesús tsaꞌ tili wʌꞌ ti 
pañimil chaꞌan miꞌ coltan xmulilob. 
Isujm ili tꞌan. Utsꞌat miꞌ ñojpel ti 
pejtelel pañimil. Joñon ñumen 
xmulilon bajcheꞌ yañoꞌ bʌ. 16 Jini 
chaꞌan Jesucristo tsiꞌ pꞌuntayon 
anquese ñumen xmulilon, chaꞌan 
miꞌ pʌs i pꞌuntaya tiꞌ tojlel jini 
muꞌ bʌ caj i ñopob Jesús chaꞌan 
miꞌ tajob i cuxtʌlel mach bʌ anic 
miꞌ jilel. 17 Laꞌ qꞌuejlic ti ñuc jini 
Rey am bʌ ti pejtelel ora, mach bʌ 
yujilic chʌmel, mach bʌ tsiquilic ti 
lac wut. Jiñʌch cojach bʌ Dios am 
bʌ i ñaꞌtʌbal. Laꞌ tsictiyic i ñuclel ti 
pejtelel ora. Amén.
18

 Calobil Timoteo, cheꞌʌch wolic 
subeñet chaꞌan maꞌ chaꞌlen wen bʌ 
guerra, chaꞌan miꞌ tsꞌʌctiyel chuqui 
tsaꞌ wʌn ajli ti a tojlel. 19 Chʌn ñopo 
lac Yum. Jacꞌʌ jini toj bʌ tꞌan am 
bʌ ti a pusicꞌal. Lamital maꞌanic 
tsiꞌ jacꞌʌyob i ticꞌol i pusicꞌal. Jini 
chaꞌan tsiꞌ cʌyʌ i ñopob. Tsaꞌ 
sajtiyob. 20 Cheꞌ tsiꞌ chaꞌleyob 
Himeneo yicꞌot Alejandro. Tsaꞌix 
cotsayob tiꞌ wenta Satanás, come 
woliꞌ yʌcꞌob ti pꞌajtʌl i cꞌabaꞌ Cristo.

Bajcheꞌ yom miꞌ chaꞌleñob oración

2  Ñaxan mic xicꞌbeñetla: 
cꞌajtibenla Dios chuqui 

yom laꞌ chaꞌan, chaꞌlenla oración, 
pejcʌbenla Dios winicob xꞌixicob, 
subenla Dios wocolix i yʌlʌ chaꞌan 
pejtelob. 2 Melela oración chaꞌan 
yumʌlob yicꞌot pejtel añoꞌ bʌ i 

yeꞌtel chaꞌan ñʌchꞌʌl mi la cajñel tiꞌ 
tijicñʌyel lac pusicꞌal, ti wen chꞌujul 
yicꞌot ti wen toj. 3 Come jiñʌch 
utsꞌat bʌ. Cheꞌʌch yom Dios, la Caj 
Coltaya. 4 Yom miꞌ coltan pejtelel 
winicob xꞌixicob. Yom miꞌ cʌñob i 
sujmlel. 5 Come juntiquil jach Dios 
yicꞌot juntiquil jach la caj ñusa 
tꞌan tiꞌ tojlel Dios, jiñʌch jini winic 
Cristo Jesús. 6 Tsiꞌ yʌcꞌʌ i bʌ chaꞌan 
miꞌ mʌn pejtelel añoꞌ bʌ ti pañimil. 
Jiñʌch i yeꞌtel tsaꞌ bʌ ajqꞌui ti 
cʌjñel cheꞌ tiꞌ yorajlel. 7 Jini chaꞌan 
tsaꞌ waꞌchocontiyon ti subtꞌan. 
Chocbilon majlel ti subtꞌan. (Isujm 
chuqui wolic sub come añon ti 
Cristo. Mach c lotic.) Xcʌntesajon tiꞌ 
tojlel jini gentilob chaꞌan miꞌ cʌñob 
i sujmlel, chaꞌan miꞌ ñopob Dios.

8
 Com miꞌ melob oración winicob 

baqui jach añob. Laꞌ i letsañob i 
cꞌʌb tiꞌ xucꞌtʌlel i pusicꞌal. Mach 
yomic michꞌajel mi leto. 9 Jini 
xꞌixicob jaꞌel laꞌ i xojob i pislel 
bajcheꞌ yom, mach chaꞌanic miꞌ 
qꞌuejlelob ti winicob. I pꞌisol jach 
yom miꞌ chꞌʌlob i bʌ. Mach yomic 
ñumen ti pꞌis miꞌ chꞌʌlob i jol. Mach 
yomic ñumen ti pꞌis miꞌ chꞌʌlob 
i bʌ ti oro, mi ti cꞌax letsem bʌ i 
tojol ujʌl, mi ti cꞌax letsem bʌ i 
tojol pisil. 10 Pero laꞌ i pʌsob wen 
bʌ i melbal cheꞌ bajcheꞌ yom, come 
jiñʌch mero i chꞌʌjlil xꞌixicob muꞌ 
bʌ i yʌlob ochemob ti Dios. 11 Jini 
xꞌixicob laꞌ i yubiñob i cʌntesʌntel 
ti ñʌchꞌʌl. Laꞌ i melob i bʌ ti pecꞌ. 
12

 Come mach comic miꞌ chaꞌleñob 
cʌntesa xꞌixicob. Mach yomic 
miꞌ yumʌntelob i chaꞌan winicob. 
Ñʌchꞌʌl yom miꞌ yajñelob xꞌixicob. 
13

 Come ñaxan tsaꞌ mejli Adán, wiꞌil 
Eva. 14 Adán maꞌanic tsaꞌ lotinti, 

pero jini xꞌixic tsaꞌ lotinti cheꞌ bʌ 
tsiꞌ ñusʌbe i tꞌan lac Dios. 15 Pero 
mi caj i coltʌntelob xꞌixicob chaꞌan 
tiꞌ yʌcꞌol alʌlob ti pañimil mi xucꞌul 
miꞌ chʌn ñopob, mi xucꞌulob ti 
cꞌuxbiya, mi chꞌujulob, mi maꞌanic 
miꞌ chañꞌesañob i bʌ.

Jini muꞌ bʌ i chaꞌleñob 
i yeꞌtel ti xcʌntaya

3  Xucꞌul ili tꞌan: Mi an majch 
yom i chaꞌlen i yeꞌtel ti 

xcʌntaya, woliꞌ mulan wen bʌ eꞌtel. 
2

 Mach yomic miꞌ chaꞌlen mulil 
jini xcʌntaya. Yom juntiquil jach i 
yijñam. Yom miꞌ wen ñaꞌtan pañimil. 
Yom miꞌ ticꞌ i bʌ. Yom miꞌ mel 
chuqui toj. Yom miꞌ chaꞌlen pꞌuntaya. 
Yom miꞌ wen chaꞌlen cʌntesa. 
3

 Mach yomic miꞌ mulan vino. Mach 
yomic miꞌ jatsꞌ i piꞌʌlob. Mach 
yomic miꞌ mulan taqꞌuin. Yom uts 
i pusicꞌal. Mach yomic miꞌ chaꞌlen 
leto. Mach yomic i tsꞌiꞌlel i wut 
chaꞌan chubʌꞌañʌl. 4 Yom miꞌ cʌntan 
ti utsꞌat jini añoꞌ bʌ tiꞌ yotot. Yom 
miꞌ juꞌsʌbeñob i pusicꞌal i yalobilob 
chaꞌan miꞌ yajñelob ti toj, chaꞌan 
miꞌ pꞌisob tiꞌ wenta i tat. 5 Come jini 
mach bʌ yujilic i cʌntan ti utsꞌat jini 
añoꞌ bʌ tiꞌ yotot, ¿bajcheꞌ mi mejlel i 
cʌntan xñoptꞌañob i chaꞌan bʌ Dios? 
6

 Mach yomic miꞌ yochel tsijiꞌ bʌ 
hermano ti xcʌntaya ame i taj i mul 
cheꞌ bajcheꞌ tsiꞌ taja i mul xiba cheꞌ 
bʌ tsiꞌ chañꞌesa i bʌ. 7 Cheꞌ jaꞌel yom 
miꞌ pʌs i bʌ ti toj tiꞌ tojlel jini mach 
bʌ ochemobic ame cajic i yʌꞌlentel, 
ame chujquic tiꞌ yac xiba.

Jini diáconojob
8

 Cheꞌ jaꞌel, jini muꞌ bʌ i chaꞌleñob 
i yeꞌtel tiꞌ tojlel xñoptꞌañob, yom 

toj i melbal, mach yomic chaꞌchajp 
i tꞌan. Mach yomic miꞌ mulañob 
cabʌl vino. Mach yomic i tsꞌiꞌlelob 
i wut chaꞌan ganar. 9 Yom tiꞌ sʌclel 
i pusicꞌal miꞌ cʌntañob i sujmlel 
mach bʌ tsictiyemic ti yambʌ ora 
woli bʌ lac ñop. 10 Yom ñaxan miꞌ 
qꞌuejlel mi xucꞌulob. Mi maꞌanic i 
mul, laꞌ i chaꞌleñob i yeꞌtel tiꞌ tojlel 
xñoptꞌañob. 11 Cheꞌ jaꞌel i yijñamob, 
yom miꞌ yajñelob ti toj. Mach 
yomic miꞌ chaꞌleñob jopꞌtꞌan. Yom 
miꞌ bajñel wen ticꞌob i pusicꞌal. 
Yom xucꞌulob ti pejtelel i melbal. 
12

 Yom juntiquil jach i yijñam jini 
muꞌ bʌ i chaꞌleñob i yeꞌtel tiꞌ tojlel 
xñoptꞌañob. Laꞌ i cʌntan i yalobilob 
yicꞌot i yotot ti utsꞌat. 13 Come jini 
muꞌ bʌ i chaꞌleñob i yeꞌtel ti utsꞌat, 
cabʌl miꞌ chobejtañob i ñuclel. Cheꞌ 
jaꞌel miꞌ yutsi pꞌojlel i xucꞌtʌlel i 
pusicꞌal yicꞌot jini tꞌan muꞌ bʌ lac 
ñop ti Cristo Jesús.

I ñaꞌtʌbal Dios mach bʌ 
tsictiyemic ti yambʌ ora

14
 Mach jalic com tilel baꞌ añet. 

Wolic tsꞌijbubeñet ili tꞌan. 15 Mi tsaꞌ 
jaleyon, mi mejlel a ñaꞌtan bajcheꞌ 
yom maꞌ mel tiꞌ yotot Dios tiꞌ tojlel 
jini xñoptꞌañob muꞌ bʌ i tempañob i 
bʌ, i chaꞌañoꞌ bʌ jini cuxul bʌ Dios. 
Jini xñoptꞌañob jiñʌch i cucujlel 
yicꞌot i yoyel i yotot Dios baꞌ miꞌ 
tsictesʌntel i sujmlel. 16 Isujm wen 
ñuc laj cʌntesʌntel ti Dios mach 
bʌ tsictiyemic ti yambʌ ora. Tsiꞌ 
pʌsʌ i bʌ Dios tiꞌ bʌcꞌtal winic. Tsaꞌ 
pʌsle ti toj chaꞌan jini Espíritu. Tsaꞌ 
qꞌuejli tiꞌ wut ángelob. Tsaꞌ sujbi 
i cꞌabaꞌ tiꞌ tojlel gentilob*. Tsaꞌ 
ñojpi ti pañimil. Tsaꞌ pʌjyi letsel ti 
panchan.

I cʌntesʌntel Timoteo

4  Jini Espíritu miꞌ wen 
cʌntesañonla an muꞌ bʌ 

caj i cʌy i ñopob jini wen tꞌan ti 
wiꞌil bʌ qꞌuin. Mi caj i jacꞌbeñob 
espíritujob muꞌ bʌ i chaꞌleñob 
lot yicꞌot i cʌntesa xibajob. 2 Xlot 
jini winicob muꞌ bʌ i cʌntesañob. 
Chʌmen i pusicꞌal chaꞌan mulil. 3 Miꞌ 
lon ticꞌob ñujpuñijel yicꞌot jaꞌel i 
cꞌuxol weꞌelʌl tsaꞌ bʌ i mele Dios 
chaꞌan miꞌ cꞌuxob jini xñoptꞌañob 
muꞌ bʌ i cʌñob i sujmlel, muꞌ bʌ i 
subeñob Dios wocolix i yʌlʌ. 4 Come 
utsꞌatʌch pejtelel tsaꞌ bʌ i mele 
Dios. Mach yomic mi lac chꞌajban. 
Yom tijicña mi laj cꞌux mi tsaꞌix lac 
sube Dios wocolix i yʌlʌ. 5 Come 
sʌqꞌuesʌbilix cheꞌ mi lac chꞌʌm 
yicꞌot i tꞌan Dios yicꞌot oración.

6
 Mi wolaꞌ subeñob hermanojob ili 

cʌntesa, cheꞌ jini xucꞌul bʌ xꞌeꞌtelet 
i chaꞌan Jesucristo, mʌcꞌlʌbilet ti 
jini tꞌan tsaꞌ bʌ a ñopo yicꞌot wen 
bʌ cʌntesa tsaꞌ bʌ a wersa tsajca. 
7

 Mach maꞌ ñopben i sajtemal laꞌ 
ñojteꞌelob, yicꞌot i tsucul tꞌan, come 
sojquem jax. Chajpan a pusicꞌal 
chaꞌan chꞌujul maꞌ wajñel. 8 Mi 
lac taj tsꞌitaꞌ lac wenlel cheꞌ mi 
laj cʌntan lac bʌcꞌtal. Pero cabʌl 
mi lac taj cheꞌ chꞌujul mi la cajñel. 
Come miꞌ coltañonla wʌle ti ili ora 
yicꞌot ti jini tal to bʌ ora. 9 Xucꞌul 
ili tꞌan. Yom miꞌ ñojpel ti pejtelelob. 
10

 Jini chaꞌan woliyonla ti wersa 
eꞌtel yicꞌot wocol come woli lac 
chʌn ñop jini cuxul bʌ Dios, i Yaj 
Coltaya pejtelel winicob, pero mero 
i chaꞌañob jini muꞌ bʌ i ñopob.
11

 Chaꞌ cʌntesan ti mandar 
jini woli bʌ c subeñet. 12 Mach 

a wʌcꞌ a bʌ ti tsꞌaꞌlentel tiꞌ tojlel 
winicob chaꞌan chꞌiton winiquet to. 
Pʌsbeñob ti a melbal bajcheꞌ yom 
miꞌ chaꞌleñob tꞌan xñoptꞌañob, yicꞌot 
bajcheꞌ yom miꞌ yajñelob ti utsꞌat 
yicꞌot cꞌuxbiya ti jumpꞌejl jach i 
pusicꞌal, yicꞌot i xucꞌtʌlel i pusicꞌal 
ti Cristo, yicꞌot i sʌclel i pusicꞌal. 
13

 Pejcʌbeñob i tsꞌijbujel Dios. 
Chaꞌlen subtꞌan yicꞌot cʌntesa jinto 
mij cꞌotel. 14 Wen cʌntan a cꞌʌjñibal 
tsaꞌ bʌ aqꞌuentiyet yicꞌot a weꞌtel ti 
subtꞌan, cheꞌ bʌ tsiꞌ yʌcꞌʌyob i cꞌʌb 
ti a jol jini ancianojob.
15

 Chʌn mele a weꞌtel. Yom bʌxet 
tiꞌ melol chaꞌan miꞌ laj qꞌuelob utsꞌat 
wolaꞌ wajñel. 16 Cʌntan a bʌ. Chʌn 
chaꞌlen cʌntesa ti toj. Chʌn ajñen 
tiꞌ sujmlel, come cheꞌ jini mi caj 
a coltan a bʌ yicꞌot jini muꞌ bʌ i 
yubiñob a tꞌan.

Yom pꞌuntaya

5  Mach a wʌꞌlen ñoxix bʌ. 
Yom maꞌ xicꞌben ti utsꞌat 

cheꞌ bajcheꞌ mi lac pejcan lac tat. 
Xicꞌbeñob chꞌiton winicob cheꞌ 
bajcheꞌ la quijtsꞌiñob. 2 Xicꞌbeñob 
jini ñoxix bʌ xꞌixicob cheꞌ bajcheꞌ 
lac ñaꞌ, yicꞌot jini xchꞌocob cheꞌ 
bajcheꞌ la quijtsꞌiñob yicꞌot pejtelel i 
sʌclel a pusicꞌal.
3

 Qꞌuele ti ñuc mebaꞌ xꞌixicob 
mi mero mebaꞌob. 4 Pero mi an 
juntiquil mebaꞌ xꞌixic am bʌ i 
yalobil mi i buts, laꞌ i ñaꞌtañob i 
wentajʌch chaꞌan miꞌ cʌntañob i ñaꞌ. 
Laꞌ i qꞌuextʌbeñob i wenlel jini tsaꞌ 
bʌ i cosayob. Come cheꞌʌch yom 
Dios. Utsꞌat miꞌ qꞌuel. 5 Coltanla 
jini mero mebaꞌ xꞌixic tsaꞌ bʌ cʌle 
tiꞌ bajñelil woli bʌ i pijtan chuqui 
mi caj i taj ti Dios, woli bʌ i chʌn 

chaꞌlen oración ti qꞌuiñil yicꞌot ti 
acꞌʌlel. 6 Pero jini mebaꞌ xꞌixic muꞌ 
bʌ i mel bajcheꞌ jach yom i bajñel 
pusicꞌal, chʌmenix yilal cheꞌ cuxul 
to. 7 Subeñob ili tꞌan ti mandar 
chaꞌan miꞌ yajñelob ti toj. 8 Mi an 
juntiquil mach bʌ anic miꞌ cʌntan 
jini mero i piꞌʌlob yicꞌot jini añoꞌ bʌ 
tiꞌ yotot, tsaꞌix i cʌyʌ i ñop. Ñumen 
lecojʌch bajcheꞌ juntiquil mach bʌ 
anic miꞌ ñop Dios.

9
 Mach maꞌ chucben i cꞌabaꞌ ti 

jun jini mebaꞌ xꞌixic maxto bʌ anic 
uxcꞌal i jabilel. Yom jini tsaꞌ bʌ ajni 
yicꞌot i ñoxiꞌal ti xucꞌul. 10 Yom miꞌ 
tsictiyel tiꞌ tojlel i piꞌʌlob mi an wen 
bʌ i melbal, mi tsiꞌ cosa i yalobilob, 
mi tsiꞌ chaꞌle pꞌuntaya, mi tsiꞌ 
pocbeyob i yoc i chaꞌañoꞌ bʌ Dios, 
mi tsiꞌ colta jini tsaꞌ bʌ i tajayob 
wocol, mi tsiꞌ yʌcꞌʌ i bʌ ti pejtelel 
wen bʌ i melbal.
11

 Pero mach a chucben i cꞌabaꞌ ti 
jun jini xchꞌoc to bʌ mebaꞌ xꞌixicob, 
come cheꞌ miꞌ jacꞌob chuqui yomob 
i pusicꞌal, miꞌ tʌtsꞌob i bʌ ti Cristo. 
Mi caj i mulañob i chaꞌyajlel 
ñujpuñijel. 12 Cheꞌ jini miꞌ tajob i 
mul cheꞌ miꞌ jemob i tꞌan tsaꞌ bʌ i 
subuyob tiꞌ tojlel Cristo. 13 Yicꞌot 
jaꞌel miꞌ ñʌmꞌañob ti buchtʌl. Miꞌ 
pam ñumelob ti julaꞌ. Mach cojic 
jach miꞌ ñʌmꞌañob ti buchtʌl, pero 
miꞌ chaꞌleñob jopꞌtꞌan jaꞌel. Miꞌ 
yotsañob i bʌ baꞌ mach i wentajobic. 
Miꞌ chaꞌ alob chuqui mach yomix 
chʌn alol. 14 Jini chaꞌan yom miꞌ 
chaꞌ chaꞌleñob ñujpuñijel jini xchꞌoc 
to bʌ mebaꞌ xꞌixicob. Laꞌ i chaꞌleñob 
albʌl, laꞌ i cʌntañob i yotot. Cheꞌ 
jini, mach mejlic i wis wajleñonla 
laj contra. 15 Come lamital tsaꞌix 

i chaꞌ sutqꞌuiyob i bʌ i tsajcañob 
Satanás.
16

 Mi an mebaꞌ xꞌixic tiꞌ wenta 
xñoptꞌan, laꞌ i coltan. Cheꞌ jini 
maꞌanic miꞌ yochel tiꞌ wenta pejtel 
jini xñoptꞌañob muꞌ bʌ i tempañob 
i bʌ, come jasʌl cheꞌ miꞌ coltañob 
jini mero mebaꞌ xꞌixicob. 17 Jini 
ancianojob muꞌ bʌ i wen chaꞌleñob 
i yeꞌtel, yom miꞌ qꞌuejlelob ti ñuc. 
Pero ñumen ñuc jini muꞌ bʌ i 
chaꞌleñob eꞌtel ti subtꞌan yicꞌot ti 
cʌntesa. 18 Come i Tsꞌijbujel Dios 
miꞌ yʌl: “Mach maꞌ cʌchben i yej tat 
wacax cheꞌ woliꞌ tꞌuchtʌben loqꞌuel 
i wut trigo”. Miꞌ yʌl jaꞌel: “Yom miꞌ 
yʌqꞌuentel i tojol jini xꞌeꞌtel”, cheꞌen.
19

 Mach a ñop tꞌan tiꞌ contra 
anciano, cojach cheꞌ an chaꞌtiquil 
uxtiquil testigojob. 20 Jini muꞌ bʌ i 
chaꞌleñob mulil, tiqꞌuiyob tiꞌ tojlel 
pejtelel hermanojob chaꞌan miꞌ 
cajelob ti bʌqꞌuen jini yañoꞌ bʌ. 21 Tiꞌ 
tojlel Dios yicꞌot lac Yum Jesucristo, 
yicꞌot yajcʌbiloꞌ bʌ i yángelob, 
mic subeñet ti mandar chaꞌan 
maꞌ jacꞌ ili cʌntesa ti toj. Mach 
yomic jelchojc maꞌ chaꞌlen cꞌuxbiya. 
22

 Mach a bʌcꞌ waꞌchocon winic tiꞌ 
yeꞌtel lac Yum. Mach a wotsan a 
bʌ baꞌ woliꞌ chaꞌleñob mulil yañoꞌ 
bʌ. Chʌcʌ qꞌuele a bʌ chaꞌan chʌn 
sʌquet.
23

 Mach cojic jach jaꞌ yom maꞌ 
chʌn jap, pero japʌ tsꞌitaꞌ vino 
chaꞌan a ñʌcꞌ, come cabʌl miꞌ tajet 
cꞌamʌjel. 24 An muꞌ bʌ i pʌjyelob ti 
meloñel come tsiquil i mul tiꞌ wut 
pejtelob. Yañoꞌ bʌ mach bʌ tsiquilic 
i mul mi caj i tojob ti wiꞌil bʌ qꞌuin. 
25

 Cheꞌ jaꞌel, jini wen bʌ lac melbal 
ora miꞌ tsictiyel. Jini mach bʌ miꞌ 

bʌcꞌ tsictiyel, mach ti pejtelic ora 
miꞌ mujquel.

6  Pejtelel xꞌeꞌtelob añoꞌ bʌ tiꞌ 
yum, laꞌ i wen qꞌuelob ti ñuc i 

yum, ame pꞌajlec i cꞌabaꞌ Dios yicꞌot 
i cʌntesa. 2 Jini añoꞌ bʌ tiꞌ wenta i 
yum muꞌ bʌ i ñop Dios, mach yomic 
miꞌ ñusʌbeñob i tꞌan chaꞌan laj bʌ 
hermanojob, pero ñumen utsꞌat 
yom miꞌ melbeñob i yeꞌtel, come 
cꞌuxbibil bʌ hermano jini woli bʌ 
i coltʌntel. Cʌntesañob ti ili tꞌan. 
Xicꞌbeñob chaꞌan miꞌ jacꞌob.

Mero ganar cheꞌ contento 
añonla ti Dios

3
 Mi an majqui miꞌ chaꞌlen yambʌ 

cʌntesa chaꞌan mach yomic i ñop 
toj bʌ i tꞌan lac Yum Jesucristo 
yicꞌot i cʌntesʌntel chaꞌan chꞌujul 
miꞌ yajñel, cꞌax ñuc woliꞌ pʌs i 
bʌ cheꞌ jini. 4 Sojquem i ñaꞌtʌbal. 
Miꞌ cʌlʌx pejcan i piꞌʌlob. Miꞌ 
contrajiñob yicꞌot i tꞌan chaꞌan miꞌ 
techbeñob tsʌytsʌyña bʌ i pusicꞌal 
yicꞌot leto, yicꞌot jopꞌtꞌan. Miꞌ 
sʌclʌbeñob i mul. 5 Miꞌ tech cabʌl 
aꞌleya tiꞌ tojlel winicob añoꞌ bʌ i 
bibiꞌlel, tsaꞌ bʌ i cʌyʌyob i sujmlel. 
Miꞌ lon chꞌujutesan Dios chaꞌan jach 
ganar. Mach maꞌ tsajcan muꞌ bʌ i 
melob bajcheꞌ jini.

6
 Cheꞌ mi lac jacꞌben i tꞌan Dios tiꞌ 

tijicñʌyel lac pusicꞌal, jiñʌch mero 
ganar. 7 Come maꞌanic chuqui tsaꞌ 
lac chꞌʌmʌ tilel ila ti pañimil. Isujm 
maꞌanic chuqui mi mejlel lac chꞌʌm 
majlel. 8 Jini chaꞌan cheꞌ an lac waj 
yicꞌot lac pislel, yom tijicñayonla 
cheꞌ jini. 9 Jini yomoꞌ bʌ i taj cabʌl i 
chubʌꞌan miꞌ jacꞌob i pʌyol ti mulil. 
Miꞌ yochelob ti yac, ñijcʌbilob 
chaꞌan i colosojlel i pusicꞌal muꞌ bʌ 

i yʌcꞌob ti wocol. Miꞌ sʌtob i bʌ. Mi 
caj i jisʌntelob. 10 Come i mulʌntel 
taqꞌuin miꞌ tech pejtelel jontolil. 
Jini muꞌoꞌ bʌ i mulan cabʌl taqꞌuin 
tsaꞌix i cʌyʌyob i ñop lac Yum. Tsiꞌ 
yotsayob i bʌ ti cabʌl wocol.

Chaꞌlen wen bʌ guerra 
chaꞌan jini tsaꞌ bʌ a ñopo

11
 Jatet i winiquet bʌ Dios, 

putsꞌtan pejtelel mulil. Chʌn 
tsajcan chuqui toj yicꞌot chuqui 
chꞌujul. Chʌn ñopo Dios ti xucꞌul 
yicꞌot cꞌuxbiya, yicꞌot i cuchol wocol 
ti utsꞌat, yicꞌot uts bʌ a pusicꞌal. 
12

 Chaꞌlen jini wen bʌ guerra chaꞌan 
chʌn xucꞌul maꞌ ñop. Chꞌʌmʌ ti a 
wenta a cuxtʌlel mach bʌ anic miꞌ 
jilel come jini chaꞌan tsaꞌ pʌjyiyet. 
Tsaꞌ subu a bʌ ti Cristo tiꞌ tojlel 
cabʌlob. 13 Wersa mic subeñet tiꞌ 
wut Dios muꞌ bʌ i yʌqꞌuen i cuxtʌlel 
pejtelel chuqui an, yicꞌot tiꞌ wut 
Jesucristo tsaꞌ bʌ i subu i bʌ ti 
Dios tiꞌ tojlel Poncio Pilato: 14 Wen 
cʌntan jini mandar cꞌʌlʌl jinto miꞌ 
tsictiyel lac Yum Jesucristo, chaꞌan 
maꞌanic miꞌ bibꞌan jini mandar, 
chaꞌan maꞌanic miꞌ tsꞌaꞌlentel. 
15

 Dios mi caj i yʌcꞌ ti tsictiyel Cristo 
cheꞌ tiꞌ yorajlel. Jiñʌch tijicña 
bʌ Yumʌl, jini cojach bʌ am bʌ i 
pꞌʌtʌlel, i Rey jini reyob, i Yum jini 
yumʌlob, 16 jini cojach bʌ mach bʌ 
anic miꞌ chʌmel, jini chumul bʌ tiꞌ 
sʌclel baꞌ mach mejlic lac lʌcꞌtesan 
lac bʌ, jini mach bʌ qꞌuelbilic i 
chaꞌan winicob mi juntiquilic, mach 
bʌ mejlic laj qꞌuel jaꞌel. Laꞌ qꞌuejlic 
ti ñuc. Laꞌ yumʌntic ti pejtelel ora. 
Amén.

17
 Jixcu jini am bʌ cabʌl i 

chubʌꞌan ti pañimil, tsʌts maꞌ 

subeñob chaꞌan maꞌanic miꞌ 
chañꞌesañob i bʌ, chaꞌan maꞌanic 
miꞌ yʌcꞌob tiꞌ pusicꞌal i chubʌꞌan 
yujil bʌ jilel. Subeñob chaꞌan miꞌ 
chʌn ñopob jini cuxul bʌ Dios 
muꞌ bʌ i wen aqꞌueñonla pejtelel 
chuqui tac yom chaꞌan mi la cubin 
lac tijicñʌyel. 18 Subeñob chaꞌan 
miꞌ melob chuqui utsꞌat, chaꞌan miꞌ 
pꞌojlel wen bʌ i melbal. Mach yomic 
chʌcob. Yom miꞌ coltañob yañoꞌ bʌ 
yicꞌot i chubʌꞌan. 19 Cheꞌ jini woliꞌ 
yʌcꞌob ti tempʌyel i chubʌꞌan chaꞌan 

jini tal to bʌ qꞌuin. Woliꞌ wen acꞌob 
tiꞌ pusicꞌal i cuxtʌlel mach bʌ 
yujilic jilel.

20
 Timoteo, wen cʌntan pejtelel 

chuqui tac aqꞌuebilet ti a wenta. 
Mach a ñichꞌtan lolom jach bʌ i tꞌan 
pañimil tiꞌ tojlel jini muꞌ bʌ i cʌlʌx 
pejcañob i bʌ, muꞌ bʌ i lon ñaꞌtañob 
cabʌlʌch i ñaꞌtʌbal. 21 Lamital tsaꞌix 
i chaꞌ cʌyʌyob jini tsaꞌ bʌ i ñopoyob 
chaꞌan miꞌ jacꞌbeñob i tꞌan pañimil. 
Laꞌ ajnic a wicꞌot i yutslel i pusicꞌal 
Dios. 

1  Pablojon, apóstolon i chaꞌan 
Cristo Jesús cheꞌ bajcheꞌ yom 

Dios, chaꞌan mic pam puc chuqui 
tsiꞌ yʌlʌ Dios muꞌ bʌ i yʌqꞌueñonla 
laj cuxtʌlel ti Cristo Jesús. 
2

 Mic tsꞌijbubeñet ili jun, Timoteo, 
cꞌuxbibil bʌ calobil. Laꞌ i yʌqꞌueñet i 
yutslel i pusicꞌal yicꞌot a pꞌuntʌntel 
yicꞌot i ñʌchꞌtʌlel a pusicꞌal Dios lac 
Tat yicꞌot Jesucristo lac Yum.

Xucꞌul yom maꞌ ñop jini wen tꞌan
3

 Mic suben Dios wocolix i yʌlʌ, 
come wolic chaꞌliben i yeꞌtel tiꞌ 
sʌclel c pusicꞌal cheꞌ bajcheꞌ c 
ñojteꞌelob. Mic chʌn ñaꞌtañet cheꞌ 
mic pejcan Dios, ti qꞌuiñil ti acꞌʌlel. 
4

 Mic ñaꞌtʌbeñet a wuqꞌuel. Comix 
j qꞌuelet chaꞌan miꞌ chaꞌ ñucꞌan c 
pusicꞌal. 5 Wolic ñaꞌtan bajcheꞌ tsaꞌ 
ñopo Dios ti isujm cheꞌ bajcheꞌ ti 
ñaxan tsiꞌ ñopo a chuꞌchuꞌ Loida 
yicꞌot a ñaꞌ Eunice. Wʌle cujil wolaꞌ 
ñop jaꞌel.

6
 Jini chaꞌan mij cꞌajtesʌbeñet 

chaꞌan maꞌ chʌn pꞌʌtesan a cꞌʌjñibal 
ti Dios tsaꞌ bʌ aqꞌuentiyet cheꞌ 
bʌ tsa cʌcꞌʌ j cꞌʌb ti a jol. 7 Yom 
chꞌejlonla come Dios maꞌanic miꞌ 
yʌcꞌonla ti bʌqꞌuen. Tsiꞌ yʌqꞌueyonla 
lac pꞌʌtʌlel yicꞌot laj cꞌuxbiya. Tsiꞌ 
yʌqꞌueyonla lac ticꞌ lac pusicꞌal. 

8
 Jini chaꞌan mach a chaꞌlen quisin 

cheꞌ maꞌ wʌcꞌ ti cʌjñel lac Yum. 
Mach yomic maꞌ wubin quisin 
chaꞌan xñujpꞌelon i chaꞌan lac 
Yum. Tiꞌ pꞌʌtʌlel Dios, ñusan wocol 
quicꞌot chaꞌan jini wen tꞌan. 9 Dios 
tsiꞌ coltayonla. Tsiꞌ pʌyʌyonla 
chaꞌan chꞌujul mi la cajñel tiꞌ tojlel. 
Mach chaꞌanic wen bʌ lac melbal, 
pero chaꞌan cheꞌ yom i pusicꞌal tsiꞌ 
pʌyʌyonla tiꞌ yonlel i yutslel tsaꞌ bʌ 
i yʌqꞌueyonla ti oñiyi yicꞌot Cristo 
Jesús. 10 Tsiquilix i yutslel wʌle 
chaꞌan tsaꞌ tili Cristo Jesús, la caj 
Coltaya tsaꞌ bʌ i jisʌbe i pꞌʌtʌlel lac 
mul muꞌ bʌ i yʌcꞌonla ti chʌmel. 
Tsiꞌ chꞌʌmbeyonla laj cuxtʌlel mach 
bʌ yujilic chʌmel, cheꞌ bajcheꞌ miꞌ 
tsictesʌbeñonla ti jini wen tꞌan.
11

 Waꞌchocobilon chaꞌan mic 
subeñob gentilob* jini wen tꞌan. 
Chocbilon majlel ti subtꞌan yicꞌot 
cʌntesa tiꞌ tojlelob. 12 Jini chaꞌan 
woli cubin wocol, pero maꞌanic 
woliyon ti quisin. Come cʌñʌl c 
chaꞌan Dios tsaꞌ bʌ c ñopo. Cujil 
an i pꞌʌtʌlel chaꞌan miꞌ cʌntan 
jini tsaꞌ bʌ cʌcꞌʌ tiꞌ wenta cꞌʌlʌl ti 
jini wiꞌil bʌ qꞌuin. 13 Tiꞌ xucꞌtilel a 
pusicꞌal yicꞌot ti a cꞌuxbiya ti Cristo 
Jesús, chʌn lajin a cʌntesa yicꞌot toj 
bʌ c tꞌan tsaꞌ bʌ a wubi. 14 Cʌntan 

jini utsꞌat tac bʌ tsaꞌ bʌ i yʌcꞌʌ ti 
a wenta jini Chꞌujul bʌ Espíritu 
chumul bʌ ti lac pusicꞌal.
15

 Ñaꞌtʌbil a chaꞌan, tsaꞌix i 
cʌyʌyoñob Figelo yicꞌot Hermógenes 
yicꞌot pejtelel yañoꞌ bʌ ti Asia. 16 Laꞌ 
pꞌuntʌnticob ti lac Yum jini añoꞌ bʌ 
tiꞌ yotot Onesíforo, come cabʌl tsiꞌ 
ñuqꞌuesʌbeyon c pusicꞌal. Maꞌanic 
tsiꞌ quisñiyon anquese cʌchʌlon 
ti cadena. 17 Pero cheꞌ bʌ tsaꞌ juli 
ti Roma tsiꞌ wersa sʌclayon, tsiꞌ 
tajayon. 18 Laꞌ i taj i pꞌuntʌntel ti 
Dios tiꞌ tojlel lac Yum ti jini tal 
to bʌ qꞌuin. Wen cʌñʌl a chaꞌan 
bajcheꞌ tsiꞌ coltayonla Onesíforo yaꞌ 
ti Efeso.

Xucꞌul bʌ soldado i chaꞌan Jesucristo

2  Jini chaꞌan, calobil, laꞌ chʌn 
pꞌʌtꞌaquet tiꞌ yutslel i pusicꞌal 

Cristo Jesús. 2 Jini tꞌan tsaꞌ bʌ c 
subeyet tiꞌ tojlel cabʌlob, aqꞌueñob 
tiꞌ wenta xucꞌul bʌ winicob muꞌ bʌ 
caj i cʌntesañob yañoꞌ bʌ.

3
 Ñusan wocol cheꞌ bajcheꞌ xucꞌul 

bʌ soldado i chaꞌan Jesucristo. 4 Jini 
soldado woli bʌ ti guerra, maꞌanic 
miꞌ mel i yeꞌtel tiꞌ yotot come woliꞌ 
melben i yeꞌtel jini tsaꞌ bʌ i yotsa 
ti soldado. 5 Cheꞌ jaꞌel jini xꞌalas 
maꞌanic miꞌ yʌqꞌuentel corona mi 
maꞌanic tsiꞌ chaꞌle alas ti toj. 6 Jini 
xpacꞌ wersa miꞌ ñaxan chaꞌlen eꞌtel 
ti lum chaꞌan miꞌ chꞌʌmben i wut. 
7

 Ñaꞌtan ti a pusicꞌal chuqui wolic 
sub. Lac Yum mi caj i yʌqꞌueñet a 
chꞌʌmben isujm ti pejtelel.

8
 Ñaꞌtan Jesucristo loqꞌuem bʌ tiꞌ 

pꞌolbal David. Tsaꞌ chꞌojyi loqꞌuel 
baꞌan chʌmeñoꞌ bʌ cheꞌ bajcheꞌ 
mic sub ti jini wen tꞌan. 9 Woliyon 
ti wocol. Cʌchʌlon cheꞌ bajcheꞌ 

xjontolil. Pero mach cʌchʌlic i 
tꞌan Dios. 10 Jini chaꞌan wolic lʌtꞌ 
pejtelel jini wocol, come cꞌux mi 
cubin jini yajcʌbiloꞌ bʌ, chaꞌan com 
miꞌ tajob i coltʌntel ti Cristo Jesús 
yicꞌot i ñuclel mach bʌ anic miꞌ jilel.
11

 Xucꞌulʌch ili tꞌan: Mi tsaꞌ 
chʌmiyonla yicꞌot Cristo Jesús, 
cuxul mi caj la cajñel yicꞌot. 12 Mi 
woli lac lʌtꞌ wocol, mux caj lac tem 
chaꞌlen yumʌl la quicꞌot. Mi tsaꞌ la 
cʌlʌ mach laj cʌñʌyic, maꞌanic mi 
caj i cʌñonla jaꞌel. 13 Mi xucꞌulonla 
o mach xucꞌulonicla, pero xucꞌul 
Cristo Jesús yicꞌot i tꞌan. Mach 
yujilic lot.

Xꞌeꞌtel mach bʌ anic 
chuqui miꞌ quisñin

14
 Cꞌajtesʌbeñob ili tꞌan. Wersa 

subeñob tiꞌ wut lac Yum chaꞌan 
maꞌanic miꞌ cʌlʌx pejcañob i bʌ 
ti toꞌol tꞌan jach mach bʌ anic i 
cꞌʌjñibal. Cheꞌ jini miꞌ sojquelob jini 
muꞌ bʌ i yubiñob. 15 Chaꞌlen wersa 
chaꞌan maꞌ pʌs a bʌ ti utsꞌat tiꞌ wut 
Dios cheꞌ bajcheꞌ xꞌeꞌtel mach bʌ 
añic chuqui miꞌ quisñin, muꞌ bʌ 
i cꞌʌn ti utsꞌat jini isujm bʌ tꞌan. 
16

 Mach maꞌ majlel baꞌ maꞌ wubin 
lolom jach bʌ i tꞌan pañimil, come 
miꞌ yutsi pꞌojlesan i jontolil winicob. 
17

 Come miꞌ pꞌojlel majlel i tꞌan 
cheꞌ bajcheꞌ leco bʌ tsoy. Cheꞌʌch 
yilal i cʌntesa jini Himeneo yicꞌot 
Fileto. 18 Come tsiꞌ tʌtsꞌʌyob i bʌ ti 
jini isujm bʌ tꞌan. Woliꞌ socbeñob 
i pusicꞌal xñoptꞌañob, come miꞌ 
lon alob tsaꞌix ñumi i yorajlel mi 
caj lac tejchel chꞌojyel. Miꞌ yʌlob 
maꞌanix lac pijtaya. 19 Pero tsʌts 
chuculonla muꞌ bʌ lac ñop Dios. 
Tsiꞌ yʌqꞌueyonla lac marcajlel 

baꞌ tsꞌijbubil: “Lac Yum miꞌ cʌn 
i chaꞌañoꞌ bʌ”. Jini chaꞌan laꞌ i 
cʌy i jontolil jujuntiquil muꞌ bʌ i 
pejcʌben i cꞌabaꞌ Cristo.
20

 Ti mal colem otot an latu tac 
melbil bʌ ti oro yicꞌot ti sʌsʌc 
taqꞌuin yicꞌot yambʌ melbil bʌ ti teꞌ 
yicꞌot ti lum. Ti chajp ti chajp an 
i cꞌʌjñibal. Lamital miꞌ cꞌuxbintel, 
lamital miꞌ tsꞌaꞌlentel. 21 Mi an 
majqui miꞌ cʌy chuqui tac mach 
wenic, miꞌ sʌqꞌuesan i bʌ. Cheꞌ 
jini an i cꞌuxbintel, chꞌujul, cabʌl 
i cꞌʌjñibal ti lac Yum. Chajpʌbil 
i pusicꞌal chaꞌan miꞌ mel pejtelel 
chuqui wen.
22

 Mach maꞌ jacꞌben i colosojlel 
a pusicꞌal cheꞌ bajcheꞌ yambʌ 
chꞌiton winicob. Tsajcan chuqui toj, 
yicꞌot cꞌuxbiya, yicꞌot i ñʌchꞌtʌlel 
a pusicꞌal. Chʌn ñopo Dios yicꞌot 
pejtelel muꞌ bʌ i pejcañob lac Yum 
tiꞌ sʌclelob i pusicꞌal. 23 Mach maꞌ 
ñichꞌtʌbeñob i tꞌan jini sajtemoꞌ 
bʌ muꞌ bʌ i cʌlʌx pejcañob i bʌ ti 
lolom tꞌan mach bʌ anic i sujmlel. 
Sojquem jax i tꞌan. A wujil miꞌ tech 
leto. 24 Mach yomic miꞌ bʌcꞌ letsan 
i tꞌan ti leto jini xꞌeꞌtel i chaꞌan lac 
Yum. Yom uts miꞌ pejcan pejtelel 
i piꞌʌlob. Yom chꞌejl i pusicꞌal 
ti cʌntesa. Yom miꞌ ñusʌbeñob 
i sajtemal yañoꞌ bʌ. 25 Yom miꞌ 
tojꞌesan i contrajob yicꞌot uts bʌ tꞌan. 
Ticꞌʌl mi Dios mi caj i yʌqꞌueñob i 
cʌy i mul chaꞌan miꞌ ñopob chuqui 
isujm, 26 chaꞌan miꞌ putsꞌelob tiꞌ yac 
jini xiba, tsaꞌ bʌ i chucuyob chaꞌan 
miꞌ wersa jacꞌbeñob i mandar.

Jontol winicob cheꞌ ti wiꞌil bʌ qꞌuin

3  Yom maꞌ chꞌʌmben isujm: 
Ti cojix bʌ qꞌuin tac tal i 

yorajlel bʌbʌqꞌuen tac bʌ. 2 Come 
jujuntiquil mi caj i bajñel cꞌuxbin 
i bʌ. Mi caj i mulañob taqꞌuin, mi 
caj i chañꞌesañob i bʌ, ñuc mi caj 
i qꞌuelob i bʌ. Mi caj i chaꞌleñob 
pꞌajoñel. Mi caj i ñusʌbeñob i tꞌan i 
tat i ñaꞌ. Maꞌanic miꞌ subeñob Dios 
wocolix i yʌlʌ. Mach i cʌñʌyobic 
Dios. 3 Mach yujilobic cꞌuxbiya 
mi pꞌuntaya. Xꞌuꞌyajob. Maꞌanic 
miꞌ ticꞌob i pusicꞌal. Wen jontolob. 
Miꞌ tsꞌaꞌleñob chuqui utsꞌat. 4 Miꞌ 
yʌcꞌob i piꞌʌlob tiꞌ cꞌʌb i contra. 
Bʌbʌqꞌuen jax i melbalob. Cꞌax ñuc 
miꞌ pʌsob i bʌ. Miꞌ mulañob pejtel 
chuqui tac yom i pusicꞌal. Maꞌanic 
miꞌ cꞌuxbiñob Dios. 5 An bajcheꞌ 
miꞌ lon chꞌujutesañob Dios, pero 
maꞌanic miꞌ cʌmbeñob i pꞌʌtʌlel. 
Tʌtsꞌʌ a bʌ tiꞌ tojlel winicob muꞌ bʌ 
i melob cheꞌ bajcheꞌ jini. 6 Come 
ti maya jax yicꞌot leco bʌ cʌntesa 
miꞌ socbeñob i pusicꞌal tonto bʌ 
xꞌixicob teñeloꞌ bʌ ti mulil, muꞌ jach 
bʌ i jacꞌbeñob i colosojlel i pusicꞌal. 
7

 Pejtelel ora woliꞌ ñichꞌtañob i 
cʌntesʌntel, pero maꞌanic mi ñopob 
jini mero isujm bʌ. 8 Cheꞌ bajcheꞌ tsiꞌ 
contrajiyob Moisés jini Janes yicꞌot 
Jambres, cheꞌ jaꞌel jini winicob 
miꞌ contrajiñob i sujmlel. Jontol 
chuqui miꞌ ñaꞌtañob tiꞌ pusicꞌal. 
Tsiꞌ junyajlel cʌyʌyob jini woli bʌ 
lac ñop. 9 Pero mach ti pejtelelic 
ora mi caj i melob, come miꞌ caj ti 
cʌjñel i tontojlel i chaꞌan pejtelelob 
cheꞌ bajcheꞌ tsaꞌ cʌjni i tontojlel jini 
chaꞌtiquil.

Tꞌan chaꞌan jini yom bʌ i mel Timoteo
10

 Pero jatet tsaꞌix a ñopo j cʌntesa 
yicꞌot c melbal, yicꞌot jini com bʌ c 
mel, yicꞌot c ñopbal, yicꞌot bajcheꞌ 

mij cuchben i mul yañoꞌ bʌ, yicꞌot j 
cꞌuxbiya, yicꞌot i xucꞌtʌlel c pusicꞌal 
ti pijt, 11 yicꞌot c ticꞌlʌntel, yicꞌot 
c wocol, yicꞌot jini tsaꞌ bʌ c ñusa 
yaꞌ ti Antioquía yicꞌot ti Iconio, 
yicꞌot ti Listra. Tsaj cuchu pejtelel 
c ticꞌlʌntel. Lac Yum tsiꞌ coltayon 
loqꞌuel ti pejtelel. 12 Majqui jach 
yom i yajñel ti chꞌujul ti Cristo 
Jesús, mux i ticꞌlʌntel jaꞌel. 13 Pero 
jini jontoloꞌ bʌ yicꞌot xlotiyajob, utsi 
utsijax miꞌ chʌn melob i jontolil. 
Mi caj i lotiñob yañoꞌ bʌ. Mi caj i 
lotintelob jaꞌel. 14 Jixcu jatet, ajñen 
cheꞌ bajcheꞌ tsaꞌ cʌntesʌntiyet come 
tsaꞌ wen chꞌʌmbe isujm. A wujil 
jaꞌel majqui tsiꞌ cʌntesayet. 15 Cꞌʌlʌl 
cheꞌ alʌlet to, cʌmbilix a chaꞌan 
jini Chꞌujul bʌ i Tsꞌijbujel Dios, muꞌ 
bʌ i cʌntesañet chaꞌan maꞌ ñop 
Cristo Jesús chaꞌan maꞌ coltʌntel. 
16

 Chꞌoyol ti Dios pejtelel i Tsꞌijbujel. 
An i cꞌʌjñibal ti cʌntesa chaꞌan lac 
ticꞌol, yicꞌot chaꞌan lac tojꞌesʌntel, 
chaꞌan mi lac mel chuqui toj, 
17

 chaꞌan chajpʌbil i winic Dios ti 
pejtelel chuqui wen, chaꞌan utsꞌat 
miꞌ mel i yeꞌtel ti pejtelel.

4  Jini chaꞌan mic subeñet 
tiꞌ tojlel Dios yicꞌot lac 

Yum Jesucristo muꞌ bʌ caj i tilel 
i mel jini cuxuloꞌ bʌ yicꞌot jini 
chʌmeñoꞌ bʌ cheꞌ miꞌ waꞌchocon i 
yumʌntel: 2 Subu jini wen tꞌan. Yom 
chajpʌbilet tiꞌ yorajlel subtꞌan yicꞌot 
cheꞌ mach i yorajlelic. Xicꞌbeñob i 
ñop. Subeñob i mul. Xicꞌbeñob ti 
utsꞌat tiꞌ yutslel a pusicꞌal yicꞌot i 
cʌntesa Dios. 3 Come tal i yorajlel 
cheꞌ maꞌanic mi caj i mulañob toj bʌ 
cʌntesa. Mi caj i mulañob i yubin 
yambʌ tꞌan. Mi caj i pʌyob cabʌl i 
maestrojob muꞌ bʌ i subob chuqui 

miꞌ mulañob. 4 Mi caj i cʌyob i 
yubin chuqui tac i sujm. Mi caj i 
jacꞌbeñob i sajtemal i ñojteꞌelob. 5 Ti 
pejtelel chuqui tac miꞌ yujtel chʌcʌ 
qꞌuele a bʌ. Cuchu wocol. Chaꞌlen 
eꞌtel ti subtꞌan. Tsꞌʌcʌl yom maꞌ mel 
a weꞌtel.

6
 Come mach jalix mi caj cʌjqꞌuel 

tiꞌ majtan Dios. Lʌcꞌʌlix i yorajlel 
chaꞌan mij cʌy pañimil. 7 Tsac chaꞌle 
wen bʌ guerra. Wʌle, cꞌotemonix baꞌ 
jaxʌl c bijlel. Tsac wen cʌnta jini 
muꞌ bʌ lac ñop. 8 Jixcu jini muꞌ bʌ 
caj i yujtel, wolic pijtan jini corona 
muꞌ bʌ caj i tsictesan toj bʌ lac 
pusicꞌal. Lac Yum jini toj bʌ meloꞌ 
mulil, mi caj i yʌqꞌueñon ti jini tal 
to bʌ qꞌuin, mach cojic jach joñon 
pero pejtelel yomoꞌ bʌ i qꞌuel lac 
Yum cheꞌ miꞌ tilel.

9
 Chaꞌlen wersa chaꞌan maꞌ tilel ti 

ora wʌꞌ baꞌ añon. 10 Come Demas tsiꞌ 
cʌyʌyon chaꞌan tsiꞌ mula pañimil. 
Tsaꞌ majli ti Tesalónica. Tsaꞌ majli 
Crescente ti Galacia. Tsaꞌ majli 
Tito ti Dalmacia. 11 Jini jach Lucas 
wʌꞌan quicꞌot. Pʌyʌ tilel Marcos a 
wicꞌot, come an i cꞌʌjñibal chaꞌan 
miꞌ coltañon. 12 Tsac choco majlel 
Tíquico ti Efeso. 13 Cheꞌ maꞌ tilel 
chꞌʌmʌ tilel jini pʌl bʌ chaqueta tsaꞌ 
bʌ j cʌyʌ tiꞌ yotot Carpo yaꞌ ti Troas, 
yicꞌot jini jun tac. Wersa yom jaꞌel 
jini jun baꞌ mic chaꞌlen tsꞌijb.
14

 Alejandro, jini xten taqꞌuin, cabʌl 
tsiꞌ chaꞌle jontolil tij contra. Laꞌ i 
yʌqꞌuen lac Yum i tojol cheꞌ bajcheꞌ an 
i melbal. 15 Chʌcʌ qꞌuele a bʌ tiꞌ tojlel 
Alejandro come cabʌl tsiꞌ contraji lac 
tꞌan. 16 Maꞌanic majqui tsiꞌ coltayon cheꞌ 
bʌ tsac ñaxan mele c bʌ. Ti pejtelelob 
tsiꞌ cʌyʌyoñob. Laꞌ ñusʌbenticob i mul. 
17

 Pero lac Yum tsaꞌ waꞌle tic tꞌejl. Tsiꞌ 

yʌqꞌueyon c pꞌʌtʌlel chaꞌan tsꞌʌcʌl mic 
sub jini wen tꞌan, chaꞌan miꞌ yubiñob 
pejtelel gentilob. Tsiꞌ coltayon loqꞌuel 
tiꞌ yej colem bajlum yilal. 18 Lac Yum mi 
caj i coltañon loqꞌuel ti pejtelel jontolil. 
Mi caj i cʌntañon cꞌʌlʌl mi cochel tiꞌ 
yumʌntel panchan. Laꞌ tsictiyic i ñuclel 
lac Yum ti pejtelel ora. Amén.

Cortesía
19

 Aqꞌuen cortesía Prisca 
yicꞌot Aquila yicꞌot jini añoꞌ bʌ 

tiꞌ yotot Onesíforo. 20 Tsaꞌ cʌle 
Erasto yaꞌ ti Corinto. Cꞌam 
tsaj cʌyʌ Trófimo yaꞌ ti Mileto. 
21

 Chaꞌlen wersa chaꞌan maꞌ tilel 
cheꞌ maxto i yorajlelic tsʌñal. 
Miꞌ yʌqꞌueñet cortesía Eubulo 
yicꞌot Pudente, yicꞌot Lino, 
yicꞌot Claudia, yicꞌot pejtelel la 
quermanojob. 22 Laꞌ ajnic ti a 
pusicꞌal lac Yum Jesucristo. Laꞌ 
ajnic laꞌ wicꞌot i yutslel i pusicꞌal 
Dios. 

1  Pablojon, i winicon Dios, 
apóstolon i chaꞌan Jesucristo 

chaꞌan miꞌ ñopob jini yajcʌbiloꞌ bʌ 
i chaꞌan Dios, chaꞌan miꞌ cʌñob i 
sujmlel muꞌ bʌ i yʌcꞌonla ti ajñel 
ti chꞌujul, 2 yicꞌot chaꞌan miꞌ tajob 
i cuxtʌlel mach bʌ anic miꞌ jilel, 
woli bʌ lac pijtan. Come Dios, mach 
bʌ yujilic lot, tsiꞌ wʌn acꞌʌ i tꞌan 
cheꞌ maxto anic pañimil. 3 Cheꞌ tiꞌ 
yorajlel wʌn ñaꞌtʌbal i chaꞌan Dios, 
tsiꞌ tsictesa jini tꞌan. Dios la caj 
Coltaya tsiꞌ yʌqꞌueyon queꞌtel chaꞌan 
mic sub. 4 Mic tsꞌijbubeñet ili jun 
Tito, mero calobilet ti jini tꞌan muꞌ 
bʌ laj comol ñop. Chꞌʌmʌ i yutslel 
yicꞌot i ñʌchꞌtʌlel a pusicꞌal yicꞌot 
a pꞌuntʌntel ti Dios lac Tat, yicꞌot 
ti lac Yum Jesucristo Xcoltaya lac 
chaꞌan.

I yeꞌtel Tito yaꞌ ti Creta
5

 Tsaj cʌyʌyet yaꞌ ti Creta chaꞌan 
maꞌ tojꞌesan jini yom bʌ tojꞌesʌntel 
yicꞌot chaꞌan maꞌ waꞌchocon 
ancianojob ti jujumpꞌejl tejclum 
cheꞌ bajcheꞌ tsac subeyet. 6 Yom 
winic mach bʌ anic i mul tiꞌ tojlel 
i piꞌʌlob, juntiquil jach i yijñam 
am bʌ i yalobilob muꞌ bʌ i ñopob i 
tꞌan Dios. Mach yomic jini sajtemoꞌ 
bʌ i yalobilob come an tiꞌ wenta 

mi mach yujilic i ticꞌob cheꞌ miꞌ 
ñusañob mandar. 7 Wersa yom 
miꞌ waꞌchocontel xcʌntaya mach 
bʌ anic i mul chaꞌan miꞌ cʌntan 
i chaꞌañoꞌ bʌ Dios. Mach yomic 
miꞌ chañꞌesan i bʌ, mach yomic 
ora miꞌ michꞌan, mach yomic miꞌ 
mulan vino, mach yomic miꞌ jatsꞌ 
i piꞌʌlob, mach yomic miꞌ mulan 
taqꞌuin. 8 Yom miꞌ pʌy ochel i 
piꞌʌlob tiꞌ yotot, yom miꞌ mulan i 
melol chuqui utsꞌat yicꞌot chuqui 
toj yicꞌot chꞌujul. Yom miꞌ ñaꞌtan 
pañimil, yom miꞌ ticꞌ i pusicꞌal. 
9

 Yom xucꞌul miꞌ yajñel ti jini toj bʌ 
tꞌan cheꞌ bajcheꞌ cʌntesʌbil, chaꞌan 
miꞌ xicꞌbeñob ti toj bʌ cʌntesa jini 
woli bʌ i contrajiñob jini wen tꞌan, 
chaꞌan miꞌ sutqꞌuiñob i bʌ.
10

 Come an cabʌl xñusa mandarob. 
Miꞌ chaꞌleñob lolom jach bʌ tꞌan, 
xlotiyajob. Cojcoj jini woliyoꞌ bʌ ti 
cʌntesa chaꞌan tsep pʌchʌlel, miꞌ 
socbeñob i pusicꞌal yañoꞌ bʌ. 11 Yom 
miꞌ tijqꞌuelob come tiꞌ caj i tꞌan woliꞌ 
laj cʌyob jini wen tꞌan ti cabʌl otot. 
Woliꞌ cʌntesañob chuqui mach tojic 
chaꞌan miꞌ tajob taqꞌuin. 12 Juntiquil 
xꞌaltꞌan loqꞌuem bʌ tiꞌ tojlelob tsiꞌ 
yʌlʌ: “Xlotob ti pejtelel ora jini añoꞌ 
bʌ ti Creta. Lajalob bajcheꞌ jontol bʌ 
bʌteꞌel. Stsꞌuꞌlel, xwoꞌlelob”, cheꞌen. 

13
 Isujm tsaꞌ bʌ i yʌlʌ. Jini chaꞌan 

yom tsʌts maꞌ ticꞌob chaꞌan miꞌ 
wen xucꞌchocoñob i pusicꞌal ti jini 
muꞌ bʌ lac ñop. 14 Mach yomic miꞌ 
chʌn jacꞌbeñob sojquem bʌ i subal 
judíojob yicꞌot i mandar winicob 
muꞌ bʌ i cʌyob i sujmlel. 15 Jini 
sʌcoꞌ bʌ i pusicꞌal miꞌ qꞌuelob ti 
utsꞌat pejtelel chuqui an. Jini bibiꞌoꞌ 
bʌ mach bʌ yomobic i ñop lac 
Yum, maꞌanic chuqui miꞌ qꞌuelob ti 
utsꞌat. Bibiꞌ i ñaꞌtʌbal, mach yujilic 
i ticꞌob i bʌ. 16 Miꞌ lon alob añob ti 
Dios, pero leco i melbal. Sojquemob. 
Xñusa tꞌañob. Maꞌañobix i cꞌʌjñibal 
chaꞌan i melol chuqui utsꞌat.

Toj bʌ cʌntesa

2  Pero jatet, yom utsꞌat maꞌ 
chaꞌlen tꞌan yicꞌot toj bʌ 

cʌntesa chaꞌan miꞌ yajñelob ti utsꞌat. 
2

 Subeñob jini ñoxix bʌ winicob 
chaꞌan miꞌ ticꞌob i pusicꞌal, chaꞌan 
miꞌ wen ñaꞌtañob chuqui wen 
yicꞌot chuqui mach wenic. Yom miꞌ 
yajñelob ti toj ti jini muꞌ bʌ lac ñop 
yicꞌot i cꞌuxbiya yicꞌot i xucꞌtʌlel 
i pusicꞌal. 3 Cheꞌ jaꞌel subeñob 
ñoxix bʌ xꞌixicob chaꞌan utsꞌat 
miꞌ yajñelob yicꞌot i piꞌʌlob. Mach 
yomic miꞌ chaꞌleñob jopꞌtꞌan. Mach 
yomic miꞌ mulañob cabʌl vino.Yom 
miꞌ cʌntesañob chuqui utsꞌat. 4 Yom 
miꞌ cʌntesañob xchꞌoc to bʌ xꞌixicob 
chaꞌan miꞌ cꞌuxbiñob i ñoxiꞌal yicꞌot 
i yalobilob, 5 chaꞌan miꞌ ticꞌob i 
pusicꞌal, chaꞌan sʌc miꞌ yajñelob, 
chaꞌan miꞌ wen chaꞌleñob i yeꞌtel 
tiꞌ yotot. Yom uts miꞌ pʌsob i bʌ tiꞌ 
wenta i ñoxiꞌal chaꞌan maꞌanic miꞌ 
wajlentel i tꞌan Dios.

6
 Cheꞌ jaꞌel suben chꞌiton winicob 

chaꞌan miꞌ ñaꞌtañob pañimil. 7 Ti 

pejtelel a melbal pʌsʌ a bʌ ti utsꞌat 
tiꞌ tojlelob. Chaꞌlen cʌntesa ti toj, ti 
jumpꞌejl a pusicꞌal. 8 Yom toj a tꞌan 
ti pejtelel chaꞌan miꞌ yubin quisin a 
contra cheꞌ maꞌanic chuqui miꞌ taj 
ti a tojlel.

9
 Suben xꞌeꞌtelob chaꞌan miꞌ 

jacꞌbeñob i tꞌan i yumob, chaꞌan 
utsꞌat miꞌ qꞌuejlelob ti pejtelel i 
melbal, chaꞌan maꞌanic miꞌ letsañob 
i tꞌan. 10 Mach yomic miꞌ chaꞌleñob 
xujchꞌ. Ti pejtelel i melbal yom 
miꞌ pʌsob i bʌ ti xucꞌul tiꞌ tojlel i 
yumob chaꞌan utsꞌat miꞌ yubiñob i 
cʌntesa Dios, Xcoltaya lac chaꞌan.
11

 Come tsaꞌix tsictiyi i yutslel 
i pusicꞌal Dios ti coltaya tiꞌ tojlel 
pejtelel winicob xꞌixicob. 12 Miꞌ 
cʌntesañonla chaꞌan mi laj cʌy 
pejtelel chuqui mach tojic, yicꞌot 
i colosojlel lac pusicꞌal yicꞌot i 
chaꞌan bʌ pañimil, chaꞌan mi lac 
wen ñaꞌtan chuqui yom, chaꞌan toj 
mi la cajñel ti ili ora cheꞌ bajcheꞌ 
i chaꞌañoꞌ bʌ Dios. 13 Yom mi lac 
pijtan jini cꞌax utsꞌat bʌ muꞌ bʌ caj 
laj qꞌuel cheꞌ miꞌ pʌs i ñuclel jini 
ñuc bʌ Dios Jesucristo, Xcoltaya lac 
chaꞌan. 14 Tsiꞌ yʌcꞌʌ i bʌ ti chʌmel 
chaꞌañonla chaꞌan miꞌ mʌñonla 
loqꞌuel ti pejtelel lac jontolil, chaꞌan 
miꞌ sʌqꞌuesañonla, chaꞌan miꞌ 
yotsañonla tiꞌ chaꞌan, chaꞌan mi 
lac bʌxꞌan tiꞌ melol pejtelel chuqui 
wen. 15 Subeñob ili tꞌan, xicꞌbeñob. 
Ti pejtelel a pꞌʌtʌlel ti ili eꞌtel tiqꞌui 
jini añoꞌ bʌ i mul. Mach i tsꞌaꞌleñet 
mi juntiquilic.

Yom toj bʌ lac melbal

3  Suben xñoptꞌañob chaꞌan 
utsꞌat miꞌ yajñelob tiꞌ wenta 

yumʌlob yicꞌot añoꞌ bʌ i yeꞌtel ti 

gobierno. Laꞌ i jacꞌbeñob ti utsꞌat 
ti pejtelel i pusicꞌal yujil bʌ i 
melol pejtelel chuqui wen. 2 Suben 
xñoptꞌañob chaꞌan maꞌanic miꞌ 
chaꞌleñob uꞌyaj, chaꞌan maꞌanic miꞌ 
chaꞌleñob leto, chaꞌan utsob jach miꞌ 
pʌsbeñob pejtelel winicob i yutslel 
i pusicꞌal.

3
 Come joñonla jaꞌel ti yambʌ ora 

maꞌanic lac pusicꞌal, xñusa tꞌañonla, 
lotibilonla. Tsaꞌ jach lac jacꞌbe 
pejtelel i colosojlel lac pusicꞌal 
yicꞌot yan tac bʌ yom bʌ lac pusicꞌal. 
Tsaꞌ lac lon ñusa qꞌuin ti tsꞌaꞌleya 
yicꞌot tiꞌ tsʌytsʌyñʌyel lac pusicꞌal. 
Tsaꞌ tsꞌaꞌlentiyonla. Tsaꞌ lac tsꞌaꞌle 
lac bʌ. 4 Pero cheꞌ bʌ tsaꞌ tsictiyi i 
yutslel yicꞌot i cꞌuxbiya Dios la caj 
Coltaya tiꞌ tojlel winicob xꞌixicob, 
5

 tsiꞌ coltayonla. Mach chaꞌanic 
toj bʌ lac melbal pero chaꞌan 
tiꞌ pꞌuntaya tsiꞌ coltayonla. Tsiꞌ 
pocoyonla chaꞌan mi la cʌqꞌuentel 
tsijiꞌ bʌ laj cuxtʌlel. Tsiꞌ chaꞌ 
meleyonla tiꞌ pꞌʌtʌlel Chꞌujul bʌ 
Espíritu. 6 Dios tsiꞌ wen aqꞌueyonla 
Chꞌujul bʌ Espíritu ti Jesucristo, la 
caj Coltaya, 7 chaꞌan mi lac chꞌʌjmel 
tiꞌ wenta chaꞌan tiꞌ yutslel i pusicꞌal. 
Tsiꞌ yotsayonla tiꞌ yalobil chaꞌan 
mi la cʌqꞌuentel i yumʌntel yicꞌot 
laj cuxtʌlel woli bʌ lac pijtan. 
8

 Isujmʌch ili tꞌan. Wen subeñob 
tsaꞌ bʌ i ñopoyob Dios chaꞌan 
xucꞌul miꞌ yʌcꞌob i bʌ ti wen bʌ i 
melbal. Come jiñʌch yom bʌ, añʌch 

i cꞌʌjñibal tiꞌ tojlel pejtelel winicob 
xꞌixicob.

9
 Mach a wotsan a bʌ baꞌ woliꞌ 

cʌlʌx pejcañob i bʌ ti lolom tꞌan, 
yicꞌot cabʌl tꞌan chaꞌan i cꞌabaꞌ tac i 
ñojteꞌel. Yujilob aꞌleya, yicꞌot cʌlʌx 
tꞌan chaꞌan jini mandar. Come 
lolom jach pejtelel iliyi. Maꞌanic i 
cꞌʌjñibal. 10 Tiqꞌui jini woli bʌ i tꞌox 
hermanojob. Mi maꞌanic miꞌ jacꞌ i 
ticꞌol cheꞌ ti chaꞌyajlel mach maꞌ 
chʌn qꞌuel cheꞌ bajcheꞌ hermano. 
11

 Come ñaꞌtʌbil a chaꞌan sojquem 
jini winic. Woli ti mulil. Bʌjʌch i bʌ 
woliꞌ bajñel acꞌ i bʌ ti toj mulil.

Tꞌan chaꞌan jini yom bʌ i mel Tito
12

 Cheꞌ mic chocbeñet tilel 
juntiquil hermano, mi Artemas, o 
mi jini Tíquico, yom maꞌ chaꞌlen 
wersa chaꞌan maꞌ tilel baꞌ añon ti 
Nicópolis. Come yaꞌ com ñusan i 
yorajlel tsʌñal. 13 Wen coltan Zenas 
jini xcʌntesa mandar, yicꞌot Apolos 
chaꞌan utsꞌat miꞌ majlelob. Qꞌuele 
chaꞌan maꞌanic chuqui anto yom 
i chaꞌañob. 14 Lac piꞌʌlob jaꞌel laꞌ i 
melob chuqui wen. Laꞌ i coltañob 
jini anto bʌ yom i chaꞌañob, chaꞌan 
mach lolomic miꞌ ñusañob qꞌuin. 
15

 Pejtelel hermanojob wʌꞌ bʌ añob 
quicꞌot yomob i yʌqꞌueñet cortesía. 
Aqꞌueñob cortesía pejtelel muꞌ i 
cꞌuxbiñon lojon chaꞌan jini wen tꞌan 
muꞌ bʌ lac ñop. Laꞌ ajnic laꞌ wicꞌot 
i yutslel i pusicꞌal Dios ti laꞌ pejtelel. 

1
 Pablojon xñujpꞌelon i chaꞌan 

Jesucristo, quicꞌot la quermano 
Timoteo. Mic tsꞌijbubeñet ili jun 
Filemón, cꞌuxbibilet bʌ c piꞌʌl lojon 
ti eꞌtel, 2 yicꞌot jaꞌel cꞌuxbibil bʌ la 
quermana Apia yicꞌot Arquipo, tem 
soldado quicꞌot lojon, yicꞌot jini 
xñoptꞌañob muꞌ bʌ i tempañob i 
bʌ ti a wotot. 3 Laꞌ aqꞌuentiquetla i 
yutslel yicꞌot i ñʌchꞌtʌlel laꞌ pusicꞌal 
chꞌoyol bʌ ti Dios lac Tat yicꞌot lac 
Yum Jesucristo.

Filemón miꞌ cꞌuxbin lac Yum
4

 Ti pejtelel ora mic suben c Dios 
wocolix i yʌlʌ cheꞌ mic ñaꞌtañet ti 
oración. 5 Come tsaꞌix cubi utsꞌat wolaꞌ 
ñop lac Yum Jesús yicꞌot pejtelel i 
chaꞌañoꞌ bʌ Dios. 6 Laꞌ i coltañet Dios 
tiꞌ subol jini woli bʌ lac ñop chaꞌan 
miꞌ tajob i cuxtʌlel yañoꞌ bʌ jaꞌel cheꞌ 
miꞌ cʌñob pejtelel chuqui wen am 
bʌ ti lac pusicꞌal chaꞌan Cristo Jesús. 
7

 Wen tijicñayon lojon, hermano, 
come wen a wujil cꞌuxbiya. Tsaꞌ 
ñuqꞌuesʌbeyon lojon c pusicꞌal cheꞌ 
bajcheꞌ tsaꞌ ñuqꞌuesʌbeyob i pusicꞌal i 
chaꞌañoꞌ bʌ Dios.

Wocol tꞌan chaꞌan Onésimo
8

 Ti Cristo mi mejlel c subeñet ti 
mandar bajcheꞌ yom maꞌ mel. 9 Pero 

cꞌux mi cubiñet, jini chaꞌan mij 
cꞌajtibeñet ti wocol tꞌan. Pablojon, 
ñoxonix, xñujpꞌelon i chaꞌan 
Jesucristo. 10 Mij cꞌajtibeñet ti wocol 
tꞌan, pʌyʌ ochel Onésimo, calobil 
ti jini wen tꞌan tsaꞌ bʌ j cʌntesa ti 
mʌjquibʌl. 11 Ti yambʌ ora maꞌanic 
i cꞌʌjnibal a chaꞌan. Wʌle anix i 
cꞌʌjñibal chaꞌañet yicꞌot chaꞌañon. 
12

 Wolix c chaꞌ chocbeñet tilel. Pʌyʌ 
ochel cheꞌ jini cheꞌ bajcheꞌ maꞌ 
pʌyon.
13

 Tsac ñaꞌta utsꞌat miꞌ cʌytʌl 
quicꞌot chaꞌan miꞌ coltañon ti a 
wenta cheꞌ wʌꞌ ñupꞌulon chaꞌan jini 
wen tꞌan. 14 Pero maꞌanic chuqui 
com c mel jinto maꞌ subeñon 
bajcheꞌ yom a pusicꞌal, come 
mach comic c xicꞌbeñet chaꞌan maꞌ 
coltañon. 15 Ticꞌʌl mi tsiꞌ poj cʌyʌyet 
Onésimo chaꞌan maꞌ junyajlel pʌy 
ochel ti pejtelel ora. 16 Mach jinic 
jach a winic wʌle pero ñumen 
an i cꞌʌjñibal, come cꞌuxbibil bʌ 
hermanojix ti Cristo. Mic wen 
cꞌuxbin, pero ñumen yom maꞌ 
cꞌuxbin jatet come a waj eꞌtelʌch. A 
wermanojix ti lac Yum jaꞌel.
17

 Mi a piꞌʌlon maꞌ wʌl, pʌyʌ cheꞌ 
bajcheꞌ maꞌ pʌyon. 18 Mi an chuqui 
tsiꞌ mele ti a contra, mi an i bet 
a wicꞌot, acꞌʌ tic wenta. 19 Joñon, 

Pablo, wolic tsꞌijban tij cꞌʌb, mi caj 
c tojbeñet anquese wen a wujil an 
a bet quicꞌot come tsaꞌ ñopo Cristo 
tic tojlel. 20 Hermano, pʌsbeñon 
i yutslel a pusicꞌal ti lac Yum. 
Ñuqꞌuesʌbeñon c pusicꞌal ti Cristo.
21

 Mic tsꞌijbubeñet ili jun come 
cujil mi caj a jacꞌbeñon. Cujil 
ñumen mi caj a mel bajcheꞌ 
mic subeñet. 22 Yom jaꞌel maꞌ 

chajpʌbeñon cajñib baꞌ mic 
jijlel. Come mi cʌl Dios mi caj i 
jacꞌbeñetla laꞌ woración chaꞌan mic 
chaꞌ tilel.
23

 Miꞌ yʌqꞌueñet cortesía Epafras c 
piꞌʌl ti mʌjquel chaꞌan Cristo Jesús. 
24

 Cheꞌ jaꞌel Marcos yicꞌot Aristarco 
yicꞌot Demas yicꞌot Lucas, c piꞌʌlob 
ti eꞌtel. 25 Laꞌ ajnic ti laꞌ pusicꞌal i 
yutslel i pusicꞌal lac Yum Jesucristo. 

1  Ti oñiyi Dios tsiꞌ cꞌʌñʌ jini 
xꞌaltꞌañob chaꞌan miꞌ pejcan 

lac ñojteꞌel. Cabʌl tsiꞌ pejcayob 
ti chajp ti chajp cheꞌ bajcheꞌ yom 
ti jujunyajl. 2 Wʌle, ti ili cojix bʌ 
qꞌuin tac tsaꞌix i cꞌʌñʌ i Yalobil i 
pejcañonla. Tsiꞌ waꞌchoco chaꞌan 
miꞌ yʌqꞌuentel pejtelel chuqui tac 
an. Tsiꞌ cꞌʌñʌ tiꞌ melol pejtel chuqui 
tac an. 3 Miꞌ wen acꞌ ti tsictiyel i 
ñuclel i Tat. Mero Diosʌch ajñel. I 
tsictiyemlelʌch i Tat. Tiꞌ pꞌʌtʌlel i 
tꞌan miꞌ cʌntan pejtel chuqui tac an. 
Cheꞌ bʌ tsaꞌ ujti i bajñel poc lac mul, 
tsaꞌ buchle tiꞌ ñoj jini Cꞌax Ñuc Bʌ 
am bʌ ti chan. 4 Ñumen ñuc bajcheꞌ 
jini ángelob, come ñumen ñuc tsaꞌ 
otsʌbenti i cꞌabaꞌ bajcheꞌ ángelob.

Ñumen ñuc i Yalobil Dios 
bajcheꞌ ángelob

5
 Come Dios maꞌanic baꞌ ora tsiꞌ 

sube ángel mi juntiquilic: ‘‘Jatet 
Calobilet. Wʌle tsaꞌ ochiyon ti 
a Tat’’. Maꞌanic baꞌ ora tsiꞌ sube 
ángel: ‘‘A Taton, calobilet’’. Mach 
cheꞌic tsiꞌ yʌlʌ. 6 Cheꞌ bʌ tsiꞌ choco 
tilel ti pañimil yʌx alʌl bʌ i Yalobil, 
Dios tsiꞌ yʌlʌ: ‘‘Laꞌ i chꞌujutesañob 
Calobil pejtelel ángelob’’, cheꞌen. 
7

 Dios tsiꞌ yʌlʌ chaꞌan jini ángelob: 
‘‘Ora jach miꞌ majlelob i yángelob 

cheꞌ bajcheꞌ icꞌ. Lajalob jini xꞌeꞌtelob 
i chaꞌan bajcheꞌ cꞌajc muꞌ bʌ ti 
lejmel’’, cheꞌen.

8
 Pero cheꞌ bʌ tsiꞌ pejca i Yalobil 

tsiꞌ yʌlʌ: ‘‘Buchulet Dios ti a 
yumʌntel, ti pejtelel ora. Ti a 
yumʌntel mi caj a mel chuqui toj. 
9

 Tsaꞌ mula chuqui toj. Tsaꞌ tsꞌaꞌle 
jontolil. Jini chaꞌan joñon, a Dios, 
tsaꞌix c ñumen aqꞌueyet i tijicñʌyel 
a pusicꞌal bajcheꞌ yañoꞌ bʌ’’, cheꞌen.
10

 Tsiꞌ yʌlʌ jaꞌel: ‘‘Jatet yumʌlet, tiꞌ 
cajibal tsaꞌ waꞌchoco jini pañimil. 
Jini chaꞌan i melbalʌch a cꞌʌb. 
11

 Miꞌ caj ti jilel jini pañimil yicꞌot 
panchan, pero mi caj a chʌn ajñel. 
Miꞌ caj ti tsuculiyel jini pañimil 
yicꞌot panchan cheꞌ bajcheꞌ bujcʌl. 
12

 Mi caj a bʌl cheꞌ bajcheꞌ miꞌ 
bʌjlel tsuts. Miꞌ caj ti qꞌuextiyel. 
Pero chʌn junlajalet ti pejtelel 
ora. Maꞌanic mi caj i jilel a jabilel’’, 
cheꞌen.
13

 Dios maꞌanic baꞌ ora tsiꞌ sube 
ángel: ‘‘Buchiꞌ tic ñoj jinto mi 
cʌqꞌueñet a jisan a contrajob’’. 
Mach cheꞌic. 14 Pejtelel jini 
ángelob, ¿mach ba espíritujobic 
muꞌ bʌ i chaꞌleñob eꞌtel? ¿Mach 
ba chocbilobic tilel chaꞌan 
miꞌ cʌntañob jini muꞌ bʌ caj i 
coltʌntelob?

Jini ñuc bʌ laj coltʌntel

2  Jini chaꞌan wersa yom mi lac 
wen acꞌ ti lac pusicꞌal jini tꞌan 

tsaꞌ bʌ la cubi ame laj cʌy mi mach 
yʌxʌlic la co. 2 Isujm i tꞌan jini 
ángelob. Majqui jach tsiꞌ ñusʌbeyob 
i tꞌan tsiꞌ wersa tojoyob i mul, come 
maꞌanic tsiꞌ jacꞌʌyob. 3 ¿Bajcheꞌ mi 
mejlel lac putsꞌel joñonla mi woli 
lac ñusan jini ñuc bʌ laj coltʌntel? 
Lac Yum tsiꞌ teche i subol laj 
coltʌntel. Jini tsaꞌ bʌ i yubibeyob 
i tꞌan, tsiꞌ chaꞌ subeyonla ti isujm. 
4

 Dios tsiꞌ teme i tꞌan yicꞌotob cheꞌ 
bʌ tsiꞌ pʌsʌ i sujmlel i tꞌan, yicꞌot 
cabʌl i yejtal tac i pꞌʌtʌlel, yicꞌot 
bʌbʌqꞌuen tac bʌ, yicꞌot ñuc tac bʌ i 
melbal. Tsiꞌ yʌqꞌueyob i cꞌʌjñibal ti 
chajp ti chajp yicꞌot jini Chꞌujul bʌ 
Espíritu cheꞌ bajcheꞌ yom i pusicꞌal.

I Yaj Coltaya winicob
5

 Come Dios maꞌanic tsiꞌ yʌcꞌʌ 
tiꞌ wenta ángelob jini tal to bʌ 
pañimil muꞌ bʌ lac sub. 6 Tsꞌijbubil 
chuqui tsiꞌ yʌlʌ David ti salmo: 
‘‘¿Chucoch maꞌ wʌcꞌ ti a pusicꞌal 
winicob xꞌixicob? Yicꞌot *i Yalobil 
Winic, ¿chucoch maꞌ cꞌuxbin? 7 Tsaꞌ 
poj acꞌʌ ti chumtʌl ti pañimil baꞌ 
mach i tajayic i ñuclel ángelob. Tsaꞌ 
wʌqꞌue i ñuclel yicꞌot i cꞌuxbintel 
tiꞌ tojlel pejtelel chuqui tac an. 8 Tsaꞌ 
wʌqꞌue i yumʌntel tiꞌ tojlel pejtel 
chuqui tac an’’, cheꞌen. Cheꞌ bʌ tsiꞌ 
yotsa tiꞌ wenta pejtelel chuqui tac 
an, maꞌanic tsaꞌ cʌle chuqui mach 
aqꞌuebilic tiꞌ wenta. Wʌle maxto 
añic woli laj qꞌuelben i yumʌntel. 
9

 Pero mi laj qꞌuel Jesús, tsaꞌ bʌ 
poj peqꞌuesʌnti baꞌ mach i tajayic i 
ñuclel ángelob, tsaꞌix chaꞌ aqꞌuenti i 

ñuclel yicꞌot i cꞌuxbintel, chaꞌan tsiꞌ 
yʌcꞌʌ i bʌ ti chʌmel, come tiꞌ yutslel 
i pusicꞌal Dios tsaꞌ chʌmi chaꞌan 
pejtelelonla.
10

 Dios tsiꞌ mele pejtel chuqui 
tac an. Woliꞌ cʌntan chaꞌan 
miꞌ tsictesan i ñuclel. Yom miꞌ 
yʌqꞌueñob i ñuclel pejtel i yalobilob. 
Jini chaꞌan tsiꞌ tsꞌʌctesa i yeꞌtel ti 
Jesucristo la caj Coltaya cheꞌ bʌ tsiꞌ 
yʌcꞌʌ ti wocol chaꞌan miꞌ coltañonla 
chaꞌan mi lac taj lac ñuclel tiꞌ tojlel.
11

 Jini muꞌ bʌ i sʌqꞌuesan winicob 
xꞌixicob yicꞌot jini muꞌ bʌ i 
sʌqꞌuesʌntelob an jach juntiquil i 
Tat ti pejtelob. Jini chaꞌan maꞌanic 
miꞌ chaꞌlen quisin Jesús cheꞌ miꞌ 
yermanojiñob. 12 Tsiꞌ yʌlʌ: ‘‘Mi caj 
c tsictesʌbeñob a cꞌabaꞌ. Tiꞌ tojlel 
jini tempʌbiloꞌ bʌ mi caj j cꞌʌyin a 
ñuclel’’, cheꞌen. 13 Tsiꞌ yʌlʌ jaꞌel: ‘‘Mi 
caj c wen ñop Dios’’. Tsiꞌ chaꞌ alʌ: 
‘‘Wʌꞌ añon quicꞌot calobilob tsaꞌ bʌ i 
yʌqꞌueyon Dios’’, cheꞌen.
14

 An i bʌcꞌtal yicꞌot i chꞌichꞌel i 
yalobilob. Jini chaꞌan Jesús tsiꞌ taja 
i bʌcꞌtal yicꞌot i chꞌichꞌel jaꞌel chaꞌan 
miꞌ yʌcꞌ i bʌ ti chʌmel. Cheꞌ bʌ tsaꞌ 
chʌmi tsiꞌ jisa jini am bʌ i pꞌʌtʌlel 
chaꞌan miꞌ yʌcꞌ ti chʌmel winicob 
xꞌixicob, jiñʌch xiba. 15 Cheꞌ jini tsiꞌ 
jiti pejtelel jini cʌchʌloꞌ bʌ ti xiba, 
muꞌ bʌ i chaꞌleñob bʌqꞌuen come miꞌ 
cajelob ti chʌmel. 16 Melel maꞌanic 
miꞌ coltan ángelob. Miꞌ coltan i 
pꞌolbal Abraham. 17 Jini chaꞌan 
wersa tsiꞌ chꞌʌmʌ i bʌcꞌtal Jesús 
lajal bajcheꞌ i bʌcꞌtal i yermanojob 
chaꞌan miꞌ yochel ti cꞌax ñuc bʌ 
motomaj yujil bʌ pꞌuntaya. Xucꞌul 
i pusicꞌal tiꞌ yeꞌtel Dios chaꞌan miꞌ 
tojbeñob i mul pejtelel winicob 
xꞌixicob. 18 Tsiꞌ yubi wocol cheꞌ 

bʌ tsaꞌ pʌjyi ti mulil. Jini chaꞌan 
mi mejlel i coltan jini woli bʌ i 
pʌjyelob ti mulil.

Ñumen ñuc Jesús bajcheꞌ Moisés

3  Jini chaꞌan chꞌujul bʌ 
hermanojob, jatetla woli bʌ laꞌ 

pʌjyel ti Dios, qꞌuelela Cristo Jesús, 
jini chocbil bʌ tilel. Jiñʌch cꞌax 
ñuc bʌ motomaj* lac chaꞌan muꞌ bʌ 
lac ñop. 2 Xucꞌul tsiꞌ melbe i yeꞌtel 
Dios tsaꞌ bʌ i waꞌchoco, cheꞌ bajcheꞌ 
xucꞌul tsiꞌ mele i yeꞌtel Moisés tiꞌ 
tojlel i chaꞌañoꞌ bʌ Dios. 3 Jini xmel 
otot ñumen an i ñuclel bajcheꞌ i 
yotot. Cheꞌ jaꞌel ñumen yom mi 
laj cꞌuxbin Jesús bajcheꞌ Moisés 
come ñumen ñuc. 4 Ti jujumpꞌejl 
otot añʌch majqui tsiꞌ mele. Pero 
jini tsaꞌ bʌ i mele pejtelel chuqui 
tac an, jiñʌch Dios. 5 Moisés xucꞌul 
tsiꞌ melbe i yeꞌtel Dios tiꞌ tojlel i 
chaꞌañoꞌ bʌ Dios. I winicʌch. Tsiꞌ 
wʌn tsictesa jini tsaꞌ bʌ tili ti wiꞌil. 
6

 Pero Cristo i Yalobilʌch Dios. Miꞌ 
cʌntan ti xucꞌul i chaꞌañoꞌ bʌ Dios. 
Tsiquil cheꞌ jini, i chaꞌañonla Dios 
mi cꞌʌlʌl tiꞌ jilibal chʌn lotol ti lac 
pusicꞌal chuqui tsaꞌ lac ñopo, mi 
xucꞌul mi lac pijtan tiꞌ tijicñʌyel lac 
pusicꞌal.

Pʌybilob chaꞌan miꞌ cꞌajob i yo
7

 Jini chaꞌan, cheꞌ bajcheꞌ miꞌ yʌl 
jini Chꞌujul bʌ Espíritu: ‘‘Mi woli 
laꞌ wubiben i tꞌan Dios, 8 mach 
mi laꞌ wʌcꞌ ti tsʌtsꞌan laꞌ pusicꞌal 
cheꞌ bajcheꞌ tsiꞌ chaꞌleyob laꞌ tatob 
cheꞌ bʌ tsiꞌ contrajiyoñob yaꞌ ti 
colem bʌ i tiquiñal lum cheꞌ bʌ 
tsiꞌ yilʌbeyoñob c pusicꞌal. 9 Tsiꞌ 
yilʌbeyoñob c pusicꞌal. Tsiꞌ ñusayob 
c tꞌan. Chaꞌcꞌal jab tsiꞌ qꞌueleyob c 

melbal. 10 Cheꞌ jini tsiꞌ techbeyoñob 
c michꞌajel jini añoꞌ bʌ ti yambʌ 
ora. Tsac subu: Ti pejtelel ora 
an i sajtemal come leco chuqui 
tsiꞌ ñaꞌtayob tiꞌ pusicꞌal. Maꞌanic 
tsiꞌ ñopoyob c bijlel. 11 Jini chaꞌan 
michꞌ tsac subu ti isujm: Maꞌanic mi 
caj cʌqꞌueñob i cꞌaj i yo’’. Cheꞌ miꞌ 
yʌl jini Chꞌujul bʌ Espíritu. 12 Jini 
chaꞌan hermanojob, chʌcʌ qꞌuele laꞌ 
bʌ ame tejchic jontolil ti laꞌ pusicꞌal, 
ame mi laꞌ cʌy jini cuxul bʌ Dios 
mi mach xucꞌulic mi laꞌ ñop. 13 Pero 
yom mi laꞌ xicꞌben laꞌ bʌ ti utsꞌat 
ti jujumpꞌejl qꞌuin cheꞌ woli to i 
pʌyonla, ame tsʌtsꞌac laꞌ pusicꞌal 
ti mulil yujil bʌ lotiya. 14 Lac tem 
chaꞌañʌch i yutslel i pusicꞌal Dios 
la quicꞌot Cristo mi cꞌʌlʌl tiꞌjilibal 
mi lac chʌn ñop cheꞌ bajcheꞌ ti 
ñaxan tiꞌ xucꞌtilel lac pusicꞌal. 15 I 
tꞌan Dios miꞌ subeñonla: ‘‘Mi woli 
laꞌ wubiben i tꞌan Dios, mach mi 
laꞌ wʌcꞌ ti tsʌtsꞌan laꞌ pusicꞌal cheꞌ 
bajcheꞌ tsiꞌ chaꞌleyob cheꞌ bʌ tsiꞌ 
contrajiyoñob’’. Cheꞌ miꞌ yʌl.
16

 ¿Majqui tsiꞌ contrajiyob cheꞌ 
bʌ tsiꞌ yubibeyob i tꞌan? ¿Mach 
ba pejtelobic tsaꞌ bʌ loqꞌuiyob ti 
Egipto yicꞌot Moisés? 17 Chaꞌcꞌal 
jab tsiꞌ techbeyob i michꞌajel. Dios 
tsiꞌ michꞌle jini tsaꞌ bʌ i chaꞌ leyob 
mulil. Tsaꞌ yajliyob i bʌcꞌtal yaꞌ ti 
jochol bʌ lum. 18 Dios tsiꞌ tajayob 
ti tꞌan cheꞌ bʌ tsiꞌ yʌlʌ ti isujm: 
‘‘Maꞌanic mi caj cʌqꞌueñob i cꞌaj 
i yo’’, cheꞌen. Jiñobʌch tsaꞌ bʌ i 
ñusʌbeyob i tꞌan. 19 Tsiquil cheꞌ jini, 
maꞌanic tsaꞌ mejliyob ti ochel, come 
maꞌanic tsiꞌ ñopoyob.

4  Woli to i pʌyonla Dios chaꞌan 
miꞌ yʌqꞌueñonla laj cꞌaj la 

co. Jini chaꞌan yom tsajilonla ame 

anic ti laꞌ tojlel majqui maꞌanic 
miꞌ cꞌaj i yo ti lac Yum. 2 Come 
tsaꞌix subentiyonla jini Wen Tꞌan 
lajal bajcheꞌ tsaꞌ subentiyob. Pero 
maꞌanic chuqui tsiꞌ tajayob cheꞌ 
bʌ tsiꞌ yubiyob come maꞌanic tsiꞌ 
ñopoyob. 3 Pero joñonla muꞌ bʌ 
lac ñop Dios, ochemonla baꞌ mi 
laj cꞌaj la co, cheꞌ bajcheꞌ tsiꞌ yʌlʌ: 
‘‘Michꞌon tsac subu ti isujm: Maꞌanic 
mi caj cʌqꞌueñob i cꞌaj i yo quicꞌot’’. 
Cheꞌ tsiꞌ yʌlʌ Dios, anquese ujtemix 
i melbal cꞌʌlʌl tiꞌ tejchibal pañimil. 
4

 Come an baꞌ tsꞌijbubil jini tꞌan 
chaꞌan i wucpꞌejlel qꞌuin: ‘‘Tiꞌ 
wucpꞌejlel qꞌuin Dios tsiꞌ cꞌaja i yo 
cheꞌ ujtemix pejtel i yeꞌtel’’. Cheꞌʌch 
tsꞌijbubil. 5 Tsꞌijbubil jaꞌel: ‘‘Maꞌanic 
mi caj i yochelob ti cꞌaj o’’, cheꞌen.

6
 Tsiquil mi caj i cꞌajob i yo yañoꞌ 

bʌ, come maꞌanic tsiꞌ cꞌajayob i yo 
jini tsaꞌ bʌ subentiyob jini Wen Tꞌan 
ti ñaxan, come xñusa tꞌañob. 7 Tsiꞌ 
chaꞌ taja ti tꞌan i yorajlel cꞌaj o cheꞌ 
bʌ tsaꞌ ñumi cabʌl jab. Tsiꞌ subu 
tiꞌ jun David jini jach bʌ tꞌan: ‘‘Mi 
woli laꞌ wubiben i tꞌan wʌle, mach 
mi laꞌ wʌcꞌ ti tsʌtsꞌan laꞌ pusicꞌal’’. 
Cheꞌ tsiꞌ yʌlʌ. 8 Tsaꞌic i yʌqꞌueyob i 
cꞌaj i yo jini Josué, maꞌanic tsiꞌ chaꞌ 
alʌ Dios ti wiꞌil. 9 Tsiquil cheꞌ jini, 
an yambʌ cꞌaj o woli bʌ i pijtañob 
i chaꞌañoꞌ bʌ Dios. 10 Come majqui 
jach miꞌ cꞌaj i yo ti Dios, miꞌ cʌy i 
mel i yeꞌtel cheꞌ bajcheꞌ Dios tsiꞌ 
cꞌaja i yo cheꞌ ujtemix i yeꞌtel. 11 Laꞌ 
lac chaꞌlen wersa chaꞌan mi laj cꞌaj 
la co, ame anic majch miꞌ yajlel ti 
mulil cheꞌ bajcheꞌ laꞌ tatob tsaꞌ bʌ i 
ñusʌbeyob i tꞌan.
12

 Come cuxul i tꞌan Dios. Wen 
pꞌʌtʌl. Ñumen jay bajcheꞌ espada 
am bʌ i yej tiꞌ chaꞌwejlel. Miꞌ sʌl 

jecꞌ lac pusicꞌal yicꞌot lac chꞌujlel. 
Miꞌ tsictesan chuqui woliꞌ yʌl lac 
pusicꞌal yicꞌot chuqui yom lac 
pusicꞌal. 13 Maꞌanic mucul tac bʌ 
tiꞌ wut Dios. Jamʌl tiꞌ wut pejtel 
chuqui tac an. Wersa mi caj lac mel 
lac bʌ tiꞌ tojlel jini muꞌ bʌ i luꞌ qꞌuel.

Jesús jini cꞌax ñuc bʌ la caj motomaj
14

 An cꞌax ñuc bʌ la caj motomaj 
tsaꞌ bʌ ochi ti panchan tiꞌ tojlel Dios. 
Jiñʌch Jesús, i Yalobil Dios. Jini 
chaꞌan laꞌ lac chʌn acꞌ ti lac pusicꞌal 
jini tsaꞌ bʌ lac ñopo muꞌ bʌ lac sub. 
15

 Cꞌax ñuc la caj motomaj. Yujil i 
pꞌuntañonla, come yujil cꞌuñonla. 
Tsaꞌ pʌjyi ti chajp ti chajp bʌ mulil 
jaꞌel, cheꞌ bajcheꞌ mi lac pʌjyel ti 
mulil. Pero maꞌanic tsiꞌ jacꞌʌ. 16 Jini 
chaꞌan yom chꞌejl lac pusicꞌal mi 
lac lʌcꞌtesan lac bʌ baꞌan i buchlib 
Dios baꞌ miꞌ pʌsbeñonla i yutslel i 
pusicꞌal. Yaꞌi mi caj lac pꞌuntʌntel. 
Mi caj laj coltʌntel tiꞌ yutslel i 
pusicꞌal cheꞌ an wocol ti lac tojlel.

5  Pejtel ñuc bʌ motomaj yajcʌbil 
bʌ tiꞌ tojlel winicob, an tiꞌ 

wenta chaꞌan miꞌ melben i yeꞌtel 
Dios chaꞌan i wenlel winicob. 
Miꞌ yʌqꞌuen Dios ofrenda yicꞌot 
tsʌnsʌbil bʌ i majtan* chaꞌan mulil. 
2

 Mi mejlel i pꞌuntan jini mach bʌ 
anic i ñaꞌtʌbal yicꞌot jini woli bʌ ti 
sajtel, come winic jaꞌel. 3 Jini chaꞌan 
wersa yom miꞌ yʌqꞌuen i majtan 
Dios chaꞌan i bajñel mul, cheꞌ 
bajcheꞌ miꞌ yʌqꞌuen i majtan chaꞌan 
i mul yañoꞌ bʌ. 4 Maꞌanic majch 
miꞌ bajñel chꞌʌm jini ñuc bʌ eꞌtel, 
cojach jini muꞌ bʌ i pʌjyel ti Dios 
cheꞌ bajcheꞌ tsaꞌ pʌjyi Aarón.

5
 Cristo jaꞌel maꞌanic tsiꞌ bajñel 

ñuqꞌuesa i bʌ chaꞌan miꞌ bajñel 

otsan i bʌ ti cꞌax ñuc bʌ motomaj. 
Tsaꞌ subenti: ‘‘Jatet Calobilet. Wʌle 
tsaꞌ ochiyon ti a Tat’’, cheꞌen. Jini 
tsaꞌ bʌ i sube ili tꞌan tsiꞌ waꞌchoco. 
6

 Tsiꞌ yʌlʌ ti yambʌ salmo jaꞌel: 
‘‘Jatet motomajet ti pejtelel ora. 
Waꞌchocobilet tiꞌ motomajil 
Melquisedec’’, cheꞌen.
7

 Cheꞌ wʌꞌto chumul Jesús ti 
pañimil, tsiꞌ pejca Dios am bʌ i 
pꞌʌtʌlel chaꞌan miꞌ yʌcꞌ ti colel 
ame chʌmic. Tsiꞌ cꞌajtibe ti wocol 
tꞌan. Cꞌam tsiꞌ chaꞌle uqꞌuel. Tsaꞌ 
tili i yaꞌlel i wut. Dios tsiꞌ yubibe i 
tꞌan i Yalobil come utsꞌat tsiꞌ jacꞌʌ 
ti pejtelel ora. 8 Pero anquese 
i Yalobilʌch, tiꞌ caj i wocol tsiꞌ 
wen ñopo chꞌujbiya. 9 Cheꞌ bʌ tsaꞌ 
tsꞌʌctiyi i chajpʌntel yicꞌot i ñuclel 
Jesús, tsaꞌ ochi ti la caj Coltaya ti 
pejtelel ora. Miꞌ coltan pejtelel muꞌ 
bʌ i jacꞌbeñob i tꞌan. 10 Dios tsiꞌ subu 
ti cꞌax ñuc bʌ motomaj waꞌchocobil 
bʌ tiꞌ motomajil Melquisedec.

Jini muꞌ bʌ i cʌyob Dios
11

 Anto chuqui com c subeñet lojon, 
come cabʌl i sujmlel ili motomajil. 
Wocol mi laꞌ chꞌʌmben isujm come 
mʌcʌl laꞌ chiquin yubil. 12 Anix ora tsaꞌ 
laꞌ wubi jini tꞌan. Anquese i yorajlelix 
mi laꞌ wochel ti xcʌntesajob, anto yom 
majqui miꞌ chaꞌ cʌntesañetla cꞌʌlʌl tiꞌ 
cajibal i sujmlel i tꞌan Dios. Laꞌ wom 
to laꞌ chuꞌ yilal. Maxto mejlic laꞌ cꞌux 
waj. 13 Come majqui jach woli to ti 
chuꞌ, maxto wen yujilic bajcheꞌ yom 
miꞌ yajñel ti toj, come alʌl to. 14 Pero 
mi laj cꞌux waj cheꞌ tsaꞌix lac taja laj 
colel, cheꞌ cʌñʌlix lac chaꞌan chuqui 
wen yicꞌot chuqui mach wenic.

6  Jini chaꞌan mach yomix mi lac 
chʌn jalꞌan tiꞌ ñopol i cajibal 

i sujmlel Cristo. Laꞌ wen sojlic ti 
lac pusicꞌal pejtelel i sujmlel, mach 
jinic jach i tejchibal cʌntesa. Yom 
mi lac junyajlel cʌy jini lolom jach 
bʌ lac melbal chaꞌan mi lac ñop 
Dios. 2 Jasʌlʌch laꞌ cʌntesʌntel ti 
chꞌʌmjaꞌ yicꞌot ti yʌcꞌol cꞌʌbʌl ti laꞌ 
jol. Tsaꞌix laꞌ wubi miꞌ tejchelob 
chꞌojyel chʌmeñoꞌ bʌ. Tsaꞌix laꞌ 
wubi i sujmlel toj mulil mach bʌ 
yujilic jilel. Jasʌl laꞌ cʌntesʌntel 
ti ili tac. 3 Pero anto yom mi laꞌ 
taj laꞌ colel ti Cristo. Laꞌ lac ñop 
ti pejtelel cheꞌ bajcheꞌ yom Dios. 
4

 Jini muꞌ bʌ i junyajlel cʌyob Dios, 
¿bajcheꞌ mi caj i chaꞌ ñopob? Tsaꞌix 
i cʌn qꞌueleyob i sʌclel. Tsaꞌix i cʌn 
tajayob i wenlel ti Dios yicꞌot ti 
Chꞌujul bʌ Espíritu. 5 Tsiꞌ ñaꞌtayob 
utsꞌat i tꞌan Dios. Tsiꞌ yubiyob i 
pꞌʌtʌlel i yumʌntel muꞌ bʌ caj 
i tilel. 6 Pero tsiꞌ tʌtsꞌʌyob i bʌ. 
Mach mejlix lac chʌn ñijcʌbeñob i 
pusicꞌal chaꞌan miꞌ chaꞌ sutqꞌuiñob 
i bʌ, come woliꞌ chaꞌ chꞌijob ti cruz 
i Yalobil Dios yilal. Woliꞌ yʌcꞌob ti 
wajlentel.
7

 Dios miꞌ yʌqꞌuen i bendición 
jini lum muꞌ bʌ i chʌn jap jaꞌal cheꞌ 
miꞌ choc tilel.Miꞌ yʌcꞌ ti colel utsꞌat 
tac bʌ lac pʌcꞌbal. 8 Pero mi woli 
jach i yʌcꞌ ti colel pimel am bʌ i 
chꞌixal, maꞌanic i cꞌʌjñibal jini lum. 
Pujchꞌemix. I yum mi caj i cʌy. Miꞌ 
caj ti pulel.

9
 Cꞌuxbibiloꞌ bʌ, anquese cheꞌʌch 

wolic subeñet lojon, cujil lojon 
utsꞌat añetla. Woli laꞌ wʌcꞌ laꞌ wut 
ti utsꞌat come coltʌbiletla. 10 Come 
mach jontolic Dios. Mach ñajʌyic i 
chaꞌan laꞌ melbal yicꞌot laꞌ cꞌuxbiya, 
come tiꞌ cꞌabaꞌ Dios tsaꞌ laꞌ colta i 
chaꞌañoꞌ bʌ. Woli to laꞌ coltañob. 

11
 Pero com lojon chʌn bʌxetla ti 

jujuntiquiletla cꞌʌlʌl mi laꞌ chʌmel, 
chaꞌan mi laꞌ taj pejtel woli bʌ laꞌ 
pijtan. 12 Mach comic lojon mi laꞌ 
lij laꞌ bʌ. Tsajcanla majlel jini woli 
bʌ i yʌqꞌuentelob pejtelel jini albil 
bʌ i chaꞌan Dios, come miꞌ chʌn 
chaꞌleñob pijt tiꞌ xucꞌtʌlel i pusicꞌal 
woli bʌ i ñopob.
13

 Dios cheꞌ bʌ tsiꞌ yʌqꞌue Abraham 
i tꞌan, tsiꞌ bajñel xucꞌchoco i tꞌan. 
Come maꞌanic yambʌ ñuc bʌ bajcheꞌ 
Dios tsaꞌ bʌ mejli i xucꞌchocon. 
14

 Tsiꞌ sube Abraham: ‘‘Ti isujm 
cabʌl mi caj cʌqꞌueñet bendición. 
Mi caj c wen pꞌojlesʌbeñet a 
pꞌolbal’’. Cheꞌ tsiꞌ yʌlʌ Dios. 15 Cheꞌ 
jal tsiꞌ pijta Abraham tiꞌ xucꞌtʌlel 
i pusicꞌal, tsiꞌ taja chuqui albil i 
chaꞌan Dios.
16

 Ti isujm, winicob miꞌ tajbeñob 
i cꞌabaꞌ jini ñumen ñuc bʌ 
chaꞌan miꞌ xucꞌchocoñob i tꞌan. 
Cheꞌ miꞌ xucꞌchocoñob tiꞌ cꞌabaꞌ 
yambʌ, maꞌanix majch mi mejlel 
i jem. 17 Dios jaꞌel yom i wen 
tsictesʌbeñonla mach mejlic ti 
jejmel i tꞌan. Pejtel muꞌ bʌ i ñopob 
mi caj i yʌqꞌuentelob chuqui albil i 
chaꞌan. Jini chaꞌan tsiꞌ bajñel taja 
i cꞌabaꞌ chaꞌan miꞌ xucꞌchocon i 
tꞌan. 18 Dios mach mejlic i chaꞌlen 
lot. An chaꞌchajp mach bʌ yujilic 
qꞌuextʌyel. Jiñʌch i xucꞌtʌlel i 
pusicꞌal yicꞌot albil bʌ i tꞌan. Jini 
chaꞌan joñonla tsaꞌ bʌ lac taja 
laj coltʌntel ti Dios, mi lac taj i 
ñuqꞌuesʌntel lac pusicꞌal chaꞌan mi 
lac chʌn pijtan chuqui subebilonla. 
19-20

 Jini lac pijtaya, jiñʌch muꞌ bʌ i 
tsʌts xucꞌchocoñonla. Miꞌ yʌcꞌonla 
ti ochel ti junwejl pisil bʌ tsalʌl 
yilal yaꞌ ti panchan baꞌ tsaꞌ ñaxan 

ochi Jesús chaꞌañonla. Tsaꞌ ochi 
ti cꞌax ñuc bʌ motomaj ti pejtelel 
ora waꞌchocobil tiꞌ motomajil 
Melquisedec.

I motomajil Melquisedec

7  Cheꞌ bʌ tsiꞌ mʌlʌ Abraham 
tiꞌ tojlel jini reyob, tsaꞌ tili 

Melquisedec chaꞌan miꞌ taj cheꞌ 
wolix ti sujtel. Melquisedec jiñʌch 
i rey Salem, i motomaj jini Nuc 
bʌ Dios. Melquisedec tsiꞌ yʌqꞌue 
Abraham i yutslel i tꞌan. 2 Abraham 
tsiꞌ yʌqꞌue i diezmojlel pejtel i 
chubʌꞌan. An i sujmlel i cꞌabaꞌ 
Melquisedec ti lac tꞌan, jiñʌch Toj 
bʌ Rey am bʌ ti Salem. Jiñʌch Rey 
yujil bʌ Nʌchꞌchocoya. 3 Maꞌanic i 
tat i ñaꞌ. Maꞌanic tsaꞌ tajle i cꞌabaꞌ i 
ñojteꞌel. Maꞌanic i cajibal, maꞌanic 
i jilibal. Lajalʌch bajcheꞌ i Yalobil 
Dios. Motomaj ti pejtelel ora.
4

 Ñaꞌtanla i ñuclel jini 
Melquisedec. Abraham lac pʌqꞌuil 
tsiꞌ yʌqꞌue i diezmojlel pejtelel 
chuqui tsiꞌ taja ti guerra. 5 Isujm, 
tsꞌijbubil ti jini mandar an tiꞌ wenta 
i pꞌolbal Leví muꞌ bʌ i yochelob ti 
motomajil chaꞌan miꞌ chꞌʌmbeñob 
i diezmojlel i chubʌꞌan i piꞌʌlob. 
Anquese laj i pꞌolbalob Abraham 
ti pejtelelob, pero cheꞌʌch yom 
miꞌ yʌqꞌueñob i chubʌꞌan i piꞌʌlob. 
6

 Pero jini Melquisedec mach bʌ 
i pꞌolbalic Leví, tsiꞌ chꞌʌmbe i 
diezmojlel i chubʌꞌan Abraham. Tsiꞌ 
yʌqꞌue i yutslel i tꞌan jini am bʌ i 
chaꞌan jini albil bʌ tꞌan. 7 Isujm, jini 
ñuc bʌ miꞌ yʌqꞌuen i yutslel i tꞌan 
jini mach bʌ yoque ñuquic. 8 Isujm, 
miꞌ chꞌʌmob diezmo i pꞌolbalob 
Leví yujiloꞌ bʌ chʌmel. Pero miꞌ 
subeñonla i Tsꞌijbujel Dios chʌn 

cuxul Melquisedec. 9 Mi mejlel la 
cʌl: Jini Leví (i ñojteꞌel jini muꞌ bʌ 
i chꞌʌmob diezmo) anto ti Abraham 
baꞌ ora tsiꞌ yʌqꞌue Melquisedec i 
diezmojlel i chubʌꞌan. 10 Come jini 
Leví i pꞌolbalʌch Abraham. Yaꞌto an 
Leví tiꞌ bʌcꞌtal Abraham cheꞌ bʌ tsiꞌ 
taja Melquisedec.
11

 Dios tsiꞌ yʌqꞌueyob israelob 
jini tsꞌijbubil bʌ mandar tiꞌ wenta 
i pꞌolbal Leví. Tsiꞌ waꞌchoco 
motomajob tilemoꞌ bʌ ti Aarón, 
i yalobil bʌ Leví. Tsaꞌic mejli i 
coltañonla i pꞌolbal Leví, maꞌanic tsiꞌ 
wersa choco tilel yambʌ motomaj 
waꞌchocobil bʌ tiꞌ motomajil 
Melquisedec. Come parte jini 
Melquisedec, mach tilemic ti Aarón. 
12

 Cheꞌ bʌ tsaꞌ loqꞌui tiꞌ motomajil i 
pꞌolbal Aarón, wersa tsaꞌ qꞌuextʌyi 
jini mandar. 13 Come mach tilemic 
ti Leví Cristo tsaꞌ bʌ ochi ti 
motomaj, pero tilem ti Judá, jini 
yambʌ junmojt israelob baꞌ maꞌanic 
mi juntiquilic tsaꞌ bʌ i chaꞌle i yeꞌtel 
ti motomaj tiꞌ tꞌejl i pulʌntib* i 
majtan Dios. 14 Come ñaꞌtʌbil lac 
chaꞌan tsaꞌ tili lac Yum tiꞌ pꞌolbal 
Judá, pero Moisés maꞌanic tsiꞌ yʌlʌ 
mi tal motomaj tiꞌ pꞌolbal Judá.
15

 Tsiquil cheꞌ jini tsaꞌix tejchi 
yambʌ motomaj cheꞌ bajcheꞌ 
Melquisedec. 16 Cheꞌ bʌ tsaꞌ ochi 
ti motomaj, mach waꞌchocobilic 
i chaꞌan winicob cheꞌ bajcheꞌ 
tsꞌijbubil ti mandar. Pero 
waꞌchocobil ti motomaj yicꞌot 
i pꞌʌtʌlel i cuxtʌlel mach bʌ 
yujilic jilel. 17 Jumpꞌejl salmo 
tsiꞌ taja ti tꞌan Cristo cheꞌ bʌ 
tsiꞌ yʌlʌ: ‘‘Motomajet ti pejtelel 
ora. Waꞌchocobilet tiꞌ motomajil 
Melquisedec’’, cheꞌen. 18 Isujm tsaꞌ 

qꞌuextiyi jini ñaxan bʌ mandar 
come maꞌanic i pꞌʌtʌlel. Maꞌanic 
i cꞌʌjñibal. 19 Come jini mandar 
maꞌanic tsaꞌ mejli i yʌqꞌueñonla 
lac pꞌʌtʌlel chaꞌan tsꞌʌcʌl mi lac 
jacꞌ. Pero tsaꞌ tili wen utsꞌat bʌ lac 
pijtaya yicꞌot Cristo. Jini chaꞌan 
mi mejlel lac lʌcꞌtesan lac bʌ baꞌan 
Dios.
20

 Dios tsiꞌ yʌcꞌʌ i tꞌan cheꞌ bʌ tsaꞌ 
ochi Cristo ti motomaj. 21 Mach 
cheꞌic tsiꞌ mele tiꞌ tojlel yambʌ 
motomajob cheꞌ bʌ tsaꞌ cajiyob 
tiꞌ yeꞌtel. Pero Dios tsiꞌ yʌcꞌʌ i tꞌan 
tiꞌ tojlel Jesús. Tsiꞌ sube: ‘‘A Yum 
Dios tsaꞌix i yʌcꞌʌ i tꞌan. Maꞌanic miꞌ 
qꞌuextan i pusicꞌal. Jatet motomajet 
ti pejtelel ora’’, cheꞌen. 22 Jini chaꞌan 
la cujil ñumen wen jini tsijiꞌ bʌ 
trato, come miꞌ xucꞌchocontel ti 
Jesús.

23
 Ti yambʌ ora wersa tsaꞌ 

waꞌchocontiyob cabʌl motomajob. 
Mach jalic tsaꞌ ajniyob tiꞌ yeꞌtel, 
come tsaꞌ chʌmiyob ti jujuntiquil. 
24

 Pero Cristo miꞌ yajñel ti pejtelel 
ora. Maꞌanic miꞌ qꞌuextʌyel i 
motomajil. 25 Jini chaꞌan mi mejlel 
i junyajlel coltan pejtel muꞌ bʌ i 
lʌcꞌtesañob i bʌ baꞌan Dios tiꞌ tojlel 
Jesús. Come chʌn cuxul ti pejtelel 
ora. Woliꞌ chʌn tajob ti oración tiꞌ 
tojlel Dios.
26

 Jesús jiñʌch cꞌax ñuc bʌ la 
caj motomaj cheꞌ bajcheꞌ yom lac 
chaꞌan. Come chꞌujulʌch, maꞌanic 
i jontolil, sʌc i pusicꞌal, mach 
xmulilic. Tsaꞌix aqꞌuenti i ñuclel 
ti panchan. 27 Mach wersajic 
miꞌ tsʌnsʌben i majtan Dios ti 
jujumpꞌejl qꞌuin cheꞌ bajcheꞌ yambʌ 
motomajob. Ñaxan tsiꞌ tsʌnsʌbeyob 
i majtan Dios chaꞌan i bajñel mul, 

ti wiꞌil chaꞌan i mul i piꞌʌlob. Pero 
Jesús tsiꞌ tojo lac mul cheꞌ bʌ tsiꞌ 
yʌcꞌʌ i bʌ ti chʌmel cheꞌ bajcheꞌ 
tsʌnsʌbil bʌ i majtan Dios. Jasʌl 
junyajl tsaꞌ chʌmi. 28 Jini mandar 
miꞌ waꞌchocon ti ñuc bʌ motomaj 
winicob am bʌ i cꞌunlel i pusicꞌal. 
Pero Dios tsiꞌ waꞌchoco i Yalobil tsaꞌ 
bʌ tsꞌʌctiyi i pꞌʌtʌlel yicꞌot i ñuclel 
ti pejtelel ora.

Jesús tsiꞌ yʌqꞌueyonla 
ñumen wen bʌ trato

8  An ñuc bʌ i sujmlel jini woli 
bʌ c sub lojon. Jiñʌch iliyi: An 

cꞌax ñuc bʌ la caj motomaj tsaꞌ bʌ 
buchle tiꞌ ñoj jini Cꞌax Ñuc bʌ woli 
bʌ ti yumʌntel yaꞌ ti panchan. 2 Woliꞌ 
mel i yeꞌtel motomaj yaꞌ ti jini Cꞌax* 
Chꞌujul bʌ Ajñibʌl, jini mero isujm 
bʌ otot tsaꞌ bʌ i waꞌchoco lac Yum. 
Mach jinic pisil bʌ otot tsaꞌ bʌ i 
waꞌchocoyob winicob.

3
 Come ti pejtelel ñuc bʌ 

motomajob añob i yeꞌtel chaꞌan 
miꞌ yʌqꞌueñob Dios ofrenda yicꞌot 
tsʌnsʌbil bʌ i majtan. Jini chaꞌan 
wersa an chuqui miꞌ yʌcꞌ jaꞌel 
jini ñuc bʌ motomaj lac chaꞌan. 
4

 Wʌꞌic an ti pañimil Jesús, mach 
motomajic, come an motomajob 
muꞌ bʌ i yʌqꞌueñob i majtan cheꞌ 
bajcheꞌ tsꞌijbubil ti mandar. 5 Pero 
jini motomajob woliꞌ pʌsob i yejtal 
jach chuqui an ti panchan, i yʌxñʌlel 
jach yilal. Come cheꞌ bʌ tsaꞌ subenti 
Moisés bajcheꞌ yom miꞌ mel jini 
tabernáculo, Dios tsiꞌ sube: ‘‘Yom 
maꞌ wen qꞌuel chaꞌan lajal maꞌ mel ti 
pejtelel cheꞌ bajcheꞌ tsac pʌsbeyet yaꞌ 
ti wits’’, cheꞌen.

6
 Pero Jesús tsaꞌix i taja ñumen 

ñuc bʌ i yeꞌtel come tsiꞌ yʌqꞌueyonla 

ñumen wen bʌ trato tiꞌ tojlel Dios 
chaꞌan mi lac pijtan chuqui tac 
utsꞌat, albil bʌ i chaꞌan Dios. 7 Come 
tsaꞌic mejli i coltañonla jini ñaxan 
bʌ trato maꞌanic tsaꞌ ajqꞌui yambʌ tiꞌ 
qꞌuexol. 8 Tsiꞌ ñaꞌta Dios quepel jini 
tꞌan cheꞌ bʌ tsiꞌ yʌlʌ: ‘‘Awilan, tal 
i yorajlel, mi caj c waꞌchocon tsijib 
xucꞌul bʌ tꞌan yicꞌot i pꞌolbal Israel 
yicꞌot i pꞌolbal Judá. 9 Mach lajalic 
bajcheꞌ jini xucꞌul bʌ tꞌan tsaꞌ bʌ c 
mele yicꞌot i ñojteꞌelob, cheꞌ bʌ tsac 
chucbeyob i cꞌʌb chaꞌan mic pʌyob 
loqꞌuel tiꞌ lumal Egipto. Maꞌanic tsiꞌ 
wen jacꞌʌyob. Jini chaꞌan tsac tʌtsꞌʌ 
c bʌ.
10

 Mi caj c mel yambʌ xucꞌul 
bʌ tꞌan yicꞌot jini israelob cheꞌ 
ñumenix cabʌl qꞌuin. Jiñʌch iliyi: 
Mi caj cʌqꞌueñob i ñaꞌtan c mandar 
tiꞌ pusicꞌal. Mi caj i cꞌuxbiñoñob 
come i Dioson. Mi caj c chaꞌaniñob. 
11

 Mach wersajix mi caj i cʌntesan 
i piꞌʌlob, mi i yerañob. Maꞌanic mi 
caj i yʌlob: Ñopo lac Yum, come 
ti pejtelelob mi caj i ñopoñob, 
jini alʌlob yicꞌot jini ñoxobix bʌ, 
12

 come mi caj c ñusʌbeñob i mul. 
Maꞌanic mi caj c chʌn ñaꞌtʌbeñob 
i jontolil’’. Cheꞌ tsiꞌ yʌlʌ Dios. 
13

 Cheꞌ bʌ tsiꞌ yʌlʌ tsijib jini pacto 
tsiꞌ tsictesa maꞌanix i cꞌʌjñibal jini 
oñiyix bʌ. Chuqui tac mach tsijibic 
woli bʌ ti tsuculiyel mach jalix miꞌ 
sʌc jilel.

9  Dios tsiꞌ yʌqꞌueyonla mandar 
yicꞌot jini ñaxan bʌ trato. 

Tsiꞌ cʌntesayonla bajcheꞌ yom mi 
lac chꞌujutesan yicꞌot bajcheꞌ yom 
miꞌ yujtel i yeꞌtel ti chꞌujul* bʌ 
ajñibʌl ila ti pañimil. 2 Tsaꞌ mejli 
pisil bʌ otot. Yaꞌ ti ñaxan bʌ i 
mal i cꞌabaꞌ Chꞌujul bʌ Ajñibʌl an 

lámpara* yicꞌot mesa*, yicꞌot waj 
tsaꞌ bʌ ajqꞌui ti mesa. 3 An yambʌ i 
mal tiꞌ pat jini chaꞌwejlel bʌ pisil 
i cꞌabaꞌ Cꞌax Chꞌujul bʌ Ajñibʌl. 
4

 Yaꞌan i pulʌntib* pom melbil bʌ 
ti oro yicꞌot caxateꞌ laj tepꞌbil bʌ ti 
oro baꞌ lotol jini xucꞌul bʌ tꞌan. Yaꞌ 
ti mal caxateꞌ an pꞌejt melbil bʌ ti 
oro baꞌ lotol maná*. Yaꞌan jaꞌel i 
barateꞌ Aarón tsaꞌ bʌ i chaꞌle nich 
yicꞌot jini xajlel baꞌ tsꞌijbubil jini 
lujumpꞌejl mandar. 5 Yaꞌ tiꞌ pam jini 
caxateꞌ an i yejtal querubiñob* muꞌ 
bʌ i ñuqꞌuesañob Dios. I yʌxñʌlel 
i wichꞌ tsaꞌ cꞌoti tiꞌ pam i majc 
caxateꞌ baꞌ tsaꞌ ñusʌbentiyob i mul 
winicob. Wʌle mach yomic mic laj 
tsictesʌbeñetla i sujmlel i bʌl jini 
otot.

6
 Chajpʌbilix jini otot, miꞌ 

yochelob jini motomajob ti ñaxan 
bʌ i mal chaꞌan miꞌ melob i yeꞌtel ti 
jujumpꞌejl qꞌuin. 7 Pero ti chaꞌtsajlel 
i mal, cojach miꞌ yochel jini ñuc 
bʌ motomaj junyajl jach ti jumpꞌejl 
jab. Wersa miꞌ chꞌʌm ochel chꞌichꞌ 
muꞌ bʌ i yʌcꞌ chaꞌan i bajñel mul 
yicꞌot i mul winicob xꞌixicob cheꞌ 
mach tsajilobic i chaꞌan. 8 Cheꞌ 
bajcheꞌ jini, jini Chꞌujul bʌ Espíritu 
miꞌ yʌqꞌueñonla lac ñaꞌtan maxto 
tsictiyemic bajcheꞌ mi la cochel 
ti jini Cꞌax Chꞌujul bʌ Ajñibʌl cheꞌ 
waꞌal to jini ñaxan bʌ otot. 9 Jini 
pisil bʌ otot, jiñʌch i yejtal jini 
isujm bʌ otot muꞌ bʌ i yʌqꞌueñonla 
Cristo wʌle. Ti jini pisil bʌ otot tsaꞌ 
aqꞌuenti Dios ofrenda tac yicꞌot 
tsʌnsʌbil bʌ i majtan mach bʌ 
mejlic i junyajlel ñʌchꞌchocobeñob 
i pusicꞌal jini muꞌ bʌ i chaꞌleñob 
chꞌujutesaya. 10 Come i melbal jach 
winicob ili waj yicꞌot ili japbil bʌ. 

Miꞌ pocob ti jaꞌ. I yejtal jach jini 
mero isujm bʌ. Cheꞌ miꞌ tilel jini 
isujm bʌ, miꞌ jilel i cꞌʌjñibal yambʌ.
11

 Wʌle tsaꞌix tili Cristo, jini 
cꞌax ñuc bʌ motomaj muꞌ bʌ i 
yʌqꞌueñonla jini utsꞌat bʌ. Come 
an ñumen ñuc bʌ otot wen melbil 
bʌ, jiñʌch mero i chumlib Dios. 
Mach melbilic ti cꞌʌbʌl cheꞌ bajcheꞌ 
jini melbil bʌ ti pañimil. 12 Tsaꞌ 
junyajlel ochi Cristo yaꞌ ti Chꞌujul 
bʌ Ajñibʌl. Mach i chꞌichꞌelic alʌ 
chivo mi alʌ tat wacax, pero yicꞌot 
i bajñel chꞌichꞌel tsaꞌ ochi ti jini 
Chꞌujul bʌ Ajñibʌl ti chan, come 
tsiꞌ mʌñʌyonla chaꞌan mi la cajñel 
yicꞌot ti pejtelel ora. 13 I chꞌichꞌel tat 
wacax yicꞌot i chꞌichꞌel alʌ chivo 
yicꞌot i tʌñil alʌ ñaꞌ wacax tsaꞌ 
mejli i poj sʌqꞌuesʌbeñob i bʌcꞌtal 
jini bibiꞌo bʌ cheꞌ tsijcʌbil tiꞌ pam. 
14

 Ñumen i cꞌʌjñibal i chꞌichꞌel Cristo. 
Come miꞌ poc loqꞌuel ti lac pusicꞌal 
jini tsucul bʌ lac melbal chaꞌan mi 
lac melben i yeꞌtel jini cuxul bʌ 
Dios. Tiꞌ pꞌʌtʌlel jini Espíritu mach 
bʌ ajnic miꞌ jilel, Cristo tsiꞌ yʌcꞌʌ i 
bʌ cheꞌ bajcheꞌ chꞌujul bʌ i majtan 
Dios mach bʌ anic i mul.
15

 Jini chaꞌan Cristo tsiꞌ mele 
jini tsijib xucꞌul bʌ tꞌan chaꞌan miꞌ 
yʌqꞌuentelob jini pʌybiloꞌ bʌ ti Dios 
jini bendición tsaꞌ bʌ i wʌn ñaꞌta. 
An i pꞌʌtʌlel Cristo chaꞌan miꞌ mel 
iliyi, come tsaꞌ chʌmi chaꞌan miꞌ 
ñusʌbeñob i mul jini añob to bʌ ti 
wenta ñaxan bʌ trato. 16 Cheꞌ an 
majqui miꞌ chʌmel, mi tsiꞌ wʌn 
mele tsꞌijbubil bʌ jun baꞌ miꞌ yʌl 
woliꞌ tꞌox i chubʌꞌan, maꞌanic majch 
mi mejlel i chꞌʌm jinto chʌmenix 
i yum. 17 Cheꞌ chʌmenix miꞌ yujtel 
cheꞌ bajcheꞌ tsꞌijbubil. Maꞌanic miꞌ 

yujtel cheꞌ cuxul to i yum tsaꞌ bʌ i 
tsꞌijba.
18

 Jini ñaxan bʌ trato jaꞌel 
maꞌanic i pꞌʌtʌlel jinto tsaꞌ bejqꞌui 
chꞌichꞌ. 19 Moisés cheꞌ bʌ tsaꞌ ujti i 
subeñob pejtelel winicob pejtelel i 
mandar Dios tsiꞌ chꞌʌmʌ i chꞌichꞌel 
alʌ wacax yicꞌot i chꞌichꞌel chivo 
yicꞌot jaꞌ, yicꞌot chʌchʌc bʌ i tsutsel 
tiñʌmeꞌ, yicꞌot pimel chaꞌan miꞌ 
tsijcan i juñilel mandar yicꞌot 
pejtelel winicob xꞌixicob. 20 Tsiꞌ 
yʌlʌ: ‘‘Jiñʌch i chꞌichꞌel alʌcꞌʌl 
chaꞌan miꞌ tsꞌʌctiyel jini trato 
cheꞌ bajcheꞌ Dios tsiꞌ yʌqꞌueyetla 
mandar’’, cheꞌen. 21 Cheꞌ jaꞌel tsiꞌ 
tsijca ti chꞌichꞌ jini pisil bʌ otot 
yicꞌot pejtelel i bʌl muꞌ bʌ i cꞌʌjñel 
tiꞌ yeꞌtel Dios. 22 Cheꞌ bajcheꞌ miꞌ yʌl 
jini mandar, cojach yicꞌot chꞌichꞌ 
miꞌ sʌqꞌuesʌntel ti pejtelel. Machic 
miꞌ bejqꞌuel i chꞌichꞌel i majtan Dios, 
maꞌanic i ñusʌntel mulil.

An i ñusʌntel mulil come Cristo 
tsiꞌ yʌcꞌʌ i bʌ ti tsʌnsʌntel

23
 Cheꞌ jini tsaꞌ wersa sʌqꞌuesʌnti 

jini Tabernáculo yicꞌot i bʌl, 
jiñʌch i yejtal jach chuqui tac an 
ti panchan. Pero tsaꞌ sʌqꞌuesʌnti 
i chaꞌañoꞌ bʌ Dios yicꞌot yambʌ 
tsʌnsʌbil bʌ i majtan Dios, ñumen 
wen bʌ. 24 Come Cristo maꞌanic tsaꞌ 
ochi ti Chꞌujul bʌ Ajñibʌl melbil bʌ 
ti cꞌʌbʌl, i yejtal jach bʌ panchan. 
Tsaꞌ ochi ti panchan, jini mero 
Chꞌujul bʌ Ajñibʌl baꞌ woliꞌ pʌs i bʌ 
tiꞌ tojlel Dios chaꞌan miꞌ coltañonla. 
25

 Junyajl jach tsaꞌ ochi ti panchan 
chaꞌan miꞌ yʌcꞌ i bʌ. Mach cheꞌic 
bajcheꞌ jini ñuc bʌ motomaj muꞌ 
bʌ i yochel ti jujumpꞌejl jab ti Cꞌax 
Chꞌujul bʌ Ajñibʌl yicꞌot chꞌichꞌ, 

mach bʌ i chꞌichꞌelic. 26 Cheꞌic jini, 
wersa tsaꞌ chaꞌ chʌmi Cristo ti 
jujumucꞌ cꞌʌlʌl tiꞌ tejchibal pañimil. 
Pero mach cheꞌic. Jasʌl junyajl 
tsaꞌ tsictiyi Cristo cheꞌ lʌcꞌʌlix jini 
cojix bʌ qꞌuin tac. Tsiꞌ yʌcꞌʌ i bʌ ti 
tsʌnsʌntel chaꞌan miꞌ jisʌbeñonla 
lac mul. 27 I tilel junyajl jach miꞌ 
chʌmelob winicob xꞌixicob. Miꞌ 
yujtelob ti chʌmel, miꞌ melob i 
bʌ. 28 Cheꞌ jaꞌel, Cristo junyajl jach 
tsaꞌ ajqꞌui chaꞌan miꞌ cuchbeñob 
i mul cabʌlob. Mi caj i tsictiyel tiꞌ 
chaꞌyajlel chaꞌan miꞌ coltan jini woli 
bʌ i pijtañob, pero maꞌanix mi caj i 
chʌn cuch mulil.

10  Jini mandar miꞌ pʌsbeñonla 
i yejtal jach jini mero isujm 

bʌ muꞌ bʌ caj i tilel. Miꞌ yʌxñal 
pʌs. Ti jujumpꞌejl jab miꞌ chʌn 
tsʌnsʌbeñob i majtan Dios cheꞌ miꞌ 
chꞌujutesañob cheꞌ bajcheꞌ miꞌ yʌl 
jini mandar. Pero jini mandar mach 
mejlic i tsꞌʌctesʌbeñob i wenlel i 
pusicꞌal. 2 Tsaꞌic mejli i sʌqꞌuesan 
jini muꞌ bʌ i chꞌujutesañob Dios, 
jasʌl junyajl tsiꞌ tsʌnsʌbeyob i 
majtan. Cheꞌic jini tsaꞌ junyajlel 
ñusʌbentiyob i mul. 3 Pero cheꞌ 
miꞌ chʌn tsʌnsʌbeñob i majtan ti 
jujumpꞌejl jab, chʌn añix i ñaꞌtʌntel 
mulil. 4 Come i chꞌichꞌel tat wacax 
yicꞌot i chꞌichꞌel tat chivo mach 
mejlic i jisan mulil.
5

 Jini chaꞌan, cheꞌ bʌ tsaꞌ tili ti 
pañimil Cristo, tsiꞌ yʌlʌ: ‘‘Mach a 
womic tsʌnsʌbil bʌ a majtan yicꞌot 
ofrenda. Pero tsaꞌ chajpʌbeyon c 
bʌcꞌtal. 6 Maꞌanic maꞌ mulan pulbil 
bʌ a majtan yicꞌot yan tac bʌ muꞌ bʌ 
i yʌqꞌueñetob chaꞌan maꞌ ñusʌbeñob 
i mul. 7 Jini chaꞌan tsa cʌlʌ: Awilan, 
tsaꞌix tiliyon chaꞌan mic mel chuqui 

a wom, Dios, cheꞌ bajcheꞌ tsꞌijbubil 
ti bʌlbil bʌ jun’’. Cheꞌ tsiꞌ yʌlʌ 
Cristo. 8 Ti ñaxan tsiꞌ yʌlʌ: ‘‘Mach a 
womic tsʌnsʌbil bʌ a majtan, yicꞌot 
ofrenda muꞌ bʌ i yʌqꞌueñetob, yicꞌot 
pulbil bʌ a majtan, yicꞌot yan tac 
bʌ chaꞌan maꞌ ñusʌbeñob i mul. 
Mach cheꞌic maꞌ mulan’’. Cheꞌ tsiꞌ 
yʌlʌ anquese ti pejtelel ili majtañʌl 
miꞌ yʌcꞌob cheꞌ bajcheꞌ miꞌ yʌl jini 
mandar. 9 Ti wiꞌil tsiꞌ yʌlʌ: ‘‘Awilan, 
tsaꞌ tiliyon chaꞌan mic mel chuqui 
a wom, Dios’’, cheꞌen. Cheꞌ bajcheꞌ 
jini, tsiꞌ jisa jini ñaxan bʌ chaꞌan 
miꞌ waꞌchocon jini wiꞌil bʌ. 10 Wʌle 
sʌqꞌuesʌbilonixla cheꞌ bajcheꞌ yom 
Dios chaꞌan tsiꞌ yʌcꞌʌ i bʌcꞌtal 
Jesucristo cheꞌ junyajl jach tsaꞌ 
chʌmi chaꞌañonla.
11

 Pejtel motomaj miꞌ waꞌtʌl ti 
jujumpꞌejl qꞌuin chaꞌan miꞌ chaꞌ mel 
i yeꞌtel. Cabʌl miꞌ chʌn tsʌnsʌben 
i majtan Dios mach bʌ mejlic i wis 
jisan mulil. 12 Pero Cristo junyajl 
tsiꞌ yʌcꞌʌ i bʌ tiꞌ majtan Dios chaꞌan 
miꞌ toj lac mul ti pejtelel ora. Cheꞌ 
bʌ tsaꞌ ujti i yʌcꞌ i bʌ, tsaꞌ buchle yaꞌ 
tiꞌ ñoj Dios. 13 Yaꞌ buchul woli ti pijt 
jinto miꞌ tꞌuchtʌntel pejtelel i contra. 
14

 Come ti jumpꞌejl jach bʌ i majtan 
Dios, tsaꞌix i junyajlel weñꞌesayob i 
pusicꞌal jini sʌqꞌuesʌbiloꞌ bʌ.
15

 Cheꞌʌch miꞌ subeñonla jaꞌel jini 
Chꞌujul bʌ Espíritu. Ñaxan tsiꞌ yʌlʌ: 
16

 ‘‘Jiñʌch xucꞌul bʌ c tꞌan muꞌ bʌ 
caj c mel yicꞌotob cheꞌ ñumenix 
cabʌl qꞌuin. Mi caj cotsan c mandar 
tiꞌ pusicꞌal’’, cheꞌen lac Yum. 17 Tsiꞌ 
chaꞌ alʌ: ‘‘Maꞌanic mi caj c chʌn 
ñaꞌtʌbeñob i mul yicꞌot i jontolil’’, 
cheꞌen. 18 Cheꞌ ñusʌbilix lac mul, 
mach chʌn yomix i majtan Dios 
chaꞌan mulil.

Laꞌ lac ñochtan lac bʌ baꞌan Dios
19

 Jini chaꞌan, hermanojob, yom 
chꞌejl lac pusicꞌal mi lac toj ochel 
ti jini Cꞌax Chꞌujul bʌ Ajñibʌl 
chaꞌan tiꞌ chꞌichꞌel Jesús. 20 Ti jini 
tsijiꞌ bʌ bij, jini cuxul bʌ tsaꞌ bʌ i 
jambeyonla Jesús, mi laj cꞌaxel ti 
junwejl pisil, jiñʌch i bʌcꞌtal. 21 An 
lac chaꞌan cꞌax ñuc bʌ motomaj 
muꞌ bʌ i cʌntan i chaꞌañoꞌ bʌ Dios. 
22

 Jini chaꞌan laꞌ lac lʌcꞌtesan lac bʌ 
baꞌan Dios ti jumpꞌejl lac pusicꞌal. 
Mach yomic tile bixel lac pusicꞌal 
cheꞌ mi lac ñop. Yom sʌqꞌuesʌbil 
lac pusicꞌal. Yom pocbil lac bʌcꞌtal 
ti yʌx bʌ jaꞌ. 23 Laꞌ lac chʌn acꞌ ti 
lac pusicꞌal chuqui ñopol lac chaꞌan 
woli bʌ lac pijtan. Come xucꞌul jini 
tsaꞌ bʌ i yʌcꞌʌ i tꞌan. 24 Laꞌ laj coltan 
lac bʌ ti pejtelel chuqui wen, chaꞌan 
mi laj cꞌuxbin lac bʌ bajcheꞌ yom 
yicꞌot wen bʌ lac melbal. 25 Mach 
yomic mi laj cʌy lac tempan lac bʌ 
cheꞌ bajcheꞌ miꞌ bixel melob lamital. 
Laꞌ lac chꞌejlꞌesan lac bʌ. Cojcoj 
wʌle cheꞌ woli ti lʌcꞌtiyel jini cojix 
bʌ qꞌuin cheꞌ bajcheꞌ woli laꞌ qꞌuel.

Mi woli lac chaꞌlen mulil 
chaꞌan jach la com

26
 Mi an majch miꞌ chʌn chaꞌlen 

mulil chaꞌan jach yom i pusicꞌal cheꞌ 
cʌñʌlix i chaꞌan i sujmlel, wolix i 
ñusan Cristo tsaꞌ bʌ i tojbe i mul. 
Maꞌanix majch mi caj i chʌn tojben 
i mul. 27 An jach bʌbʌqꞌuen bʌ muꞌ 
bʌ i pijtan cheꞌ mi caj i tojob i mul 
tiꞌ cꞌʌcꞌal i michꞌajel Dios pejtel i 
contrajob. 28 Majqui jach tsiꞌ ñusʌbe 
i mandar Moisés tsaꞌ tsʌnsʌnti cheꞌ 
bʌ tsiꞌ tsictesayob chaꞌtiquil uxtiquil 
testigojob. Maꞌanic majch tsiꞌ pꞌunta. 

29
 ¿Mach ba ñumeniquix mi caj 

i toj i mul jini muꞌ bʌ i tsꞌaꞌlen i 
Yalobil Dios? Cheꞌ miꞌ ñusan jini 
xucꞌul bʌ tꞌan yicꞌot i chꞌichꞌel muꞌ 
bʌ i sʌqꞌuesañonla woliꞌ tsꞌaꞌlen 
jini Espíritu woli bʌ i pʌyonla tiꞌ 
yutslel i pusicꞌal. Ñaꞌtanla cabʌlix 
i mul jini winic. Cabʌl mi caj i 
taj wocol cheꞌ miꞌ toj i mul. 30 La 
cujil jiñʌch lac Yum tsaꞌ bʌ i yʌlʌ: 
‘‘Joñon mij qꞌuextan jontolil. Joñon 
mi caj cʌqꞌuen i toj’’. Tsiꞌ chaꞌ alʌ: 
‘‘Lac Yum mi caj i mel i chaꞌañoꞌ 
bʌ’’. 31 Bʌbʌqꞌuen jax muqꞌuic i 
yʌqꞌueñonla lac toj lac mul jini 
cuxul bʌ Dios.

32
 Chaꞌ ñaꞌtanla bajcheꞌ tsaꞌ laꞌ 

mele ti yambʌ ora. Cheꞌ bʌ tsaꞌ laꞌ 
chꞌʌmbe isujm, chʌn xucꞌuletla 
yicꞌot lac Yum anquese cabʌl jax tsaꞌ 
laꞌ ñusa wocol. 33 Tsaꞌ wajlentiyetla, 
tsaꞌ ticꞌlʌntiyetla tiꞌ wut laꞌ piꞌʌlob. 
Yañoꞌ bʌ ti laꞌ tojlel tsiꞌ coltayob 
jini ticꞌlʌbiloꞌ bʌ. 34 Come tsaꞌ laꞌ 
pꞌunta jini tsaꞌ bʌ mʌjquiyob. Cheꞌ 
bʌ tsaꞌ xujchꞌinti laꞌ chubʌꞌan tsaꞌ laꞌ 
cuchu yicꞌot i tijicñʌyel laꞌ pusicꞌal. 
Come laꞌ wujil an ñumen wen bʌ laꞌ 
chubʌꞌan ti panchan mach bʌ yujilic 
jilel.

35
 Jini chaꞌan mach mi laꞌ sʌt i 

chꞌejlel laꞌ pusicꞌal, come añʌch ñuc 
bʌ laꞌ chobejtʌbal woli bʌ laꞌ pijtan. 
36

 Yom chʌn xucꞌuletla tiꞌ cuchol 
wocol chaꞌan mi laꞌ taj chuqui tac 
albil i chaꞌan Dios cheꞌ bʌ tsaꞌix laꞌ 
mele chuqui yom Dios: 37 ‘‘Come 
jumucꞌ to mi caj i tilel jini tal bʌ. 
Mach jalix mi caj i tilel. 38 Jini toj 
bʌ i pusicꞌal mi caj i taj i cuxtʌlel 
chaꞌan tsiꞌ ñopo Dios. Pero mi tsiꞌ 
cʌyʌ i ñopon mach tijicñayic mi 
caj j qꞌuel’’, cheꞌen. 39 Pero mach 

lajalonicla bajcheꞌ jini muꞌ bʌ i chaꞌ 
cʌy i ñopob, muꞌ bʌ i majlelob ti 
cꞌajc. Joñonla mi lac ñop Dios muꞌ 
bʌ i coltan lac chꞌujlel.

Cheꞌ mi lac ñop Dios

11  Jini muꞌ bʌ i ñop Dios, 
xucꞌul i pusicꞌal miꞌ pijtan. 

Miꞌ ñop ti isujm tal jini mach bʌ 
tsiquilic. 2 Cheꞌʌch tsiꞌ ñopoyob Dios 
jini winicob ti oñiyi. Jini chaꞌan 
Dios tsiꞌ qꞌueleyob ti utsꞌat. 3 Chaꞌan 
tsaꞌix lac ñopo Dios, la cujil tsaꞌ 
mejli pañimil tiꞌ pꞌʌtʌlel jach i tꞌan 
Dios. Dios maꞌanic tsiꞌ cꞌʌñʌ chuqui 
tac tsiquil chaꞌan miꞌ mel jini 
pañimil woli bʌ laj qꞌuel.
4

 Chaꞌan tsiꞌ ñopo Dios, Abel tsiꞌ 
yʌqꞌue ñumen wen bʌ i majtan 
bajcheꞌ Caín. Jini chaꞌan Dios tsiꞌ 
qꞌuele ti toj. Tsiꞌ subu utsꞌat i majtan 
tsaꞌ bʌ i yʌcꞌʌ Abel. Anquese tsaꞌ 
chʌmi Abel woli to i cʌntesañonla 
chaꞌan tsiꞌ ñopo Dios.

5
 Chaꞌan tsiꞌ ñopo Dios Enoc 

maꞌanic tsaꞌ chʌmi. Cuxul tsaꞌ pʌjyi 
letsel ti panchan. Maꞌanix majch 
tsaꞌ mejli i chʌn qꞌuel, come Dios 
tsiꞌ pʌyʌ letsel. Tsꞌijbubilix utsꞌat 
tsaꞌ ajni Enoc yicꞌot Dios wʌꞌ ti 
pañimil. Tsiꞌ tijicñesʌbe i pusicꞌal. 
6

 Mi maꞌanic mi lac ñop Dios, mach 
mejlic i qꞌuelonla ti utsꞌat. Come 
majqui jach yom i cʌn Dios, wersa 
miꞌ ñop mi an Dios, come jiñʌch 
muꞌ bʌ i yʌqꞌuen i chobejtʌbal 
majqui jach miꞌ tsajcan.
7

 Noé tsiꞌ ñopo Dios. Jini chaꞌan 
tsiꞌ jacꞌbe i tꞌan baꞌ ora Dios tsiꞌ 
sube chuqui miꞌ caj ti ujtel cheꞌ 
maxto tsiquilic. Tsiꞌ mele jini colem 
barco chaꞌan miꞌ coltan pejtelel añoꞌ 
bʌ tiꞌ yotot. Chaꞌan tsiꞌ ñopo Dios, 

Noé tsiꞌ tsictesʌbeyob i mul pejtelel 
añoꞌ bʌ ti pañimil. Tsaꞌ aqꞌuenti toj 
bʌ i pusicꞌal chaꞌan miꞌ yochel tiꞌ 
chaꞌan bʌ Dios yicꞌot pejtel muꞌ bʌ i 
ñopob.

8
 Abraham tsiꞌ ñopo Dios. Jini 

chaꞌan tsiꞌ jacꞌʌ i pʌyol. Tsaꞌ majli 
i taj i lum tsaꞌ bʌ subenti mi caj 
i yʌqꞌuentel. Tsaꞌ loqꞌui anquese 
mach ñaꞌtʌbilic i chaꞌan baqui 
woliꞌ majlel. 9 Chaꞌan tsiꞌ ñopo 
Dios, Abraham tsaꞌ chumle yaꞌ ti 
jini yajcʌbil bʌ lum cheꞌ bajcheꞌ tsiꞌ 
sube lac Yum. Yaꞌ tsaꞌ chumle tiꞌ 
lumal yambʌ yumʌlob. Tsaꞌ chumle 
ti pisil bʌ otot cheꞌ bajcheꞌ Isaac 
yicꞌot Jacob tsaꞌ bʌ aqꞌuentiyob 
jini jach bʌ tꞌan albil bʌ chaꞌan 
Dios. 10 Come Abraham tsiꞌ pijta jini 
tejclum am bʌ i cꞌʌclib, chajpʌbil bʌ 
i chaꞌan Dios, melbil bʌ i chaꞌan.
11

 Abraham tsiꞌ ñopo Dios. Jini 
chaꞌan tsaꞌ mejli i tech i yalobil, 
anquese cabʌlix i jabilel. Xñejepꞌix 
Sara jaꞌel. Pero Abraham tsiꞌ ñopo 
mi caj i tsꞌʌctiyel i tꞌan Dios cheꞌ 
bajcheꞌ tsaꞌ subenti. 12 Jini chaꞌan 
anquese wen ñoxix Abraham, tsaꞌ 
ochi tiꞌ tat cabʌl i pꞌolbal cheꞌ 
bajcheꞌ jini ecꞌ am bʌ ti panchan, 
yicꞌot i jiꞌil i tiꞌ colem ñajb mach bʌ 
mejlic ti tsijquel.
13

 Ti pejtelelob xucꞌul to tsiꞌ 
ñopoyob Dios cꞌʌlʌl cheꞌ bʌ tsaꞌ 
chʌmiyob. Maꞌanic tsaꞌ aqꞌuentiyob 
chuqui tsaꞌ subentiyob. Tsaꞌ jach 
i ñajti qꞌueleyob chaꞌan jini albil 
bʌ tꞌan. Tsiꞌ ñopoyob. Tsiꞌ pijtayob. 
Tsiꞌ yʌlʌyob mach i lumalic ili 
pañimil. Xñumelob jach. 14 Pejtel 
muꞌ bʌ i yʌlob yambʌyʌch i lumal 
miꞌ tsictesañob i bʌ, come woliꞌ 
sʌclañob mero i lumal. 15 Tsaꞌic 

i ñaꞌtayob jiñʌch i lumal tsaꞌ bʌ 
i cʌyʌyob, isujm tsaꞌ mejliyob ti 
chaꞌ sujtel. 16 Pero tsiꞌ pijtayob 
jini ñumen wen bʌ i lumal am bʌ 
ti panchan. Jini chaꞌan maꞌanic 
miꞌ chaꞌlen quisin Dios cheꞌ miꞌ 
diosiñob, come tsaꞌix i melbeyob i 
tejclum.
17

 Chaꞌan tsiꞌ ñopo Dios Abraham, 
tsiꞌ yʌcꞌʌ Isaac chaꞌan i majtan Dios 
cheꞌ bʌ tsaꞌ ilʌbenti i pusicꞌal. Jini 
tsaꞌ bʌ aqꞌuenti jini albil bʌ tꞌan 
tsiꞌ yʌqꞌue Dios cojach bʌ i yalobil 
tiꞌ majtan. 18 Tsaꞌ subenti Abraham: 
‘‘Loqꞌuem ti Isaac mi caj i tilel mero 
a pꞌolbal’’. 19 Abraham tsiꞌ ñaꞌta an 
i pꞌʌtʌlel Dios chaꞌan miꞌ chaꞌ tech 
loqꞌuel baꞌan chʌmeñoꞌ bʌ. Cheꞌ bʌ 
tsiꞌ yʌcꞌʌ i yalobil, cheꞌʌch tsaꞌ ujti 
yilal. Tsiꞌ chaꞌ pʌyʌ sujtel.

20
 Chaꞌan tsiꞌ ñopo Dios Isaac, 

tsiꞌ yʌqꞌueyob i yutslel i tꞌan Jacob 
yicꞌot Esaú. Tsiꞌ subeyob chuqui 
tac miꞌ caj ti ujtel. 21 Chaꞌan tsiꞌ 
ñopo Dios Jacob, tsiꞌ yʌqꞌueyob i 
yutslel i tꞌan i yalobilob José cheꞌ 
yomix chʌmel. Tsiꞌ cꞌuchchoco i 
bʌ i chꞌujutesan Dios cheꞌ chucul 
i chaꞌan i xʌmbal teꞌ. 22 Chaꞌan tsiꞌ 
ñopo Dios José, tsiꞌ yʌcꞌʌ mandar 
cheꞌ yomix chʌmel chaꞌan miꞌ 
mucob tiꞌ lumal, come tsiꞌ wʌn ñaꞌta 
mi caj i loqꞌuelob ti Egipto.
23

 Chaꞌan tsiꞌ ñopoyob Dios i tat i 
ñaꞌ Moisés, tsiꞌ mucuyob uxpꞌejl uw 
cheꞌ bʌ tsiꞌ yila pañimil i yalobil, 
come wen utsꞌat tsiꞌ qꞌueleyob. 
Maꞌanic tsiꞌ bʌcꞌñayob i mandar 
rey. 24 Chaꞌan tsiꞌ ñopo Dios Moisés, 
cheꞌ winiquix, maꞌanix tsiꞌ chʌn 
pejca tiꞌ ñaꞌ i yixicꞌal jini Faraón. 
25

 Tsiꞌ yʌcꞌʌ i bʌ i yubin i ticꞌlʌntel 
yicꞌot i chaꞌañoꞌ bʌ Dios. Maꞌanic 

tsiꞌ yajca chaꞌan miꞌ poj tijicñesan i 
pusicꞌal jumucꞌ ti mulil. 26 Tsiꞌ ñaꞌta 
tiꞌ pusicꞌal ñumen an i cꞌʌjñibal 
lac ticꞌlʌntel chaꞌan Cristo bajcheꞌ 
pejtelel chubʌꞌañʌl ti Egipto. Come 
xucꞌul tsiꞌ pijta i chobejtʌbal. 
27

 Chaꞌan tsiꞌ ñopo Dios, tsaꞌ loqꞌui 
Moisés ti Egipto. Maꞌanic tsiꞌ 
bʌcꞌñʌbe i michꞌajel rey. Xucꞌul jach 
tsaꞌ ajni come woliꞌ qꞌuel yilal jini 
mach bʌ mejlic laj qꞌuel.
28

 Chaꞌan tsiꞌ ñopo Dios, tsiꞌ teche 
Pascua*. Tsiꞌ subeyob i piꞌʌlob 
chaꞌan miꞌ tsʌnsañob tiñʌmeꞌ 
chaꞌan miꞌ tsijcañob chꞌichꞌ tiꞌ tiꞌ i 
yotot chaꞌan miꞌ coltʌntelob jini yʌx 
alʌlob baꞌ ora tsaꞌ ñumi i jisañob 
jini ángel. 29 Chaꞌan tsiꞌ ñopoyob 
Dios, tsaꞌ cꞌaxiyob ti jini Chʌchʌc 
Ñajb cheꞌ bajcheꞌ ti tiquin lum. Jini 
egiptojob tsaꞌ chʌmiyob ti jaꞌ cheꞌ 
bʌ tsiꞌ lon ñopoyob cꞌaxel.
30

 Chaꞌan tsiꞌ ñopoyob Dios, tsaꞌ 
yajli tsꞌajc tiꞌ joytilel Jericó cheꞌ 
ujtemix i joyojtañob wucpꞌejl qꞌuin. 
31

 Chaꞌan tsiꞌ ñopo Dios Rahab, am 
bʌ cabʌl i yixic, maꞌanic tsaꞌ jili 
yicꞌot jini xñusa tꞌañob, come tsiꞌ 
pʌyʌ ochel jini stsajiyajob chaꞌan miꞌ 
coltañob.

32
 ¿Chuqui to yom mic sub? 

Maꞌanic i yorajlel chaꞌan mic sub 
chuqui tsiꞌ meleyob Gedeón, Barac, 
Sansón, Jefté, David, Samuel, 
yicꞌot xꞌaltꞌañob. 33 Chaꞌan tsiꞌ 
ñopoyob Dios, tsaꞌ mʌjli i chaꞌañob 
tiꞌ contra reyob, tsiꞌ chaꞌleyob 
chuqui toj, tsiꞌ tajayob chuqui tac 
albil, tsiꞌ mʌcbeyob i yej bajlum, 
34

 tsiꞌ yʌpʌyob tsꞌʌplaw bʌ cꞌajc, tsiꞌ 
putsꞌtayob i yej espada. Cheꞌ cꞌuñob 
tsaꞌ pꞌʌtꞌesʌntiyob. Tsaꞌ pꞌʌtayob 
ti guerra. Cheꞌ motocñayob i 

contrajob chꞌoyoloꞌ bʌ ti yambʌ lum, 
tsiꞌ yajñesayob. 35 An mebaꞌ xꞌixicob 
tsaꞌ bʌ i chaꞌ pʌyʌyob jini chʌmeñoꞌ 
bʌ i chaꞌañob tsaꞌ bʌ chaꞌ chꞌojyiyob. 
Yañoꞌ bʌ tsaꞌ pꞌumpꞌun ticꞌlʌntiyob. 
Pero maꞌanic tsiꞌ jacꞌʌyob colel, 
come yomob i taj jini ñumen utsꞌat 
bʌ muꞌ bʌ caj i yʌqꞌuentelob baꞌ ora 
miꞌ chaꞌ chꞌojyelob jini chʌmeñoꞌ 
bʌ. 36 Yañoꞌ bʌ tsaꞌ wajlentiyob. 
Tsaꞌ bajbentiyob ti asiyal. Yañoꞌ 
bʌ tsaꞌ cʌjchiyob ti cadena. Tsaꞌ 
mʌjquiyob. 37 Tsaꞌ jujliyob ti xajlel. 
Tsaꞌ setuntiyob ti sierra. Tsaꞌ 
tsʌnsʌntiyob ti espada. Lʌpʌl i 
chaꞌañob i pʌchʌlel tiñʌmeꞌ yicꞌot 
chivo, tsaꞌ pam ñumiyob ti xʌmbal. 
Maꞌañobic i chubʌꞌan. Ticꞌlʌbilob. 
Cabʌl i wocol. 38 Pero wen uts i 
pusicꞌal tiꞌ tojlel jini jontoloꞌ bʌ. 
Tsiquil mach i lumalic ili pañimil. 
Tsaꞌ pam ñumiyob ti tiquin lum 
yicꞌot ti wits. Tsaꞌ chumleyob ti 
chꞌen tac yicꞌot ti yebal xajlel.

39
 Ti pejtelelob tsaꞌ qꞌuejliyob ti 

utsꞌat chaꞌan tsiꞌ ñopoyob Dios. Pero 
maꞌanic tsaꞌ aqꞌuentiyob ti pañimil 
chuqui tsiꞌ pijtayob. 40 Come 
Dios tsiꞌ ñaꞌta utsꞌat miꞌ pijtañob 
chuqui ñumen ñuc muꞌ bʌ caj i 
tajob yicꞌotonla cheꞌ temel mi la 
cʌqꞌuentel lac wenlel yicꞌotob baꞌ 
ora miꞌ tsꞌʌctiyel i tꞌan.

Toj yom mi lac tsajcan majlel Jesús

12  Joyolonla ti cabʌl testigojob 
cheꞌ bajcheꞌ colem tocal. 

Jini chaꞌan laꞌ lac junyajlel cʌy 
pejtelel muꞌ bʌ i mʌctañonla yicꞌot 
pejtelel mulil muꞌ bʌ i yʌcꞌonla ti 
cʌytʌl. Laꞌ lac chʌn chaꞌlen wersa 
cheꞌ bajcheꞌ jini wen yujil bʌ ajñel 
chaꞌan mi lac taj jini woli bʌ lac 

pijtan. 2 Toj jach yom mi lac tsajcan 
majlel Jesús muꞌ bʌ i yʌqꞌueñonla 
lac ñop. Mi caj i tsꞌʌctesʌbeñonla 
jaꞌel chuqui mi lac ñop. Jesús 
maꞌanic tsiꞌ xoyo i bijlel tiꞌ tojlel 
wocol, come tsiꞌ qꞌuele jini tijicña 
bʌ woli bʌ i pijtan. Jini chaꞌan 
tsiꞌ yʌcꞌʌ i bʌ ti quisin cheꞌ bʌ tsaꞌ 
chʌmi ti cruz. Tsaꞌ buchle tiꞌ ñoj 
Dios yaꞌ tiꞌ yumʌntel. 3 Naꞌtanla 
bajcheꞌ tsiꞌ ñusa wocol cheꞌ tsꞌaꞌlebil 
i chaꞌan xmulilob, ame lujbꞌaquetla 
ti wocol ame mi laꞌ lij laꞌ bʌ.
4

 Come maxto anic tsaꞌ laꞌ wʌcꞌʌ 
laꞌ bʌ ti tsʌnsʌntel tiꞌ cuchol wocol 
chaꞌan mi laꞌ contrajin mulil. 
5

 Tsaꞌix ñajʌyi laꞌ chaꞌan bajcheꞌ tsiꞌ 
xicꞌbeyetla Dios cheꞌ bajcheꞌ mi lac 
xicꞌben la calobil. Tsiꞌ yʌlʌ: ‘‘Calobil, 
mach a tsꞌaꞌlen i juꞌsʌntel a pusicꞌal 
ti lac Yum. Mach a lij a bʌ cheꞌ miꞌ 
tiqꞌuet lac Yum. 6 Come lac Yum miꞌ 
juꞌsʌben i pusicꞌal majqui jach miꞌ 
cꞌuxbin. Miꞌ tojꞌesan pejtelel muꞌ bʌ 
i yotsan tiꞌ yalobil’’, cheꞌen.
7

 Mi woli laꞌ cuch ti utsꞌat i 
juꞌsʌntel laꞌ pusicꞌal, Dios woliꞌ 
qꞌueletla cheꞌ bajcheꞌ i yalobil. 
Come wersa miꞌ juꞌsʌbentel i 
pusicꞌal pejtelel alʌl cꞌuxbibil 
bʌ i chaꞌan i tat. 8 Mi maꞌanic miꞌ 
juꞌsʌbeñet laꞌ pusicꞌal, cheꞌ bajcheꞌ 
lac tilel tiꞌ tojlel lac tat, mach i 
yalobileticla. Yañʌch bʌ laꞌ tat. 
9

 Come lac tatob ti pañimil tsiꞌ 
juꞌsʌbeyonla lac pusicꞌal. Tsaꞌ lac 
chʌn qꞌueleyob ti ñuc. ¿Mach ba 
yomic ñumen mi lac chꞌujbiben i 
tꞌan lac Tat ti panchan chaꞌan cuxul 
mi la cajñel? 10 Isujm ya chaꞌpꞌejl 
uxpꞌejl jach jab lac tat tsiꞌ juꞌsayob 
lac pusicꞌal cheꞌ bajcheꞌ tsiꞌ bajñel 
ñaꞌtayob ila ti pañimil. Pero Dios 

miꞌ juꞌsan lac pusicꞌal chaꞌan mi la 
cochel ti chꞌujul cheꞌ bajcheꞌ chꞌujul 
Dios, chaꞌan mi lac taj lac wenlel. 
11

 Isujm mach tijicñayic mi la cubin 
cheꞌ an majqui miꞌ juꞌsʌbeñonla lac 
pusicꞌal. Poj chꞌijiyem mi la cubin. 
Pero ti wiꞌil miꞌ yʌcꞌ ti pꞌojlel toj bʌ 
lac pusicꞌal yicꞌot i ñʌchꞌtʌlel lac 
pusicꞌal cheꞌ bʌ tsaꞌix lac jacꞌʌ ti 
utsꞌat.

Cʌntan laꞌ bʌ chaꞌan maꞌanic majch 
miꞌ cʌy i yutslel i pusicꞌal Dios

12
 Jini chaꞌan pꞌʌtesan cꞌun bʌ 

laꞌ cꞌʌb. Pꞌʌtesan cꞌun bʌ laꞌ pix. 
13

 Pʌtʌ toj bʌ bij ame yajlic jini 
qꞌuichqꞌuichña bʌ miꞌ chaꞌlen 
xʌmbal. Laꞌpꞌʌtac. 14 Chʌn chaꞌlenla 
wersa chaꞌan mi laꞌ wajñel ti 
ñʌchꞌʌl yicꞌot pejtelel winicob 
xꞌixicob. Ñopola ajñel ti chꞌujul, 
come jini mach bʌ chꞌujulic maꞌanic 
mi caj i qꞌuel lac Yum. 15 Tsajiletla 
ame anic juntiquil ti laꞌ tojlel muꞌ 
bʌ i ñusʌben i yutslel i pusicꞌal Dios. 
Cʌntan laꞌ bʌ ame anic jini chꞌaj bʌ 
muꞌ bʌ i tech michꞌajel ti laꞌ pusicꞌal 
ame i bibꞌesʌbeñob i pusicꞌal 
cabʌlob. 16 Tsajiletla ame anic majch 
miꞌ taj i yixic, ame anic majch 
miꞌ tsꞌaꞌlen jini albil bʌ i chaꞌan 
Dios cheꞌ bajcheꞌ Esaú. Tsiꞌ choño 
i yʌscuñil cheꞌ an i wiꞌñal chaꞌan 
miꞌ poj taj i bʌl i ñʌcꞌ. 17 Come laꞌ 
wujil, cheꞌ yom i chꞌʌm bendición ti 
wiꞌil, maꞌanic tsaꞌ mejli. Anquese tsiꞌ 
mele i pusicꞌal ti uqꞌuel, maꞌanix tsaꞌ 
mejli i mel i bʌ.
18

 Come mach pʌybileticla ti 
wits cheꞌ bajcheꞌ israelob baꞌ mi 
laꞌ wubin cꞌajc, yicꞌot sutujt icꞌ, 
yicꞌot icꞌyochꞌan bʌ pañimil, yicꞌot 
bʌbʌqꞌuen bʌ jaꞌal, 19 yicꞌot i tꞌan 

trompeta, yicꞌot i tꞌan Dios. Jini tsaꞌ 
bʌ i yubiyob jini tꞌan tsiꞌ cꞌajtibeyob 
Moisés ti wocol tꞌan chaꞌan maꞌanic 
miꞌ chʌn pejcañob Dios. 20 Come 
mach cujchic i chaꞌañob cheꞌ bʌ 
tsaꞌ subentiyob wersa mi caj i jujlel 
ti xajlel majqui jach miꞌ tʌl jini 
wits, mi winic mi alʌcꞌʌl. 21 Cꞌax 
bʌbʌqꞌuen chuqui tsiꞌ qꞌueleyob. 
Moisés tsiꞌ yʌlʌ: ‘‘Woliꞌ toj sajtel c 
pusicꞌal. Tsiltsilñayon ti bʌqꞌuen’’, 
cheꞌen.
22

 Pero jatetla tsaꞌix cꞌotiyetla 
ti wits i cꞌabaꞌ Sion, i tejclum jini 
cuxul bʌ Dios, jini Jerusalén am bʌ 
ti panchan baꞌ tempʌbilob bajcꞌʌl 
ángelob. 23 Tsaꞌix cꞌotiyetla baꞌ 
tempʌbilob yʌx alʌl bʌ i yalobilob 
Dios tsꞌijbubil bʌ i cꞌabaꞌ ti panchan. 
Yaꞌan Dios muꞌ bʌ i mel pejtelel 
winicob. Yaꞌ añob i chꞌujlel toj 
bʌ winicob tsaꞌ bʌ chaꞌ mejliyob 
ti utsꞌat. 24 Tsaꞌix cꞌotiyetla baꞌan 
Jesús, jini tsaꞌ bʌ i yʌqꞌueyonla jini 
tsijib xucꞌul bʌ tꞌan baꞌ tsijcʌbil i 
chꞌichꞌel chaꞌan miꞌ ñusʌntel lac 
mul. Ñumen utsꞌat i chꞌichꞌel come 
maꞌanic miꞌ cꞌajtin i qꞌuexol cheꞌ 
bajcheꞌ i chꞌichꞌel Abel.
25

 Tsajiletla ame laꞌ ñusan lac Yum 
woli bʌ ti tꞌan. Come tsiꞌ wersa 
tojoyob i mul jini israelob cheꞌ bʌ 
tsiꞌ ñusʌbeyob i tꞌan Moisés i winic 
Dios wʌꞌ ti pañimil. Ñumen mi caj 
lac toj joñonla mi woli lac ñusan 
Dios muꞌ bʌ i pejcañonla yaꞌti 
panchan. 26 Cheꞌ bʌ tsiꞌ chaꞌle tꞌan 
Dios yaꞌ ti wits tsiꞌ ñijca pañimil 
tiꞌ tꞌan. Pero wʌle cheꞌ bʌ tsiꞌ 
yʌqꞌueyonla i tꞌan tsiꞌ yʌlʌ: ‘‘Junyajl 
to mi caj c ñijcan pañimil yicꞌot 
panchan, mach jinic jach pañimil’’. 
Cheꞌ tsiꞌ yʌlʌ. 27 Cheꞌ bʌ tsiꞌ yʌlʌ: 

‘‘Junyajl to’’, tsiꞌ yʌqꞌueyonla lac 
ñaꞌtan miꞌ caj ti qꞌuextʌyel jini 
melbil tac bʌ yujil bʌ ñijcʌyel, 
chaꞌan miꞌ jalijel chuqui tac mach 
yujilic ñijcʌyel. 28 Laꞌ lac chʌn 
suben Dios wocolix i yʌlʌ chaꞌan 
woli la cochel tiꞌ yumʌntel mach bʌ 
yujilic ñijcʌyel. Laꞌ lac chꞌujutesan 
Dios ti utsꞌat yicꞌot pejtel lac 
pusicꞌal yicꞌot bʌqꞌuen. 29 Come Dios 
yujil jisaya cheꞌ bajcheꞌ cꞌajc.

Bajcheꞌ yom miꞌ yajñelob 
hermanojob

13  Chʌn cꞌuxbin laꞌ bʌ, come 
hermanojetla ti Cristo. 

2
 Mach ñajʌyic ti laꞌ pusicꞌal laꞌ 

pꞌuntan jini xñumelob mach bʌ 
cʌñʌlobic laꞌ chaꞌan. An i tajol 
tsiꞌ mʌcꞌlayob ángelob lac tatob 
cheꞌ mach cʌmbilobic i chaꞌañob. 
3

 Coltanla jini xmʌjquelob. 
Pꞌuntañob cheꞌ bajcheꞌ laꞌ wom 
pꞌuntʌntel yaꞌic añetla ti mʌjquibʌl. 
Ñaꞌtanla jini woliyoꞌ bʌ ti wocol cheꞌ 
bajcheꞌ jatetʌchla woli bʌ laꞌ wubin 
wocol.
4

 Ñaꞌtanla utsꞌat ñujpuñel, utsꞌat 
miꞌ pʌy i yijñam winic. Yom xucꞌul 
miꞌ piꞌleñob i bʌ. Come majqui jach 
miꞌ taj i yixic, mi an i yijñam, o mi 
maꞌanic i yijñam, Dios mi caj i mel. 
5

 Mach mi laꞌ tsʌjyun taqꞌuin. Yom 
tijicña mi laꞌ wajñel yicꞌot chuqui tac 
an laꞌ chaꞌan. Come Dios tsiꞌ yʌlʌ: 
‘‘Maꞌanic mi caj a cʌytʌl ti mebaꞌ. 
Maꞌanic mi caj j cʌyet’’, cheꞌen. 6 Jini 
chaꞌan, yom chꞌejl lac pusicꞌal mi lac 
sub: ‘‘Lac Yum jiñʌch caj Coltaya. 
Maꞌanic mi caj c bʌcꞌñan chuqui miꞌ 
tumbeñon winicob’’, choꞌonla.
7

 Ñaꞌtanla jini xcʌntayajob laꞌ 
chaꞌan tsaꞌ bʌ i subeyetla i tꞌan Dios. 

Ñaꞌtanla jaytiquil laꞌ piꞌʌlob tsaꞌ bʌ 
i tajayob i wenlel ti chajp ti chajp 
tiꞌ tojlelob. Ñopola Dios cheꞌ bajcheꞌ 
tsiꞌ ñopoyob. 8 Jesucristo junlajalʌch 
acꞌbi yicꞌot wʌle yicꞌot ti pejtelel 
ora. 9 Mach mi laꞌ wʌcꞌ laꞌ bʌ chaꞌan 
mi laꞌ jacꞌ yambʌ cʌntesa am bʌ i 
sajtemal ti chajp ti chajp. Come mi 
lac taj i xucꞌtʌlel lac pusicꞌal chaꞌan 
i yutslel i pusicꞌal Dios, mach 
chaꞌanic weꞌelʌl. Mi woli laj cꞌux 
weꞌelʌl o mi maꞌanic woli laj cꞌux, 
maꞌanic miꞌ coltañonla ti tojlel Dios. 
Tsaꞌ jiliyob jini tsaꞌ bʌ i jacꞌʌyob ili 
cʌntesa chaꞌan i bʌl ñʌcꞌʌl. 10 An 
pulʌntib lac chaꞌan, jiñʌch i cruz 
Cristo baꞌ mach mejlic i coltʌntel 
jini muꞌ bʌ i chʌn ñop i coltan i bʌ 
tiꞌ jacꞌol jini mandar.
11

 Jini cꞌax ñuc bʌ motomaj tsiꞌ 
chꞌʌmʌ ochel i chꞌichꞌel alʌcꞌʌl ti 
Chꞌujul bʌ Ajñibʌl chaꞌan i ñusʌntel 
mulil. Tsiꞌ puluyob i bʌcꞌtal alʌcꞌʌl 
ti junwejl i tiꞌ tejclum. 12 Cheꞌ jaꞌel 
Jesús tsiꞌ yubi wocol ti junwejl i tiꞌ 
tejclum chaꞌan miꞌ sʌqꞌuesañonla 
tiꞌ bajñel chꞌichꞌel. 13 Jini chaꞌan 
laꞌ lac lʌcꞌtesan lac bʌ baꞌan Jesús 
ti junwejl i tiꞌ tejclum. Laꞌ laj cuch 
lac tsꞌaꞌlentel cheꞌ bajcheꞌ Jesús. 
14

 Mach wʌꞌic an lac tejclum. Pero 
woli lac sajcan jini tal to bʌ tejclum 
yujil bʌ jalijel.
15

 Jini chaꞌan cheꞌ coltʌbilonla 
chaꞌan Jesús, laꞌ lac chʌn sub i 
ñuclel Dios tiꞌ tojlel winicob. Jiñʌch 
mero i majtan. 16 Mach yomic miꞌ 
ñajʌyel ti laꞌ pusicꞌal i melol chuqui 
utsꞌat chaꞌan mi laꞌ coltan laꞌ piꞌʌlob, 
come jiñʌch i majtan Dios utsꞌat bʌ 
miꞌ qꞌuel.
17

 Jacꞌbenla i tꞌan xcʌntayajob 
laꞌ chaꞌan. Otsan laꞌ bʌ tiꞌ wenta 

come añob i yeꞌtel chaꞌan miꞌ wen 
pʌsbeñetla i bijlel laꞌ coltʌntel. 
Wersa mi caj i subob i bʌ tiꞌ tojlel 
Dios. Mi utsꞌat mi laꞌ jacꞌob tijicña 
mi caj i subob. Pero mi wolaꞌ 
wʌqꞌueñob i chꞌijiyemlel i pusicꞌal 
mach cheꞌic mi laꞌ taj laꞌ wenlel.
18

 Yom mi laꞌ tajon lojon ti oración. 
Cujil lojon maꞌanic c mul lojon ti 
laꞌ tojlel. Come ti pejtelel lojon c 
pusicꞌal com c mel lojon chuqui 
utsꞌat. 19 Laꞌ wocolic chaꞌlenla 
oración chaꞌan mach chʌn jalix mic 
chaꞌ tilel baꞌ añetla.

Cortesía tac
20

 Diosʌch muꞌ bʌ i 
ñʌchꞌchocoñonla. Tsiꞌ teche loqꞌuel 
lac Yum Jesucristo baꞌan chʌmeñoꞌ 
bʌ. Jiñʌch ñuc bʌ Xcʌnta tiñʌmeꞌ. 
Tsiꞌ beqꞌue i chꞌichꞌel chaꞌan 
i sellojlel jini xucꞌul bʌ tꞌan 
mach bʌ anic miꞌ jilel. 21 Laꞌ i 
yʌqꞌueñetla pejtelel chuqui anto 
yom laꞌ chaꞌan, chaꞌan mi laꞌ mel 
ti pejtelel ora chuqui yom Dios. 
Laꞌ i mel i yeꞌtel Dios ti jatetla 
tiꞌpꞌʌtʌlel Cristo cheꞌ bajcheꞌ miꞌ 
mulan. Laꞌ tsictiyic i ñuclel Cristo 
ti pejtelel ora. Amén.
22

 A wocolic hermanojob, yom 
utsꞌat mi laꞌ jacꞌ laꞌ xicꞌbentel, 
come tsꞌita jach tsac tsꞌijbubeyetla. 
23

 Ñaꞌtanla librejix la quermano 
Timoteo. Mi mach jalix miꞌ julel 
ilayi, yaꞌ talon ti julaꞌ quicꞌot. 
24

 Aqꞌuenla cortesía pejtelel 
xcʌntayajob laꞌ chaꞌan, yicꞌot 
pejtelel i chaꞌañoꞌ bʌ Dios. Miꞌ 
yʌqꞌueñetla cortesía jini chꞌoyoloꞌ 
bʌ ti Italia. 25 Laꞌ ajnic i yutslel 
i pusicꞌal Dios laꞌ wicꞌot ti laꞌ 
pejtelel. 

1  Santiagojon, xꞌeꞌtelon i chaꞌan 
Dios yicꞌot lac Yum Jesucristo. 

Mic tsꞌijbubeñetla ili jun i pꞌolbalet 
bʌ la jini lajchʌntiquil i yalobil 
Israel, pujquemet bʌ la ti pejtelel 
pañimil. Mi cʌqꞌueñetla cortesía.

I yilʌbentel lac pusicꞌal
2

 Quermanojob, ñaꞌtanla jiñʌch 
wen tijicña bʌ cheꞌ miꞌ tilel 
wocol ti chajp ti chajp chaꞌan miꞌ 
yilʌbeñetla laꞌ pusicꞌal. 3 Come laꞌ 
wujil, mi xucꞌul mi laꞌ ñop Dios 
cheꞌ mi laꞌ ñusan wocol, miꞌ yʌcꞌ ti 
pꞌojlel i pꞌʌtʌlel laꞌ pusicꞌal ti pijt. 
4

 Laꞌ tsꞌʌctʌyic i pꞌʌtʌlel laꞌ pusicꞌal 
ti pijt chaꞌan utsꞌat mi laꞌ wajñel, 
chaꞌan miꞌ tsꞌʌctiyel i wenlel laꞌ 
pusicꞌal. Cheꞌ jini maꞌanic chuqui 
anto yom laꞌ chaꞌan. 5 Mi anto yom 
laꞌ ñaꞌtʌbal cꞌajtibenla Dios muꞌ bʌ 
i pꞌewbeñob pejtelel winicob. Cheꞌ 
mi laꞌ cꞌajtiben mi caj i yʌqꞌueñetla 
tiꞌ yonlel i ñaꞌtʌbal come mach 
yujilic aꞌleya. 6 Ñopola mi caj laꞌ 
wʌqꞌuentel cheꞌ mi laꞌ cꞌajtiben. 
Mach yomic tile bixel laꞌ pusicꞌal 
ame lajaleticla bajcheꞌ wʌlʌcña 
bʌ jaꞌ muꞌ bʌ i ñijcan icꞌ. Miꞌ jatsꞌ 
tac i bʌ yaꞌ ti colem ñajb. 7 Mi tile 
bixel laꞌ pusicꞌal mach ti jumpꞌejlic 
laꞌ pusicꞌal woli laꞌ cꞌajtiben. Cheꞌ 

jini maꞌanic chuqui mi caj laꞌ 
wʌqꞌuentel ti lac Yum. 8 Come jini 
chaꞌpꞌejax bʌ i pusicꞌal miꞌ chaꞌlen 
cajcaj xʌmbal ti pejtelel i bijlel.

9
 Jini hermano mach bʌ anic i 

chubʌꞌan ti pañimil laꞌ ñucꞌac i 
pusicꞌal chaꞌan i ñuclel Dios. 10 Jini 
wen chumul bʌ winic laꞌ ñucꞌac 
i pusicꞌal chaꞌan peqꞌuesʌbil tiꞌ 
tojlel Dios, come miꞌ caj ti jilel cheꞌ 
bajcheꞌ i nich pimel. 11 Cheꞌ cꞌux 
qꞌuin miꞌ tiquesan jam. Miꞌ pꞌajtel 
i nich pimel. Miꞌ jilel i tꞌojlʌwel. 
Cheꞌ jaꞌel mi caj i chʌmel jini wen 
chumul bʌ. Quepel miꞌ cʌy i yeꞌtel.
12

 Tijicña jini muꞌ bʌ i cuch 
wocol ti utsꞌat, come cheꞌ ñumenix 
i yilʌbentel i pusicꞌal, mi caj i 
yʌqꞌuentel i cuxtʌlel i wenta corona 
cheꞌ bajcheꞌ albil i chaꞌan Dios. 
Dios mi caj i yʌqꞌueñob pejtelel muꞌ 
bʌ i cꞌuxbiñob. 13 Cheꞌ an majqui 
woliꞌ pʌjyel ti mulil, ñaꞌtanla 
mach pʌybilic i chaꞌan Dios. Come 
Dios mach mejlic i pʌjyel ti mulil. 
Maꞌanic baꞌ ora miꞌ pʌy ti mulil 
winicob. 14 Cheꞌ an majqui woliꞌ 
pʌjyel ti mulil, jiñʌch i colosojlel i 
pusicꞌal muꞌ bʌ i pʌy, muꞌ bʌ i xicꞌ. 
15

 I colosojlel i pusicꞌal miꞌ colel tiꞌ 
pusicꞌal. Miꞌ ñijcan ti mulil. Cheꞌ 
tsaꞌix pꞌojli mulil miꞌ yʌcꞌ ti chʌmel.

SANTIAGO
 



384

16
 Cꞌuxbibiloꞌ bʌ quermanojob, 

mach mi laꞌ jacꞌ laꞌ lotintel. 
17

 Pejtelel wen bʌ lac majtan yicꞌot 
pejtelel utsꞌat bʌ lac majtan miꞌ tilel 
ti Dios. Miꞌ jubel tilel ti lac Tat, tsaꞌ 
bʌ i mele ecꞌ ti pejtelel. Maꞌanic 
miꞌ qꞌuextiyel i pusicꞌal. Maꞌanic miꞌ 
yʌjñel mi tsꞌitaꞌic. 18 Tsiꞌ yʌqꞌueyonla 
lac ñop i sujmlel i tꞌan chaꞌan mi lac 
chaꞌ ilan pañimil cheꞌ bajcheꞌ yom 
i pusicꞌal. Tsiꞌ chaꞌ meleyonla ti yʌx 
alʌl bʌ i yalobil tiꞌ tojlel yañoꞌ bʌ 
muꞌ bʌ caj i ñopob.

Chʌn melela chuqui 
miꞌ yʌl jini wen tꞌan

19
 Jini chaꞌan cꞌuxbibil bʌ 

quermanojob, yom pꞌipꞌetla cheꞌ mi 
laꞌ ñichꞌtan tꞌan. Mach yomic ora 
mi laꞌ chaꞌlen tꞌan. Mach yomic mi 
laꞌ bʌcꞌ michꞌan. 20 Come i michꞌajel 
winicob maꞌanic miꞌ coltañonla lac 
mel chuqui toj cheꞌ bajcheꞌ yom 
Dios. 21 Jini chaꞌan cʌyʌla pejtelel 
chuqui tac bibiꞌ yicꞌot pejtelel 
jontolil. Tiꞌ yutslel laꞌ pusicꞌal 
chꞌujbinla jini tꞌan tsaꞌ bʌ ochi ti 
laꞌ pusicꞌal cheꞌ bajcheꞌ pacꞌ muꞌ bʌ 
mejlel i coltan laꞌ chꞌujlel.
22

 Chʌn melela chuqui miꞌ yʌl 
jini wen tꞌan. Mach yomic toꞌo 
cheꞌ jach mi laꞌ wubin. Mach mi laꞌ 
lon ñaꞌtan woli laꞌ ñop mi maꞌanic 
woli laꞌ jacꞌ. 23 Come jini muꞌ bʌ i 
ñichꞌtan jini wen tꞌan, mi maꞌanic 
miꞌ jacꞌ, lajalʌch bajcheꞌ juntiquil 
muꞌ bʌ i qꞌuel i wut ti espejo. 24 Miꞌ 
yujtel i qꞌuel i wut, miꞌ majlel. Miꞌ 
bʌcꞌ ñajʌyel tiꞌ pusicꞌal bajcheꞌ yilal 
i wut. 25 Mach cheꞌic jini muꞌ bʌ 
i wen qꞌuel jini wen bʌ mandar, 
come jini mandar miꞌ yʌcꞌ ti colel 
jini ñupꞌuloꞌ bʌ. Majqui jach miꞌ 

wen qꞌuel, maꞌanic miꞌ ñajʌyel tiꞌ 
pusicꞌal chuqui tsiꞌ yubi, pero miꞌ 
jacꞌ cheꞌ bajcheꞌ yom. Jini winic miꞌ 
taj i wenlel ti Dios ti pejtelel chuqui 
miꞌ mel.
26

 Jini muꞌ bʌ i lon ñaꞌtan 
utsꞌat woliꞌ chꞌujutesan Dios cheꞌ 
maꞌanic miꞌ ticꞌ i yacꞌ, woli jach 
i ñop lot. Tontojʌch. Miꞌ lon sub 
i bʌ ti hermano. 27 Jini muꞌ bʌ i 
chꞌujutesan Dios ti isujm, mach bʌ 
anic i bibiꞌlel tiꞌ tojlel Dios lac Tat, 
jiñʌch muꞌ bʌ i coltan mebaꞌ alobob 
yicꞌot mebaꞌ xꞌixicob. Miꞌ chʌcʌ 
qꞌuel i bʌ ame i ñopben i sojquemal 
pañimil.

Mach yomic jelchojc mi 
laꞌ cꞌuxbin laꞌ bʌ

2  Quermanojob, jatetla muꞌ bʌ 
laꞌ ñop lac Yum Jesucristo i 

Yum Panchan, mach yomic jelchojc 
jach mi laꞌ cꞌuxbin laꞌ piꞌʌlob. 2 Yaꞌ 
baꞌ mi laꞌ tempan laꞌ bʌ, mi tsaꞌ 
ochi wen chumul bʌ winic lʌpʌl bʌ 
i chaꞌan i mʌt cꞌʌb melbil bʌ ti oro 
yicꞌot wen bʌ i pislel, mi tsaꞌ ochi 
jaꞌel yambʌ mach bʌ anic i chubʌꞌan 
lʌpʌl bʌ i chaꞌan tsuculix bʌ i pislel, 
3

 mach wenic cheꞌ ñumen mi laꞌ 
cꞌuxbin jini wen bʌ i pislel. Mi tsaꞌ 
laꞌ sube buchtʌl baꞌ wen utsꞌat, pero 
mi tsaꞌ laꞌ sube jini mach bʌ anic 
i chubʌꞌan: Waꞌi yaꞌi o, mi mach a 
womic waꞌtʌl, buchiꞌ ti lum lʌcꞌʌl 
ti coc, mi cheꞌetla, 4 an laꞌ mul cheꞌ 
jini. Jelchojc jach woli laꞌ cꞌuxbin 
winicob. Jontol bajcheꞌ woli laꞌ 
bajñel ñaꞌtan.

5
 Cꞌuxbibiloꞌ bʌ quermanojob, 

ubinla. Dios tsiꞌ yajca jini mach bʌ 
añobic i chubʌꞌan ti pañimil chaꞌan 
miꞌ wen chumtʌlob chaꞌan jini muꞌ 

bʌ lac ñop, come mi caj i yajñelob 
tiꞌ yumʌntel Dios yicꞌot pejtel muꞌ 
bʌ i cꞌuxbiñob Dios cheꞌ bajcheꞌ 
albil i chaꞌan. 6 Pero jatetla woli laꞌ 
tsꞌaꞌlen jini mach bʌ anic i chubʌꞌan. 
¿Majqui miꞌ ticꞌlañetla? ¿ Majqui 
miꞌ pʌyetla majlel ti melobʌjʌl? 
Jiñobʌch wen chumuloꞌ bʌ. 7 Jini 
wen chumuloꞌ bʌ miꞌ pꞌajbeñob 
i cꞌabaꞌ Cristo baꞌ mi lac taj lac 
wenlel.

8
 Yom mi laꞌ jacꞌ ti isujm ili cꞌax 

ñuc bʌ mandar tiꞌ Tsꞌijbujel Dios: 
“Cꞌuxbin a piꞌʌlob cheꞌ bajcheꞌ maꞌ 
bajñel cꞌuxbin a bʌ”, cheꞌen. Mi 
woli laꞌ jacꞌ jini mandar toj woli laꞌ 
mel. 9 Pero an laꞌ mul mi jelchojc 
jach woli laꞌ cꞌuxbin laꞌ piꞌʌlob. Cheꞌ 
jini xñusa mandaretla tiꞌ tojlel ili 
mandar. 10 Majqui jach miꞌ tsꞌitaꞌ 
ñusan jumpꞌejl mandar anquese 
miꞌ luꞌ jacꞌ jini yan tac bʌ, an i mul 
tiꞌ tojlel pejtelel jini mandar chaꞌan 
tsiꞌ ñusa jumpꞌejl. 11 Come jini tsaꞌ 
bʌ i yʌlʌ: “Mach maꞌ chaꞌlen tsꞌiꞌlel”, 
tsiꞌ yʌlʌ jaꞌel: “Mach maꞌ chaꞌlen 
tsʌnsa”, cheꞌen. Mi maꞌanic tsaꞌ 
chaꞌle tsꞌiꞌlel pero mi tsaꞌ chaꞌle 
tsʌnsa, xñusa mandaret cheꞌ jini. 
12

 Ti pejtelel chuqui mi laꞌ chaꞌlen 
yicꞌot chuqui mi laꞌ wʌl, ñaꞌtanla mi 
caj laꞌ mel laꞌ bʌ tiꞌ tojlel Cristo tsaꞌ 
bʌ i yʌcꞌʌyonla ti colel chaꞌan mi 
lac jacꞌben i mandar. 13 Jini mach 
bʌ yujilic pꞌuntaya, maꞌanic mi caj i 
pꞌuntʌntel tiꞌ yorajlel meloñel. Jini 
yujil bʌ pꞌuntaya tijicña mi caj i 
yubin cheꞌ tiꞌ yorajlel meloñel.

Pʌsʌ wen bʌ a melbal 
mi tsaꞌ ñopo Dios

14
 Quermanojob, mi an majch 

miꞌ lon ñaꞌtan woliꞌ ñop Dios cheꞌ 

maꞌanic miꞌ mel chuqui wen, ¿woli 
ba i ñop ti isujm? Mi cheꞌʌch woliꞌ 
ñop Dios, ¿woli ba i taj i coltʌntel? 
15

 Mi a cʌñʌyʌch juntiquil pꞌumpꞌun 
bʌ mach bʌ anic i pislel mi i bʌl 
i ñʌcꞌ, 16 mi tsaꞌ sube: Cucu tiꞌ 
ñʌchꞌtʌlel a pusicꞌal, qꞌuixñesan a 
bʌ, laꞌ ñajꞌaquet, mi cheꞌet, ¿woli ba 
a coltan cheꞌ jini, cheꞌ maꞌanic maꞌ 
wʌqꞌuen chuqui anto yom i chaꞌan? 
17

 Cheꞌ jini maꞌanic woli laꞌ ñop 
Dios ti isujm come toꞌol tꞌan jach mi 
maꞌanic wen bʌ laꞌ melbal.
18

 An majqui mi caj i subeñet: 
Jatet wolaꞌ ñop Dios chaꞌan maꞌ taj 
a coltʌntel, pero joñon wolic pʌs 
wen bʌ c melbal. ¿Bajcheꞌ mi caj 
a pʌsbeñon ti isujm mi wolaꞌ ñop 
cheꞌ maꞌanic wen bʌ a melbal? 
Pero wen tsiquil wolic ñop Dios 
cheꞌ mic pʌsbeñet wen bʌ c melbal, 
cheꞌen. 19 ¿Am ba ti laꞌ tojlel muꞌ bʌ 
i lon ñaꞌtan jasʌl mi lac toꞌol ñop 
juntiquil jach jini mero Dios? Isujm 
juntiquil jach, pero mach jasʌlic 
mi lac toꞌol ñop, come jini xibajob 
jaꞌel miꞌ ñopob, cheꞌ tsiltsilñayob ti 
bʌqꞌuen.
20

 Tontojet. ¿Mach ba a wujilic 
lolom jach mi lac toꞌol ñop Dios 
cheꞌ maꞌanic wen bʌ lac melbal? 
21

 ¿Mach ba anic tsaꞌ qꞌuejli ti toj 
lac tat Abraham chaꞌan ti wen bʌ i 
melbal cheꞌ bʌ tsiꞌ yʌcꞌʌ ti chʌmel i 
yalobil i cꞌabaꞌ Isaac yaꞌ tiꞌ pulʌntib 
i majtan Dios? 22 Ñaꞌtan cheꞌ jini, 
mach cojic jach tsiꞌ ñopo Dios pero 
tsiꞌ mele chuqui wen. Tsiquil utsꞌat 
tsiꞌ ñopo Dios come tsiꞌ pʌsʌ i 
ñopbal yicꞌot wen bʌ i melbal. 23 Tsaꞌ 
ujti cheꞌ bajcheꞌ tsiꞌ yʌlʌ i tsꞌijbujel 
Dios: “Abraham tsiꞌ ñopo Dios. Jini 
chaꞌan tsaꞌ qꞌuejli ti toj”, cheꞌen. 

Dios tsiꞌ pejca tiꞌ piꞌʌl. 24 Ñaꞌtanla 
cheꞌ jini, mi lac chꞌʌjmel tiꞌ wenta 
Dios cheꞌ mi lac mel chuqui wen, 
mach cojic jach cheꞌ mi lac toꞌol 
ñop Dios.
25

 Cheꞌ jaꞌel jini Rahab, am 
bʌ cabʌl i yixic, tsaꞌ chꞌʌjmi tiꞌ 
wenta Dios cheꞌ bʌ tsiꞌ pʌyʌ ochel 
jini xmucu stsajiyajob, cheꞌ bʌ 
tsiꞌ chocoyob sujtel ti yambʌ bij. 
26

 Cheꞌ loqꞌuemix lac chꞌujlel ti lac 
bʌcꞌtal chʌmeñonixla. Cheꞌ jaꞌel 
mi toꞌol tꞌan jach woli lac ñop Dios 
cheꞌ maꞌanic wen bʌ lac melbal, 
chʌmeñonixla yubil come maꞌanic 
mi lac ñop ti isujm.

La cacꞌ

3  Quermano, mach yomic maꞌ 
bʌcꞌ ochel ti xcʌntesa, come 

laꞌ wujil ñumen mi caj lac toj lac 
mul bajcheꞌ yañoꞌ bʌ hermanojob 
cheꞌ xcʌntesajonla. 2 Ti lac pejtelel 
cabʌl mi lac taj lac sajtemal tiꞌ tojlel 
lac piꞌʌlob. Majqui jach puro utsꞌat 
i tꞌan tiꞌ tojlel yañoꞌ bʌ, utsꞌatʌch i 
pusicꞌal jini winic. Yujil i ticꞌ i bʌ ti 
pejtelel chuqui miꞌ mel.
3

 Laꞌ wujil mi la cotsʌben i 
taqꞌuiñal i yej caballo chaꞌan 
miꞌ jacꞌbeñonla. Cheꞌ jini miꞌ 
yumañonla ti pejtelel i cuctal. 
4

 Ñaꞌtanla wen colem barco, pero 
cheꞌ ñijcʌbil i chaꞌan pꞌʌtʌl bʌ icꞌ, 
miꞌ tojꞌesʌntel majlel chaꞌan biqꞌuit 
bʌ i tojꞌesʌjib baqui jach yom majlel 
jini xñijca barco. 5 Cheꞌ jaꞌel la cacꞌ, 
anquese biqꞌuit jax ti lac bʌcꞌtal, 
wen chꞌejl miꞌ pʌs i bʌ tiꞌ subol ñuc 
tac bʌ. Anquese cheꞌ jach ya wistʌl 
i nich cꞌajc, mi tsiꞌ chucu colem teꞌel 
miꞌ laj pulel. 6 Jini la cacꞌ lajalʌch 
bajcheꞌ cꞌajc. Wen yujil jontolil. Miꞌ 

bibꞌesan pejtelel lac bʌcꞌtal. Chꞌoyol 
ti infierno i jontolil la cacꞌ. Mi 
mejlel i xicꞌbeñonla jontolil chaꞌan 
miꞌ jisañonla ti cꞌajc.
7

 Mi mejlel la cutsꞌesan i bʌl 
mateꞌel, mut, lucum, yicꞌot i chʌñil 
ñajb come ti chajp ti chajp tsaꞌ 
utsꞌesʌnti chaꞌan winicob. 8 Pero 
mach cheꞌic la cacꞌ. Maꞌanic winic 
muꞌ bʌ mejlel i yutsꞌesan i yacꞌ. 
Jontol la cacꞌ. Mach yujilic tijqꞌuel. 
An i venenojlel yujil bʌ tsʌnsa.

9
 Ti la cacꞌ mi lac chꞌujutesan 

Dios lac Tat. Ti la cacꞌ mi lac 
pꞌaj winicob xꞌixicob melbiloꞌ bʌ 
tiꞌ yejtal Dios. 10 Tiꞌ yej winic miꞌ 
loqꞌuel uts bʌ tꞌan yicꞌot pꞌajoñel. 
Quermanojob, mach cheꞌic yom. 
11

 Ti jumpꞌejl jach i loqꞌuib jaꞌ, ¿muꞌ 
ba i loqꞌuel yʌx bʌ jaꞌ yicꞌot chꞌaj 
bʌ? 12 Quermanojob, ¿muꞌ ba lac 
tucꞌ olivo ti higuera teꞌ? ¿Muꞌ ba lac 
tucꞌ higo ti acꞌ? Cheꞌ jaꞌel, maꞌanic 
i loqꞌuib jaꞌ muꞌ bʌ i yʌcꞌ yʌx bʌ jaꞌ 
yicꞌot tsaj bʌ.

Jini lac ñaꞌtʌbal muꞌ bʌ i 
jubel tilel ti chan

13
 Majqui jach an cabʌl i pusicꞌal 

yicꞌot cabʌl i ñaꞌtʌbal, laꞌ i tsictesan 
ti wen bʌ i melbal. Yom pecꞌ miꞌ 
mel i pusicꞌal cheꞌ miꞌ mel chuqui 
wen yicꞌot wen bʌ i ñaꞌtʌbal. 14 Mi 
tsʌytsʌyña laꞌ pusicꞌal chaꞌan i 
wenlel laꞌ piꞌʌlob, mi laꞌ wujil aꞌleya 
ti laꞌ pusicꞌal, mach laꞌ chañꞌesan 
laꞌ bʌ. Mach laꞌ chaꞌlen lot tiꞌ contra 
i sujmlel. 15 Come mach tilemic ti 
chan i tsuculel lac pusicꞌal, pero 
tilem ti pañimil, tilem tiꞌ colosojlel 
lac pusicꞌal yicꞌot ti xiba. 16 Yaꞌ baꞌ 
tsʌytsʌyñayob i pusicꞌal winicob, 
baꞌ ñijcʌbilob i chaꞌan i tsꞌiꞌlel i 

wut, yaꞌ miꞌ tꞌoxob i bʌ ti leto yicꞌot 
jujunchajp jontolil.
17

 Pero jini wen bʌ lac ñaꞌtʌbal 
chꞌoyol bʌ ti chan ñaxan miꞌ pʌs 
i bʌ tiꞌ sʌclel lac pusicꞌal yicꞌot i 
yutslel lac tꞌan. Miꞌ yʌcꞌ ti bujtꞌel 
lac pusicꞌal ti pꞌuntaya chaꞌan 
mi lac mel pejtel chuqui wen ti 
pejtelel lac pusicꞌal. Mach yujilic 
loꞌloya. 18 Jini muꞌ bʌ i lajmesañob 
leto tiꞌ ñʌchꞌtʌlel i pusicꞌal woliꞌ 
wejchꞌuñob majlel pacꞌ yilal muꞌ 
bʌ caj i yʌcꞌ i wut chaꞌan toj mi la 
cajñel.

Jini muꞌ bʌ i cꞌuxbin i 
chaꞌan bʌ pañimil

4  ¿Chucoch woli laꞌ tꞌox 
laꞌ bʌ ti aꞌleya? ¿Mach ba 

xicꞌbileticla chaꞌan i colosojlel laꞌ 
pusicꞌal? Come miꞌ tejchel guerra 
ti laꞌ pusicꞌal cheꞌ chaꞌpꞌejl jax laꞌ 
ñaꞌtʌbal. 2 An i tsꞌiꞌlel laꞌ wut chaꞌan 
chubʌꞌañʌl. Mi laꞌ chaꞌlen tsʌnsa 
chaꞌan mi laꞌ taj. Tsʌytsʌyña laꞌ 
pusicꞌal chaꞌan i wenlel laꞌ piꞌʌlob 
pero maꞌanic mi laꞌ taj. Jini chaꞌan 
mi laꞌ chaꞌlen leto yicꞌot guerra. 
Maꞌanic mi laꞌ taj chuqui laꞌ wom 
come maꞌanic mi laꞌ cꞌajtiben Dios. 
3

 An chuqui tac mi laꞌ cꞌajtiben pero 
maꞌanic mi laꞌ taj, come sajtem 
bajcheꞌ mi laꞌ cꞌajtin. Laꞌ wom 
jach laꞌ jisan chaꞌan i colosojlel laꞌ 
pusicꞌal.
4

 Lajaletla bajcheꞌ xꞌixic muꞌ bʌ i 
cʌy i ñoxiꞌal chaꞌan miꞌ cꞌuxbiben 
i contra. ¿Mach ba laꞌ wujilic? Jini 
muꞌ bʌ i cꞌuxbin i chaꞌan bʌ pañimil, 
miꞌ contrajin Dios. Jini yom bʌ i 
cꞌuxbintel ti pañimil, woliꞌ yotsan 
i bʌ tiꞌ contra Dios. 5 Ñaꞌtanla 
isujm miꞌ subeñonla i Tsꞌijbujel: 

“Dios tsiꞌ chumchoco ti lac pusicꞌal 
jini Espíritu muꞌ bʌ i cʌntañonla 
ame sojquiconla”. 6 Cabʌl miꞌ 
yʌqꞌueñonla lac pꞌʌtʌlel chaꞌan miꞌ 
mʌjlel lac chaꞌan. Jini chaꞌan miꞌ 
yʌl: “Dios miꞌ contrajin jini muꞌ bʌ i 
chañꞌesañob i bʌ, pero miꞌ pꞌʌtꞌesan 
jini muꞌ bʌ i peqꞌuesañob i bʌ”, 
cheꞌen.
7

 Aqꞌuen laꞌ bʌ Dios. Pʌsʌ laꞌ bʌ 
tiꞌ contra xiba. Cheꞌ jini mi caj i 
putsꞌtañetla. 8 Lʌcꞌtesan laꞌ bʌ baꞌan 
Dios. Cheꞌ jini mi caj i lʌcꞌtesan i 
bʌ baꞌ añetla. Xmulilob, poco laꞌ 
cꞌʌb. Jatetla chaꞌchajp jax bʌ laꞌ 
pusicꞌal sʌqꞌuesan laꞌ bʌ. 9 Mele laꞌ 
pusicꞌal. Chaꞌlenla uqꞌuel. Ucꞌtan 
laꞌ mul. Laꞌ ujtiquetla ti tseꞌñal. 
Laꞌ pʌntʌyic ti uqꞌuel. Laꞌ jilic i 
tijicñʌyel laꞌ pusicꞌal. Laꞌ pʌntʌyic ti 
laꞌ chꞌijiyemlel. 10 Mele laꞌ bʌ ti pecꞌ 
tiꞌ wut lac Yum. Cheꞌ jini mi caj i 
chañꞌesañetla.
11

 Quermanojob, mach yomic mi 
laꞌ pʌcꞌ ti jontolil laꞌ piꞌʌlob. Jini 
muꞌ bʌ i pʌcꞌ ti jontolil i piꞌʌlob 
yicꞌot jini muꞌ bʌ i bajñel melob tiꞌ 
pusicꞌal woliꞌ contrajin jini mandar. 
Woliꞌ yʌl tiꞌ pusicꞌal mach utsꞌatic 
jini mandar. Pero mi wolaꞌ wʌl ti a 
pusicꞌal mach utsꞌatic jini mandar, 
mach tojetic tiꞌ tojlel. Wolaꞌ bajñel 
waꞌchocon a bʌ ti meloñel tiꞌ tojlel. 
12

 An juntiquil jach xꞌacꞌ mandar am 
bʌ i pꞌʌtʌlel chaꞌan miꞌ coltañonla 
chaꞌan miꞌ jisañonla. ¿Chuqui i 
yeꞌtel maꞌ bajñel otsan a bʌ a mel a 
piꞌʌl ti a bajñel pusicꞌal?

Mach laꞌ wujilic chuqui 
miꞌ caj ti ujtel ijcꞌʌl

13
 Ubinla jatetla muꞌ bʌ laꞌ wʌl: 

Wʌle o mi ijcꞌʌl mi caj lac majlel 

ti tejclum. Yaꞌi mi caj lac jalijel 
jumpꞌejl jab chaꞌan mi lac chaꞌlen 
mʌñoñel yicꞌot choñoñel. Mi caj laj 
ganarin cabʌl taqꞌuin, lon cheꞌetla. 
14

 Mach laꞌ wujilic chuqui miꞌ caj 
ti ujtel ijcꞌʌl mi bajcheꞌ mi caj laꞌ 
wujtel. Isujm, lajal laꞌ cuxtʌlel 
bajcheꞌ i yowix jaꞌ. Poj tsiquil 
jumucꞌ. Ti wiꞌil mach tsiquilix. 
15

 Jini chaꞌan yom mi laꞌ wʌl: Mi 
cheꞌʌch yom lac Yum, cheꞌʌch mi 
caj la cajñel, cheꞌʌch mi caj lac mel, 
cheꞌetla. 16 Pero cheꞌ mi laꞌ bajñel 
ñaꞌtan chuqui mi caj laꞌ mel,woli 
laꞌ chañꞌesan laꞌ bʌ. Cheꞌ mi laꞌ 
bajñel sub laꞌ bʌ ti ñuc, an laꞌ mul. 
17

 Majqui jach miꞌ ñaꞌtan chuqui 
yom melol pero mach cheꞌic miꞌ 
mel, añʌch i mul.

Tꞌan chaꞌan wen chumul bʌ winic

5  Ubinla wen chumulet bʌ la. 
Chaꞌlenla uqꞌuel, chaꞌlenla 

oñel chaꞌan jini wocol muꞌ bʌ caj 
i tajetla. 2 Ocꞌbenix laꞌ chubʌꞌan, 
cꞌuxbilix laꞌ pislel tiꞌ chʌñil. 3 Jini 
oro yicꞌot plata taꞌajemix. I taꞌ miꞌ 
yʌcꞌ ti tsictiyel laꞌ mul. Mi caj i jisan 
laꞌ bʌcꞌtal cheꞌ bajcheꞌ cꞌajc. Tsaꞌ laꞌ 
bajñel loto laꞌ chubʌꞌan ti ili cojix 
bʌ qꞌuin tac. 4 Laꞌ wilan cꞌam woli 
ti tꞌan jini taqꞌuin, come maꞌanic 
tsaꞌ laꞌ tojo xꞌeꞌtelob laꞌ chaꞌan tsaꞌ 
bʌ i tsepbeyetla laꞌ jamil. Tsaꞌ cꞌoti 
i tꞌan laꞌ waj tsep jamob tiꞌ chiquin 
lac Yum, jiñʌch i Yum panchan 
yicꞌot pañimil. 5 Wen chumuletla 
wʌꞌ ti pañimil. Tijicña tsaꞌ laꞌ ñusa 
qꞌuin. Maꞌanic tsaꞌ laꞌ tiqꞌui laꞌ bʌ. 
Tsaꞌ laꞌ jujpꞌesa laꞌ pusicꞌal chaꞌan 
jini qꞌuin cheꞌ mi caj laꞌ tsʌnsʌntel. 
6

 Tsaꞌ laꞌ jopꞌbe i mul jini toj bʌ. Tsaꞌ 

laꞌ tsʌnsa. Maꞌanic tsiꞌ letsa i tꞌan ti 
laꞌ tojlel.

Chaꞌlenla pijt
7

 Jini chaꞌan hermanojob, 
chaꞌlenla pijt tiꞌ ñʌchꞌtʌlel laꞌ 
pusicꞌal jinto miꞌ tilel lac Yum. 
Ñaꞌtanla jini xpacꞌ. Jal miꞌ pijtan 
i yʌcꞌbal i lum. Tiꞌ ñʌchꞌtʌlel i 
pusicꞌal miꞌ pijtan jini ñaxan bʌ 
jaꞌal yicꞌot jini wiꞌil bʌ chaꞌan miꞌ 
colel i pʌcꞌbal. 8 Cheꞌʌch yom mi laꞌ 
chaꞌlen pijt tiꞌ ñʌchꞌtʌlel laꞌ pusicꞌal. 
Xucꞌchocon laꞌ pusicꞌal come lʌcꞌʌlix 
jini qꞌuin cheꞌ miꞌ tilel lac Yum. 
9

 Quermanojob, mach laꞌ chaꞌlen 
wulwul tꞌan tiꞌ contra laꞌ piꞌʌlob 
ame pʌjyiquetla chaꞌan mi laꞌ mel 
laꞌ bʌ. Laꞌ wilan waꞌalix tiꞌ tiꞌ otot la 
Caj mel mulil.
10

 Quermanojob, ñaꞌtanla jini 
xꞌaltꞌañob tsaꞌ bʌ i subuyob tꞌan 
tiꞌ cꞌabaꞌ lac Yum. Tsiꞌ pʌsbeyetla 
bajcheꞌ yom mi laꞌ ñusan wocol. Tsiꞌ 
chaꞌleyob pijt tiꞌ ñʌchꞌtʌlel i pusicꞌal. 
Tsiꞌ ñusayob i ticꞌlʌntel. 11 La cujil 
tijicñayobix chaꞌan tsiꞌ cuchuyob 
wocol. Tsaꞌix laꞌ wubi bajcheꞌ tsiꞌ 
cuchu wocol ti utsꞌat jini Job. Tsaꞌix 
laꞌ wubi chuqui tsiꞌ chaꞌle lac Yum 
tiꞌ tojlel Job cheꞌ tiꞌ yujtibal, come 
uts i pusicꞌal lac Yum. Wen yujil 
pꞌuntaya. 12 Quermanojob, jiñʌch 
ñumen utsꞌat bʌ cheꞌ maꞌanic 
mi laꞌ lon taj ti tꞌan panchan mi 
pañimil mi yambʌ tꞌan chaꞌan mi 
laꞌ waꞌchocon laꞌ subal. Jasʌl jach 
mi laꞌ wʌl cheꞌʌch yom o mach 
cheꞌic yom ame laꞌ taj laꞌ mul tiꞌ 
tojlel Dios. Mi mach isujmic, mach i 
sujmic, cheꞌetla, chaꞌan maꞌanic mi 
laꞌ pʌjyel laꞌ mel laꞌ bʌ.

Chaꞌlenla oración tiꞌ 
xucꞌtʌlel laꞌ pusicꞌal

13
 ¿Am ba majqui woliꞌ yubin 

wocol? Laꞌ i pejcan Dios. ¿Am ba 
majqui woliꞌ yubin tijicña? Laꞌ i 
cꞌʌyin Dios. 14 ¿Am ba majqui woli ti 
cꞌamʌjel? Laꞌ i pʌy jini waꞌchocobiloꞌ 
bʌ tiꞌ tojlel xñoptꞌañob muꞌ bʌ i 
tempañob i bʌ. Mi caj i pejcʌbeñob 
Dios. Mi caj i boñob ti aceite tiꞌ 
cꞌabaꞌ lac Yum. 15 Mi woli lac ñop ti 
lac pusicꞌal cheꞌ mi lac pejcan Dios, 
mi caj i coltan jini xcꞌamʌjel. Lac 
Yum mi caj i lajmesan. Mi tsiꞌ chaꞌle 
mulil, mux i ñusʌbentel. 16 Subu 
laꞌ bʌ cheꞌ an laꞌ mul tiꞌ tojlel 
laꞌ piꞌʌlob. Taja laꞌ bʌ ti oración 

chaꞌan mi laꞌ lajmesʌntel. An cabʌl 
i cꞌʌjñibal i yoración jini tojoꞌ bʌ. 
Cabʌlʌch i pꞌʌtʌlel.
17

 Winicʌch Elías lajal bajcheꞌonla. 
Ti jumpꞌejl i pusicꞌal tsiꞌ pejca 
Dios chaꞌan maꞌanic miꞌ tilel jaꞌal. 
Ojlil i chʌmpꞌejl jab maꞌanic tsaꞌ 
yajli jaꞌal ti lum. 18 Tsiꞌ chaꞌ pejca 
Dios. Tsiꞌ choco tilel jaꞌal. Jini 
lum tsiꞌ chaꞌ acꞌʌ ti colel pʌcꞌʌbʌl. 
19

 Hermanojob, mi an juntiquil ti 
laꞌ tojlel tsaꞌ bʌ i cʌyʌ i sujmlel 
Dios, yom miꞌ chaꞌ tojꞌesan yambʌ. 
20

 Come jini muꞌ bʌ i tojꞌesan 
xmulil am bʌ i sajtemal woliꞌ 
coltan chaꞌan miꞌ taj i cuxtʌlel 
chaꞌan maꞌanic miꞌ jilel. Woliꞌ yʌcꞌ 
ti ñusʌntel cabʌl mulil. 

1  Pedrojon, apóstolon i chaꞌan 
Jesucristo. Mic tsꞌijbubeñetla 

ili jun, xñumelet jach bʌ la, 
pujquemet bʌ la ti Ponto, ti Galacia, 
ti Capadocia, ti Asia yicꞌot ti Bitinia. 
2

 Yajcʌbiletla cheꞌ bajcheꞌ tsiꞌ wʌn 
ñaꞌta Dios lac Tat. Jini Espíritu woliꞌ 
sʌqꞌuesañetla chaꞌan mi laꞌ jacꞌben 
Jesucristo, yicꞌot jaꞌel chaꞌan mi 
laꞌ mujlel tiꞌ chꞌichꞌel Jesucristo. 
Laꞌ pꞌojlesʌntic i yutslel yicꞌot i 
ñʌchꞌtʌlel laꞌ pusicꞌal.

An cuxul bʌ lac pijtaya
3

 Laꞌ sujbic i ñuclel Dios i Tat lac 
Yum Jesucristo, come cabʌl tsiꞌ 
pꞌuntayonla cheꞌ bʌ tsiꞌ yʌqꞌueyonla 
lac chaꞌ ilan pañimil. Jini chaꞌan 
an cuxul bʌ lac pijtaya, chaꞌan 
tsaꞌ chaꞌ tejchi chꞌojyel Jesucristo 
baꞌan chʌmeñoꞌ bʌ. 4 Come Dios 
mi caj i yʌqꞌueñonla jini lotbebilon 
bʌ la ti panchan baꞌ maꞌanic 
miꞌ jilel, baꞌ maꞌanic miꞌ bibꞌan, 
maꞌanic miꞌ tsuculiyel. Mi caj laꞌ 
wʌqꞌuentel yaꞌ ti panchan. 5 Come 
Dios woliꞌ cʌntañetla ti ñuc bʌ i 
pꞌʌtʌlel pejteletla muꞌ bʌ laꞌ ñop, 
cꞌʌlʌl ti jini cojix bʌ qꞌuin cheꞌ mi 
caj i tsictiyel laꞌ coltʌntel tsaꞌ bʌ i 
wʌn chajpʌbeyetla. 6 Jini chaꞌan 
tijicñayetla, anquese poj jumucꞌ 

jach mi laꞌ wubin jujunchajp wocol 
mi cheꞌʌch yom Dios, 7 chaꞌan miꞌ 
tsictiyel mi xucꞌul woli laꞌ ñop. 
Ñumen utsꞌat i xucꞌtʌlel laꞌ pusicꞌal 
ti Cristo bajcheꞌ oro muꞌ bʌ i jilel. 
Wolix laꞌ ñusan wocol cheꞌ bajcheꞌ 
miꞌ ñumel oro ti cꞌajc chaꞌan miꞌ 
qꞌuejlel mi mero oro. Cheꞌ jaꞌel cheꞌ 
ñumenix laꞌ wocol, mi caj i sujbel laꞌ 
ñuclel, mi caj laꞌ cꞌuxbintel, mi caj 
laꞌ qꞌuejlel ti ñuc cheꞌ miꞌ tsictiyel 
Jesucristo. 8 Maꞌanic tsaꞌ laꞌ qꞌuele 
Jesús, pero mi laꞌ cꞌuxbin. Maꞌanic 
woli laꞌ qꞌuel wʌle, pero woli laꞌ 
ñop. Jini chaꞌan maꞌanic i pꞌisol 
i tijicñʌyel laꞌ pusicꞌal tilem bʌ 
ti panchan, 9 come woli laꞌ taj laꞌ 
coltʌntel chaꞌan tsaꞌ laꞌ ñopo.
10

 Cheꞌ bajcheꞌ tsiꞌ wʌn subuyob 
jini xꞌaltꞌañob, mi caj laꞌ taj i 
yutslel i pusicꞌal Dios. Tsiꞌ ñopoyob 
i chꞌʌmben isujm bajcheꞌ mi caj i 
yujtel laꞌ coltʌntel. 11 Tsiꞌ sajcayob 
ti jun chaꞌan miꞌ ñaꞌtañob baqui 
bʌ ora miꞌ caj ti ujtel jini tsaꞌ bʌ 
i yʌlʌ i yEspíritu Cristo am bʌ tiꞌ 
pusicꞌalob. Come i yEspíritu Cristo 
tsiꞌ wʌn subeyob i wocol Cristo, 
yicꞌot i ñuclel muꞌ bʌ caj i taj cheꞌ 
ujtemix wocol. 12 Tsaꞌ pʌsbentiyob 
mach chaꞌanic i bajñel cꞌʌjñibal 
tsiꞌ chaꞌleyob tꞌan, pero chaꞌan miꞌ 

cʌntesʌntel yañoꞌ bʌ. Wʌle tsaꞌix laꞌ 
wubi jini jach bʌ tꞌan tic tojlel lojon. 
Tsac subeyetla jini wen tꞌan yicꞌot 
jini Chꞌujul bʌ Espíritu chocbil bʌ 
tilel ti panchan. Jini ángelob wersa 
yomob i chꞌʌmben isujm.

Yom chꞌujuletla ti pejtelel laꞌ melbal
13

 Jini chaꞌan, chajpan laꞌ pusicꞌal. 
Yom yʌxʌl laꞌ wo. Junyajlel 
xucꞌchocon laꞌ bʌ ti pijtaya, come 
mi caj laꞌ wʌqꞌuentel i yutslel laꞌ 
pusicꞌal cheꞌ miꞌ pʌstʌl Jesucristo. 
14

 Yom lajaletla bajcheꞌ alobob muꞌ 
bʌ i wen jacꞌob tꞌan. Mach mi laꞌ 
chʌn mel cheꞌ bajcheꞌ ti yambʌ ora 
cheꞌ maxto anic laꞌ ñaꞌtʌbal, cheꞌ bʌ 
tsaꞌ laꞌ jacꞌʌ i colosojlel laꞌ pusicꞌal. 
15

 Chꞌujul jini tsaꞌ bʌ i pʌyʌyetla, 
jini chaꞌan yom chꞌujuletla jaꞌel 
ti pejtelel laꞌ melbal. 16 Come 
tsꞌijbubil: “Ajñenla ti chꞌujul, come 
chꞌujulon”, cheꞌen lac Yum.
17

 Mi woli laꞌ pejcan ti laꞌ Tat jini 
muꞌ bʌ i mel pejtel winicob ti toj, 
muꞌ bʌ caj i meletla ti jujuntiquil 
cheꞌ bajcheꞌ an laꞌ melbal, ajñenla ti 
bʌqꞌuen cheꞌ wʌꞌto añetla baꞌ mach 
mero laꞌ lumalic. 18 Come ñaꞌtʌbil 
laꞌ chaꞌan, mʌmbiletla chaꞌan 
maꞌanic mi laꞌ chʌn ñop jini lolom 
jach bʌ tsaꞌ bʌ la ñopo ti laꞌ ñojteꞌel. 
Mach mʌmbileticla ti jini yujil 
tac bʌ jilel cheꞌ bajcheꞌ oro yicꞌot 
sʌsʌc taqꞌuin. 19 Pero mʌmbiletla 
tiꞌ chꞌichꞌel Cristo, letsem bʌ i tojol, 
cheꞌ bajcheꞌ juncojt alʌ tat tiñʌmeꞌ 
mach bʌ anic i chʌmel mi i bibiꞌlel. 
20

 Tsaꞌ waꞌchoconti Jesús cheꞌ maxto 
anic tsaꞌ mejli pañimil, pero tsaꞌ 
poj tsictiyi ti jini cojix bʌ qꞌuin tac 
am bʌ wʌle chaꞌan miꞌ coltañetla. 
21

 Chaꞌan tiꞌ caj Jesús mi laꞌ ñop 

Dios tsaꞌ bʌ i teche chꞌojyel Jesús 
baꞌan chʌmeñoꞌ bʌ. Tsiꞌ yʌqꞌue i 
ñuclel. Jini chaꞌan cʌyʌletla ti Dios. 
An laꞌ pijtaya ti Dios.

22
 Tsaꞌix laꞌ sʌqꞌuesa laꞌ pusicꞌal 

tiꞌ jacꞌol i sujmlel. Jini chaꞌan mi 
laꞌ cꞌuxbin laꞌ wermanojob ti isujm. 
Wen cꞌuxbin laꞌ bʌ ti jumpꞌejl laꞌ 
pusicꞌal. 23 Come maꞌanic tsaꞌ laꞌ 
chaꞌ ila pañimil ti pacꞌ yujil bʌ 
jilel, pero ti pacꞌ mach bʌ yujilic 
jilel, jini cuxul bʌ i tꞌan Dios muꞌ 
bʌ i yajñel ti pejtelel ora. 24 Come 
tsꞌijbubil: “Pejtelel winicob lajalob 
bajcheꞌ pimel. Pejtelel i ñuclel 
winicob lajalʌch bajcheꞌ i nich 
pimel. Miꞌ tiquin pimel, miꞌ yajlel 
jubel i nich, 25 pero i tꞌan lac Yum 
miꞌ yajñel ti pejtelel ora”, cheꞌen. 
Cheꞌʌch miꞌ yʌl jini wen tꞌan tsaꞌ bʌ 
c subeyetla.

2  Jini chaꞌan cʌyʌla pejtelel 
laꞌ jontolil yicꞌot lotiya yicꞌot 

i chaꞌchajplel laꞌ pusicꞌal, yicꞌot 
tsʌytsʌyña bʌ laꞌ pusicꞌal chaꞌan 
i wenlel laꞌ piꞌʌlob, yicꞌot pejtelel 
uꞌyaj tꞌan. 2 Yom lajaletla bajcheꞌ 
alʌl, poj ujtel bʌ i yilan pañimil, 
muꞌ bʌ i cꞌajtin i chuꞌ. Cheꞌʌch yom 
mi laꞌ cꞌajtin laꞌ chuꞌ ti Espíritu muꞌ 
bʌ i weꞌsan laꞌ pusicꞌal tiꞌ sujmlel, 
chaꞌan mi laꞌ colel majlel ti laꞌ 
coltʌntel, 3 mi sumuc tsaꞌ laꞌ wubi i 
yutslel lac Yum.

Jini cuxul bʌ Xajlel
4

 Laꞌla baꞌan Jesús, jini cuxul 
bʌ Xajlel. Winicob tsiꞌ chocoyob 
ti isujm, pero Dios tsiꞌ yajca come 
utsꞌatax miꞌ qꞌuel. 5 Jatetla jaꞌel 
lajaletla bajcheꞌ cuxul bʌ xajlel. 
Woli laꞌ waꞌchocontel tiꞌ yotot Dios. 
Yom chꞌujul bʌ motomajetla i chaꞌan 

Jesucristo chaꞌan mi laꞌ wʌqꞌuen 
chꞌujul bʌ i majtan Dios muꞌ bʌ i 
mulan. 6 Come tsꞌijbubil: “Awilan, 
woli cʌcꞌ ti Sion jumpꞌejl utsꞌat bʌ 
Xajlel, yajcʌbil bʌ chaꞌan i xujc otot. 
Jini muꞌ bʌ i ñop maꞌanic miꞌ cajel 
ti quisin”, cheꞌen. 7 Jatetla muꞌ bʌ 
laꞌ ñop, cꞌux mi laꞌ wubin Jesús. 
Pero tiꞌ tojlel jini mach bʌ anic 
miꞌ ñopob, jiñʌch Xajlel chocbil bʌ 
chaꞌan jini xmel ototob. Pero Dios 
tsiꞌ yotsa tiꞌ xujc otot. 8 Tsꞌijbubil 
jaꞌel: “Jiñʌch Xajlel baꞌ miꞌ jatsꞌob i 
yoc winicob. Jiñʌch Ñuc bʌ Xajlel 
muꞌ bʌ i yʌcꞌob ti yajlel. Come tsiꞌ 
jatsꞌʌyob i yoc chaꞌan maꞌanic tsiꞌ 
jacꞌʌyob jini wen tꞌan”. Cheꞌʌch tsiꞌ 
meleyob bajcheꞌ tsiꞌ wʌn ñaꞌta Dios.

Xꞌeꞌteletla i chaꞌan Dios
9

 Pero i yalobiletla, yajcʌbiletla. 
Ñuc bʌ motomajetla tiꞌ tojlel jini 
Rey. Chꞌujul bʌ tejclumetla. I 
chaꞌañetla Dios chaꞌan mi laꞌ sub 
majlel jini ñuc tac bʌ i melbal 
Dios, tsaꞌ bʌ i pʌyʌyetla loqꞌuel 
ti icꞌyochꞌan bʌ pañimil. Tsiꞌ 
yotsayetla tiꞌ sʌclel i yumʌntel. 10 Ti 
yambʌ ora mach i chaꞌañeticla Dios, 
pero wʌle i chaꞌañetla. Ti yambʌ 
ora maꞌanic majch tsiꞌ pꞌuntayetla, 
pero wʌle tsaꞌix i pꞌuntayetla.
11

 Cꞌuxbibilet bʌ la, xñumeletla 
ti pañimil, yañʌch bʌ laꞌ lumal. Ti 
wocol tꞌan mic subeñetla mach 
yomic mi laꞌ jacꞌben i colosojlel laꞌ 
pusicꞌal muꞌ bʌ i chaꞌlen guerra tiꞌ 
contra laꞌ chꞌujlel. 12 Pʌsʌ laꞌ bʌ ti 
utsꞌat tiꞌ tojlel jini gentilob*. Cheꞌ 
jini anquese miꞌ pʌqꞌuetla ti jontolil, 
mi caj i ñaꞌtañob wen bʌ laꞌ melbal 
cheꞌ miꞌ tsictiyel lac melbal ti lac 
pejtelel. Mi caj i subob i ñuclel Dios.

Acꞌʌ laꞌ bʌ tiꞌ wenta añoꞌ bʌ i yeꞌtel
13

 Añetla ti lac Yum, jini chaꞌan 
acꞌʌ laꞌ bʌ ti utsꞌat tiꞌ wenta pejtelel 
añoꞌ bʌ i yeꞌtel ti laꞌ tojlel, jini cꞌax 
ñuc bʌ yumʌl 14 yicꞌot winicob 
waꞌchocobiloꞌ bʌ i chaꞌan, chaꞌan 
miꞌ yʌqꞌueñob i toj i mul xjontolilob, 
yicꞌot chaꞌan miꞌ subeñob i ñuclel 
jini muꞌ bʌ i melob chuqui wen. 
15

 Come yom Dios mi laꞌ mel chuqui 
wen chaꞌan mi laꞌ ñʌchꞌtesʌbeñob 
i tontojlel jini winicob mach bʌ 
añobic i ñaꞌtʌbal. 16 Libre añetla 
chaꞌan mi laꞌ mel chuqui utsꞌat, 
mach chaꞌanic mi laꞌ chaꞌlen mulil, 
come xꞌeꞌteletla i chaꞌan Dios. 
17

 Qꞌuelela ti ñuc pejtelel winicob 
xꞌixicob. Cꞌuxbin laꞌ wermanojob. 
Bʌcꞌñanla Dios. Qꞌuelela ti ñuc jini 
yumʌlob.
18

 Xꞌeꞌtelob, jacꞌbenla i tꞌan laꞌ 
yum, mach cojic jach jini utsꞌatoꞌ 
bʌ muꞌ bʌ i cꞌuxbiñetla pero jini 
tsʌtsoꞌ bʌ i tꞌan jaꞌel. 19 Come utsꞌat 
miꞌ qꞌuelonla Dios mi utsꞌat mi laj 
cuch wocol cheꞌ ticꞌbilonla chaꞌan 
i melol chuqui utsꞌat, cheꞌ maꞌanic 
lac mul. 20 Mi woli laꞌ jajtsꞌel chaꞌan 
laꞌ jontolil, ¿am ba laꞌ ñuclel cheꞌ 
mi laꞌ cuch jini wocol? Pero mi 
woli laꞌ cuch wocol chaꞌan i melol 
chuqui utsꞌat, Dios mi caj i qꞌueletla 
ti utsꞌat. 21 Come pʌybiletla chaꞌan 
mi laꞌ wubin wocol. Come Cristo 
jaꞌel tsiꞌ yubi wocol chaꞌañonla. 
Tsiꞌ pʌsbeyonla bajcheꞌ yom mi lac 
mel. Tsajcanla majlel. 22 Maꞌanic tsiꞌ 
chaꞌle mulil, maꞌanic tsiꞌ chaꞌle lot. 
23

 Cheꞌ bʌ tsaꞌ aꞌlenti, maꞌanic tsiꞌ 
qꞌuexta aꞌleya. Cheꞌ bʌ tsaꞌ aqꞌuenti 
wocol, maꞌanic tsiꞌ chaꞌle bʌcꞌtesaya. 
Cheꞌ jach tsiꞌ yʌcꞌʌ i bʌ tiꞌ wenta 

jini muꞌ bʌ i chaꞌlen meloñel ti toj. 
24

 I bajñel jach tsiꞌ cuchu lac mul 
tiꞌ bʌcꞌtal cheꞌ bʌ tsaꞌ chʌmi ti teꞌ, 
chaꞌan miꞌ jilel i pꞌʌtʌlel mulil ti lac 
tojlel. Cuxulonixla chaꞌan yom mi 
lac mel chuqui toj. Lajmesʌbiletla 
chaꞌan tsaꞌ lojwi lac Yum. 25 Ti 
yambʌ ora tsaꞌ sajtiyetla cheꞌ bajcheꞌ 
tiñʌmeꞌ, pero tsaꞌ laꞌ sutqꞌui laꞌ bʌ 
chaꞌan mi laꞌ tsajcan majlel jini 
Xcʌnta tiñʌmeꞌ, jini Xcʌntaya muꞌ 
bʌ i coltan laꞌ chꞌujlel.

Ajñenla ti utsꞌat yicꞌot laꞌ piꞌʌl

3  Xꞌixicob, yom mi laꞌ wʌcꞌ laꞌ 
bʌ ti utsꞌat tiꞌ wenta laꞌ ñoxiꞌal. 

Cheꞌ jini, mi maꞌanic miꞌ ñopob 
laꞌ ñoxiꞌal, mi caj i ñopob chaꞌan 
utsꞌat bʌ laꞌ melbal, mach chaꞌanic 
laꞌ tꞌan. 2 Mi caj i qꞌuelob toj bʌ laꞌ 
melbal cheꞌ mi laꞌ jacꞌbeñob ti utsꞌat. 
3

 Mach mero laꞌ chꞌʌjlilic cheꞌ mi laꞌ 
jal laꞌ jol mi cheꞌ mi laꞌ chꞌʌl laꞌ bʌ 
ti oro yicꞌot wen bʌ laꞌ pislel. 4 Pero 
yom i chꞌʌjlil laꞌ pusicꞌal mach bʌ 
anic miꞌ jilel, jiñʌch i yutslel yicꞌot 
i ñʌchꞌtʌlel laꞌ pusicꞌal. Jiñʌch cꞌax 
utsꞌat bʌ tiꞌ wut Dios. 5 Come cheꞌ 
jaꞌel ti oñiyi jini chꞌujul bʌ xꞌixicob 
tsaꞌ bʌ i pijtayob i wenlel ti Dios tsiꞌ 
chꞌʌlʌyob i bʌ jaꞌel. Tsiꞌ yʌcꞌʌyob i bʌ 
ti utsꞌat tiꞌ wenta i ñoxiꞌal. 6 Cheꞌʌch 
tsiꞌ mele Sara. Tsiꞌ chꞌujbibe i tꞌan 
Abraham, tsiꞌ pejca tiꞌ yum. Jatetla 
i yalobiletla Sara, mi toj mi laꞌ mel, 
mi maꞌanic mi laꞌ bʌcꞌñan chuqui miꞌ 
yujtel. 7 Cheꞌ jaꞌel winicob, ajñenla 
ti utsꞌat yicꞌot laꞌ wijñam. Qꞌuelela 
ti ñuc jini xꞌixic anquese ñumen 
cꞌun bajcheꞌetla, pero temel mi laꞌ 
wʌqꞌuentel laꞌ cuxtʌlel tiꞌ yutslel 
i pusicꞌal Dios. Cheꞌʌch yom mi laꞌ 
mel ame mʌctʌntic laꞌ woración.

Laꞌ wocol chaꞌan wen bʌ laꞌ melbal
8

 Ti pejteletla yom junlajal laꞌ 
pusicꞌal mi laꞌ chaꞌlen pꞌuntaya. 
Cꞌuxbin laꞌ bʌ cheꞌ bajcheꞌ laꞌ 
wijtsꞌin laꞌ bʌ. Yom uts laꞌ pusicꞌal. 
Yom mi laꞌ mel laꞌ bʌ ti pecꞌ. 9 Mach 
yomic mi laꞌ qꞌuextan jontolil, mi 
aꞌleya. Yom mi laꞌ wʌqꞌueñob i 
yutslel laꞌ tꞌan laꞌ piꞌʌlob, come 
ñaꞌtʌbil laꞌ chaꞌan pʌybiletla 
chaꞌan mi laꞌ wʌqꞌuentel laꞌ wenlel. 
10

 Come tsꞌijbubil: “Majqui yom 
ajñel tiꞌ tijicñʌyel i pusicꞌal, chaꞌan 
utsꞌat miꞌ ñusan qꞌuin, laꞌ i ticꞌ i yacꞌ 
ti jontolil, laꞌ i ticꞌ i yej ti lot. 11 Laꞌ i 
cʌy jontolil. Laꞌ i mel chuqui utsꞌat. 
Laꞌ i sʌclan i wenlel i piꞌʌlob chaꞌan 
ñʌchꞌʌl miꞌ yajñel yicꞌotob. 12 Come 
lac Yum woliꞌ wen qꞌuel jini tojoꞌ 
bʌ. Miꞌ yubibeñob i yoración. Pero 
miꞌ contrajin jini muꞌ bʌ i melob 
jontolil”.
13

 Mi bʌxetla tiꞌ melol chuqui 
utsꞌat, ¿am ba majqui mi caj i 
ticꞌlañetla? 14 Pero mi woli laꞌ 
ticꞌlʌntel chaꞌan tiꞌ melol chuqui 
toj, tijicñayetla. Jini chaꞌan mach laꞌ 
chaꞌlen bʌqꞌuen cheꞌ miꞌ chaꞌleñob 
bʌcꞌtesaya. Mach laꞌ mel laꞌ pusicꞌal. 
15

 Pero chʌn yumanla Cristo ti laꞌ 
pusicꞌal. Yom chajpʌbil laꞌ pusicꞌal 
ti pejtelel ora chaꞌan mi laꞌ suben 
laꞌ piꞌʌlob baqui tilem laꞌ pijtaya 
cheꞌ miꞌ cꞌajtibeñetla. Subenla ti uts 
bʌ tꞌan yicꞌot cꞌuxbiya. 16 Ajñenla 
ti utsꞌat chaꞌan maꞌanic miꞌ tejchel 
tꞌan ti laꞌ pusicꞌal. Cheꞌ jini mi 
caj i yubiñob quisin laꞌ contrajob 
muꞌ bʌ i pʌqꞌuetla ti jontolil, cheꞌ 
miꞌ qꞌuelob wen bʌ laꞌ melbal ti 
Cristo. 17 Mi yom Dios mi la cubin 
wocol, ñaꞌtanla utsꞌat mi la cubin 

chaꞌan wen bʌ lac melbal, mach 
chaꞌanic jontolil. 18 Come Cristo 
jaꞌel ti junyajlel tsiꞌ yubi wocol 
chaꞌan mulil. Jini Toj bʌ tsiꞌ yʌcꞌʌ 
i bʌ ti chʌmel chaꞌan jini mach 
bʌ tojobic, chaꞌan miꞌ pʌyonla tiꞌ 
tojlel Dios. Isujmʌch tsaꞌ tsʌnsʌnti 
tiꞌ bʌcꞌtal, pero tsaꞌ chaꞌ cuxtiyi 
ti jini espíritu. 19 Yicꞌot i yespíritu 
tsaꞌ majli Cristo i subeñob tꞌan jini 
chꞌujlelʌlob yaꞌ tiꞌ yajñib chʌmeñoꞌ 
bʌ. 20 Jiñobʌch sajtemoꞌ bʌ mach bʌ 
anic tsiꞌ jacꞌʌyob ti yambʌ ora, cheꞌ 
jal tsiꞌ chaꞌle pijt Dios tiꞌ yorajlel 
Noé cheꞌ bʌ woli to i mel colem 
barco. Waxʌctiquil jach tsaꞌ coliyob 
ti jaꞌ. 21 Jiñʌch i yejtal bajcheꞌ mi laj 
coltʌntel wʌle ti chꞌʌm jaꞌ. Maꞌanic 
miꞌ poc loqꞌuel i lumil lac pʌchʌlel, 
pero miꞌ pʌsonla ti sʌc tiꞌ wut Dios 
cheꞌ ñʌchꞌʌl lac pusicꞌal chaꞌan 
tsaꞌ lac subu lac bʌ tiꞌ tojlel Dios. 
Tsaꞌix tejchiyonla chꞌojyel yicꞌot 
Jesucristo. 22 Tsaꞌix majli ti panchan 
yaꞌ tiꞌ ñoj Dios. Jini ángelob yicꞌot 
yumʌlob, yicꞌot añoꞌ bʌ i pꞌʌtʌlel, 
miꞌ yumañob Jesús.

Tsꞌʌcʌl yom mi laꞌ pʌs i 
yutslel i pusicꞌal Dios

4  Cristo tsiꞌ ñusa wocol tiꞌ 
bʌcꞌtal chaꞌañonla. Jini chaꞌan 

yom chajpʌbil laꞌ pusicꞌal chaꞌan 
mi laꞌ ñusan wocol jaꞌel cheꞌ bajcheꞌ 
Cristo. Come majqui jach tsiꞌ ñusa 
wocol tiꞌ bʌcꞌtal tsaꞌix i cʌyʌ i mul. 
2

 Maꞌanix miꞌ chʌn jacꞌ i colosojlel 
i pusicꞌal cheꞌ bajcheꞌ yañoꞌ bʌ. Miꞌ 
cʌy tsucul bʌ i pusicꞌal chaꞌan miꞌ 
mel bajcheꞌ yom Dios ti pejtelel i 
jabil. 3 Come jasʌlix jini qꞌuin tac 
tsaꞌ bʌ laꞌ ñusa tiꞌ melol mulil cheꞌ 
bajcheꞌ jini sajtemoꞌ bʌ muꞌ bʌ i 

jacꞌob i colosojlel i pusicꞌal yicꞌot 
i tsꞌiꞌlel. Miꞌ chaꞌleñob chuqui 
jisil yicꞌot yʌcꞌajel yicꞌot leco bʌ 
qꞌuiñijel, yicꞌot lemoñel. Miꞌ melob 
leco bʌ i qꞌuiñilel dios tac. 4 Miꞌ toj 
sajtelob i pusicꞌal chaꞌan maꞌanix 
woli laꞌ tsajcañob ti jontolil. Miꞌ 
pꞌajetla. 5 Pero mi caj i tojob yicꞌot 
Dios muꞌ bʌ caj i mel jini cuxuloꞌ 
bʌ yicꞌot jini chʌmeñoꞌ bʌ. 6 Jini 
chaꞌan ti wajali tsaꞌ subentiyob jini 
wen tꞌan jini tsaꞌ bʌ chʌmiyob. Tsaꞌ 
jisʌntiyob i bʌcꞌtal cheꞌ bajcheꞌ miꞌ 
chʌmelob pejtelel winicob xꞌixicob, 
chaꞌan cuxul miꞌ yajñelob ti espíritu 
cheꞌ bajcheꞌ Dios.
7

 Lʌcꞌʌlix i jilibal pejtelel chuqui 
tac an. Jini chaꞌan yom mi laꞌ wen 
ñaꞌtan pañimil. Chʌcʌ qꞌuele laꞌ bʌ, 
chaꞌlenla oración. 8 Yom mi laꞌ wen 
cꞌuxbin laꞌ bʌ. Jiñʌch ñumen ñuc bʌ, 
come cheꞌ mi laj cꞌuxbin lac piꞌʌlob 
mi laj cuch cabʌl mulil. 9 Mʌcꞌlan 
laꞌ piꞌʌlob. Mach yomic mi laꞌ caj ti 
wulwul tꞌan. 10 Dios tsiꞌ yʌqꞌueyetla 
laꞌ cꞌʌjñibal ti jujuntiquiletla 
tiꞌ yutslel i pusicꞌal chaꞌan mi laꞌ 
coltan laꞌ piꞌʌlob, chaꞌan miꞌ tajob i 
wenlel ti Dios jaꞌel yicꞌot i cꞌʌjñibal 
ti chajp ti chajp. 11 Majqui jach 
miꞌ chaꞌlen tꞌan, laꞌ i chaꞌlen tꞌan 
cheꞌ bajcheꞌ cʌntesʌbil tiꞌ tꞌan Dios. 
Majqui jach miꞌ coltan i piꞌʌlob, laꞌ 
i coltañob yicꞌot i pꞌʌtʌlel muꞌ bʌ i 
yʌqꞌuen Dios, chaꞌan miꞌ tsictiyel i 
ñuclel Dios ti Jesucristo ti pejtelel 
chuqui miꞌ yujtel. Laꞌ tsictiyic i 
ñuclel yicꞌot i pꞌʌtʌlel ti pejtelel ora. 
Amén.

Laꞌ i cuchob wocol xñoptꞌañob
12

 Cꞌuxbibilet bʌ la, mach yomic 
miꞌ toj sajtel laꞌ pusicꞌal cheꞌ miꞌ 

tilel i yilʌbentel laꞌ pusicꞌal cheꞌ 
bajcheꞌ cꞌajc. Mach yomic leco mi 
laꞌ qꞌuel. 13 Tijicñesan laꞌ pusicꞌal 
come woli laꞌ taj wocol cheꞌ bajcheꞌ 
Cristo, chaꞌan cꞌax tijicña mi laꞌ 
wubin cheꞌ miꞌ tsictiyel i ñuclel 
Cristo. 14 Mi woli laꞌ wʌꞌlentel 
chaꞌan i cꞌabaꞌ Cristo, tijicñayetla, 
come woliꞌ yajñel ti laꞌ pusicꞌal i 
yEspíritu Dios am bʌ i ñuclel. Isujm 
woliꞌ tsꞌaꞌleñob Dios jini winicob 
pero jatetla woli laꞌ ñuqꞌuesan. 
15

 Cheꞌ jini, mach yomic mi laꞌ lon 
taj wocol tiꞌ melol mulil, mi tsʌnsa, 
mi xujchꞌ mi i ñusʌntel mandar, 
mi yambʌ jontolil. Mach yomic 
mi laꞌ wotsan laꞌ bʌ baꞌ mach laꞌ 
wentajic. 16 Mi an majch miꞌ yubin 
wocol chaꞌan tiꞌ ñopol Cristo, 
mach i chaꞌlen quisin. Laꞌ i sub 
ti ñuc Dios chaꞌan woliꞌ coltʌntel 
ti Cristo. 17 Come i yorajlelix miꞌ 
melob i bʌ i chaꞌañoꞌ bʌ Dios. Mi 
ñaxan miꞌ melonla, ¿bajcheꞌ mi 
caj i yujtelob jini mach bʌ anic miꞌ 
jacꞌob i wen tꞌan Dios? 18 Mi wocol 
miꞌ coltʌntelob jini toj bʌ winicob, 
¿bajcheꞌ mi caj i yujtelob jini xñusa 
tꞌañob yicꞌot xmulilob? 19 Jini 
chaꞌan, laꞌ i melob chuqui utsꞌat jini 
muꞌ bʌ i yubiñob wocol cheꞌ bajcheꞌ 
yom Dios. Laꞌ i yʌcꞌob i bʌ tiꞌ cꞌʌb 
Dios, jini xucꞌul bʌ Xmel pañimil.

Cʌntanla i chaꞌañoꞌ bʌ Dios

5  Testigojon chaꞌan tsiꞌ 
ñusa wocol Cristo. Mi caj 

cʌqꞌuentel c ñuclel yicꞌot Cristo 
cheꞌ miꞌ tsictiyel. Ti wocol tꞌan mic 
subeñob ancianojob ti laꞌ tojlel, 
come ancianojon jaꞌel: 2 Cʌntanla 
i tiñʌmeꞌ Dios añoꞌ bʌ ti laꞌ wenta. 
Mach chaꞌanic xicꞌbebiletla, pero 

ti pejtelel laꞌ pusicꞌal cheꞌ bajcheꞌ 
yom Dios. Mach chaꞌanic ganar, 
pero chaꞌan cheꞌ yom laꞌ pusicꞌal. 
3

 Mach yomic mi laꞌ chañꞌesan laꞌ 
bʌ tiꞌ tojlel jini tiñʌmeꞌ añoꞌ bʌ ti 
laꞌ wenta. Pʌsbeñob ti laꞌ melbal 
bajcheꞌ yom miꞌ melob. 4 Cheꞌ miꞌ 
tsictiyel jini ñuc bʌ Xcʌnta tiñʌmeꞌ, 
mi caj laꞌ wʌqꞌuentel corona i yejtal 
bʌ laꞌ ñuclel mach bʌ anic miꞌ jilel.

5
 Cheꞌ jaꞌel, chꞌiton winicob, acꞌʌ 

laꞌ bʌ tiꞌ wenta ancianojob. Ti laꞌ 
pejtelel chʌn mele laꞌ bʌ ti pecꞌ 
tiꞌ tojlel laꞌ piꞌʌlob, come Dios miꞌ 
contrajin jini muꞌ bʌ i chañꞌesan i bʌ. 
Miꞌ yʌqꞌuen i yutslel i pusicꞌal jini 
muꞌ bʌ i peqꞌuesan i bʌ. 6 Acꞌʌ laꞌ bʌ 
ti pecꞌ ti pꞌʌtʌl bʌ i cꞌʌb Dios, chaꞌan 
miꞌ yʌqꞌueñetla laꞌ ñuclel cheꞌ tiꞌ 
yorajlel. 7 Acꞌʌ tiꞌ wenta Dios pejtelel 
laꞌ cꞌojꞌol, come woliꞌ cʌntañetla.

8
 Ñaꞌtanla pañimil. Chʌcʌ qꞌuele 

laꞌ bʌ, come jini xiba, jini laꞌ contra, 
woli ti pam ñumel cheꞌ bajcheꞌ 
colem bajlum woli bʌ ti jujuj tꞌan. 
Woliꞌ chijtan i colojm chaꞌan miꞌ 
cꞌux. 9 Chaꞌlenla wersa tiꞌ contra 
xiba. Xucꞌul yom laꞌ pusicꞌal ti 
Dios. Ñaꞌtanla lajal woliꞌ yubiñob 
wocol laꞌ wermanojob ti pejtelel 
pañimil. 10 Dios am bʌ cabʌl i yutslel 
i pusicꞌal tsiꞌ pʌyʌyetla chaꞌan temel 
mi laꞌ wajñel yicꞌot Cristo tiꞌ ñuclel 
i yumʌntel mach bʌ anic miꞌ jilel. 
Cheꞌ bʌ tsaꞌix laꞌ jumucꞌ ñusa wocol, 
mi caj i ñuqꞌuesan laꞌ pusicꞌal yaꞌ tiꞌ 
tojlel. Mi caj i xucꞌchocoñetla, mi caj 
i pꞌʌtꞌesañetla. 11 Laꞌ tsictiyic i ñuclel 
yicꞌot i pꞌʌtʌlel ti pejtelel ora. Amén.

Cortesía tac
12

 Tsac mele alʌ jun chaꞌañetla tiꞌ 
cꞌʌb la quermano Silvano, xucꞌul bʌ 

mij qꞌuel. Tsac tsꞌijba jun chaꞌan mic 
xicꞌbeñetla, yicꞌot jaꞌel chaꞌan mi 
cʌcꞌ ti cʌjñel jini isujm bʌ i yutslel 
i pusicꞌal Dios baꞌ cʌyʌletla. 13 Jini 
xñoptꞌañob muꞌ bʌ i tempañob i 
bʌ yaꞌ ti Babilonia, tem yajcʌbiloꞌ 

bʌ laꞌ wicꞌot, miꞌ yʌqꞌueñetla 
cortesía, yicꞌot jaꞌel calobil Marcos. 
14

 Aqꞌuen laꞌ bʌ cortesía. Cꞌuxbin 
laꞌ bʌ ti utsꞌat. Laꞌ aqꞌuentiquetla i 
ñʌchꞌtʌlel laꞌ pusicꞌal pejtel añet bʌ 
la ti Cristo. 

1  Simón Pedrojon, i winicon 
Jesucristo, apóstolon i chaꞌan. 

Mic tsꞌijbubeñetla ili jun come 
junlajal tsaꞌ aqꞌuentiyetla laꞌ ñop 
Cristo quicꞌot lojon. Come toj la 
caj Coltaya Dios, i cꞌabaꞌ Jesucristo. 
Yom mi lac wen cꞌuxbin jini wen 
tꞌan woli bʌ lac ñop. 2 Laꞌ pꞌojlic i 
yutslel yicꞌot i ñʌchꞌtʌlel laꞌ pusicꞌal 
come laꞌ cʌñʌyʌch Dios yicꞌot lac 
Yum Jesús.

Tsaꞌ aqꞌuentiyonla lac pusicꞌal 
lajal bʌ bajcheꞌ i chaꞌan Dios

3
 Ti ñuc bʌ i pꞌʌtʌlel Dios 

tsiꞌ yʌqꞌueyonla pejtelel chuqui 
anto yom lac chaꞌan cheꞌ bʌ tsiꞌ 
yʌqꞌueyonla laj cʌn lac Yum Jesús 
chaꞌan mi la cajñel ti chꞌujul. Tsiꞌ 
pʌyʌyonla chaꞌan mi laj cʌmben i 
ñuclel yicꞌot i yutslel. 4 Jini chaꞌan 
tsiꞌ yʌqꞌueyonla jini albil bʌ tꞌan, 
wen ñuc bʌ, cꞌax utsꞌat bʌ. Cheꞌ mi 
laꞌ ñopben i tꞌan miꞌ yʌqꞌuetla ti 
colel baꞌ chuculetla tiꞌ colosojlel laꞌ 
pusicꞌal tiꞌ wenta pañimil chaꞌan 
mi laꞌ taj laꞌ cuxtʌlel chꞌoyol bʌ 
ti Dios. 5 Jini chaꞌan yom mi laꞌ 
chaꞌlen wersa chaꞌan mi laꞌ pʌs 
laꞌ bʌ ti uts, come tsaꞌix laꞌ ñopo 
Dios. Cheꞌ utsetla yom wen bʌ laꞌ 
ñaꞌtʌbal. 6 Cheꞌ an laꞌ ñaꞌtʌbal yom 

mi laꞌ ticꞌ laꞌ pusicꞌal. Cheꞌ mi laꞌ ticꞌ 
laꞌ pusicꞌal yom mi laꞌ cuch wocol 
ti xucꞌul. Cheꞌ mi laꞌ cuch wocol 
ti xucꞌul yom mi laꞌ tsictesan Dios. 
7

 Cheꞌ mi laꞌ tsictesan Dios yom mi 
laꞌ pꞌuntan laꞌ piꞌʌlob. Cheꞌ mi laꞌ 
pꞌuntañob yom mi laꞌ cꞌuxbiñob. 
8

 Mi cheꞌʌch mi laꞌ mel mi caj laꞌ 
pꞌʌtꞌan majlel. Mi caj i yutsi pꞌojlel 
laꞌ cꞌʌjñibal. Cheꞌ jini mach lolomic 
jach tsaꞌ laꞌ cʌñʌ lac Yum Jesucristo. 
9

 Jini mach bʌ anic miꞌ mel cheꞌ 
bajcheꞌ jini, xpotsꞌ yilal. Maꞌanic miꞌ 
cꞌotel i wut. Mach cꞌajalix i chaꞌan 
mi tsaꞌix pocbenti i mul tsaꞌ bʌ i 
mele ti yambʌ ora.
10

 Jini chaꞌan hermanojob, 
chaꞌlenla wersa chaꞌan miꞌ wen 
tsictiyel pʌybiletla, yajcʌbiletla. Mi 
cheꞌʌch mi laꞌ mel, maꞌanic mi caj 
laꞌ yajlel. Maꞌanic mi caj laꞌ cʌy laꞌ 
ñop. 11 Cheꞌ jini mi caj laꞌ pʌjyel 
ochel tiꞌ yumʌntel Dios mach 
bʌ anic miꞌ jilel, yicꞌot lac Yum 
Jesucristo, Xcoltaya lac chaꞌan.
12

 Jini chaꞌan mi caj c chʌn 
cꞌajtesʌbeñetla pejtelel jini tꞌan, 
anquese ñaꞌtʌbilix laꞌ chaꞌan, 
anquese xucꞌchocobiletla tiꞌ sujmlel 
woli bʌ laꞌ ñop. 13 Cheꞌ cuxulon 
to tic bʌcꞌtal mi cʌl utsꞌat mic 
chʌn xicꞌbeñetla. Yom mic chʌn 

cꞌajtesʌbeñetla bajcheꞌ yom mi laꞌ 
mel. 14 Come cujil mach jalix mi 
caj j cʌy c bʌcꞌtal cheꞌ mic chʌmel, 
cheꞌ bajcheꞌ tsiꞌ subeyon lac Yum 
Jesucristo. 15 Jini chaꞌan mic chaꞌlen 
wersa ti laꞌ tojlel chaꞌan mi laꞌ chʌn 
ñaꞌtan jini tꞌan ti pejtelel ora cheꞌ 
chʌmeñonix.

Tsiꞌ qꞌueleyob i ñuclel 
Cristo tiꞌ wutob

16
 Maꞌanic tsac jopꞌo lojon maña 

jax bʌ tꞌan cheꞌ bʌ tsac subeyet 
lojon i pꞌʌtʌlel lac Yum Jesucristo 
muꞌ bʌ caj i chaꞌ tilel tiꞌ ñuclel 
i yumʌntel, pero tsac subeyetla 
chuqui tsaj qꞌuele lojon yicꞌot c wut. 
17

 Yaꞌ añon lojon baꞌ ora Dios tsiꞌ 
yʌqꞌue i ñuclel i Yalobil. Tsaꞌ yʌjñi i 
wut tiꞌ ñuclel Dios i Tat. Tsa cubibe 
i tꞌan Dios loqꞌuem bʌ tiꞌ yumʌntel 
ti panchan cheꞌ bʌ tsiꞌ yʌlʌ: “Jiñʌch 
cꞌuxbibil bʌ Calobil. Tijicña mij 
qꞌuel”, cheꞌen. 18 Tsa cubi lojon jini 
tꞌan chꞌoyol bʌ ti panchan cheꞌ yaꞌ 
añon lojon yicꞌot Jesús yaꞌ ti chꞌujul 
bʌ wits.
19

 Jini chaꞌan ñumen xucꞌulonla 
chaꞌan tiꞌ tꞌan xꞌaltꞌañob, come woli 
ti tsꞌʌctiyel tiꞌ tojel lac wut. Yom mi 
laꞌ wen pꞌis ti wenta i tꞌan, come 
lajalʌch i cꞌʌjñibal bajcheꞌ lámpara 
muꞌ bʌ i pʌsbeñonla i sʌclel ti 
acꞌʌlel jinto miꞌ sʌcꞌan pañimil, 
jinto miꞌ tsictiyel Cristo cheꞌ bajcheꞌ 
Ñoj Ecꞌ ti laꞌ pusicꞌal. 20 Ñaxan yom 
mi laꞌ chꞌʌmben isujm, maꞌanic tꞌan 
tiꞌ Tsꞌijbujel Dios tsaꞌ bʌ i bajñel 
ñaꞌtayob jini xꞌaltꞌañob. Come 
jiñʌch Chꞌujul bʌ Espíritu tsaꞌ bʌ i 
yʌqꞌueyob jini isujm bʌ i tꞌan Dios. 
21

 Come cꞌʌlʌl tiꞌ cajibal maꞌanic 
tsiꞌ bajñel chaꞌleyob tꞌan winicob 

tiꞌ bajñel pusicꞌal, pero jini chꞌujul 
bʌ winicob ñijcʌbiloꞌ bʌ i chaꞌan 
Chꞌujul bʌ Espíritu tsiꞌ chaꞌ subuyob 
chuqui tsiꞌ yubiyob ti Dios.

Lot bʌ xꞌaltꞌañob yicꞌot lot bʌ 
xcʌntesajob 
(Judas 4‑13)

2  Pero tsaꞌ tejchi lot bʌ 
xꞌaltꞌañob tiꞌ tojlel israelob. 

Cheꞌ jaꞌel mi caj i tejchel lot bʌ 
xcʌntesajob ti laꞌ tojlel. Ti mucul 
jach mi caj i yotsañob jini sojquem 
bʌ cʌntesa muꞌ bʌ i yʌqꞌuetla ti 
sajtel. Woliꞌ ñusañob lac Yum tsaꞌ 
bʌ i mʌñʌyob. Woliꞌ bʌcꞌ pʌyob tilel 
i wocol muꞌ bʌ caj i jisañob. 2 An 
cabʌlob muꞌ bʌ caj i jacꞌob. Lajal miꞌ 
melob i tsꞌiꞌlel tiꞌ colosojlel i pusicꞌal. 
Miꞌ yʌcꞌob ti pꞌajtʌl jini isujm bʌ bij. 
3

 Woꞌob ti taqꞌuin jini xcʌntesajob, 
jini chaꞌan mi caj i lotiñetla chaꞌan 
miꞌ chilbeñetla laꞌ chubʌꞌan. Cꞌʌlʌl 
ti wajali cꞌʌlʌl wʌle ñaꞌtʌbil mi caj 
i tojob i mul. Chajpʌbilix baꞌ mi caj 
i jilelob.
4

 Dios maꞌanic tsiꞌ ñusʌbeyob i 
mul ángelob tsaꞌ bʌ i chaꞌleyob 
mulil. Tsiꞌ chocoyob ochel ti cꞌajc 
chaꞌan cʌchʌl miꞌ cʌytʌlob yaꞌ ti 
icꞌchꞌipan bʌ pañimil cꞌʌlʌl tiꞌ 
yorajlel toj mulil. 5 Dios maꞌanic tsiꞌ 
pꞌunta jini pañimil ti oñiyi. Cojach 
tsiꞌ colta Noé tsaꞌ bʌ i subu i sujmlel 
ili tꞌan ti toj, yicꞌot wuctiquil yañoꞌ 
bʌ, cheꞌ bʌ tsiꞌ choco tilel butꞌjaꞌ 
chaꞌan miꞌ jisan xñusa Diosob 
ti pañimil. 6 Tsiꞌ junyajlel pulu 
Sodoma yicꞌot Gomorra. Tsiꞌ yʌcꞌʌ 
ti jisʌntel chaꞌan mi lac ñaꞌtan ti 
pejtelelonla cheꞌʌch miꞌ yujtelob jini 
mach bʌ anic miꞌ bʌcꞌñañob Dios. 
7

 Pero tsiꞌ colta loqꞌuel Lot jini toj bʌ 

winic tsaꞌ bʌ i wen mele i pusicꞌal 
chaꞌan i bibiꞌlel yicꞌot i jontolil jini 
xñusa Diosob. 8 Come an chuqui tsiꞌ 
qꞌuele, an chuqui tsiꞌ yubi jini toj bʌ 
winic cheꞌ yaꞌ chumul yicꞌotob. Jini 
chaꞌan tsiꞌ wen mele i pusicꞌal ti 
jujumpꞌejl qꞌuin chaꞌan i melbal jini 
mach bʌ tojobic. 9 Cheꞌ jaꞌel lac Yum 
yujil i coltan jini chꞌujuloꞌ bʌ cheꞌ 
woliꞌ yilʌbentelob i pusicꞌal. Yujil 
jaꞌel i yʌcꞌob ti toj mulil jini mach 
bʌ tojobic cheꞌ tiꞌ yorajlel meloñel. 
10

 Cojco jini muꞌ bʌ i jacꞌbeñob i 
colosojlel i pusicꞌal yicꞌot i bibiꞌlel, 
muꞌ bʌ i tsꞌaꞌleñob añoꞌ bʌ i yeꞌtel.

Chꞌejl miꞌ melob i bʌ. Miꞌ melob 
bajcheꞌ jach yomob tiꞌ bajñel 
pusicꞌal. Maꞌanic miꞌ bʌcꞌñañob i 
chaꞌlen tꞌan tiꞌ contra jini añoꞌ bʌ i 
ñuclel ti panchan. 11 Jini ángelob 
am bʌ ñumen ñuc bʌ i pꞌʌtʌlel 
yicꞌot i yeꞌtel, maꞌanic miꞌ chaꞌleñob 
tꞌan tiꞌ contra jini jontoloꞌ bʌ tiꞌ 
tojlel lac Yum. 12 Pero ili winicob 
miꞌ chaꞌleñob tꞌan tiꞌ contra jini 
mach bʌ anic miꞌ chꞌʌmbeñob isujm. 
Tontojob cheꞌ bajcheꞌ bʌteꞌel muꞌ bʌ 
i yilan pañimil chaꞌan miꞌ yʌjquel, 
chaꞌan miꞌ tsʌnsʌntel. Mi caj i 
jilelob yicꞌot i bibiꞌlel.
13

 Mi caj i qꞌuextʌbentelob i 
jontolil. Tijicña miꞌ yubiñob cheꞌ 
woliyob ti leco bʌ qꞌuiñijel ti 
jujumpꞌejl qꞌuin. Bibiꞌob jax. Añob i 
yocꞌbeñal. Wen tijicña miꞌ yubiñob 
chaꞌan i sajtemal cheꞌ miꞌ cꞌuxob 
waj laꞌ wicꞌot. 14 Butꞌulob i pusicꞌal 
tiꞌ tsꞌiꞌlel. Mach mejlic i cʌyob i 
mul. Miꞌ pʌyob ti mulil jini mach 
bʌ xucꞌulobic i pusicꞌal. Ñʌmʌlobix 
i mel i tsꞌiꞌlel i wut. Chocbilobix 
ti Dios. 15 Tsaꞌix i cʌyʌyob jini toj 
bʌ bij. Sajtemob. Tsiꞌ tsajcʌbeyob 

majlel i bijlel Balaam, i yalobil 
Beor tsaꞌ bʌ i mulʌbe i chobejtʌbal 
jontolil. 16 Jini burro mach bʌ 
yujilic tꞌan tsaꞌ caji ti tꞌan cheꞌ 
bajcheꞌ winic. Tsiꞌ ticꞌbe i tontojlel 
jini xꞌaltꞌan.
17

 Lajalob ili winicob bajcheꞌ 
tiquin bʌ i jol jaꞌ. Lajalob bajcheꞌ 
tocal ñijcʌbil bʌ ti colem sutujt icꞌ. 
Cʌybilobix ti cꞌax iꞌicꞌ bʌ acꞌʌlel ti 
pejtelel ora. 18 Miꞌ toꞌol chañꞌesañob 
i bʌ ti lolom jach bʌ. Ti bibiꞌ bʌ 
i colosojlel i pusicꞌal miꞌ pʌyob 
ti mulil jini muꞌ bʌ cajel i ñopob 
Cristo, maxto bʌ jali tsiꞌ cʌyʌ i 
tsajcañob i sajtemal i piꞌʌlob.
19

 Cheꞌ chujquemob tiꞌ mul muꞌ bʌ 
caj i jisañob, miꞌ lon subeñob yañoꞌ 
bʌ bajcheꞌ mi caj i yʌcꞌob ti colel. 
Come majqui jach miꞌ chaꞌlen mulil 
chuculʌch tiꞌ pꞌʌtʌlel mulil tiꞌ wenta 
xiba. 20 Cheꞌ miꞌ putsꞌelob loqꞌuel 
winicob tiꞌ bibiꞌlel jini pañimil, cheꞌ 
miꞌ cʌñob lac Yum Jesucristo la caj 
Coltaya, mi tsaꞌ chaꞌ chujquiyob tiꞌ 
bibiꞌlel, mi tsaꞌ chaꞌ yajliyob ti mulil, 
ñumen leco miꞌ yajñelob ti wiꞌil 
bajcheꞌ ti ñaxan. 21 Utsꞌat machic tsiꞌ 
cʌñʌyob jini toj bʌ bij, come cheꞌ bʌ 
tsiꞌ cʌñʌyob, tsiꞌ chaꞌ cʌyʌyob jini 
chꞌujul bʌ tꞌan tsaꞌ bʌ aqꞌuentiyob. 
22

 Tsiꞌ chaꞌleyob cheꞌ bajcheꞌ miꞌ yʌl 
jini proverbio ti isujm: “Jini tsꞌiꞌ miꞌ 
sutqꞌuin i bʌ chaꞌan miꞌ chaꞌ mʌcꞌ 
i xej. Cheꞌ pocbilix jini chitam miꞌ 
chaꞌ jujcꞌun i bʌ ti ocꞌol”, cheꞌen.

I qꞌuiñilel lac Yum

3  Cꞌuxbibilet bʌ la, jiñʌch i 
chaꞌqꞌuejlel carta tsaꞌ bʌ c 

melbeyetla. Chaꞌyajl tsac chʌn 
xicꞌbeyetla chaꞌan mi laꞌ chaꞌ ñaꞌtan 
chuqui sʌc. 2 Yom cꞌajal laꞌ chaꞌan 

i tꞌan jini chꞌujul bʌ xꞌaltꞌañob ti 
oñiyi yicꞌot i mandar lac Yum la caj 
Coltaya cheꞌ bajcheꞌ tsiꞌ subeyetla 
jini apóstolob.

3
 Ñaxan yom mi laꞌ ñaꞌtan talob 

xwajleyajob ti wiꞌil bʌ qꞌuin tac. Mi 
caj i chaꞌleñob xʌmbal ñumel ti 
pañimil tiꞌ colosojlel i pusicꞌal. 4 Mi 
caj i yʌlob: ¿Bacan tsiquil woliꞌ chaꞌ 
tilel cheꞌ bajcheꞌ tsiꞌ yʌlʌ? Cꞌʌlʌl 
cheꞌ bʌ tsaꞌ chʌmiyob lac ñojteꞌel 
cꞌʌlʌl wʌle, lajal woliꞌ chʌn ajñel 
pejtelel chuqui tac an cheꞌ bajcheꞌ 
tiꞌ cajibal pañimil, cheꞌob. 5 Mach 
yomobic i pꞌis tiꞌ wenta bajcheꞌ tsaꞌ 
ajni panchan ti wajali. Tiꞌ tꞌan jach 
Dios tsiꞌ mele pañimil. Jini lum tsaꞌ 
loqꞌui ti jaꞌ, joyolʌch ti jaꞌ. 6 Yicꞌot 
jaꞌ tsaꞌ jejmi jini pañimil am bʌ ti 
oñiyi tiꞌ yorajlel butꞌjaꞌ. 7 Ti jini jach 
bʌ i tꞌan Dios woliꞌ cʌntʌntel jini 
panchan yicꞌot pañimil am bʌ wʌle 
chaꞌan miꞌ pulel ti cꞌajc tiꞌ qꞌuiñilel 
meloꞌ mulil, cheꞌ miꞌ tojob i mul jini 
winicob xꞌixicob muꞌ bʌ i ñusañob 
Dios.

8
 Cꞌuxbibilet bʌ la, ñaꞌtanla 

junlajal miꞌ qꞌuel jumpꞌejl qꞌuin 
lac Yum bajcheꞌ ojlil i yuxbajcꞌ 
(1000) jab. Cheꞌ jaꞌel, junlajal miꞌ 
qꞌuel ojlil i yuxbajcꞌ jab bajcheꞌ 
jumpꞌejl qꞌuin. 9 Lac Yum maꞌanic 
miꞌ jalitesan i mel chuqui albil i 
chaꞌan cheꞌ bajcheꞌ miꞌ lon alob 
chaꞌtiquil uxtiquil. Woliꞌ pijtañonla 
come mach yomic miꞌ sajtel mi 
juntiquilic. Yom mi laj cʌy lac mul 
ti lac pejtelel.
10

 Mi caj i tilel i qꞌuiñilel lac Yum 
cheꞌ bajcheꞌ xujchꞌ ti acꞌʌlel. Ti cꞌam 
bʌ i tꞌan miꞌ caj ti jilel panchan. 
Miꞌ caj ti ulmʌl ti cꞌajc pejtelel 
chuqui tac an. Miꞌ caj ti laj pulel 

pañimil yicꞌot pejtelel melbil tac bʌ 
ti pañimil. 11 Mi cheꞌʌch miꞌ caj ti 
ulmʌl ti pejtelel, ¿bajcheꞌ yom mi 
laꞌ wajñel cheꞌ jini? Yom chꞌujuletla. 
Yom toj laꞌ melbal. 12 Yom chꞌejl laꞌ 
pusicꞌal mi laꞌ pijtan i qꞌuiñilel Dios. 
Yom bʌxetla tiꞌ yeꞌtel Dios chaꞌan miꞌ 
bʌcꞌ tilel jini qꞌuin. Jiñʌch jini qꞌuin 
cheꞌ miꞌ caj ti ulmʌl panchan ti 
cꞌajc. Pejtelel chuqui tac an miꞌ caj ti 
ulmʌl cheꞌ miꞌ pulel ti cꞌajc. 13 Woli 
lac pijtan tsijiꞌ bʌ panchan yicꞌot tsijiꞌ 
bʌ pañimil baꞌ miꞌ mejlel chuqui toj 
cheꞌ bajcheꞌ albil i chaꞌan Dios.
14

 Jini chaꞌan cꞌuxbibilet bʌ la, cheꞌ 
woli laꞌ pijtan jini qꞌuin, yom mi laꞌ 
chaꞌlen wersa chaꞌan mi laꞌ wajñel 
ti chꞌujul chaꞌan sʌquetla, chaꞌan 
ñʌchꞌʌl laꞌ pusicꞌal cheꞌ miꞌ tajetla 
Jesús. 15 Ñaꞌtanla woli ti pijt lac 
Yum jinto miꞌ coltʌntelob winicob 
xꞌixicob. Cheꞌʌch tsiꞌ tsꞌijbubeyetla 
jaꞌel jini cꞌuxbibil bʌ la quermano 
Pablo cheꞌ bajcheꞌ Dios tsiꞌ cʌntesa. 
16

 Cheꞌʌch tsiꞌ tsꞌijba Pablo ti pejtelel 
i jun. An wocol tac bʌ mach bʌ wen 
tsiquilic i sujmlel mach bʌ orajic mi 
lac chꞌʌmben isujm. Jini mach bʌ 
añobic i ñaꞌtʌbal yicꞌot jini mach bʌ 
xucꞌulobic miꞌ socbeñob i sujmlel 
cheꞌ bajcheꞌ miꞌ socbeñob yambʌ i 
Tsꞌijbujel Dios. Woliꞌ bajñel chocob i 
bʌ ti toj mulil.
17

 Jini chaꞌan cꞌuxbibilet bʌ la, 
come tsaꞌix laꞌ wubi tal toj mulil, 
tsajiletla ame lotintiquetla ame laꞌ 
ñopben i sojquemal jini xjontolilob, 
ame laꞌ cʌy laꞌ ñop chuqui isujm. 
18

 Yom mi laꞌ taj laꞌ colel ti Cristo 
cheꞌ mi laꞌ cʌmben i yutslel i pusicꞌal 
yicꞌot i ñaꞌtʌbal lac Yum Jesucristo 
la caj Coltaya. Laꞌ subentic i ñuclel 
wʌle yicꞌot ti pejtelel ora. Amén. 

1  Jini tꞌan am bʌ tiꞌ cajibal 
jiñʌch tsaꞌ bʌ cubi lojon, tsaꞌ 

bʌ j qꞌuele lojon, jini tsajibil bʌ c 
chaꞌan lojon, jini tʌlʌl bʌ c chaꞌan 
lojon. Jiñʌch jini tꞌan am bʌ i 
cuxtʌlel. 2 Tsaꞌ tsictiyi i cuxtʌlel. 
Tsaj qꞌuele lojon. Wolic sub lojon 
chuqui tsaj qꞌuele lojon. Wolic 
subeñet lojon laj cuxtʌlel mach bʌ 
anic miꞌ jilel. Yaꞌan yicꞌot lac Tat. 
Tsaꞌ pʌsbentiyon lojon. 3 Jini qꞌuelel 
bʌ c chaꞌan lojon, jini ñichꞌtʌbil 
bʌ c chaꞌan lojon, jiñʌch muꞌ bʌ c 
subeñet lojon chaꞌan mi laꞌ tem 
ochel quicꞌot lojon tiꞌ ñopol lac 
Tat yicꞌot Jesucristo i Yalobil Dios. 
4

 Wolic tsꞌijban lojon ili jun chaꞌan 
miꞌ tsꞌʌctiyel i tijicñʌyel lac pusicꞌal.

I sʌclel pañimil
5

 Jiñʌch tsaꞌ bʌ cubi lojon tiꞌ tojlel 
Jesús woli bʌ c subeñet lojon: Dios i 
sʌclelʌch pañimil. Maꞌanic i yiꞌicꞌlel 
mi tsꞌitaꞌic. 6 Mi woli lac lon al tem 
ochemonla tiꞌ ñopol Dios, lac lotʌch 
mi woliyonla ti xʌmbal ti icꞌyochꞌan 
bʌ pañimil, come cheꞌ jini maꞌanic 
woli lac jacꞌben i sujmlel. 7 Pero 
mi woliyonla ti xʌmbal tiꞌ sʌclel 
pañimil, cheꞌ bajcheꞌ miꞌ yajñel 
Dios tiꞌ sʌclel pañimil, cheꞌ jini mi 
lac wen cʌn lac bʌ. I chꞌichꞌel Jesús 

i Yalobil Dios woliꞌ sʌqꞌuesañonla ti 
pejtelel mulil.

8
 Mi woli la cʌl maꞌanic lac 

mul, woli lac lotin lac bʌ ti lac 
pusicꞌal. Cheꞌ jini maꞌanic i sujmlel 
ti lac pusicꞌal. 9 Mi woli lac suben 
lac mul Dios muꞌ bʌ i melonla ti 
toj, an i xucꞌtʌlel i pusicꞌal cheꞌ 
miꞌ ñusʌbeñonla lac mul. Miꞌ 
pocbeñonla loqꞌuel pejtelel lac 
jontolil. 10 Mi woli la cʌl maꞌanic tsaꞌ 
lac chaꞌle mulil, woli laj cuy Dios ti 
xlot. Cheꞌ jini mach ochemic i tꞌan 
ti lac pusicꞌal.

Tsijï bʌ mandar

2  Calobilob, wolic tsꞌijbubeñetla 
ili jun chaꞌan mach mi laꞌ 

chaꞌlen mulil. Mi an majqui tsiꞌ 
chaꞌle mulil, an la caj pejcaya tiꞌ 
tojlel lac Tat, jiñʌch Jesucristo, 
jini Toj Bʌ. 2 Jiñʌch tsaꞌ bʌ i yubi i 
michꞌajel Dios tiꞌ caj lac mul, mach 
jinic jach lac mul pero i mul jaꞌel 
pejtelel añoꞌ bʌ ti pañimil. 3 Mi 
woli lac chꞌujbiben i mandar, la 
cujil cʌñʌlix lac chaꞌan Jesús. 4 Jini 
muꞌ bʌ i yʌl: J cʌñʌyʌch Jesús, 
cheꞌen, woli ti lot mi maꞌanic miꞌ 
chꞌujbiben i mandar. Maꞌanic i 
sujmlel tiꞌ pusicꞌal jini winic. 5 Jini 
muꞌ bʌ i chꞌujbiben i tꞌan Jesús,woliꞌ 

wen cꞌuxbin Dios. Cheꞌ jini la cujil 
añonla ti Jesús. 6 Jini muꞌ bʌ i yʌl 
woliꞌ yajñel ti Jesús laꞌ ajnic cheꞌ 
bajcheꞌ tsaꞌ ajni Jesús.
7

 Hermanojob, mach tsijibic ili 
mandar woli bʌ c tsꞌijbubeñetla, 
pero jiñʌch oñiyix bʌ mandar tsaꞌ 
bʌ subentiyetla tiꞌ cajibal. Jini 
oñiyix bʌ mandar jiñʌch jini tꞌan 
tsaꞌ bʌ laꞌ wubi cꞌʌlʌl tiꞌ cajibal. 
8

 Anquese oñiyix pero tsijibʌch jini 
mandar woli bʌ c tsꞌijbubeñetla. 
Tsiquil i sujmlel ti Jesús yicꞌot 
ti jatetla. Come wolix ti ñumel 
icꞌyochꞌan bʌ pañimil. Wolix ti wen 
tsictiyel i sʌclel pañimil, jini isujm 
bʌ.

9
 Jini muꞌ bʌ i lon al woliꞌ yajñel 

tiꞌ sʌclel pañimil cheꞌ woliꞌ tsꞌaꞌlen 
i yermano, anto ti icꞌyochꞌan bʌ 
pañimil. 10 Jini muꞌ bʌ i cꞌuxbin i 
yermano, anix tiꞌ sʌclel pañimil. 
Maꞌanic miꞌ yʌsan i yermano 
ti mulil. 11 Jini muꞌ bʌ i tsꞌaꞌlen 
i yermano an ti icꞌyochꞌan bʌ 
pañimil. Miꞌ chaꞌlen xʌmbal ti 
icꞌyochꞌan bʌ pañimil. Mach yujilic 
baqui miꞌ majlel, come maꞌanic miꞌ 
cꞌotel i wut chaꞌan i yiꞌicꞌlel pañimil.
12

 Wolic tsꞌijbubeñetla alobob, 
come ñusʌbilix laꞌ mul chaꞌan i 
cꞌabaꞌ Jesús. 13 Wolic tsꞌijbubeñetla 
tatʌlet bʌ la, come cʌmbilix laꞌ 
chaꞌan jini am bʌ tiꞌ cajibal pañimil. 
Wolic tsꞌijbubeñetla chꞌitoñob, 
come tꞌuchtʌbilix laꞌ chaꞌan jini 
xjontolil. Wolic tsꞌijbubeñetla 
alobob, come cʌmbilix laꞌ chaꞌan 
lac Tat. 14 Tsaꞌix c tsꞌijbubeyetla 
tatʌlob, come cʌmbil laꞌ chaꞌan jini 
am bʌ tiꞌ cajibal pañimil. Tsaꞌix 
c tsꞌijbubeyetla chꞌitoñob come 
pꞌʌtʌletla. I tꞌan Dios woliꞌ yajñel ti 

laꞌ pusicꞌal. Tꞌuchtʌbilix laꞌ chaꞌan 
jini xjontolil.
15

 Mach laꞌ cꞌuxbin i chaꞌan bʌ 
pañimil mi chuqui an ti pañimil. 
Come jini muꞌ bʌ i cꞌuxbin i chaꞌan 
bʌ pañimil, maꞌanic miꞌ cꞌuxbin 
lac Tat. 16 Come pejtelel chuqui an 
ti pañimil, i colosojlel lac pusicꞌal 
yicꞌot i tsꞌiꞌlel lac wut, yicꞌot i 
chañꞌesʌntel lac bʌ mach chꞌoyolic 
ti lac Tat pero chꞌoyol ti pañimil. 17 I 
chaꞌañoꞌ bʌ pañimil mi caj i jilelob 
yicꞌot i colosojlel i pusicꞌal, pero miꞌ 
yajñel ti pejtelel ora jini muꞌ bʌ i 
chaꞌlen cheꞌ bajcheꞌ yom Dios.

Xcontra Cristo
18

 Alobob, jiñʌch cojix bʌ qꞌuin 
tac. Tsaꞌ laꞌ wubi tal jini xcontra 
Cristo. Wʌle añobix cabʌl muꞌ bʌ i 
contrajiñob Cristo. Jini chaꞌan la 
cujil añonixla ti cojix bʌ qꞌuin tac. 
19

 Tsaꞌ loqꞌuiyob majlel ti lac tojlel, 
come mach lac chaꞌañobic. Lac 
chaꞌañobic, wʌꞌto añob la quicꞌot 
cꞌʌlʌl wʌle. Pero tsaꞌ loqꞌuiyob 
chaꞌan miꞌ tsictiyel mach lac 
chaꞌañobic.
20

 Pero tsaꞌix tili jini Chꞌujul bʌ 
Espíritu ti laꞌ tojlel. Jini chaꞌan mi 
laꞌ cʌmben i sujmlel ti laꞌ pejtelel. 
21

 Maꞌanic mic tsꞌijbubeñetla cheꞌ 
bajcheꞌ jini mach bʌ cʌntesʌbilobic 
tiꞌ sujmlel, come cʌntesʌbiletixla. 
Laꞌ wujil chuqui isujm yicꞌot chuqui 
mach isujmic. Mach tilemic lot 
ti jini Isujm bʌ. 22 ¿Majqui xlot? 
¿Mach ba jinic muꞌ bʌ i yʌl mach 
Cristojic jini Jesús? Jiñʌch xcontra 
Cristo muꞌ bʌ i yʌl mach i Tatic 
Cristo jini Dios, yicꞌot mach i 
Yalobilic Dios jini Cristo. 23 Jini muꞌ 
bʌ i yʌl mach i Yalobilic Dios jini 

Cristo mach i chaꞌanic lac Tat. I 
chaꞌañʌch lac Tat jini muꞌ bʌ i sub i 
Yalobilʌch Dios Jesús.

24
 Laꞌ cʌlec ti laꞌ pusicꞌal jini tsaꞌ 

bʌ laꞌ ñichꞌta cꞌʌlʌl tiꞌ cajibal. Mi 
woliꞌ cʌytʌl ti laꞌ pusicꞌal jini tsaꞌ bʌ 
laꞌ ñichꞌta cꞌʌlʌl tiꞌ cajibal, cheꞌ jini, 
mi caj laꞌ chʌn ajñel ti lac Tat yicꞌot 
tiꞌ Yalobil. 25 Dios miꞌ yʌqꞌueñonla 
laj cuxtʌlel mach bʌ anic miꞌ jilel 
cheꞌ bajcheꞌ albil i chaꞌan.
26

 Wolic tsꞌijbubeñetla ili tꞌan 
chaꞌan mach mi laꞌ jacꞌ jini yomoꞌ 
bʌ i lotiñetla. 27 Tsaꞌix aqꞌuentiyetla 
jini Chꞌujul bʌ Espíritu woli bʌ i 
chʌn ajñel ti jatetla. Jini chaꞌan 
mach wersajic miꞌ cʌntesañetla 
yambʌ, come cʌntesʌbiletla ti 
Espíritu ti pejtelel chuqui yom. 
Isujmʌch i cʌntesa, mach lotic. Cheꞌ 
bajcheꞌ tsiꞌ cʌntesayetla, cheꞌʌch 
yom mi laꞌ chʌn ajñel ti Jesús. 
28

 Wʌle, alobob, chʌn ajñenla ti 
Cristo. Cheꞌ jini chꞌejl lac pusicꞌal 
mi caj laj qꞌuel cheꞌ miꞌ tsictiyel. 
Aja machiqui miꞌ tejchel tꞌan ti lac 
pusicꞌal chaꞌan mi lac tʌtsꞌ lac bʌ 
ti quisin cheꞌ miꞌ tilel. 29 Laꞌ wujil 
tojʌch Cristo. Laꞌ wujil jaꞌel tsaꞌix i 
yilayob pañimil ti Dios pejtelel muꞌ 
bʌ i chaꞌleñob chuqui toj.

I yalobilonia Dios

3  Cabʌl tsiꞌ cꞌuxbiyonla lac Tat. 
Jini chaꞌan mi lac pejcʌntel 

tiꞌ yalobil Dios. Melel i yalobilonla. 
Jini chaꞌan maꞌanic miꞌ cʌñonla i 
chaꞌañoꞌ bʌ pañimil, come mach 
i cʌñʌyobic Dios. 2 Cꞌuxbibiloꞌ 
bʌ, i yalobilonixla Dios. Maxto 
tsictiyemic bajcheꞌ mi caj la cujtel. 
Pero la cujil cheꞌ miꞌ tsictiyel Cristo 
mi caj la cajñel lajal bajcheꞌ Cristo, 

come mi caj laj qꞌuel cheꞌ bajcheꞌ 
an. 3 Jini muꞌ bʌ i pijtan chuqui miꞌ 
caj ti ujtel cheꞌ miꞌ tilel Cristo, miꞌ 
sʌqꞌuesan i pusicꞌal chaꞌan sʌc miꞌ 
yajñel cheꞌ bajcheꞌ Jesús.
4

 Majqui jach miꞌ chaꞌlen mulil, 
woliꞌ ñusan mandar. Mulil jiñʌch 
i ñusʌntel mandar. 5 Laꞌ wujil tsaꞌ 
tsictiyi Cristo chaꞌan miꞌ chꞌʌm 
majlel lac mul. I bajñel maꞌanic i 
mul. 6 Jini muꞌ bʌ i chʌn ajñel ti 
Cristo, maꞌanic miꞌ chaꞌlen mulil. 
Jini muꞌ bʌ i chaꞌlen mulil, maꞌanic 
tsiꞌ qꞌuele Cristo, mach i cʌñʌyic 
jaꞌel.
7

 Alobob, mach mi laꞌ jacꞌbeñob 
i lot winicob mi juntiquilic. Jini 
muꞌ bʌ i chaꞌlen chuqui toj, tojʌch 
cheꞌ bajcheꞌ toj Cristo. 8 Jini muꞌ 
bʌ i chaꞌlen mulil i chaꞌañʌch xiba, 
come jini xiba woliꞌ chʌn chaꞌlen 
mulil cꞌʌlʌl tiꞌ cajibal. Jini chaꞌan 
tsaꞌ tsictiyi i Yalobil Dios chaꞌan 
miꞌ jisʌben i yeꞌtel xiba. 9 Jini tsaꞌ 
bʌ i yila pañimil ti Dios maꞌanic 
miꞌ chʌn chaꞌlen mulil, come 
woliꞌ yajñel i yEspíritu Dios tiꞌ 
pusicꞌal. Mach mejlic i chʌn chaꞌlen 
mulil, come tsaꞌix i yila pañimil 
ti Dios. 10 Cheꞌ jini, tsiquil majqui 
i yalobilob Dios yicꞌot majqui i 
yalobilob xiba. Jini mach bʌ anic 
miꞌ chaꞌlen chuqui toj, mach i 
chaꞌanic Dios. Cheꞌ jaꞌel jini mach 
bʌ anic miꞌ cꞌuxbin i yermano, 
mach i chaꞌanic Dios.

Yom mi laj cꞌuxbin lac bʌ
11

 Jini tꞌan tsaꞌ bʌ laꞌ wubi cꞌʌlʌl 
tiꞌ cajibal, jiñʌch iliyi: Yom mi laj 
cꞌuxbin lac bʌ ti lac pejtelel. 12 Mach 
yomic lajalonla bajcheꞌ Caín tsaꞌ 
bʌ i tsʌnsa i yijtsꞌin. ¿Chucoch 

tsiꞌ tsʌnsa? Caín i chaꞌañʌch jini 
xjontolil. Jontol i melbal pero toj 
i melbal i yijtsꞌin. 13 Quermanojob, 
mach toj sajtic laꞌ pusicꞌal mi 
tsꞌaꞌ miꞌ qꞌueletla i chaꞌañoꞌ bʌ 
pañimil. 14 Anquese chʌmeñonla 
ti yambʌ ora, pero la cujil anix laj 
cuxtʌlel come woli laj cꞌuxbin la 
quermanojob. Jini mach bʌ anic miꞌ 
cꞌuxbin i yermano chʌmen to miꞌ 
yajñel. 15 Majqui jach miꞌ tsꞌaꞌlen 
i yermano, stsʌnsajʌch. Laꞌ wujil 
maꞌanic i chaꞌan stsʌnsa laj cuxtʌlel 
mach bʌ anic miꞌ jilel.
16

 Jesús tsiꞌ yʌcꞌʌ i bʌ ti chʌmel 
chaꞌañonla. Cheꞌ jini, mi laj 
cʌmben i cꞌuxbiya. Cheꞌʌch yom 
mi la cʌcꞌ lac bʌ ti chʌmel chaꞌan 
la quermanojob. 17 Jini am bʌ i 
chubʌꞌan ti pañimil, mach bʌ anic 
miꞌ pꞌuntan i yermano cheꞌ miꞌ 
qꞌuel anto chuqui yom i chaꞌan, 
¿bajcheꞌ miꞌ yajñel i cꞌuxbiya Dios 
tiꞌ pusicꞌal? 18 Calobilob, mach 
yomic mi lac chaꞌlen cꞌuxbiya ti 
lac tꞌan jach mi ti lac subal jach. 
Laꞌ lac chaꞌlen cꞌuxbiya ti isujm 
ti lac melbal. 19-20 Cheꞌ jini mi lac 
ñaꞌtan añonla tiꞌ sujmlel, xucꞌul lac 
pusicꞌal tiꞌ tojlel Dios cheꞌ maꞌanic 
miꞌ ticꞌonla lac pusicꞌal. Pero mi 
woliꞌ ticꞌonla lac pusicꞌal, ñumen 
ñuc Dios bajcheꞌ lac pusicꞌal. Yujil 
pejtelel chuqui an.
21

 Cꞌuxbibiloꞌ bʌ, mi maꞌanic woliꞌ 
ticꞌonla, chꞌejlonla ti Dios. 22 Cheꞌ 
jini mi la cʌqꞌuentel ti Dios chuqui 
jach mi laj cꞌajtiben, come woli lac 
chꞌujbiben i mandar. Woli lac mel 
chuqui miꞌ mulan Dios. 23 Jiñʌch i 
mandar: Yom mi lac ñopben i cꞌabaꞌ 
Jesucristo i Yalobil Dios. Yom mi 
laj cꞌuxbin lac bʌ ti lac pejtelel, cheꞌ 

bajcheꞌ tsiꞌ yʌqꞌueyonla mandar. 
24

 Jini muꞌ bʌ i chꞌujbiben i mandar 
miꞌ yajñel ti Dios. Dios miꞌ yajñel 
ti jini winic jaꞌel. Cʌntesʌbilonla 
chaꞌan jini Espíritu tsaꞌ bʌ i 
yʌqꞌueyonla, la cujil woliꞌ yajñel 
Dios ti joñonla.

I yEspíritu Dios yicꞌot i 
yespíritu jini xcontra Cristo

4  Cꞌuxbibilet bʌ la, mach yomic 
mi laꞌ ñop pejtelel espíritujob. 

Ñaꞌtanla mi chꞌoyolob ti Dios. Come 
tsaꞌix i pucuyob i bʌ ti pañimil 
cabʌl xlot bʌ xꞌaltꞌañob. 2 Yom mi 
laꞌ cʌmben i yEspíritu Dios. Chꞌoyol 
ti Dios pejtel espíritu muꞌ bʌ i yʌl 
tilem Jesucristo tiꞌ bʌcꞌtal. 3 Pejtel 
espíritu mach bʌ anic miꞌ sub 
ti ñuc Jesús, mach chꞌoyolic ti 
Dios. Jiñʌch xcontra Cristo. Tsaꞌ 
laꞌ wubi mi caj i tilel. Wʌle anix ti 
pañimil. 4 Calobilob, i chaꞌañetla 
Dios. Tsaꞌix laꞌ tꞌuchtayob come 
ñumen ñuc jini am bʌ ti a pusicꞌal 
bajcheꞌ jini am bʌ ti pañimil. 
5

 Yañoꞌ bʌ i chaꞌañobʌch pañimil. 
Jini chaꞌan i tꞌan jach pañimil miꞌ 
yʌlob. Jini i chaꞌañoꞌ bʌ pañimil 
miꞌ ñichꞌtʌbeñob i tꞌan. 6 Joñonla i 
chaꞌañonla Dios. Jini muꞌ bʌ i cʌn 
Dios miꞌ yubin lac tꞌan. Jini mach 
bʌ anic miꞌ cʌn Dios maꞌanic miꞌ 
yubin lac tꞌan. Cheꞌ jini mi laj cʌn 
jini Espíritu muꞌ bʌ i sub i sujmlel 
yicꞌot jini espíritu muꞌ bʌ i chaꞌlen 
lot.

Xcꞌuxbiyajʌch Dios
7

 Cꞌuxbibilet bʌ la, laꞌ laj cꞌuxbin 
lac bʌ ti lac pejtelel, come chꞌoyol 
ti Dios jini cꞌuxbiya. Majqui miꞌ 
chaꞌlen cꞌuxbiya, tsaꞌix i yila 

pañimil ti Dios, i cʌñʌyʌch Dios. 
8

 Jini mach bʌ yujilic cꞌuxbiya mach 
i cʌñʌyic Dios. Come cꞌuxbiyajʌch 
Dios. 9 Tsiꞌ pʌsbeyonla i cꞌuxbiya 
Dios cheꞌ bʌ tsiꞌ choco tilel ti 
pañimil cojach bʌ i Yalobil chaꞌan 
mi lac taj laj cuxtʌlel ti Jesús. 
10

 Jiñʌch mero cꞌuxbiya. Mach 
joñonicla tsaꞌ laj cꞌuxbi Dios pero 
jini tsiꞌ cꞌuxbiyonla. Tsiꞌ choco 
tilel i Yalobil chaꞌan miꞌ toj lac 
mul, chaꞌan miꞌ lajmel i michꞌajel 
ti lac tojlel. 11 Cꞌuxbibilet bʌ la, mi 
cheꞌʌch tsiꞌ cꞌuxbiyonla Dios, cheꞌ 
yom mi laj cꞌuxbin lac bʌ ti lac 
pejtelel. 12 Maxto anic majch tsiꞌ 
qꞌuele Dios ti pejtelel ora. Cheꞌ woli 
laj cꞌuxbin lac bʌ, Dios miꞌ yajñel ti 
joñonla. Cheꞌ jini wolix i tsꞌʌctʌyel 
majlel i cꞌuxbiya ti lac pusicꞌal.
13

 Cheꞌ jini, la cujil woli la cajñel 
ti Dios, la cujil woliꞌ yajñel Dios ti 
joñonla, come tsaꞌix i yʌqꞌueyonla i 
yEspíritu. 14 Lac Tat tsiꞌ choco tilel i 
Yalobil, i yaj Coltaya pañimil. Tsaꞌix 
j qꞌuele lojon. Cheꞌʌch mic sub 
lojon jaꞌel. 15 Majqui jach miꞌ sub 
i Yalobilʌch Dios jini Jesús, Dios 
miꞌ yajñel tiꞌ pusicꞌal. Jini winic 
miꞌ yajñel ti Dios jaꞌel. 16 Tsaꞌix laj 
cʌmbe i cꞌuxbiya Dios. Tsaꞌix lac 
ñopo jaꞌel xcꞌuxbiyajʌch Dios. Jini 
yujil bʌ cꞌuxbiya miꞌ yajñel ti Dios. 
Dios miꞌ yajñel ti jini winic. 17 Wen 
la cujilix cꞌuxbiya cheꞌ maꞌanic mi 
lac bʌcꞌñʌben i qꞌuiñilel toj mulil, 
come wʌꞌ ti pañimil lajalonla bajcheꞌ 
Jesús. 18 Maꞌanic bʌqꞌuen cheꞌ an 
cꞌuxbiya. Cheꞌ tsꞌʌcʌl laj cꞌuxbiya 
miꞌ laj loqꞌuel lac bʌqꞌuen. An cabʌl 
i wocol jini muꞌ bʌ i bʌcꞌñan toj 
mulil. Jini muꞌ bʌ ti bʌqꞌuen, maxto 
wen yujilic cꞌuxbiya.

19
 Jini chaꞌan mi laj cꞌuxbin Dios, 

come ñaxan tsiꞌ cꞌuxbiyonla. 20 Cheꞌ 
an muꞌ bʌ i yʌl: Wolij cꞌuxbin Dios, 
cheꞌen, mi woliꞌ tsꞌaꞌlen i yermano, 
xlotʌch. Come mi mach cꞌuxic miꞌ 
yubin i yermano tsaꞌ bʌ i qꞌuele, 
¿bajcheꞌ mi mejlel i cꞌuxbin Dios 
mach bʌ anic tsiꞌ qꞌuele? 21 Dios 
tsiꞌ yʌqꞌueyonla ili mandar: Jini 
muꞌ bʌ i cꞌuxbin Dios, laꞌ i cꞌuxbin i 
yermano jaꞌel.

Jini muꞌ bʌ i ñop i Yalobil Dios

5  Pejtel muꞌ bʌ i ñop Cristojʌch 
jini Jesús, tsaꞌix i yila pañimil 

ti Dios. Majqui jach miꞌ cꞌuxbin 
lac Tat tsaꞌ bʌ i yʌqꞌueyonla lac 
chaꞌ ilan pañimil miꞌ cꞌuxbin jaꞌel i 
yalobilob. 2 La cujil woli laj cꞌuxbin 
i yalobilob cheꞌ mi laj cꞌuxbin Dios, 
cheꞌ mi lac chꞌujbiben i mandar 
jaꞌel. 3 Come i cꞌuxbintel Dios jiñʌch 
i chꞌujbibentel i mandar. Mach 
wocolic i mandar. 4 Come jini 
tsaꞌ bʌ i yila pañimil ti Dios, miꞌ 
tꞌuchtan i chaꞌan bʌ pañimil. Jiñʌch 
i tꞌuchtʌntel pañimil cheꞌ mi lac 
ñop Dios. 5 ¿Majqui jini muꞌ bʌ i 
tꞌuchtan jini pañimil? Jiñʌch woli 
bʌ i ñop i Yalobilʌch Dios jini Jesús.

I tsictesʌntel Jesucristo
6

 Jiñʌch Jesucristo tsaꞌ bʌ 
tili. Dios tsiꞌ tsictesa cheꞌ bʌ tsiꞌ 
chꞌʌmʌ jaꞌ yicꞌot cheꞌ bʌ tsiꞌ yʌcꞌʌ 
i chꞌichꞌel. Mach ti jaꞌic jach tsiꞌ 
tsictesa, pero yicꞌot jaꞌ yicꞌot i 
chꞌichꞌel. Testigojʌch jini Espíritu 
jaꞌel, come i sujmlelʌch jini Espíritu. 
7

 An uxchajp muꞌ bʌ i tsictesañob 
i sujmlel: 8 jini Espíritu yicꞌot jini 
jaꞌ yicꞌot i chꞌichꞌel Jesús. Junsujm 
jach chuqui miꞌ yʌcꞌ ti tsictiyel 

ili uxchajp. 9 Mi lac ñop chuqui 
miꞌ yʌlob winicob. Ñumen yom 
mi lac ñop chuqui tsiꞌ yʌlʌ Dios, 
come tsiꞌ yʌlʌ chaꞌan miꞌ yʌcꞌ ti 
cʌjñel i Yalobil. 10 Majqui jach miꞌ 
ñop i Yalobil Dios yujil tiꞌ pusicꞌal 
isujmʌch ili tꞌan. Jini mach bʌ 
anic miꞌ ñop Dios tsaꞌix i cuyu ti 
xlot, come maꞌanic tsiꞌ ñopo jini 
tꞌan tsaꞌ bʌ i yʌlʌ Dios chaꞌan mi 
laj cʌmben i Yalobil. 11 Jini tꞌan 
tsaꞌ bʌ i yʌlʌ Dios jiñʌch iliyi: Dios 
tsiꞌ yʌqꞌueyonla laj cuxtʌlel mach 
bʌ anic miꞌ jilel. Ili laj cuxtʌlel an 
tiꞌ Yalobil Dios. 12 Jini ochem bʌ 
tiꞌ Yalobil Dios, an i cuxtʌlel. Jini 
mach bʌ anic i chaꞌan i Yalobil Dios, 
maꞌanic i cuxtʌlel.

Laj cuxtʌlel mach bʌ anic miꞌ jilel
13

 Jini chaꞌan tsac tsꞌijbubeyetla ili 
tꞌan, jatetla tsaꞌ bʌ laꞌ ñopbe i cꞌabaꞌ 
i Yalobil Dios, chaꞌan mi laꞌ ñaꞌtan 
anix laꞌ cuxtʌlel mach bʌ anic miꞌ 
jilel.
14

 Chꞌejl lac pusicꞌal tiꞌ tojlel Dios, 
come la cujil miꞌ yubibeñonla 
chuqui jach mi laj cꞌatiben cheꞌ 
bajcheꞌ yom i pusicꞌal. 15 Cheꞌ mi 
lac ñaꞌtan woliꞌ yubibeñonla chuqui 
jach mi laj cꞌajtiben, la cujil tsaꞌix 
lac taja chuqui tsaꞌ laj cꞌajtibe.

16
 Mi an majch miꞌ qꞌuel i 

yermano cheꞌ woliꞌ taj i mul 
mach bʌ anic miꞌ yʌcꞌ ti chʌmel, 
la i cꞌajtiben Dios chaꞌan miꞌ 
ñusʌbentel i mul i yermano. Dios 
mi caj i yʌqꞌuen i cuxtʌlel jini 
am bʌ i mul mach bʌ anic miꞌ 
yʌcꞌ ti chʌmel. An mulil muꞌ bʌ i 
yʌcꞌonla ti chʌmel. Maꞌanic wolic 
subeñetla mi yom mi laꞌ chaꞌlen 
oración chaꞌan miꞌ ñusʌbentel. 
17

 Pejtelel lac melbal mach bʌ 
tojic, jiñʌch mulil. An mulil 
mach bʌ anic miꞌ yʌcꞌonla ti 
chʌmel.
18

 La cujil maꞌanic miꞌ chʌn 
chaꞌlen mulil jini tsaꞌ bʌ i yila 
pañimil ti Dios. Jini xjontolil 
mach mejlix i chʌn taj. Come 
i Yalobil Dios miꞌ cʌntan. 19 La 
cujil i chaꞌañonla Dios. Pejtelel 
i chaꞌañoꞌ bʌ pañimil añob tiꞌ 
cꞌʌb jini xjontolil. 20 La cujil 
tsaꞌix tili i Yalobil Dios. Tsaꞌix i 
yʌqꞌueyonla lac ñaꞌtʌbal chaꞌan 
mi laj cʌn jini mero isujm 
bʌ. Añonla ti jini mero isujm 
bʌ jiñʌch Jesucristo, i Yalobil 
Dios. Jiñʌch mero Dios yicꞌot laj 
cuxtʌlel mach bʌ anic miꞌ jilel. 
21

 Alobob, cʌntan laꞌ bʌ. Mach mi 
laꞌ chꞌujutesan dios tac. 

1
 Ancianojon. Mic tsꞌijbubeñet 

ili jun, yajcʌbilet bʌ xꞌixic yicꞌot a 
walobilob. Mij cꞌuxbiñetla ti isujm. 
Mach joñonic jach pero cheꞌ jaꞌel 
pejtelel jini tsaꞌ bʌ i cʌñʌyob i 
sujmlel. 2 Mij cꞌuxbiñetla chaꞌan i 
sujmlel, muꞌ bʌ i yajñel ti joñonla, 
muꞌ bʌ i yajñel la quicꞌot ti pejtelel 
ora. 3 Laꞌ i yʌqꞌueñonla Dios i yutslel 
i pusicꞌal, yicꞌot lac pꞌuntʌntel, 
yicꞌot i ñʌchꞌtilel lac pusicꞌal, 
cheꞌ mi la cajñel tiꞌ sujmlel yicꞌot 
cꞌuxbiya, chꞌoyol bʌ ti Dios lac Tat 
yicꞌot ti Jesucristo i Yalobil lac Tat.

Ajñen tiꞌ cʌntesa Cristo
4

 Wen tijicñayon chaꞌan tsac taja 
chaꞌtiquil uxtiquil a walobilob 
woliyoꞌ bʌ ti xʌmbal tiꞌ sujmlel 
Dios, cheꞌ bajcheꞌ tsiꞌ yʌqꞌueyonla 
mandar lac Tat. 5 Wʌle, xꞌixic, 
mic subeñet ti wocol tꞌan chaꞌan 
yom mi laj cꞌuxbin lac bʌ ti lac 
pejtelel. Mach tsijib mandaric wolic 
tsꞌijbubeñet, pero jiñʌch mandar tsaꞌ 
bʌ aqꞌuentiyonla cꞌʌlʌl tiꞌ cajibal. 
6

 Jiñʌch laj cꞌuxbiya cheꞌ mi lac 
chaꞌlen xʌmbal cheꞌ bajcheꞌ miꞌ yʌl 
i mandar. Tsaꞌ laꞌ wubi jini mandar 

cꞌʌlʌl tiꞌ cajibal: Yom mi laj cꞌuxbin 
lac bʌ.
7

 Come an cabʌl xlotiya ti pañimil. 
Miꞌ yʌlob maꞌanic tsaꞌ tili Jesucristo. 
Maꞌanic i bʌcꞌtal, cheꞌob. Majqui 
miꞌ sub bajcheꞌ jini, xlotiyajʌch, 
xcontraj Cristojʌch. 8 Chʌcʌ qꞌuele 
laꞌ bʌ chaꞌan maꞌanic mi laꞌ sʌt i 
chobejtʌbal laꞌ weꞌtel. Yom tsꞌʌcʌl 
mi laꞌ taj laꞌ chobejtʌbal. 9 Jini muꞌ 
bʌ i chaꞌlen mulil mach bʌ anic 
miꞌ yajñel tiꞌ cʌntesa Cristo, mach i 
chaꞌanic Dios. Jini muꞌ bʌ i yajñel tiꞌ 
cʌntesa Cristo, i chaꞌañʌch lac Tat 
yicꞌot i Yalobil. 10 Mi an majch miꞌ 
cꞌotel i subeñetla yambʌ cʌntesa, 
mach mi laꞌ wotsan ti laꞌ wotot. 
Mach mi laꞌ wʌqꞌuen cortesía. 
11

 Come jini muꞌ bʌ i yʌqꞌuen 
cortesía, i piꞌʌlʌch ti jontol bʌ i 
melbal.
12

 Anto cabʌl chuqui com c 
tsꞌijbubeñetla. Mach comic c 
pejcañetla ti jun. Wolic ñaꞌtan c 
julaꞌtañetla chaꞌan mi lac pejcan 
lac bʌ cheꞌ temel añonla chaꞌan mi 
la cubin i tijicñʌyel lac pusicꞌal. 13 I 
yalobilob a chich, jini yajcʌbil bʌ ti 
Dios, miꞌ yʌqꞌueñet cortesía. 

1
 Ancianojon, mic tsꞌijbubeñet ili 

jun cꞌuxbibilet bʌ Gayo muꞌ bʌ j 
cꞌuxbiñet ti isujm. 2 Cꞌuxbibilet bʌ, 
mic pejcʌbeñet Dios chaꞌan puro 
utsꞌat maꞌ ñusan qꞌuin, chaꞌan chʌn 
cꞌoqꞌuet cheꞌ bajcheꞌ an i cꞌocꞌlel a 
chꞌujlel. 3 Wen tijicña tsa cubi cheꞌ bʌ 
tsaꞌ juliyob la quermanojob i subeñon 
chaꞌan xucꞌulet ti isujm. Woliyet ti 
xʌmbal tiꞌ sujmlel Dios. 4 Cheꞌ mi 
cubin woliyob ti xʌmbal tiꞌ sujmlel 
jini calobilob, wen tijicñayon. Maꞌanic 
chuqui miꞌ ñumen tijicñesañon.

Utsꞌat woliꞌ mel Gayo 
cheꞌ miꞌ pʌyob ochel

5
 Cꞌuxbibil bʌ, xucꞌul wolaꞌ mel cheꞌ 

maꞌ pꞌuntan la quermanojob yicꞌot 
jini mach bʌ cʌmbilobic a chaꞌan. 
6

 Woliꞌ pam subob tiꞌ tojlel xñoptꞌañob 
bajcheꞌ an a cꞌuxbiya. Utsꞌat wolaꞌ mel 
cheꞌ maꞌ coltañob majlel cheꞌ bajcheꞌ 
yom chaꞌan i yeꞌtel Dios. 7 Come 
tsaꞌix loqꞌuiyob majlel chaꞌan Jesús. 
Maꞌanic chuqui tsiꞌ chꞌʌmbeyob tiꞌ 
cꞌʌb jini sajtemoꞌ bʌ. 8 Jini chaꞌan, 
yom mi lac pʌyob ochel chaꞌan cheꞌ 
jini tem xꞌeꞌtelonla yicꞌotob tiꞌ sujmlel.

Jini Diótrefes woliꞌ contrajiñob
9

 Tsaꞌix c tsꞌijbubeyob jini muꞌ bʌ 
i tempañob i bʌ. Pero jini Diótrefes 

muꞌ bʌ i mulan i waꞌchocon i bʌ cheꞌ 
bajcheꞌ yumʌl tiꞌ tojlelob, maꞌanic 
miꞌ pꞌison lojon tiꞌ wenta. 10 Jini 
chaꞌan cheꞌ mic tilel, mi caj c chaꞌ 
cꞌajtesʌbeñob chuqui woliꞌ mel 
Diótrefes. Woliꞌ chaꞌlen jopꞌtꞌan ti laj 
contra. Mach cojic jach jini. Mach 
yomic i pʌy ochel la quermanojob 
jaꞌel. Miꞌ ticꞌ jaꞌel jini yomoꞌ bʌ i pʌyob 
ochel. Miꞌ chocob loqꞌuel ti templo.

Utsꞌ at bajcheꞌ woliꞌ mel jini Demetrio
11

 Cꞌuxbibilet bʌ, mach a tsajcan 
jontolil. Tsajcan chuqui utsꞌat. Jini 
muꞌ bʌ i chaꞌlen chuqui utsꞌat 
i chaꞌañʌch Dios. Jini muꞌ bʌ i 
chaꞌlen jontolil, maꞌanic tsiꞌ qꞌuele 
Dios. 12 Utsꞌat bajcheꞌ woliꞌ mel 
jini Demetrio. Pejtelel winicob miꞌ 
yʌlob utsꞌat miꞌ mel cheꞌ bajcheꞌ 
cʌntesʌbil chaꞌan i sujmlel Dios. 
Cheꞌʌch mic sub lojon jaꞌel. A wujil 
isujmʌch chuqui mic sub lojon.
13

 Anto cabʌl chuqui com c 
tsꞌijbubeñet. Pero mach comic c 
tsꞌijban ti tinta yicꞌot ti pluma. 
14

 Mach jalic com j qꞌuelet chaꞌan mi 
lac pejcan lac bʌ cheꞌ temel añonla. 
15

 Laꞌ ajnic i ñʌchꞌtilel i pusicꞌal 
Dios ti a pusicꞌal. Lac piꞌʌlob miꞌ 
yʌqꞌueñet cortesía. Aqꞌuen cortesía 
lac piꞌʌlob tiꞌ cꞌabaꞌ ti jujuntiquil. 

1
 Judason, i winicon Jesucristo, 

i yijtsꞌiñon Jacobo. Wolic 
tsꞌijbubeñetla ili jun pʌybilet bʌ la. 
Cꞌuxbibiletla i chaꞌan Dios lac Tat, 
cʌntʌbiletla i chaꞌan Jesucristo. 2 Laꞌ 
pꞌojlic ti laꞌ tojlel pꞌuntaya yicꞌot i 
ñʌchꞌtʌlel laꞌ pusicꞌal yicꞌot cꞌuxbiya.

Mi caj i tajob wocol muꞌ bʌ i 
chaꞌleñob jontolil 

(2 Pedro 2.1‑17)
3

 Cꞌuxbibil bʌ quermanojob, ti 
jumpꞌejl c pusicꞌal tsac ñaꞌta c 
tsꞌijbubeñetla i sujmlel laj coltʌntel 
am bʌ lac chaꞌan ti lac Yum. Pero 
yomix mic tsꞌijbubeñetla chaꞌan 
mic xicꞌbeñetla, come yom mi laꞌ 
chaꞌlen wersa chaꞌan jini isujm bʌ 
tꞌan tsaꞌ bʌ junyajlel aqꞌuentiyob i 
chaꞌañoꞌ bʌ Dios chaꞌan miꞌ ñopob. 
4

 Come ochemobix winicob tsaꞌ bʌ i 
toꞌol xʌbʌyob i bʌ yicꞌot hermanojob. 
Wʌn ñaꞌtʌbil i chaꞌan Dios mi caj 
i yochelob ti toj mulil jini winicob. 
Xñusa Diosob. Miꞌ socob jini wen 
tꞌan yicꞌot i yutslel i pusicꞌal Dios 
chaꞌan miꞌ melob mulil. Maꞌanic miꞌ 
wis ticꞌob i pusicꞌal. Miꞌ yʌlob mach 
Yumʌlic Jesucristo jini cojach bʌ lac 
Yum.

5
 Laj ñaꞌtʌbil laꞌ chaꞌan pero com 

c chaꞌ cʌntesañetla. Lac Yum tsiꞌ 

colta pejtelel jini israelob ti Egipto, 
pero ti wiꞌil tsiꞌ jisa jini mach bʌ 
anic tsiꞌ ñopoyob. 6 Jini ángelob 
jaꞌel maꞌanic tsaꞌ jalꞌayob tiꞌ yeꞌtel 
yicꞌot i ñuclel. Tsiꞌ cʌyʌyob mero i 
yajñib. Dios tsiꞌ cʌchʌyob chaꞌan miꞌ 
cʌytʌlob ti icꞌchꞌipan bʌ pañimil ti 
cadena mach bʌ anic miꞌ jilel cꞌʌlʌl 
ti jini ñuc bʌ i qꞌuiñilel meloñel. 
7

 Cheꞌ jaꞌel Sodoma yicꞌot Gomorra, 
yicꞌot yambʌ tejclum tac tiꞌ joytʌlel, 
tsiꞌ tajayob i yixic, tsiꞌ wʌlʌc 
pejcayob i bʌ. Pero tsiꞌ tojoyob i 
mul ti cꞌajc mach bʌ anic miꞌ jilel. 
Jini chaꞌan yom mi lac chʌcʌ qꞌuel 
lac bʌ, come cheꞌʌch mi caj i jilelob 
muꞌ bʌ i socob i bʌ.

8
 Cheꞌ jaꞌel jini winicob xꞌixicob, 

ñijcʌbilob chaꞌan chuqui miꞌ 
qꞌuelob cheꞌ bajcheꞌ ti ñajal, miꞌ 
bibꞌesañob i bʌ. Miꞌ tsꞌaꞌleñob jini 
añoꞌ bʌ i yeꞌtel. Miꞌ pꞌajob jini 
ñucoꞌ bʌ ti panchan. 9 Pero maꞌanic 
tsiꞌ chañꞌesa i bʌ Miguel, jini cꞌax 
ñuc bʌ ángel, tiꞌ tojlel jini xiba 
cheꞌ bʌ tsiꞌ contrajiyob i bʌ cheꞌ bʌ 
tsiꞌ cʌlʌx pejcayob i bʌ chaꞌan i 
bʌcꞌtal Moisés. Maꞌanic tsiꞌ yʌcꞌʌ i 
bʌ chaꞌan miꞌ sub i mul jini xiba. 
Tsaꞌ jach i yʌlʌ: Laꞌ i tiqꞌuet lac 
Yum, cheꞌen. 10 Pero ili winicob 
miꞌ wajleñob chuqui tac mach 

cʌmbilic i chaꞌañob. Chuqui tac miꞌ 
yʌlol cʌñob cheꞌ bajcheꞌ bʌteꞌel, miꞌ 
yʌcꞌob ti sajtel.
11

 Mi caj i tajob wocol chaꞌan 
tsiꞌ chaꞌleyob tsʌnsa cheꞌ bajcheꞌ 
Caín. Tsiꞌ junyajlel acꞌʌyob i bʌ tiꞌ 
sajtemal Balaam chaꞌan yomob 
ganar. Tsaꞌ jiliyob cheꞌ bajcheꞌ 
Coré chaꞌan tsiꞌ contrajiyob Dios. 
12

 Leco miꞌ melob ti laꞌ tojlel ili 
winicob cheꞌ mi laꞌ tem chaꞌlen 
weꞌel. Mach yujilobic quisin cheꞌ 
miꞌ cꞌuxob weꞌelʌl laꞌ wicꞌot. Miꞌ 
bajñel weꞌsañob i bʌ. Lajalob bajcheꞌ 
tocal mach bʌ anic i yaꞌlel muꞌ bʌ 
i wetsꞌ ñumel icꞌ. Lajalob bajcheꞌ 
tiquin bʌ teꞌ mach bʌ anic tsiꞌ yʌcꞌʌ 
i wut cheꞌ tiꞌ yorajlel. Bojquem 
jax, chʌmen ti chaꞌyajlel. 13 Lajalob 
bajcheꞌ bʌbʌqꞌuen jax bʌ sʌcwʌlan 
bʌ jaꞌ ti colem ñajb muꞌ bʌ i yʌcꞌ 
bibiꞌ jax bʌ i lojc. Lajalob bajcheꞌ ecꞌ 
muꞌ bʌ i sajtel tiꞌ bijlel. Lajal mi caj 
i yujtelob ti cꞌax iꞌicꞌ bʌ acꞌʌlel ti 
pejtelel ora.
14

 Enoc i wʌclajmlel i pꞌolbal 
Adán, tsiꞌ wʌn alʌ chaꞌan jini 
winicob: Laꞌ wilan tal lac Yum 
yicꞌot bajcꞌʌl chꞌujuloꞌ bʌ i chaꞌan, 
15

 chaꞌan miꞌ melob ti pejtelelob. 
Tal i subeñob i mul pejtel xñusa 
Diosob chaꞌan pejtelel i jontolil 
yicꞌot pejtelel tsʌts bʌ tꞌan tsaꞌ 
bʌ i subuyob tiꞌ contra lac Yum 
jini xmulilob tsaꞌ bʌ i ñusayob 
Dios, cheꞌen. 16 Xwulwul aꞌleyajob. 
Miꞌ jopꞌbeñob i mul i piꞌʌlob. 
Miꞌ jacꞌob i colosojlel i pusicꞌal. 
Miꞌ chañꞌesañob i bʌ ti lot. Miꞌ 
pejcañob winicob ti i tꞌojol bʌ tꞌan 

chaꞌan miꞌ tajob chuqui yom i 
bajñel pusicꞌal.

Chʌn ajñenla yicꞌot Dios
17

 Pero jatetla cꞌuxbibilet bʌ la, 
ñaꞌtanla chuqui tsiꞌ wʌn subuyob 
jini apóstolob i chaꞌan lac Yum 
Jesucristo. 18 Tsiꞌ subeyetla: Ti 
wiꞌil bʌ qꞌuin tac mi caj i tilel 
xwajleyajob muꞌ bʌ caj i chaꞌleñob 
xʌmbal tiꞌ jontolil, tiꞌ colosojlel 
i pusicꞌal, cheꞌob. 19 Miꞌ tꞌoxob 
hermanojob. Miꞌ melob chuqui 
yom i tsucul pusicꞌal. Maꞌanic 
jini Espíritu tiꞌ tojlelob. 20 Jatetla 
cꞌuxbibilet bʌ la, xucꞌchocon laꞌ bʌ 
ti jini chꞌujul bʌ tꞌan woli bʌ laꞌ 
ñop. Pejcanla Dios ti jini Chꞌujul bʌ 
Espíritu. 21 Chʌn ajñenla tiꞌ cꞌuxbiya 
Dios. Chʌn pijtan laꞌ pꞌuntʌntel ti 
lac Yum Jesucristo chaꞌan mi laꞌ taj 
laꞌ cuxtʌlel mach bʌ anic miꞌ jilel. 
22

 Xicꞌbenla jini tilel bixeloꞌ bʌ i 
pusicꞌal chaꞌan miꞌ sutqꞌuiñob i 
bʌ. 23 Coltanla yañoꞌ bʌ. Chucuyob 
loqꞌuel ti cꞌajc. Pꞌuntanla yañoꞌ bʌ 
yicꞌot bʌqꞌuen ame bibꞌaquetla. 
Tsꞌaꞌlenla i pislel bibꞌesʌbil bʌ ti 
mulil.

I yutslel i tꞌan
24

 An i pꞌʌtʌlel lac Yum chaꞌan 
miꞌ cʌntañetla chaꞌan maꞌanic mi 
laꞌ yajlel. Tijicña mi caj i yʌqꞌuetla 
tiꞌ tojlel i ñuclel, sʌqꞌuesʌbiletla ti 
mulil. 25 Jini cojach bʌ Dios am bʌ i 
ñaꞌtʌbal, la caj Coltaya, laꞌ tsictiyic 
i ñuclel yicꞌot i yumʌntel yicꞌot i 
pꞌʌtʌlel tiꞌ tojlel lac Yum Jesucristo 
wʌle yicꞌot ti pejtelel ora. Amén. 

JUDAS



411

1  Jiñʌch i tsictesʌbal Jesucristo. 
Dios tsiꞌ yʌqꞌue Cristo chaꞌan 

miꞌ pʌsben i winicob chuqui tac 
mach jalic miꞌ caj ti ujtel. Cristo 
tsiꞌ choco tilel i yángel baꞌan Juan, 
i winic Cristo chaꞌan miꞌ tsictesan. 
2

 Juan tsiꞌ subu i sujmlel i tꞌan 
Dios yicꞌot i sujmlel Jesucristo 
yicꞌot pejtelel chuqui tac tsiꞌ qꞌuele. 
3

 Tijicña jini muꞌ bʌ i qꞌuel yicꞌot jini 
muꞌ bʌ i yubiñob jini tꞌan tsꞌijbubil 
bʌ ti ili jun, yicꞌot jini muꞌ bʌ i 
jacꞌob chuqui tac tsꞌijbubil ilayi, 
come lʌcꞌʌlix i yorajlel.

Jun chaꞌan wucmojt xñoptꞌañob 
muꞌ bʌ i tempañob i bʌ

4
 Juañon. Mic tsꞌijbubeñetla ili 

jun wucmojt xñoptꞌañet bʌ la muꞌ 
bʌ laꞌ tempan laꞌ bʌ yaꞌ ti Asia. 
Laꞌ i yʌqꞌueñetla i yutslel yicꞌot i 
ñʌchꞌtilel i pusicꞌal Dios jini am bʌ 
wʌle, jini am bʌ ti wajali, jini tal 
to bʌ, yicꞌot jini wuctiquil espíritu 
añoꞌ bʌ tiꞌ tojel i buchlib Dios, 
5

 yicꞌot jaꞌel Jesucristo, jini xucꞌul 
bʌ Testigo muꞌ bʌ i yʌcꞌ ti cʌjñel 
i sujmlel. Jiñʌch tsaꞌ bʌ ñaxan 
tejchi loqꞌuel baꞌan chʌmeñoꞌ bʌ. I 
yumʌch jini reyob ti pañimil.

Cristo miꞌ cꞌuxbiñonla. Tsiꞌ 
pocbeyonla loqꞌuel lac mul tiꞌ 
chꞌichꞌel. 6 Tsiꞌ yotsayonla ti rey 
yicꞌot ti motomaj* tiꞌ tojlel Dios 
i Tat. Laꞌ aqꞌuentic Jesucristo i 
ñuclel yicꞌot i pꞌʌtʌlel ti pejtelel 
ora. Amén. 7 Awilan, tal ti tocal. 
Pejtelel winicob yicꞌot jini tsaꞌ bʌ 
i jeqꞌueyob mi caj i qꞌuelob. Miꞌ 
cajelob ti cabʌl uqꞌuel jujunchajp 
winicob xꞌixicob ti pañimil cheꞌ miꞌ 
tilel Cristo. Cheꞌʌch yom. Amén.

8
 Joñon tsac teche pejtelel chuqui 

tac an. Mi cʌqꞌuen i jilibal. Añon 
tiꞌ tejchibal. Añon tiꞌ jilibal, cheꞌen 
lac Yum. Joñoñʌch jini am bʌ wʌle, 
jini am bʌ ti wajali, jini tal to bʌ, 
jini Mach bʌ Anic i Pꞌisol i Pꞌʌtʌlel, 
cheꞌen lac Yum.

Tsiꞌ qꞌuele Cristo
9

 Joñon, Juañon, a wermanojon 
muꞌ bʌ c tem ubin wocol quicꞌotetla 
chaꞌan Jesús. Temel añonla tiꞌ 
yumʌntel. Temel woli laj cuch 
wocol cheꞌ mi lac pijtan Jesús. 
Añon ti lum joyol bʌ ti jaꞌ i cꞌabaꞌ 
Patmos chaꞌan i tꞌan Dios yicꞌot i 
sujmlel Jesús. 10 Tsaꞌ bujtꞌi c pusicꞌal 
tiꞌ yEspíritu Dios ti jini qꞌuin cheꞌ 

mi lac chꞌujutesan lac Yum. Tsa 
cubi cꞌam bʌ tꞌan tic pat cheꞌ bajcheꞌ 
trompeta. 11 Tsiꞌ yʌlʌ: Joñon tsac 
teche pejtelel chuqui tac an. Mi 
cʌqꞌuen i jilibal. Añon ti ñaxan. 
Añon tiꞌ yujtibal. Tsꞌijban ti jun 
chuqui tac maꞌ qꞌuel. Chocbeñob 
majlel jun jini wucmojt xñoptꞌañob 
muꞌ bʌ i tempañob i bʌ yaꞌ ti 
Asia, jini añoꞌ bʌ ti Efeso, yicꞌot ti 
Esmirna, yicꞌot ti Pérgamo, yicꞌot 
ti Tiatira, yicꞌot ti Sardis, yicꞌot ti 
Filadelfia, yicꞌot ti Laodicea, cheꞌen.
12

 Tsac sutqꞌui c bʌ chaꞌan mij 
qꞌuel majqui woliꞌ pejcañon. Cheꞌ bʌ 
tsac sutqꞌui c bʌ tsaj qꞌuele wuctsꞌijt 
lámpara melbil bʌ ti oro. 13 Tiꞌ yojlil 
jini wuctsꞌijt lámpara tsaj qꞌuele 
i Yalobil Winic lʌpʌl i chaꞌan pʌl 
jexan bʌ i bujc cꞌʌlʌl tiꞌ yoc. Cʌchʌl 
i tajn tiꞌ cajchiñʌcꞌ melbil bʌ ti oro. 
14

 Sʌsʌc i jol yicꞌot i tsutsel i jol 
bajcheꞌ sʌsʌc bʌ i tsutsel tiñʌmeꞌ, 
sʌsʌc bajcheꞌ i ñaꞌal tsʌñal. Woli 
ti lejmel i wut cheꞌ bajcheꞌ cꞌajc. 
15

 Lajal i yoc bajcheꞌ lemlaw bʌ 
cꞌʌncꞌʌn taqꞌuin, sʌqꞌuesʌbil bʌ ti 
cꞌajc. Cheꞌʌch i tꞌan bajcheꞌ juꞌucña 
bʌ jaꞌ. 16 Ti ñoj bʌ i cꞌʌb an wucpꞌejl 
ecꞌ. Woliꞌ loqꞌuel tiꞌ yej juntsꞌijt 
espada jay bʌ i yej tiꞌ chaꞌwejlel. 
Cheꞌʌch i wut bajcheꞌ jini qꞌuin cheꞌ 
ti xinqꞌuiñil.
17

 Cheꞌ bʌ tsaj qꞌuele, tsaꞌ yajliyon 
tiꞌ yoc cheꞌ bajcheꞌ chʌmen bʌ. 
Tsiꞌ yʌcꞌʌ ñoj bʌ i cꞌʌb tic jol. Tsiꞌ 
subeyon: Mach a chaꞌlen bʌqꞌuen. 
Añon ti ñaxan, añon tiꞌ yujtibal. 
18

 Joñoñʌch jini cuxul bʌ. Tsaꞌ 
chʌmiyon. Awilan, chaꞌ cuxulon ti 
pejtelel ora. Amén. An tic pꞌʌtʌlel 
jini chʌmeñoꞌ bʌ yicꞌot i yajñib 
chʌmeñoꞌ bʌ. 19 Tsꞌijban chuqui 

tsaꞌ qꞌuele, yicꞌot chuqui an wʌle 
yicꞌot chuqui mi caj i yujtel. 20 Mi 
caj c subeñet i sujmlel jini wucpꞌejl 
ecꞌ tsaꞌ bʌ a qꞌuele ti ñoj bʌ j cꞌʌb, 
yicꞌot jini wuctsꞌijt lámpara melbil 
bʌ ti oro. Jini wucpꞌejl ecꞌ jiñobʌch 
xcʌntayajob chaꞌan jini wucmojt 
xñoptꞌañob muꞌ bʌ i tempañob i 
bʌ. Jini wuctsꞌijt lámpara tsaꞌ bʌ a 
qꞌuele, jiñʌch wucmojt xñoptꞌañob 
muꞌ bʌ i tempañob i bʌ.

I cʌntesʌntel Efeso

2  Tsꞌijbuben jun xcʌntaya i 
chaꞌan jini xñoptꞌañob muꞌ bʌ 

i tempañob i bʌ yaꞌ ti Efeso: “Jini 
chucul bʌ i chaꞌan wucpꞌejl ecꞌ ti 
ñoj bʌ i cꞌʌb, jini muꞌ bʌ i chaꞌlen 
xʌmbal tiꞌ yojlil jini wuctsꞌijt 
lámpara melbil bʌ ti oro, jiñʌch 
muꞌ bʌ i yʌl ili tꞌan: 2 Cʌmbil c 
chaꞌan laꞌ melbal yicꞌot wocol bʌ laꞌ 
weꞌtel yicꞌot i pꞌʌtʌlel laꞌ pusicꞌal 
tiꞌ cuchol wocol. Cujil mach mejlic 
laꞌ cuch jontol bʌ winicob. Tsaꞌix 
laꞌ wen qꞌuelbe i yeꞌtel jini muꞌ bʌ 
i lon cuyob i bʌ ti apóstolob. Tsaꞌix 
laꞌ ñaꞌta xlotiyajobʌch. 3 Cʌmbil c 
chaꞌan laꞌ pꞌʌtʌlel tiꞌ cuchol wocol. 
Woliꞌ lʌjtꞌel laꞌ chaꞌan chaꞌan tij 
cꞌabaꞌ. Maꞌanic tsaꞌ lujbꞌayetla.
4

 Pero an chuqui mach wenic ti laꞌ 
tojlel. Maꞌanix mi laꞌ wen cꞌuxbiñon 
cheꞌ bajcheꞌ ti ñaxan. 5 Ñaꞌtanla 
bajcheꞌ tsaꞌ ajniyetla cheꞌ maxto 
anic yajlemetla. Cʌyʌ laꞌ mul. Chaꞌ 
melela cheꞌ bajcheꞌ ti ñaxan. Mi 
maꞌanic mi laꞌ cʌy laꞌ mul mi caj 
c bʌcꞌ tilel baꞌ añetla chaꞌan mic 
chilbeñetla laꞌ lámpara. 6 An chuqui 
mi laꞌ mel ti utsꞌat. Mi laꞌ tsꞌaꞌliben 
i melbal nicolaitajob*. Mic tsꞌaꞌlen 
jaꞌel.

7
 Jini am bʌ i chiquin laꞌ i 

yubiben i tꞌan i yEspíritu Dios muꞌ 
bʌ i suben xñoptꞌañob muꞌ bʌ i 
tempañob i bʌ. Jini muꞌ bʌ i mʌjlel 
i chaꞌan mi caj cʌqꞌuen i cꞌuxben i 
wut jini teꞌ i yejtal bʌ laj cuxtʌlel 
am bʌ tiꞌ yojlil i paraíso* Dios”.

I cʌntesʌntel Esmirna
8

 Tsꞌijbuben jun jini xcʌntaya 
i chaꞌan xñoptꞌañob muꞌ bʌ i 
tempañob i bʌ yaꞌ ti Esmirna: 

“Joñon añon ti ñaxan. Añon tiꞌ 
yujtibal. Tsaꞌ chʌmiyon, tsaꞌ chaꞌ 
cuxtiyiyon. Woliyon ti tꞌan. 9 Cʌmbil 
c chaꞌan laꞌ melbal yicꞌot laꞌ wocol. 
Maꞌanic laꞌ chubʌꞌan, pero cabʌlʌch 
laꞌ wenlel. Cʌmbil c chaꞌan jaꞌel 
bajcheꞌ miꞌ tsꞌaꞌleñetla jini muꞌ bʌ 
i lon cuyob i bʌ ti israelob. Mach 
israelobic, pero i chaꞌañob Satanás. 
10

 Mach laꞌ bʌcꞌñan jini wocol muꞌ 
bʌ caj i tajetla. Awilan jini xiba mi 
caj i lamital otsañetla ti ñujpꞌibʌl 
chaꞌan miꞌ yilʌbentel laꞌ pusicꞌal. 
Mi caj laꞌ ticꞌlʌntel lujumpꞌejl qꞌuin. 
Xucꞌul yom mi laꞌ wajñel anquese 
mi laꞌ wʌjqꞌuel ti chʌmel. Mi caj 
cʌqꞌueñetla laꞌ cuxtʌlel cheꞌ bajcheꞌ 
corona.
11

 Jini am bʌ i chiquin laꞌ i 
yubiben i tꞌan jini Espíritu muꞌ bʌ 
i suben xñoptꞌañob. Jini muꞌ bʌ i 
mʌjlel i chaꞌan maꞌanic mi caj i 
chʌmel tiꞌ chaꞌyajlel”.

I cʌntesʌntel Pérgamo
12

 Tsꞌijbuben jun xcʌntaya i chaꞌan 
xñoptꞌañob muꞌ bʌ i tempañob i 
bʌ yaꞌ ti Pérgamo: “Jini am bʌ i 
yespada jay bʌ i yej tiꞌ chaꞌwejlel, 
miꞌ yʌl ili tꞌan: 13 Cʌmbil c chaꞌan laꞌ 
melbal yaꞌ baꞌ chumuletla baꞌ woliꞌ 

chaꞌlen yumʌl Satanás. Pero woli laꞌ 
chʌn ñaꞌtan j cꞌabaꞌ. Maꞌanic tsaꞌ laꞌ 
cʌyʌ laꞌ ñopon. Xucꞌuletla jaꞌel cheꞌ 
bʌ tsaꞌ tsʌnsʌnti Antipas, xucꞌul bʌ 
testigo c chaꞌan tsaꞌ bʌ i yʌcꞌʌyon 
ti cʌjñel yaꞌ baꞌ añetla baꞌ chumul 
Satanás.
14

 Pero mic subeñetla chuqui tac 
mach wenic ti laꞌ tojlel. Yaꞌ añob laꞌ 
wicꞌot muꞌ bʌ i ñopob i cʌntesʌbal 
Balaam, jini Balaam tsaꞌ bʌ i sube 
Balac chaꞌan miꞌ yʌcꞌ ti yajlel i 
yalobilob Israel cheꞌ bʌ tsiꞌ pʌyʌyob 
chaꞌan miꞌ cꞌuxob weꞌelʌl aqꞌuebil 
bʌ dios tac, chaꞌan miꞌ chaꞌleñob 
i tsꞌiꞌlel. 15 Yaꞌ añob laꞌ wicꞌot 
jaꞌel muꞌ bʌ i ñopob i cʌntesʌbal 
nicolaitajob muꞌ bʌ c tsꞌaꞌlen. 16 Jini 
chaꞌan cʌyʌla laꞌ mul. Mi maꞌanic 
mi laꞌ cʌy laꞌ mul mi caj c bʌcꞌ tilel 
baꞌ añetla. Mi caj j contrajin jini 
nicolaitajob yicꞌot jini espada am bʌ 
ti quej.
17

 Jini am bʌ i chiquin laꞌ i 
yubiben i tꞌan jini Espíritu muꞌ bʌ 
i suben xñoptꞌañob. Jini muꞌ bʌ i 
mʌjlel i chaꞌan mi caj cʌqꞌuen i cꞌux 
mucul bʌ maná*. Mi caj cʌqꞌuen 
jumpꞌejl sʌsʌc bʌ alʌ xajlel, baꞌ 
otsʌbil tsijiꞌ bʌ i cꞌabaꞌ. Maꞌanic 
majch yujil chuqui otsʌbil, cojach 
jini muꞌ bʌ i chꞌʌm”.

I cʌntesʌntel Tiatira
18

 Tsꞌijbuben xcʌntaya i chaꞌan 
xñoptꞌañob muꞌ bʌ i tempañob i 
bʌ yaꞌ ti Tiatira: “I Yalobil Dios, 
jini woli bʌ ti lejmel i wut bajcheꞌ 
cꞌajc, jini am bʌ i yoc cheꞌ bajcheꞌ 
cꞌʌncꞌʌn taqꞌuin cꞌʌn tsʌñan bʌ ti 
cꞌajc. Jiñʌch muꞌ bʌ i yʌl ili tꞌan: 
19

 Cʌmbil c chaꞌan laꞌ melbal. Mi 
laꞌ cꞌuxbiñon. Mi laꞌ ñopon. Cʌmbil 

c chaꞌan laꞌ weꞌtel yicꞌot i pꞌʌtʌlel 
laꞌ pusicꞌal tiꞌ cuchol wocol. Jini 
laꞌ melbal tsaꞌ bʌ laꞌ mele ti wiꞌil 
ñumen cabʌl bajcheꞌ ti ñaxan.
20

 Mic subeñetla jaꞌel chuqui mach 
wenic ti laꞌ tojlel. Mi laꞌ cuchben i 
jontolil jini xꞌixic Jezabel, muꞌ bʌ 
i cuy i bʌ ti xꞌaltꞌan. Miꞌ cʌntesan 
c winicob. Miꞌ socbeñob i pusicꞌal 
chaꞌan miꞌ chaꞌleñob tsꞌiꞌlel, chaꞌan 
miꞌ cꞌuxob weꞌelʌl aqꞌuebil bʌ dios 
tac. 21 Tsac pijta chaꞌan miꞌ cʌy i 
mul, pero mach yomic i cʌy i tsꞌiꞌlel. 
22

 Awilan, wolic choc jini xꞌixic tiꞌ 
chꞌac baꞌ mi caj i yubin cabʌl wocol 
yicꞌot jini tsaꞌ bʌ i piꞌleyob tiꞌ tsꞌiꞌlel, 
mi maꞌanic miꞌ cʌyob i mul. 23 Mi 
caj c tsʌnsan i yalobilob Jezabel. 
Pejtelel xñoptꞌañob baqui jach miꞌ 
tempañob i bʌ mi caj i ñaꞌtañob 
joñoñʌch muꞌ bʌ c wen qꞌuelbeñob 
i pusicꞌal yicꞌot i ñaꞌtʌbal. Ti 
jujuntiquiletla mi caj cʌqꞌueñetla 
laꞌ tojol cheꞌ bajcheꞌ an laꞌ melbal. 
24

 Mic subeñetla pejtelel añet bʌ 
la ti Tiatira, mach bʌ ñopolic laꞌ 
chaꞌan i cʌntesʌbal Jezabel yicꞌot 
jini mucul tac bʌ i cʌntesʌbal 
Satanás muꞌ bʌ i lon qꞌuelob ti ñuc 
laꞌ piꞌʌlob: Maꞌanic mi cʌqꞌueñetla 
yambʌ laꞌ cuch. 25 Jini jach yom mi 
laꞌ chʌn lot ti laꞌ pusicꞌal jini am bʌ 
laꞌ chaꞌan jinto mic tilel.

26
 Jini muꞌ bʌ i mʌjlel i chaꞌan 

yicꞌot jini muꞌ bʌ i melbeñon queꞌtel 
cꞌʌlʌl tiꞌ jilibal mi caj cotsañob 
tiꞌ yum colem tejclumob. 27 Tsʌts 
mi caj i chaꞌleñob yumʌl, chucul i 
chaꞌañob vara melbil bʌ ti tsucul 
taqꞌuin. Mi caj i jisañob jini xñusa 
tꞌañob cheꞌ bajcheꞌ miꞌ bicꞌti tojpꞌel 
pꞌejt. Cheꞌʌch i pꞌʌtʌlel bajcheꞌ c 
pꞌʌtʌlel tsaꞌ bʌ i yʌqꞌueyon c Tat. 

28
 Mi caj cʌqꞌueñob jini ecꞌ wen 

tsiquil bʌ ti sʌꞌajel. 29 Jini am bʌ 
i chiquin laꞌ i yubiben i tꞌan jini 
Espíritu muꞌ bʌ i suben xñoptꞌañob”.

I cʌntesʌntel Sardis

3  Tsꞌijbuben xcʌntaya i chaꞌan 
xñoptꞌañob muꞌ bʌ i tempañob 

i bʌ yaꞌ ti Sardis: “Jini am bʌ i 
chaꞌan wuctiquil espíritu i chaꞌan 
Dios yicꞌot wucpꞌejl ecꞌ, jiñʌch muꞌ 
bʌ i yʌl ili tꞌan: Cʌmbil c chaꞌan 
laꞌ melbal. Cujil chʌmeñetla yilal 
anquese lon cuxuletla ti alol. 
2

 Chʌcʌ qꞌuele laꞌ bʌ. Laꞌ chaꞌ pꞌojlic 
i wenlel laꞌ pusicꞌal woli bʌ ti 
jilel. Come tsac taja mach utsꞌatic 
laꞌ melbal tiꞌ tojlel Dios. 3 Ñaꞌtanla 
chuqui tsaꞌ laꞌ wubi yicꞌot chuqui 
tsaꞌ laꞌ jacꞌʌ. Xucꞌul yom mi laꞌ ñop. 
Cʌyʌx laꞌ mul. Mi maꞌanic mi laꞌ 
chʌcʌ qꞌuel laꞌ bʌ, mi caj c tilel baꞌ 
añetla cheꞌ bajcheꞌ xujchꞌ. Maꞌanic 
mi caj laꞌ ñaꞌtan baqui ora mi caj c 
tilel baꞌ añetla.
4

 An hermanojob ti Sardis mach 
bʌ anic tsiꞌ bibꞌesayob i pislel. Mi 
caj i chaꞌleñob xʌmbal quicꞌot, 
lʌpʌl i chaꞌañob sʌsʌc bʌ i pislel. 
Cheꞌʌch yom come utsꞌat i melbal. 
5

 Jini muꞌ bʌ i mʌjlel i chaꞌan mi caj 
i yʌqꞌuentel i lʌp sʌsʌc bʌ i pislel. 
Maꞌanic mi caj c yʌpben i cꞌabaꞌ ti 
jun baꞌ otsʌbilob i cꞌabaꞌ añoꞌ bʌ i 
cuxtʌlel. Mi caj c sub tiꞌ tojel c Tat 
yicꞌot tiꞌ tojel i yángelob. 6 Jini am 
bʌ i chiquin laꞌ i yubiben i tꞌan jini 
Espíritu muꞌ bʌ i suben xñoptꞌañob”.

I cʌntesʌntel Filadelfia
7

 Tsꞌijbuben xcʌntaya i chaꞌan 
xñoptꞌañob muꞌ bʌ i tempañob i bʌ yaꞌ 
ti Filadelfia: “Jini Chꞌujul Bʌ, jiñʌch 

Isujm Bʌ, am bʌ i chaꞌan i llave David. 
Cheꞌ an chuqui miꞌ jam, maꞌanic 
majch miꞌ ñupꞌ. Cheꞌ an chuqui 
miꞌ ñupꞌ, maꞌanic majch miꞌ jam. 
Jiñʌch muꞌ bʌ i yʌl ili tꞌan: 8 Cʌmbil 
c chaꞌan laꞌ melbal. Awilan, jamʌl 
jumpꞌejl i tiꞌ tsaꞌ bʌ cʌcꞌʌ tiꞌ tojel laꞌ 
wut. Maꞌanic majch mi mejlel i ñupꞌ, 
come anquese tsꞌitaꞌ jach laꞌ pꞌʌtʌlel 
tsaꞌix laꞌ jacꞌbeyon c tꞌan. Maꞌanic 
tsaꞌ laꞌ wʌlʌ mach laꞌ cʌñʌyonic. 
9

 Awilan, mi caj c pʌy tilel ti laꞌ tojlel 
i chaꞌañoꞌ bʌ Satanás, winicob muꞌ 
bʌ i chaꞌleñob lot. Miꞌ cuyob i bʌ ti 
israelob anquese mach israelobic. 
Mux caj c pʌyob tilel chaꞌan miꞌ 
ñocchocoñob i bʌ tiꞌ tojel laꞌ woc. 
Mi caj i ñaꞌtañob cꞌux mi cubiñetla. 
10

 Come xucꞌul woli laꞌ jacꞌbeñon c 
tꞌan anquese wersa mi laꞌ cuch wocol. 
Jini chaꞌan mi caj cʌntañetla ame i 
tajetla wocol tiꞌ yorajlel wocol muꞌ bʌ 
caj i tilel ti pejtelel pañimil chaꞌan mi 
yilʌbentelob i pusicꞌal jini chumuloꞌ 
bʌ ti pañimil.
11

 Awilan, talon ti ora. Lotola ti 
laꞌ pusicꞌal jini tsaꞌ bʌ aqꞌuentiyetla 
ame anic majqui miꞌ chilbeñetla laꞌ 
corona. 12 Jini muꞌ bʌ i mʌjlel i chaꞌan 
mi caj cʌqꞌuen i yajñel bajcheꞌ oy tiꞌ 
templo c Dios. Maꞌanix mi caj i chʌn 
loqꞌuel yaꞌi. Mi caj c tsꞌijbuben i cꞌabaꞌ 
c Dios ti jini winic yicꞌot tsijiꞌ bʌ j 
cꞌabaꞌ yicꞌot i cꞌabaꞌ i tejclum c Dios, 
jini tsijiꞌ bʌ Jerusalén muꞌ bʌ i loqꞌuel 
tilel ti panchan chꞌoyol bʌ tic Dios. 
13

 Jini am bʌ i chiquin laꞌ i yubiben 
i tꞌan jini Espíritu muꞌ bʌ i suben 
xñoptꞌañob”.

I cʌntesʌntel Laodicea
14

 Tsꞌijbuben jini xcʌntaya i chaꞌan 
xñoptꞌañob muꞌ bʌ i tempañob i 

bʌ yaꞌ ti Laodicea: “Awilan, jini 
Amén bʌ, jini isujm bʌ, jini xucꞌul 
bʌ Testigo muꞌ bʌ i chaꞌlen yumʌl 
tiꞌ tojlel pejtel i melbal Dios, jiñʌch 
muꞌ bʌ i yʌl ili tꞌan: 15 Cʌmbil 
c chaꞌan laꞌ melbal. Maꞌanic mi 
laꞌ wʌcꞌ laꞌ pusicꞌal chaꞌan mi 
laꞌ melbeñon queꞌtel. Maꞌanic 
mi laꞌ wʌcꞌ laꞌ pusicꞌal chaꞌan mi 
laꞌ contrajiñon. Mach ticʌweticla, 
mach tsʌwañeticla. Utsꞌat 
junchajpic jach laꞌ pensar. 16 Pero 
cꞌunqꞌuixiñet jach la. Jini chaꞌan 
mi caj c xejtañetla loqꞌuel tic tojlel, 
come maꞌanic chuqui mi laꞌ mel 
ti pejtelel laꞌ pusicꞌal. 17 Mi laꞌ lon 
al: Wen chumulon lojon. Cabʌl tsaꞌ 
pꞌojli c chubʌꞌan. Maꞌanic chuqui 
an to yom c chaꞌan lojon, cheꞌetla. 
Maꞌanic mi laꞌ ñaꞌtan mach wen 
chumuleticla, cꞌax pꞌumpꞌuñetla, 
maꞌanic laꞌ chubʌꞌan, xpotsꞌetla, 
pitsꞌiletla yilal. 18 Mic subeñetla 
chaꞌan mi laꞌ mʌn oro tic tojlel 
sʌqꞌuesʌbil bʌ ti cꞌajc, chaꞌan wen 
chumul mi laꞌ wajñel. Mʌñʌla wen 
sʌsʌc bʌ laꞌ pislel chaꞌan mi laꞌ lʌp, 
ame quisintiquic mi laꞌ wubin cheꞌ 
pitsꞌil mi laꞌ qꞌuejlel. Boño laꞌ wut 
yicꞌot i tsꞌʌcal chaꞌan miꞌ cꞌotel laꞌ 
wut.
19

 Jini muꞌ bʌ j cꞌuxbin mic 
ticꞌ. Mic juꞌsʌben i pusicꞌal. Jini 
chaꞌan yom bʌxetla. Cʌyʌla laꞌ mul. 
20

 Awilan, waꞌalon, wolic jatsꞌben i 
tiꞌ otot. Mi an majch miꞌ yubibeñon 
c tꞌan muꞌ bʌ i jambeñon i tiꞌ otot, 
mi caj cochel baꞌan, mi caj c chaꞌlen 
weꞌel yicꞌot. Mux caj i chaꞌlen weꞌel 
quicꞌot jaꞌel. 21 Jini muꞌ bʌ i mʌjlel 
i chaꞌan mi caj c suben buchtʌl 
quicꞌot tic yumʌntel, cheꞌ bajcheꞌ 
tsaꞌ buchleyon quicꞌot c Tat tiꞌ 

yumʌntel cheꞌ bʌ tsaꞌ mʌjli c chaꞌan. 
22

 Jini am bʌ i chiquin laꞌ i yubiben 
i tꞌan jini Espíritu muꞌ bʌ i suben 
xñoptꞌañob”.

I chꞌujutesʌntel Dios yaꞌ ti panchan

4  Ti wiꞌil tsaj qꞌuele: Awilan, 
jambil jumpꞌejl i tiꞌ panchan. 

Jini ñaxan bʌ tꞌan tsaꞌ bʌ cubi 
lajalʌch bajcheꞌ i tꞌan trompeta. Tsiꞌ 
subeyon: Laꞌ ti letsel ilayi. Mi caj c 
pʌsbeñet chuqui tac wersa miꞌ caj 
ti ujtel, cheꞌen. 2 Ti ora tsaꞌ bujtꞌi 
c pusicꞌal ti Espíritu. Awilan, tsaj 
qꞌuele jumpꞌejl buchlibʌl acꞌbil 
bʌ ti panchan yicꞌot jini yaꞌ bʌ 
buchul tiꞌ yumʌntel. 3 Lajal yilal jini 
buchul bʌ bajcheꞌ jaspe xajlel yicꞌot 
sardio xajlel. An tꞌoxjaꞌ tiꞌ joytʌlel 
i buchlib Dios lajal yilal bajcheꞌ 
esmeralda xajlel. 4 Tiꞌ joytʌlel i 
buchlib an chʌmpꞌejl i chaꞌcꞌal 
buchlibʌl. Yaꞌ buchulob tiꞌ yeꞌtel 
tsaj qꞌuele chʌntiquil i chaꞌcꞌal 
(24) ancianojob lʌpʌl i chaꞌañob 
sʌsʌc bʌ i pislel. An i corona tac 
melbil bʌ ti oro cꞌʌcʌl tiꞌ jol. 5 Tsaꞌ 
loqꞌui chajc yicꞌot cabʌl tꞌan yicꞌot 
i tꞌan chajc tiꞌ buchlib Dios. Woli ti 
lejmel wucpꞌejl lámpara yaꞌ tiꞌ tojel 
ili buchlibʌl. Jiñʌch i yejtal jini 
wuctiquil espíritu i chaꞌan Dios. 6 Tiꞌ 
tojel i buchlib Dios an colem ñajb 
yilal, am bʌ i sʌclel cheꞌ bajcheꞌ 
espejo.

Tiꞌ joytʌlel jini buchlibʌl tiꞌ 
chʌnwejlel, an chʌntiquil querubín*. 
An cabʌl i wut tiꞌ wut yicꞌot tiꞌ pat. 
7

 Jini ñaxan bʌ querubín cheꞌ yilal 
bajcheꞌ colem bajlum. I chaꞌticlel 
cheꞌ yilal bajcheꞌ alʌ tat wacax. Jini 
i yuxticlel an i wut bajcheꞌ i wut 
winic. Jini i chʌnticlel cheꞌ yilal 

bajcheꞌ xiyeꞌ woli bʌ ti wejlel. 8 Ti 
jujuntiquil an wʌwʌqꞌuejl i wichꞌ. 
An cabʌl i wut tac tiꞌ joytʌlel i 
cuctal yicꞌot tiꞌ mal. Ti pejtelel qꞌuin 
yicꞌot ti pejtelel acꞌʌlel maꞌanic miꞌ 
cʌyob i yʌl: Chꞌujul, chꞌujul, chꞌujul 
lac Yum Dios jini Mach bʌ Anic i 
Pꞌisol i Pꞌʌtʌlel, jini am bʌ ti wajali, 
jini am bʌ wʌle, jini tal to bʌ. Cheꞌ 
miꞌ yʌlob. 9 Ti pejtelel ora jini 
chʌntiquil querubin miꞌ tsictesañob 
i ñuclel jini buchul bʌ tiꞌ yumʌntel. 
Ti jujunyajl cheꞌ miꞌ cꞌʌyibeñob i 
ñuclel, cheꞌ miꞌ subeñob wocolix 
i yʌlʌ jini cuxul bʌ ti pejtelel 
ora, 10 jini chʌntiquil i chaꞌcꞌal 
ancianojob miꞌ pʌcchocoñob i bʌ tiꞌ 
tojel jini buchul bʌ tiꞌ yumʌntel. Miꞌ 
chꞌujutesañob jini cuxul bʌ Dios ti 
pejtelel ora. Miꞌ yʌcꞌob i corona tiꞌ 
tojel i buchlib. Miꞌ yʌlob: 11 Utsꞌat c 
Yum lojon. Yom miꞌ sujbel a ñuclel 
yicꞌot a cꞌuxbintel yicꞌot a pꞌʌtʌlel, 
come jatet tsaꞌ mele pejtelel chuqui 
tac an. Ti pejtelel tsaꞌ mejli chaꞌan 
cheꞌʌch a wom. Tsaꞌ laj aqꞌue i 
cuxtʌlel, cheꞌob.

Bʌlʌl bʌ jun yicꞌot jini tiñʌmeꞌ

5  Tsaj qꞌuele bʌlʌl bʌ jun ti 
ñoj bʌ i cꞌʌb jini buchul bʌ tiꞌ 

buchlib Dios. An i tsꞌijbal tiꞌ pam 
yicꞌot tiꞌ pat. Ñupꞌul jini jun ti 
wucpꞌejl sello. 2 Tsaj qꞌuele pꞌʌtʌl 
bʌ ángel. Wen cꞌam tsiꞌ chaꞌle tꞌan: 
¿Majqui utsꞌat? Laꞌ i jam jini jun. 
Laꞌ i locꞌsʌben i sellojlel tac jini jun, 
cheꞌen. 3 Maꞌanic tsaꞌ tajle juntiquil 
usꞌat bʌ ti panchan mi ti pañimil, mi 
ti yebal pañimil. Maꞌanic majch tsaꞌ 
mejli i jam jini jun chaꞌan miꞌ qꞌuel.
4

 Tsac chaꞌle cabʌl uqꞌuel, come 
maꞌanic tsaꞌ tajle mi juntiquilic 

utsꞌat bʌ chaꞌan miꞌ jam jini jun. 
Maꞌanic majch tsaꞌ mejli i pejcan 
jini jun. Maꞌanic majqui tsaꞌ mejli 
i qꞌuel. 5 Juntiquil anciano tsiꞌ 
subeyon: Mach a chaꞌlen uqꞌuel. 
Qꞌuele jini colem Bajlum loqꞌuem 
bʌ tiꞌ pꞌolbal Judá. Jiñʌch ñuc bʌ i 
pꞌolbal David. Tsaꞌ mʌjli i chaꞌan. 
Jini chaꞌan mi mejlel i locꞌsan jini 
wucpꞌejl i sellojlel chaꞌan miꞌ jam 
jini jun, cheꞌen.

6
 Tsaj qꞌuele yaꞌan jini Tiñʌmeꞌ 

tiꞌ tojel i buchlib Dios, joyol ti 
chʌntiquil querubiñob yicꞌot 
ancianojob. Tsiquil tsaꞌ tsʌnsʌnti 
jini Tiñʌmeꞌ pero chaꞌ cuxul. An 
wuctsꞌijt i xulub i yejtal i pꞌʌtʌlel 
yicꞌot wucpꞌejl i wut. Jiñʌch 
wuctiquil espíritu i chaꞌan Dios 
chocbiloꞌ bʌ tilel ti pejtelel pañimil. 
7

 Tsaꞌ tili jini Tiñʌmeꞌ. Tsiꞌ chꞌʌmʌ 
jini jun am bʌ ti ñoj bʌ i cꞌʌb 
Dios yaꞌ baꞌ buchul tiꞌ yumʌntel. 
8

 Cheꞌ bʌ tsiꞌ chꞌʌmʌ jini jun, jini 
chʌntiquil querubiñob yicꞌot 
chʌntiquil i chaꞌcꞌal ancianojob 
tsiꞌ pʌcchocoyob i bʌ tiꞌ tojel jini 
Tiñʌmeꞌ. Ti jujuntiquil an i chaꞌan 
arpa yicꞌot taza melbil bʌ ti oro 
butꞌul bʌ ti pom. Jiñʌch i yejtal i 
yoración i chaꞌañoꞌ bʌ Dios.

9
 Tsiꞌ cꞌʌyiyob tsijiꞌ bʌ cꞌay: Wen 

utsꞌatet. Utsꞌat maꞌ chꞌʌm jini 
jun chaꞌan maꞌ tsilben i sellojlel 
tac, come tsaꞌ tsʌnsʌntiyet, tsaꞌ 
mʌñʌyon lojon ti a chꞌichꞌel chaꞌan 
mic ñop lojon Dios. Loqꞌuemon 
lojon ti jujunchajp winicob, yicꞌot 
ti pejtelel tꞌan tac, yicꞌot ti pejtelel 
tejclum tac. 10 Tsaꞌ wotsayon lojon 
ti rey yicꞌot ti motomaj tiꞌ tojlel 
Dios. Mi caj c chaꞌlen lojon yumʌl ti 
pañimil, cheꞌob.

11
 Tsaj qꞌuele cabʌl ángelob 

tiꞌ joytʌlel i buchlib Dios. Tsa 
cubibeyob i tꞌan yicꞌot i tꞌan jini 
querubiñob yicꞌot i tꞌan ancianojob 
ti pic ti pic. Wen bajcꞌʌlob. 12 Tsiꞌ 
yʌlʌyob ti cꞌam bʌ tꞌan: Utsꞌat jini 
Tiñʌmeꞌ tsaꞌ bʌ tsʌnsʌnti. Utsꞌat 
miꞌ chꞌʌm i yeꞌtel yicꞌot i chubʌꞌan, 
yicꞌot i ñaꞌtʌbal, yicꞌot i pꞌʌtʌlel 
yicꞌot i ñuclel. Utsꞌat mi lac sub i 
ñuclel, cheꞌob.
13

 Tsa cubi woli ti tꞌan pejtelel 
melbil tac bʌ am bʌ i cuxtʌlel ti 
panchan yicꞌot ti pam lum, yicꞌot 
ti yebal lum, yicꞌot ti colem ñajb, 
yicꞌot pejtelel chuqui tac an ti 
pañimil. Tsiꞌ yʌlʌyob: Laꞌ lac sub 
i ñuclel yicꞌot i cꞌuxbintel yicꞌot i 
sʌclel, yicꞌot i pꞌʌtʌlel, ti pejtelel 
ora, jini buchul bʌ tiꞌ yumʌntel 
yicꞌot jini Tiñʌmeꞌ, cheꞌob. 14 Jini 
chʌntiquil querubiñob tsiꞌ yʌlʌyob: 
Amén, cheꞌob. Jini chʌntiquil i 
chaꞌcꞌal ancianojob tsiꞌ pʌcchocoyob 
i bʌ. Tsiꞌ chꞌujutesayob jini cuxul bʌ 
ti pejtelel ora.

Wucpꞌejl sello

6  Tsaj qꞌuele tsiꞌ jamʌ jumpꞌejl 
sello jini Tiñʌmeꞌ. Tsa cubibe 

i tꞌan juntiquil querubín i piꞌʌl jini 
uxtiquil. Wen cꞌam tsiꞌ chaꞌle tꞌan 
cheꞌ bajcheꞌ i tꞌan chajc. Tsiꞌ yʌlʌ: 
Laꞌ qꞌuele, cheꞌen. 2 Tsaj qꞌuele, 
awilan an juncojt sʌsʌc caballo. Jini 
cꞌʌchʌl bʌ tiꞌ pat an i chaꞌan jalʌjb. 
Tsaꞌ aqꞌuenti corona. Tsaꞌ loqꞌui 
majlel. Tsaꞌ mʌjli i chaꞌan. Tsiꞌ mʌlʌ 
majlel.
3

 Cheꞌ bʌ tsiꞌ jamʌ i chaꞌpꞌejlel 
sello, tsa cubibe i tꞌan i chaꞌticlel 
querubín. Tsiꞌ yʌlʌ: Laꞌ qꞌuele, 
cheꞌen. 4 Tsaꞌ loqꞌui tilel yambʌ 

caballo, wen chʌchʌc. Jini cꞌʌchʌl 
bʌ tiꞌ pat caballo tsaꞌ aqꞌuenti i 
pꞌʌtʌlel chaꞌan miꞌ tech guerra tiꞌ 
tojlel winicob chaꞌan miꞌ tsʌnsañob 
i bʌ. Tsaꞌ aqꞌuenti juntsꞌijt colem 
espada.

5
 Cheꞌ bʌ tsiꞌ jamʌ i yuxpꞌejlel 

sello, tsa cubibe i tꞌan i yuxticlel 
querubín. Tsiꞌ yʌlʌ: Laꞌ qꞌuele, 
cheꞌen. Tsaj qꞌuele, awilan, an 
juncojt iꞌicꞌ caballo. Jini cꞌʌchʌl 
bʌ tiꞌ pat an pꞌisoñib tiꞌ cꞌʌb. 6 Tsa 
cubi tꞌan loqꞌuem bʌ tiꞌ yojlil jini 
chʌntiquil querubiñob. Tsiꞌ yʌlʌ: 
Jumpꞌejl kilo trigo jiñʌch i tojol 
jumpꞌejl qꞌuin eꞌtel. Uxpꞌejl kilo 
cebada, jiñʌch i tojol jumpꞌejl qꞌuin 
eꞌtel. Mach maꞌ jisan mi tsꞌusubil mi 
olivojil, cheꞌen.
7

 Cheꞌ bʌ tsiꞌ jamʌ i chʌmpꞌejlel 
sello, tsa cubibe i tꞌan i chʌnticlel 
querubín. Tsiꞌ yʌlʌ: Laꞌ qꞌuele, 
cheꞌen. 8 Tsaj qꞌuele, awilan, an 
juncojt cꞌʌncꞌʌn caballo. Jini cꞌʌchʌl 
bʌ tiꞌ pat, i cꞌabaꞌ Stsʌnsa. Yambʌ 
cꞌʌchlib tsiꞌ tsajca majlel, i cꞌabaꞌ i 
Yajñib Chʌmeñoꞌ Bʌ. Tsaꞌ aqꞌuenti 
i pꞌʌtʌlel chaꞌan miꞌ tsʌnsan bajcꞌʌl 
winicob ti espada, yicꞌot ti wiꞌñal, 
yicꞌot ti chʌmel, yicꞌot ti jontol 
bʌ bʌteꞌel. Ti chʌnchʌntiquil tsaꞌ 
chʌmi jujuntiquil.

9
 Cheꞌ bʌ tsiꞌ jamʌ i joꞌpꞌejlel 

sello, tsaj qꞌuele tiꞌ yebal i 
pulʌntib* i majtan Dios i chꞌujlel 
pejtelel winicob xꞌixicob tsaꞌ bʌ 
tsʌnsʌntiyob chaꞌan xucꞌulob tiꞌ tꞌan 
Dios, tsiꞌ yʌcꞌʌyob ti cʌjñel Cristo. 
10

 Tsiꞌ chaꞌleyob cꞌam bʌ tꞌan. Tsiꞌ 
yʌlʌyob: C Yum lojon am bʌ cabʌl 
a pꞌʌtʌlel, chꞌujulet, isujmet, ¿jala 
to mi caj a chaꞌlen meloñel? ¿Jala 
to mi caj a qꞌuextʌbeñob i jontolil 

jini chumuloꞌ bʌ ti pañimil tsaꞌ bʌ i 
becꞌbeyon lojon c chꞌichꞌel? cheꞌob. 
11

 Ti jujuntiquil tsaꞌ aqꞌuentiyob 
sʌsʌc bʌ i bujc wen pʌl bʌ. Tsaꞌ 
subentiyob yom to miꞌ cꞌajob i yo 
jinto miꞌ laj julelob i piꞌʌlob ti eꞌtel 
yicꞌot i yermanojob muꞌ bʌ caj i 
tsʌnsʌntelob jaꞌel.
12

 Tsaj qꞌuele cheꞌ bʌ tsiꞌ jamʌ 
i wʌcpꞌejlel sello. Tsaꞌ tili colem 
yujquel. Tsaꞌ icꞌa qꞌuin. Tsaꞌ sujti 
cheꞌ bajcheꞌ pisil melbil bʌ tiꞌ 
tsutsel chivo. Tsaꞌ sujti jini uw cheꞌ 
bajcheꞌ chꞌichꞌ. 13 Jini ecꞌ ti panchan 
tsaꞌ yajli ti lum cheꞌ bajcheꞌ miꞌ 
pꞌajtel i wut higuera teꞌ cheꞌ miꞌ 
ñijcan pꞌʌtʌl bʌ icꞌ. 14 Tsaꞌ sʌc jili 
panchan cheꞌ bajcheꞌ miꞌ bʌjlel jun. 
Pejtelel wits tac yicꞌot pejtelel lum 
tac joyol bʌ ti jaꞌ tsaꞌ locꞌsʌnti tiꞌ 
yajñib.
15

 Jini reyob ti pañimil, yicꞌot añoꞌ 
bʌ i yeꞌtel, yicꞌot wen chumuloꞌ bʌ, 
yicꞌot i yaj capitañob soldadojob, 
yicꞌot jini pꞌʌtʌloꞌ bʌ, yicꞌot pejtelel 
añoꞌ bʌ tiꞌ yum, yicꞌot pejtelel mach 
bʌ añobic tiꞌ yum tsiꞌ mucuyob i bʌ 
ti chꞌen tac yicꞌot ti xajlel tac am 
bʌ ti colem wits. 16 Tsiꞌ pejcayob 
wits tac yicꞌot xajlel tac: Yajlen ti 
joñon lojon. Mʌctʌbeñon lojon i 
wut jini buchul bʌ tiꞌ yumʌntel. 
Mʌctʌbeñon lojon i michꞌajel jini 
Tiñʌmeꞌ. 17 Come tsaꞌix tili ñuc bʌ 
i qꞌuiñilel i michꞌajel. ¿Majqui mi 
mejlel i cuch?cheꞌob.

144,000 tsaꞌ aqꞌuentiyob i sellojlel

7  Ti wiꞌil tsaj qꞌuele chʌntiquil 
ángelob waꞌaloꞌ bʌ ti 

chʌmpꞌejl i xujc pañimil. Woliꞌ 
ticꞌob chʌnchajp icꞌ am bʌ ti 
pañimil ame ñumic ti pañimil 

yicꞌot ti colem ñajb yicꞌot ti teꞌel. 
2

 Tsaj qꞌuele jaꞌel yambʌ ángel 
woliꞌ letsel tilel tiꞌ pasibal qꞌuin, 
chucul i chaꞌan i sellojlel jini cuxul 
bʌ Dios. Ti cꞌam bʌ tꞌan tsiꞌ pejca 
jini chʌntiquil ángelob tsaꞌ bʌ 
aqꞌuentiyob i pꞌʌtʌlel chaꞌan miꞌ 
ticꞌlañob pañimil yicꞌot colem ñajb. 
3

 Tsiꞌ yʌlʌ: Mach mi laꞌ ticꞌlan jini 
lum mi colem ñajb mi teꞌ, jinto 
mi la cʌcꞌ i sellojlel Dios tiꞌ pam i 
winicob Dios, cheꞌen.
4

 Tsa cubi jaytiquilob tsaꞌ 
aqꞌuentiyob i sellojlel loqꞌuemoꞌ 
bʌ ti jujunmojt i pꞌolbal Israel. An 
waxʌclujumpic (144,000). 5 Tsaꞌ 
aqꞌuentiyob i sellojlel: lajchʌmpꞌejl 
mil (12,000) i pꞌolbal Judá, 
lajchʌmpꞌejl mil i pꞌolbal Rubén, 
lajchʌmpꞌejl mil i pꞌolbal Gad, 
6

 lajchʌmpꞌejl mil i pꞌolbal Aser, 
lajchʌmpꞌejl mil i pꞌolbal Neftalí, 
lajchʌmpꞌejl mil i pꞌolbal Manasés, 
7

 lajchʌmpꞌejl mil i pꞌolbal Simeón, 
lajchʌmpꞌejl mil i pꞌolbal Leví, 
lajchʌmpꞌejl mil i pꞌolbal Isacar, 
8

 lajchʌmpꞌejl mil i pꞌolbal Zabulón, 
lajchʌmpꞌejl mil i pꞌolbal José, 
yicꞌot lajchʌmpꞌejl mil i pꞌolbal 
Benjamín.

Bajcꞌʌl winicob xꞌixicob lʌpʌl i 
chaꞌañob sʌsʌc bʌ pʌl bʌ i bujc

9
 Awilan, ti wiꞌil tsaj qꞌuele 

motocñayob winicob xꞌixicob. 
Maꞌanic majqui tsaꞌ mejli i tsicob. 
Chꞌoyolob ti pejtelel tejclum tac, ti 
jujunmojt winicob, ti pejtelel lum 
yicꞌot ti pejtelel tꞌan tac. Waꞌalob 
tiꞌ tojel i buchlib Dios, tiꞌ tojlel 
jini Tiñʌmeꞌ, lʌpʌl i chaꞌañob pʌl 
bʌ i bujc sʌsʌc bʌ. An i yopol xan 
tiꞌ cꞌʌb. 10 Tsiꞌ chaꞌleyob cꞌam bʌ 

tꞌan. Tsiꞌ yʌlʌyob: Yujil coltaya lac 
Dios buchul bʌ tiꞌ yeꞌtel yicꞌot jini 
Tiñʌmeꞌ, cheꞌob. 11 Pejtelel ángelob 
tsaꞌ waꞌleyob tiꞌ joytʌlel i buchlib, 
tiꞌ joytʌlel ancianojob yicꞌot 
jini chʌntiquil querubiñob. Tsiꞌ 
pʌcchocoyob i bʌ tiꞌ tojel i buchlib 
Dios. Tsiꞌ chꞌujutesayob Dios. 12 Tsiꞌ 
yʌlʌyob: Amén. Laꞌ lac suben i 
cꞌuxbintel yicꞌot i ñuclel yicꞌot i 
ñaꞌtʌbal lac Dios. Laꞌ lac suben 
wocolix i yʌlʌ chaꞌan i ñuclel yicꞌot 
i pꞌʌtʌlel yicꞌot i wersa ti pejtelel 
ora. Amén, cheꞌob.
13

 Juntiquil anciano tsiꞌ subeyon: 
¿Majqui jini winicob lʌpʌl i 
chaꞌañob sʌsʌc bʌ i bujc? ¿Baqui 
chꞌoyolob? cheꞌen. 14 Tsac sube: 
C yum, a wujil jatet, choꞌon. Tsiꞌ 
subeyon: Tsaꞌ loqꞌuiyob ti ñuc bʌ 
wocol. Tsaꞌix i wutsꞌuyob i pislel. 
Tsiꞌ sʌqꞌuesayob tiꞌ chꞌichꞌel jini 
Tiñʌmeꞌ. 15 Jini chaꞌan wʌꞌ añob tiꞌ 
tojel i buchlib Dios. Miꞌ chaꞌlibeñob 
i yeꞌtel ti qꞌuiñil ti acꞌʌlel ti mal 
i Templo*. Jini buchul bʌ tiꞌ 
yumʌntel mi caj i yajñel yicꞌotob. 
16

 Maꞌanix mi caj i chʌn ubiñob 
wiꞌñal mi tiquin tiꞌ. Jini qꞌuin 
maꞌanix mi caj i pulob. Maꞌanix mi 
caj i yubiñob ticwal. 17 Jini Tiñʌmeꞌ 
am bʌ tiꞌ tojel i buchlib Dios mi 
caj i cʌntañob. Mi caj i pʌsbeñob 
majlel cuxul bʌ jaꞌ. Dios mi caj i 
sujcubeñob pejtelel i yaꞌlel i wut, 
cheꞌen.

I wucpꞌejlel sello

8  Cheꞌ bʌ tsiꞌ jamʌ i wucpꞌejlel 
sello jini Tiñʌmeꞌ, ñʌchꞌʌl 

tsaꞌ cʌle panchan cheꞌ bajcheꞌ ojlil 
ora. 2 Tsaj qꞌuele jini wuctiquil 
ángelob waꞌaloꞌ bʌ tiꞌ tojel Dios. Tsaꞌ 

aqꞌuentiyob wuctsꞌijt trompeta. 3 Tsaꞌ 
tili yambʌ ángel. Tsaꞌ waꞌle tiꞌ tojel 
i pulʌntib i majtan Dios, chucul i 
chaꞌan i yajñib pom melbil bʌ ti 
oro. Tsaꞌ aqꞌuenti cabʌl pom chaꞌan 
miꞌ xʌb yicꞌot i yoración pejtelel i 
chaꞌañoꞌ bʌ Dios. Tsiꞌ yʌcꞌʌ ti pulel 
ti pam pulʌntib melbil bʌ ti oro 
yaꞌ tiꞌ tojel i buchlib Dios. 4 I butsꞌil 
jini pom tsaꞌ bʌ i yʌcꞌʌ ti pulel jini 
ángel, tsaꞌ letsi tiꞌ tojlel Dios yicꞌot i 
yoración winicob xꞌixicob i chaꞌañoꞌ 
bʌ Dios. 5 Jini ángel tsiꞌ chꞌʌmʌ i 
yajñib pom. Tsiꞌ butꞌu tiꞌ nich cꞌajc 
loqꞌuem bʌ ti pulʌntib. Tsiꞌ choco 
jubel ti pañimil. Tsaꞌ tili i tꞌan chajc, 
yicꞌot cabʌl tꞌan tac, yicꞌot chajc 
yicꞌot yujquel lum.

Wuctsꞌijt trompeta
6

 Jini wuctiquil ángelob am bʌ 
i chaꞌañob wuctsꞌijt trompeta, tsiꞌ 
chajpayob i bʌ chaꞌan miꞌ wusob. 
7

 Jini ñaxan bʌ ángel tsiꞌ wusu i 
trompeta. Tsaꞌ tili tuñijaꞌ yicꞌot cꞌajc 
xʌbʌl yicꞌot chꞌichꞌ. Tsaꞌ chojqui 
jubel ti pañimil. Tsaꞌ tꞌoxle yilal 
ti uxpejt. Tsaꞌ puli jumpejt lum 
yicꞌot teꞌel. Tsaꞌ puli pejtelel yʌjyʌx 
pimel. 8 I chaꞌticlel ángel tsiꞌ wusu 
i trompeta. An chuqui tsaꞌ chojqui 
ochel ti colem ñajb. Cheꞌ yilal 
bajcheꞌ colem wits woli bʌ ti pulel 
ti cꞌajc. Tsaꞌ tꞌoxle yilal jini colem 
ñajb ti uxpejt. Jumpejt tsaꞌ pʌntʌyi 
ti chꞌichꞌ. 9 Ti uꞌuxcojt cuxul bʌ 
i chʌñil colem ñajb tsaꞌ chʌmi 
jujuncojt. Ti uꞌuxpꞌejl colem barco 
tsaꞌ jili jujumpꞌejl. 10 I yuxticlel 
ángel tsiꞌ wusu i trompeta. Tsaꞌ 
yajli colem ecꞌ ti lum. Woli ti lejmel 
cheꞌ bajcheꞌ taj. Ti uꞌuxpꞌejl colem 
jaꞌ yicꞌot i loqꞌuib jaꞌ tsaꞌ yajli jini 

colem ecꞌ ti pam jujumpꞌejl colem 
jaꞌ yicꞌot jujumpꞌejl i loqꞌuib jaꞌ. 
11

 I cꞌabaꞌ jini ecꞌ jiñʌch Chꞌaj. Ti 
uꞌuxpꞌejl jaꞌ tsaꞌ chꞌajꞌa jujumpꞌejl 
yaꞌ baꞌ tsaꞌ yajli ecꞌ. Tsaꞌ chʌmiyob 
cabʌl winicob chaꞌan jini jaꞌ come 
chꞌajꞌesʌbil. 12 I chʌnticlel ángel tsiꞌ 
wusu i trompeta. Tsaꞌ icꞌa ojlil (1/3) 
jini qꞌuin, yicꞌot ojlil (1/3) jini uw, 
yicꞌot ojlil jini ecꞌ. Cheꞌ jini, maꞌanic 
tsiꞌ yʌcꞌʌ i sʌclel pañimil baꞌ iꞌicꞌ, 
mi ti qꞌuiñil mi ti acꞌʌlel. 13 Cheꞌ bʌ 
tsaj qꞌuele, tsa cubi juntiquil ángel 
woli bʌ ti wejlel ti ojlil panchan. 
Tsa cubibe i tꞌan cheꞌ cꞌam tsiꞌ yʌlʌ: 
Obol i bʌ, obol i bʌ, ñumen cabʌl 
wocol mi caj i tajob jini chumuloꞌ 
bʌ ti pañimil cheꞌ miꞌ yubiñob i tꞌan 
yambʌ uxpꞌejl trompeta muꞌ bʌ caj i 
wusob jini yambʌ uxtiquil ángelob, 
cheꞌen.

9  I joꞌticlel ángel tsiꞌ wusu i 
trompeta. Tsaj qꞌuele jumpꞌejl 

ecꞌ tsaꞌ bʌ yajli ti panchan cꞌʌlʌl 
ti pañimil. Tsaꞌ aqꞌuenti i llavejlel 
jini chꞌen mach bʌ anix miꞌ tajben 
i yebal. 2 Tsiꞌ jambe i tiꞌ jini tam 
bʌ chꞌen. Tsaꞌ loqꞌui butsꞌ ti chꞌen 
lajal bajcheꞌ i butsꞌil colem cꞌajc. 
Tsaꞌ icꞌa jini qꞌuin yicꞌot pañimil 
chaꞌan jini butsꞌ loqꞌuem bʌ ti 
chꞌen. 3 Tsaꞌ loqꞌui cabʌl sajcꞌ yaꞌ ti 
butsꞌ. Tsaꞌ pam pujqui ti pañimil. 
Tsaꞌ aqꞌuenti i pꞌʌtʌlel cheꞌ bajcheꞌ 
i pꞌʌtʌlel siñan. 4 Tsaꞌ subenti sajcꞌ 
chaꞌan maꞌanic miꞌ cꞌux jam mi 
pimel mi teꞌ. Cojach miꞌ cꞌuxob 
jini winicob mach bʌ añobic i 
sellojlel Dios tiꞌ pam. 5 Maꞌanic 
tsaꞌ aqꞌuenti i pꞌʌtʌlel chaꞌan miꞌ 
tsʌnsañob winicob come ticꞌbilob. 
Pero tsaꞌ aqꞌuenti i pꞌʌtʌlel chaꞌan 
miꞌ ticꞌlañob joꞌpꞌejl uw chaꞌan 

miꞌ yʌqꞌueñob wocol cheꞌ bajcheꞌ 
i cꞌuxel i yej siñan cheꞌ miꞌ cꞌux 
winic. 6 Ti jim bʌ ora winicob mi 
caj i lon sʌclañob bajcheꞌ mi mejlel 
i chʌmelob. Maꞌanic mi caj i tajob. 
Anquese yomob chʌmel, mach 
mejlicob.
7

 Cheꞌ yilal ili sajcꞌ bajcheꞌ caballo 
chajpʌbil bʌ chaꞌan guerra. An 
i corona tac tiꞌ jol melbil bʌ ti 
oro. Cheꞌʌch i wut bajcheꞌ i wut 
winicob. 8 Lajal i tsutsel i jol bajcheꞌ 
i tsutsel i jol xꞌixic. Lajal i bʌquel 
i yej bajcheꞌ i bʌquel i yej colem 
bajlum. 9 An i sujl wechel tiꞌ tajn 
lajal bajcheꞌ tsucu taqꞌuin. Lajal 
tsiꞌ chaꞌle tꞌan i wichꞌ bajcheꞌ cabʌl 
carreta muꞌ bʌ i tujcꞌan majlel 
caballo cheꞌ miꞌ chaꞌlen ajñel ti 
guerra. 10 Cꞌux i ñej cheꞌ bajcheꞌ 
i ñej siñan. An i pꞌʌtʌlel tiꞌ ñej 
chaꞌan miꞌ ticꞌlan winicob joꞌpꞌejl 
uw. 11 An i rey jini sajcꞌ, jiñʌch i 
yángel jini chꞌen mach bʌ anix miꞌ 
tajben i yebal. I cꞌabaꞌʌch Abadón 
tiꞌ tꞌan hebreo, jiñʌch Apolión tiꞌ 
tꞌan griego. I sujmlel i cꞌabaꞌ jiñʌch 

“Yujil bʌ Jisaya”.
12

 Tsaꞌix ñumi jini ñaxan bʌ wocol. 
Awilan, tal to yambʌ chaꞌyajl wocol. 
13

 I wʌcticlel ángel tsiꞌ wusu i 
trompeta. Tsa cubibe i tꞌan loqꞌuem 
bʌ ti chʌntsꞌijt xulub am bʌ ti jini 
pulʌntib melbil bʌ ti oro yaꞌ tiꞌ tojel 
Dios. 14 I wʌcticlel ángel, jini chucul 
bʌ i chaꞌan trompeta tsaꞌ subenti: 
Jiti jini chʌntiquil ángelob cʌchʌloꞌ 
bʌ ti colem jaꞌ i cꞌabaꞌ Eufrates. 
Cheꞌ tsaꞌ subenti. 15 Tsaꞌ jijtiyob 
jini chʌntiquil ángelob chajpʌbiloꞌ 
bʌ chaꞌan ili ora, yicꞌot ili qꞌuin, 
yicꞌot ili uw, yicꞌot ili jabil chaꞌan 
miꞌ tsʌnsañob winicob, jujuntiquil 

loqꞌuem bʌ ti uꞌuxtiquil. 16 I tsicol 
jini cabʌl soldadojob cꞌʌchʌloꞌ bʌ ti 
caballo jiñʌch lujuncꞌal millón. Tsa 
cubi jaybajcꞌ i tsicol.
17

 Tsaj qꞌuele cabʌl caballo yicꞌot 
jini cꞌʌchʌloꞌ bʌ. An i mʌjquil i 
tajn jini cꞌʌchʌloꞌ bʌ, chʌchʌc 
bajcheꞌ cꞌajc, yʌjyʌx bajcheꞌ jacinto, 
cꞌʌncꞌʌn bajcheꞌ azufre. Cheꞌ yilal 
i jol caballo bajcheꞌ i jol colem 
bajlum. Tsaꞌ loqꞌui cꞌajc tiꞌ yej 
yicꞌot butsꞌ yicꞌot azufre. 18 Tsaꞌ 
tsʌnsʌntiyob winicob jujuntiquil 
loqꞌuem bʌ ti uꞌuxtiquil, chaꞌan tiꞌ 
caj jini uxchajp wocol, cꞌajc yicꞌot 
butsꞌ yicꞌot azufre, tsaꞌ bʌ loqꞌui 
tiꞌ yej caballo. 19 Come an i pꞌʌtʌlel 
tiꞌ yej yicꞌot tiꞌ ñej jini caballo. Cheꞌ 
yilal i ñej bajcheꞌ lucum. An tac i jol 
tiꞌ ñej. Tsiꞌ cꞌʌñʌyob i low winicob.
20

 Yambʌ winicob mach bʌ anic 
tsaꞌ chʌmiyob ti jini wocol maꞌanic 
tsiꞌ cʌyʌyob i mel jontol bʌ i melbal. 
Maꞌanic tsiꞌ cʌyʌyob i chꞌujutesan 
xibajob, yicꞌot dios oro tac, yicꞌot 
dios plata tac, yicꞌot dios cꞌʌncꞌʌn 
taqꞌuin tac, yicꞌot dios xajlel tac, 
yicꞌot dios teꞌ tac, mach bʌ anic 
miꞌ cꞌotel i wut, mach bʌ anic miꞌ 
yubin tꞌan, mach bʌ yujilic xʌmbal. 
21

 Maꞌanic tsiꞌ cʌyʌyob tsʌnsa, mi 
wujt, mi tsꞌiꞌlel, mi xujchꞌ.

Jini ángel am bʌ alʌ jun tiꞌ cꞌʌb

10  Tsaj qꞌuele tsaꞌ loqꞌui ti 
panchan yambʌ pꞌʌtʌl bʌ 

ángel. Tsaꞌ jubi tilel. An tocal tiꞌ 
joytʌlel. An tꞌox jaꞌ tiꞌ chañelal i 
jol. Cheꞌ yilal i wut bajcheꞌ qꞌuin. 
Cheꞌʌch i yoc bajcheꞌ waꞌal bʌ 
cꞌajc. 2 Yaꞌ tiꞌ cꞌʌb an alʌ jun yujil 
bʌ bʌjlel. Jambil. Tsiꞌ yʌcꞌʌ ñoj bʌ 
i yoc tiꞌ pam colem ñajb. Tsiꞌ yʌcꞌʌ 

tsꞌej bʌ i yoc tiꞌ pam lum. 3 Wen 
cꞌam tsiꞌ chaꞌle oñel cheꞌ bajcheꞌ miꞌ 
chaꞌlen tꞌan colem bajlum. Cheꞌ bʌ 
tsaꞌ ujti ti oñel, wucyajl tsiꞌ chaꞌle 
tꞌan chajc. 4 Cheꞌ wucyajl tsaꞌ ujti 
ti tꞌan chajc tsaꞌ cʌlʌ cajel ti tsꞌijb. 
Tsa cubi tꞌan loqꞌuem bʌ ti panchan. 
Tsiꞌ subeyon: Ñupꞌu ti sello chuqui 
tsiꞌ subu cheꞌ wucyajl tsiꞌ chaꞌle tꞌan 
chajc. Mach a tsꞌijban, cheꞌen.

5
 Jini ángel tsaꞌ bʌ j qꞌuele, jini 

xat waꞌal bʌ ti colem ñajb yicꞌot ti 
lum, tsiꞌ letsa i cꞌʌb ti panchan. 6 Tsiꞌ 
subu tꞌan tiꞌ cꞌabaꞌ jini cuxul bʌ ti 
pejtelel ora, tsaꞌ bʌ i mele panchan 
yicꞌot i bʌl, yicꞌot pañimil yicꞌot i 
bʌl, yicꞌot colem ñajb yicꞌot i bʌl. 
Tsiꞌ yʌlʌ mach chʌn jalix mi caj i 
jilel pañimil. 7 Cheꞌ miꞌ chaꞌlen tꞌan 
i wucticlel ángel, cheꞌ miꞌ cajel i 
wus trompeta, miꞌ caj ti tsꞌʌctiyel i 
sujmlel Dios maxto bʌ tsictiyemic 
ti yambʌ ora cheꞌ bajcheꞌ Dios 
tsiꞌ sube i winicob, jini xꞌaltꞌañob, 
cheꞌen.

8
 Jini tꞌan tsaꞌ bʌ cubi loqꞌuem 

bʌ ti panchan tsiꞌ chaꞌ pejcayon. 
Tsiꞌ yʌlʌ: Cucu. Chꞌʌmʌ jini jamʌl 
bʌ jun am bʌ tiꞌ cꞌʌb jini ángel xat 
waꞌal bʌ tiꞌ pam colem ñajb yicꞌot tiꞌ 
pam lum, cheꞌen. 9 Jini chaꞌan tsaꞌ 
majliyon yaꞌ baꞌan jini ángel. Tsac 
sube yom miꞌ yʌqꞌueñon jini alʌ 
jun. Jini ángel tsiꞌ subeyon: Chꞌʌmʌ, 
cꞌuxu. Chꞌaj mi caj a wubin ti a ñʌcꞌ. 
Pero tsaj mi caj a wubin ti a wej 
lajal bajcheꞌ i tsajel chab, cheꞌen. 
10

 Tsac chꞌʌmʌ jini alʌ jun am bʌ tiꞌ 
cꞌʌb ángel. Tsaj cꞌuxu. Tsa cubi ti 
quej tsaj cheꞌ bajcheꞌ chab. Cheꞌ bʌ 
tsaꞌ ujti j cꞌux, chꞌaj tsa cubi tic ñʌcꞌ. 
11

 Tsiꞌ subeyon: Wersa maꞌ chaꞌ sub 
chuqui mi caj i tajob cabʌl winicob 

xꞌixicob yicꞌot i reyob cabʌl tejclum 
tac, yujiloꞌ bʌ cabʌl tꞌan ti chajp ti 
chajp, cheꞌen.

Chaꞌtiquil muꞌ bʌ caj i yʌcꞌob 
ti cʌjñel Jesucristo

11  Tsaꞌ aqꞌuentiyon juntsꞌijt 
amʌy lajal bajcheꞌ vara. Tsaꞌ 

subentiyon: Chꞌojyen. Pꞌisi i Templo 
Dios yicꞌot i pulʌntib i majtan Dios 
yicꞌot jini muꞌ bʌ i chꞌujutesañob 
Dios yaꞌ ti Templo. 2 Mach a pꞌis i 
pam Templo am bʌ tiꞌ mal corral. 
Laꞌ to ajnic. Aqꞌuebilix gentilob*. 
Chaꞌpꞌejl i yuxcꞌal (42) uw mi caj i 
tꞌuchtañob jini chꞌujul bʌ tejclum. 
3

 Mi caj cʌqꞌuen i pꞌʌtʌlel chaꞌtiquil 
testigo muꞌ bʌ caj i yʌcꞌoñob ti 
cʌjñel. Uxcꞌal i chʌmbajcꞌ (1,260) 
qꞌuin mi caj i chaꞌleñob subtꞌan, 
lʌpʌl i chaꞌañob i pislel melbil 
bʌ tiꞌ tsutsel chivo. 4 Jini chaꞌtejc 
olivo teꞌ yicꞌot chaꞌtsꞌijt i yajñib 
nichim i yejtalobʌch jini chaꞌtiquil 
testigojob waꞌaloꞌ bʌ tiꞌ tojel i Yum 
pañimil. 5 Cheꞌ an majqui yom i 
lowob miꞌ loqꞌuel cꞌajc tiꞌ yejob 
chaꞌan miꞌ jisan i contrajob. Cheꞌʌch 
miꞌ caj ti wersa jilel jini yom bʌ i 
low jini chaꞌtiquil. 6 Añob i pꞌʌtʌlel 
jini chaꞌtiquil chaꞌan miꞌ ñupꞌob 
panchan chaꞌan maꞌanic miꞌ yʌcꞌ 
jaꞌal baꞌ ora woliyob ti subtꞌan. 
Añob i pꞌʌtʌlel chaꞌan miꞌ pʌntesan 
ti chꞌichꞌ i loqꞌuib jaꞌ. Añob i pꞌʌtʌlel 
chaꞌan miꞌ ticꞌlañob pañimil ti cabʌl 
wocol cheꞌ bajcheꞌ jayyajl yomob.
7

 Cheꞌ miꞌ yujtel i yeꞌtel jini 
chaꞌtiquil testigo, mi caj i tilel jini 
jontol bʌ bʌteꞌel muꞌ bʌ i letsel 
loqꞌuel ti chꞌen mach bʌ anix miꞌ 
tajben i yebal. Mi caj i tech guerra 
tiꞌ contra jini chaꞌtiquil. Mi caj i 

mʌjlel i chaꞌan. Mi caj i tsʌnsan jini 
chaꞌtiquil. 8 Mi caj i ñol cʌytʌlob i 
bʌcꞌtal jini chʌmeñoꞌ bʌ ti colem 
bij ti colem tejclum yaꞌ baꞌ tsaꞌ 
chꞌijle ti cruz i Yum. An i cꞌabaꞌ ti 
lajiya Sodoma yicꞌot Egipto. 9 Cabʌl 
winicob chꞌoyoloꞌ bʌ ti cabʌl 
tejclum ti cabʌl lum yujiloꞌ bʌ 
cabʌl tꞌan ti chajp ti chajp mi caj i 
qꞌuelbeñob i bʌcꞌtal jini chʌmeñoꞌ 
bʌ ojlil i chʌmpꞌejl qꞌuin, come 
mach yomobic i yʌcꞌob i tꞌan chaꞌan 
miꞌ mujquelob. 10 Tijicñayob i 
pusicꞌal jini chumuloꞌ bʌ ti pañimil 
tiꞌ tojlelob. Miꞌ qꞌuextʌbeñob i bʌ 
i majtan, come ñucob i pusicꞌal 
chaꞌan tsaꞌ jiliyob jini chaꞌtiquil, 
come tsiꞌ ticꞌlayob jini chumuloꞌ bʌ 
ti pañimil.
11

 Cheꞌ ñumenix ojlil i chʌmpꞌejl 
qꞌuin, Dios tsiꞌ chaꞌ otsʌbeyob 
i chꞌujlel chaꞌan miꞌ cuxtʌyelob. 
Tsaꞌ waꞌleyob tiꞌ yoc. Wen cabʌl 
tsiꞌ chaꞌleyob bʌqꞌuen jini tsaꞌ bʌ i 
qꞌueleyob. 12 Jini chaꞌtiquil xꞌaltꞌañob 
tsiꞌ yubiyob cꞌam bʌ tꞌan loqꞌuem bʌ 
ti panchan. Tsiꞌ subeyob: Letsenla 
tilel ilayi, cheꞌen. Tsaꞌ letsiyob majlel 
ti panchan ti tocal. Jini i contrajob 
tsiꞌ qꞌueleyob. 13 Ti jim bʌ ora tsaꞌ 
tili colem yujquel. Tsaꞌ tꞌoxle yilal 
tejclum ti lujumpejt. Jumpejt tsaꞌ jili. 
Tsaꞌ chʌmiyob ojlil i waxʌclujumbajcꞌ 
(7,000) winicob chaꞌan jini yujquel. 
Jini cuxulob to bʌ tsaꞌ wen cajiyob 
ti bʌqꞌuen. Tsiꞌ subuyob ñuc Dios am 
bʌ ti panchan. 14 Tsaꞌ ujti ti ñumel i 
chaꞌyajlel wocol. Awilan, mi caj i bʌcꞌ 
tilel i yuxyajlel wocol.

I wucpꞌejlel trompeta
15

 I wucticlel ángel tsiꞌ wusu i 
trompeta. Tsaꞌ cajiyob ti cꞌam bʌ 

tꞌan ti panchan. Tsiꞌ yʌlʌyob: I 
yumʌntel tac pañimil tsaꞌix ochi 
tiꞌ wenta lac Yum yicꞌot tiꞌ wenta 
Cristo. Mi caj i chaꞌlen yumʌl 
ti pejtelel ora, cheꞌob. 16 Jini 
chʌntiquil i chaꞌcꞌal (24) ancianojob 
buchuloꞌ bʌ tiꞌ yeꞌtel tiꞌ tojel Dios tsiꞌ 
pʌcchocoyob i bʌ. Tsiꞌ chꞌujutesayob 
Dios. 17 Tsiꞌ yʌlʌyob: Maꞌanic i pꞌisol 
a pꞌʌtʌlel. Wocolix a wʌlʌ c Yum 
Dios, am bʌ wʌle yicꞌot ti wajali 
yicꞌot ti talto bʌ ora, come tsaꞌix 
a cꞌʌñʌ ñuc bʌ a pꞌʌtʌlel. Tsaꞌix 
caji a yumʌntel. 18 Michꞌob jini 
añoꞌ bʌ ti pejtelel pañimil. Wolix 
a pʌs a michꞌlel. I yorajlelix maꞌ 
mel jini chʌmeñoꞌ bʌ. I yorajlelix 
maꞌ wʌqꞌueñob i chobejtʌbal a 
winicob yicꞌot xꞌaltꞌañob a chaꞌan, 
yicꞌot pejtel a chaꞌañoꞌ bʌ muꞌ bʌ i 
bʌcꞌñañob a cꞌabaꞌ, jini chꞌoꞌchꞌocoꞌ 
bʌ yicꞌot jini ñucoꞌ bʌ. I yorajlelix 
maꞌ jisan jini muꞌ bʌ i jisañob 
pañimil. Cheꞌ tsiꞌ yʌlʌyob.
19

 Tsaꞌ jajmi i templo Dios yaꞌ ti 
panchan. I caxajlel jini trato bʌ i 
tꞌan Dios tsaꞌ qꞌuejli tiꞌ mal templo. 
Tsaꞌ caji ti tsictiyel i xuꞌil chajc tac, 
yicꞌot cꞌam bʌ tꞌan tac, yicꞌot i tꞌan 
tac chajc, yicꞌot yujquel lum, yicꞌot 
colem tuñijaꞌ.

Jini xꞌixic yicꞌot jini colem bʌ ajin

12  Tsaꞌ tsictiyi ñuc bʌ i yejtal 
i pꞌʌtʌlel Dios ti panchan: 

juntiquil xꞌixic lʌpʌl bʌ i chaꞌan 
qꞌuin. An uw tiꞌ yebal i yoc. Cꞌʌcʌl 
tiꞌ jol jumpꞌejl corona melbil bʌ ti 
lajchʌmpꞌejl (12) ecꞌ. 2 Cʌntʌbil to i 
yalobil jini xꞌixic. Tsaꞌ caji ti wocol. 
Tsiꞌ chaꞌle oñel cheꞌ woli ti bajqꞌuel, 
come i yorajlelix miꞌ yilan pañimil i 
yalobil. 3 Tsaꞌ tsictiyi yambʌ i yejtal 

i pꞌʌtʌlel ti panchan. Awilan, an 
colem ajin chʌchʌc bʌ. An wucpꞌejl 
i jol yicꞌot lujuntsꞌijt i xulub. An 
wucxojt i corona. 4 I ñej tsiꞌ tujcꞌa 
cabʌl ecꞌ ti panchan. Tsiꞌ choco 
jubel ti lum jujumpꞌejl ecꞌ loqꞌuem 
bʌ ti uꞌuxpꞌejl. Jini ajin tsaꞌ waꞌle 
tiꞌ tojel xꞌixic cheꞌ woli ti bajqꞌuel 
chaꞌan miꞌ cꞌuxben i yalobil cheꞌ miꞌ 
yilan pañimil. 5 Tsiꞌ yila pañimil 
chꞌiton bʌ i yalobil muꞌ bʌ caj i 
chaꞌlen yumʌl ti pejtelel tejclum tac, 
chucul i chaꞌan vara yilal melbil bʌ 
ti tsucu taqꞌuin. Tsaꞌ pʌjyi letsel i 
yalobil baꞌan Dios cꞌʌlʌl tiꞌ buchlib 
Dios. 6 Tsaꞌ putsꞌi majlel jini xꞌixic ti 
jochol bʌ lum baꞌ chajpʌbil i yajñib 
ti Dios chaꞌan yaꞌi miꞌ weꞌsʌntel jini 
xꞌixic uxcꞌal i chʌmbajcꞌ (1,260) 
qꞌuin.
7

 Ti wiꞌil tsaꞌ caji guerra ti 
panchan. Miguel yicꞌot i yángelob 
tsiꞌ chaꞌleyob guerra tiꞌ contra jini 
ajin yicꞌot i yángelob jini ajin. 8 Tsaꞌ 
mʌjli i chaꞌan Miguel. Maꞌanix tsaꞌ 
chʌn tajle ti panchan i yajñib jini 
ajin yicꞌot i yángelob. 9 Tsaꞌ chojqui 
jubel jini colem ajin. Jiñʌch jini 
oñiyix bʌ lucum, am bʌ chaꞌchajp 
i cꞌabaꞌ, xiba yicꞌot Satanás. Jiñʌch 
muꞌ bʌ i lotin pejtel winicob ti 
pañimil. Tsaꞌ chojqui jubel ti lum 
yicꞌot pejtelel i yángelob. 10 Tsa 
cubi cꞌam bʌ tꞌan ti panchan. Tsiꞌ 
yʌlʌ: Tsaꞌix tili i coltʌntel winicob 
xꞌixicob yicꞌot i pꞌʌtʌlel yicꞌot i 
yumʌntel lac Dios yicꞌot i pꞌʌtʌlel 
Cristo. Come tsaꞌix chojqui jubel jini 
muꞌ bʌ i sub i mul la quermanojob. 
Miꞌ sub lac mul tiꞌ tojlel Dios ti 
qꞌuiñil ti acꞌʌlel. 11 Jini hermanojob 
tsiꞌ mʌlbeyob xiba chaꞌan tiꞌ 
chꞌichꞌel jini Tiñʌmeꞌ yicꞌot i tꞌan 

tsaꞌ bʌ i subeyob. Maꞌanic tsiꞌ 
cꞌuxbiyob i cuxtʌlel cheꞌ bʌbʌqꞌuen 
miꞌ yʌjqꞌuelob ti chʌmel. 12 Yom 
tijicña panchan yicꞌot chumuloꞌ bʌ 
ti panchan. Obol laꞌ bʌ añet bʌ la ti 
pañimil yicꞌot ti colem ñajb, come 
jini xiba tsaꞌix jubi tilel baꞌ añetla. 
An cabʌl i michꞌajel come yujil 
lʌcꞌʌlix i yorajlel, cheꞌen.
13

 Jini ajin cheꞌ bʌ tsiꞌ qꞌuele 
chocbilix jubel ti lum, tsaꞌ caji i 
yajñesan majlel jini xꞌixic tsaꞌ bʌ i 
yʌcꞌʌ ti pañimil chꞌiton bʌ i yalobil. 
14

 Tsaꞌ aqꞌuenti jini xꞌixic chaꞌqꞌuejl 
i wichꞌ cheꞌ bajcheꞌ i wichꞌ colem 
xiyeꞌ chaꞌan miꞌ putsꞌtan xiba. Tsiꞌ 
chaꞌle wejlel majlel ti jochol bʌ lum 
tiꞌ yajñib. Yaꞌ tsaꞌ weꞌsʌnti jumpꞌejl 
jab yicꞌot chaꞌpꞌejl jab yicꞌot ojlil 
jab. 15 Jini lucum tsiꞌ beqꞌue loqꞌuel 
jaꞌ tiꞌ yej cheꞌ bajcheꞌ colem jaꞌ. 
Tsiꞌ chocbe majlel tiꞌ pat jini xꞌixic 
chaꞌan miꞌ jisan ti butꞌjaꞌ. 16 Jini 
lum tsiꞌ colta jini xꞌixic. Jini lum tsiꞌ 
cawa i yej yilal. Tsiꞌ japʌ jini colem 
jaꞌ tsaꞌ bʌ bejqꞌui loqꞌuel tiꞌ yej ajin. 
17

 Jini ajin cabʌl tsiꞌ michꞌle jini 
xꞌixic. Tsaꞌ majli i chaꞌlen guerra tiꞌ 
contra pejtel i pꞌolbal xꞌixic muꞌ bʌ 
i jacꞌbeñob i mandar Dios, muꞌ bʌ i 
ñopbeñob i tꞌan Jesucristo.

Chaꞌcojt jontol bʌ bʌteꞌel

13  Tsaꞌ waꞌleyon tiꞌ jiꞌil colem 
ñajb. Tsaj qꞌuele jontol bʌ 

bʌteꞌel woli bʌ i loqꞌuel ti colem 
ñajb. An wucpꞌejl i jol yicꞌot 
lujuntsꞌijt i xulub yicꞌot lujunxojt 
corona tiꞌ xulub. Yaꞌ tiꞌ jol tac 
otsʌbil i cꞌabaꞌ jini muꞌ bʌ i pꞌaj 
Dios. 2 Tsaj qꞌuele lajalʌch jini jontol 
bʌ bʌteꞌel bajcheꞌ cꞌʌnboꞌlay. Cheꞌ 
yilal i yoc bajcheꞌ i yoc oso. Lajal 

i yej bajcheꞌ i yej colem bajlum. 
Jini ajin tsiꞌ yʌqꞌue i pꞌʌtʌlel yicꞌot 
i buchlib yicꞌot ñuc bʌ i yeꞌtel. 
3

 Tsaj qꞌuele an i lojwel ti jumpꞌejl 
i jol. Colelix i chʌmel. Tsaꞌ lajmi i 
lojwel. Pejtelel añoꞌ bʌ ti pañimil 
tsiꞌ tsajcayob jini jontol bʌ bʌteꞌel. 
Tsaꞌ toj sajtiyob i pusicꞌal. 4 Tsiꞌ 
chꞌujutesayob jini ajin, come jini 
ajin tsiꞌ yʌqꞌue i yeꞌtel jontol bʌ 
bʌteꞌel. Tsiꞌ chꞌujutesayob jini jontol 
bʌ bʌteꞌel jaꞌel. Tsiꞌ yʌlʌyob: ¿Bacan 
yambʌ lajal bajcheꞌ jini jontol bʌ 
bʌteꞌel? ¿Majqui mi mejlel i chaꞌlen 
guerra tiꞌ contra? cheꞌob.

5
 Tsaꞌ aqꞌuenti i pꞌʌtʌlel ti tꞌan 

chaꞌan miꞌ chañꞌesan i bʌ chaꞌan 
miꞌ pꞌaj Dios. Tsaꞌ aqꞌuenti i pꞌʌtʌlel 
chaꞌan miꞌ chaꞌlen mandar chaꞌpꞌejl 
i yuxcꞌal (42) uw. 6 Tsiꞌ cꞌʌñʌ i yej 
i contrajin Dios. Tsiꞌ pꞌajbe Dios 
yicꞌot i cꞌabaꞌ Dios, yicꞌot i chumlib, 
yicꞌot jini chumuloꞌ bʌ ti panchan. 
7

 Tsaꞌ aqꞌuenti i chaꞌlen guerra tiꞌ 
contra i chaꞌañoꞌ bʌ Dios chaꞌan 
miꞌ mʌlob. Tsaꞌ aqꞌuenti i yeꞌtel ti 
yumʌl tiꞌ tojlel winicob xꞌixicob 
añoꞌ bʌ ti pejtel tejclum tac yujiloꞌ 
bʌ tꞌan ti chajp ti chajp. 8 Pejtelel 
woliyoꞌ bʌ ti chumtʌl ti pañimil, 
mach bʌ otsʌbilic i cꞌabaꞌ ti jini jun 
baꞌ otsʌbilob i cꞌabaꞌ jini añoꞌ bʌ i 
cuxtʌlel cꞌʌlʌl tiꞌ tejchibal pañimil, 
mi caj i chꞌujutesañob jini bʌteꞌel. 
Jini jun i chaꞌañʌch jini Tiñʌmeꞌ tsaꞌ 
bʌ tsʌnsʌnti.

9
 Majqui an i chiquin laꞌ i yubin. 

10
 Jini muꞌ bʌ caj ti cʌjchel cʌchʌl 

miꞌ majlel. Jini muꞌ bʌ i chaꞌlen 
tsʌnsa ti espada wersa mi caj i 
tsʌnsʌntel ti espada. Cheꞌ jini miꞌ 
tsictiyel i pꞌʌtʌlel i chaꞌañoꞌ bʌ Dios 

tiꞌ cuchol wocol, yicꞌot i xucꞌtʌlel i 
pusicꞌal cheꞌ miꞌ ñopob Dios.
11

 Ti wiꞌil tsaj qꞌuele yambʌ 
jontol bʌ bʌteꞌel. Tsaꞌ loqꞌui tilel 
ti lum. An chaꞌtsꞌijt i xulub lajal 
bajcheꞌ i xulub alʌ tat tiñʌmeꞌ, pero 
tsiꞌ chaꞌle tꞌan cheꞌ bajcheꞌ ajin. 
12

 Lajal i pꞌʌtʌlel bajcheꞌ jini ñaxan 
bʌ jontol bʌ bʌteꞌel. Tsiꞌ chaꞌle 
eꞌtel tiꞌ tojlel jini ñaxan bʌ. Tsiꞌ 
xicꞌbeyob pejtelel pañimil yicꞌot 
pejtelel añoꞌ bʌ ti pañimil chaꞌan 
miꞌ chꞌujutesañob jini ñaxan bʌ 
bʌteꞌel tsaꞌ bʌ lajmi i lojwel. 13 Tsiꞌ 
pʌsʌ cabʌl ñuc tac bʌ i yejtal i 
pꞌʌtʌlel. Tsiꞌ pʌyʌ loqꞌuel cꞌajc ti 
panchan. Tsiꞌ juꞌsa ti lum tiꞌ tojlel 
winicob. 14 Tsiꞌ loti pejtel chumuloꞌ 
bʌ ti pañimil yicꞌot i yejtal i pꞌʌtʌlel 
tsaꞌ bʌ aqꞌuenti i pʌs tiꞌ tojlel jini 
jontol bʌ bʌteꞌel. Tsiꞌ yʌqꞌueyob 
mandar jini chumuloꞌ bʌ ti pañimil 
chaꞌan miꞌ melob i yejtal jini jontol 
bʌ bʌteꞌel tsaꞌ bʌ lojwi ti espada, 
tsaꞌ bʌ chaꞌ coli. 15 Tsaꞌ aqꞌuenti i 
pꞌʌtʌlel chaꞌan miꞌ yʌqꞌuen i chꞌujlel 
i yejtal jini ñaxan bʌ bʌteꞌel chaꞌan 
miꞌ chaꞌlen tꞌan yicꞌot chaꞌan miꞌ 
yʌcꞌ ti tsʌnsʌntel majqui jach mach 
yomic i chꞌujutesan. 16 Tsiꞌ yʌcꞌʌ 
i tꞌan chaꞌan miꞌ tsꞌijbubentel i 
marcajlel pejtelel winicob xꞌixicob 
ti ñoj bʌ i cꞌʌb o tiꞌ pam. Jini 
ñucoꞌ bʌ yicꞌot chꞌoꞌchꞌocoꞌ bʌ, jini 
wen chumuloꞌ bʌ yicꞌot jini mach 
bʌ añobic i chubʌꞌan, jini librejoꞌ 
bʌ yicꞌot añoꞌ bʌ tiꞌ yum, tsaꞌ laj 
tsꞌijbubentiyob. 17 Maꞌanic majch tsaꞌ 
mejli i chaꞌlen choñoñel mʌñoñel 
cheꞌ maꞌanic i marcajlel. I marcajlel 
jiñʌch i cꞌabaꞌ jini jontol bʌ bʌteꞌel 
o mi i númerojlel i cꞌabaꞌ.

18
 Jiñʌch i sujmlel yom bʌ mi laꞌ 

ñaꞌtan. Jini am bʌ i ñaꞌtʌbal laꞌ i 
pꞌis ti wenta i númerojlel jini jontol 
bʌ bʌteꞌel. Jiñʌch i númerojlel i 
cꞌabaꞌ winic. I númerojlel jiñʌch 
seiscientos sesenta y seis (666).

I cꞌay jini coltʌbiloꞌ bʌ

14  Tsaj qꞌuele awilan yaꞌan 
jini Tiñʌmeꞌ tiꞌ pam wits 

i cꞌabaꞌ Sion yicꞌot waxʌclujumpic 
(144,000) winicob xꞌixicob. Yaꞌ tiꞌ 
pamob tsꞌijbubil i cꞌabaꞌ jini Tiñʌmeꞌ 
yicꞌot i cꞌabaꞌ i Tat. 2 Tsa cubi tꞌan 
loqꞌuem bʌ ti panchan lajal bajcheꞌ 
i tꞌan cabʌl jaꞌ yicꞌot cꞌam bʌ i tꞌan 
chajc. Lajal jini tꞌan tsaꞌ bʌ cubi 
cheꞌ bajcheꞌ i tꞌan arpa cheꞌ woliꞌ 
nijcʌntel. 3 Tsiꞌ chaꞌleyob tsijiꞌ bʌ 
cꞌay tiꞌ tojel i buchlib Dios yicꞌot tiꞌ 
tojel jini chʌntiquil querubín yicꞌot 
tiꞌ tojel jini ancianojob. Maꞌanic 
majch tsaꞌ mejli i cʌn jini cꞌay, 
cojach jini waxʌclujumpic winicob 
xꞌixicob tsaꞌ bʌ mʌjñiyob loqꞌuel tiꞌ 
tojlel añoꞌ bʌ ti pañimil. 4 Jiñobʌch 
sʌcoꞌ bʌ mach bʌ anic tsiꞌ pʌyʌyob 
i yijñam. Miꞌ tsajcañob jini Tiñʌmeꞌ 
baqui jach miꞌ majlel. Tsaꞌ mʌjñiyob 
loqꞌuel tiꞌ tojlel i piꞌʌlob. Jiñobʌch 
jini ñaxan pacꞌ tiꞌ tojlel Dios yicꞌot 
jini Tiñʌmeꞌ. 5 Mach yujilobic lot, 
come maꞌañobic i bibiꞌlel tiꞌ tojel i 
buchlib Dios.

Jini uxtiquil ángelob
6

 Tsaj qꞌuele yambʌ ángel woli bʌ 
ti wejlel ti ojlil panchan, chꞌʌmʌl 
i chaꞌan jini wen tꞌan am bʌ ti 
pejtelel ora chaꞌan miꞌ subeñob jini 
chumuloꞌ bʌ ti pañimil yicꞌot jini 
añoꞌ bʌ ti pejtelel tejclum tac yicꞌot 
pejtelel winicob xꞌixicob yujiloꞌ bʌ 

tꞌan ti chajp ti chajp. 7 Cꞌam tsiꞌ 
chaꞌle tꞌan. Tsiꞌ yʌlʌ: Bʌcꞌñanla 
Dios. Subenla i ñuclel. Tsaꞌix tili i 
yorajlel chaꞌan miꞌ chaꞌlen meloñel. 
Chꞌujutesanla jini tsaꞌ bʌ i mele 
panchan yicꞌot pañimil, yicꞌot 
colem ñajb, yicꞌot i loqꞌuib jaꞌ tac, 
cheꞌen. 8 Yambʌ ángel, i chaꞌticlel 
bʌ, tsiꞌ tsajca tilel. Tsiꞌ yʌlʌ: 
Jejmenix, jejmenix Babilonia, jini 
colem tejclum, come tsiꞌ yʌqꞌueyob 
i jap vino pejtelel añoꞌ bʌ ti pañimil. 
Jini vino jiñʌch i yejtal i tsꞌiꞌlel 
Babilonia, cheꞌen.

9
 Yambʌ ángel, i yuxticlel bʌ, 

tsiꞌ tsajca tilel. Tsiꞌ yʌlʌ ti cꞌam bʌ 
tꞌan: Mi an majqui miꞌ chꞌujutesan 
jini jontol bʌ bʌteꞌel yicꞌot i yejtal, 
mi an majqui miꞌ chꞌʌmben i 
tsꞌijbal tiꞌ pam mi tiꞌ cꞌʌb, 10 mi 
caj i yʌqꞌuentel i jap vino i yejtal 
bʌ i michꞌajel Dios. Mach xʌbʌlic 
yicꞌot jaꞌ i michꞌajel muꞌ bʌ caj i 
choc tilel. Mi caj i ticꞌlan ti cꞌajc 
yicꞌot azufre tiꞌ tojel jini chꞌujul bʌ 
ángelob, yicꞌot tiꞌ tojel jini Tiñʌmeꞌ. 
11

 I butsꞌil i wocol jini winicob miꞌ 
letsel majlel ti pejtelel ora. Jini muꞌ 
bʌ i chꞌujutesañob jini jontol bʌ 
bʌteꞌel yicꞌot i yejtal yicꞌot jini muꞌ 
bʌ i chꞌʌmbeñob i cꞌabaꞌ maꞌanic miꞌ 
cꞌajob i yo, mi ti qꞌuiñil mi ti acꞌʌlel, 
cheꞌen.
12

 Jini chaꞌan laꞌ i cuchob wocol 
tiꞌ xucꞌtʌlel i pusicꞌal i chaꞌañoꞌ bʌ 
Dios muꞌ bʌ i jacꞌbeñob i mandar 
Dios yicꞌot i cʌntesʌbal Jesús.
13

 Tsa cubi tꞌan loqꞌuem bʌ ti 
panchan. Tsiꞌ subeyon: Tsꞌijban: 

“Tijicñayob ti pejtelel ora jini 
chʌmeñoꞌ tsaꞌ bʌ chʌmiyob cheꞌ añob 
ti lac Yum”. Tijicñayob cu, cheꞌen 
jini Espíritu, come mi caj i cꞌajob i yo. 

Tsiꞌ chaꞌleyob wocol eꞌtel pero woliꞌ 
cꞌajbeñob i wut i melbal, cheꞌen.

I yorajlel cꞌajbal ti pañimil
14

 Awilan, tsaj qꞌuele tocal wen 
sʌsʌc bʌ. Yaꞌ buchul ti tocal tsaj 
qꞌuele i Yalobil Winic. Cꞌʌcʌl tiꞌ jol i 
corona melbil bʌ ti oro. Chucul tiꞌ cꞌʌb 
locol bʌ machit, jay bʌ i yej. 15 Tsaꞌ 
loqꞌui ti Templo yambʌ ángel. Cꞌam 
tsiꞌ chaꞌle tꞌan. Tsiꞌ pejca ti cꞌam bʌ 
tꞌan jini buchul bʌ ti tocal: Wejlun 
majlel a machit. Chaꞌlen cꞌajbal, come 
tsaꞌix tili i yorajlel. Wen tiquinix i 
wut ti pañimil, cheꞌen. 16 Jini buchul 
bʌ ti tocal tsaꞌ caji i wejlun majlel 
jini machit ti pañimil. Tsiꞌ loto jini 
winicob xꞌixicob.
17

 Yambʌ ángel tsaꞌ loqꞌui ti Templo 
am bʌ ti panchan. Chucul i chaꞌan 
jaꞌel locol bʌ machit, jay bʌ i yej. 
18

 Yambʌ ángel tsaꞌ loqꞌui baꞌan i 
pulʌntib i majtan Dios. An i pꞌʌtʌlel 
chaꞌan miꞌ jisan pañimil ti cꞌajc. Cꞌam 
tsiꞌ chaꞌle tꞌan. Tsiꞌ pejca jini am bʌ i 
machit jay bʌ i yej. Tsiꞌ yʌlʌ: Wejlun 
majlel a machit jay bʌ i yej. Tempan 
jini tsocꞌol bʌ tsꞌusub ti pañimil, 
come cꞌʌnix jini tsꞌusub, cheꞌen. 19 Jini 
ángel tsiꞌ wejlu majlel i machit ti 
pañimil. Tsiꞌ laj tempa i wut tsꞌusubil 
ti pañimil. Tsiꞌ choco ochel tsꞌusub 
tiꞌ yʌjtsꞌib, i yejtal bʌ i michꞌajel Dios. 
20

 Tsaꞌ tꞌuchtʌnti tsꞌusub yaꞌ tiꞌ yʌjtsꞌib 
ti junwejl tejclum. Tsaꞌ loqꞌui chꞌichꞌ 
tiꞌ yʌjtsꞌib tsꞌusub. Tsaꞌ tamꞌa letsel 
cꞌʌlʌl tiꞌ taqꞌuiñal i yej caballo, Joꞌcꞌal 
legua i ñajtlel.

Wuctiquil ángelob yicꞌot 
wucchajp wocol

15  Tsaj qꞌuele yambʌ i yejtal 
i pꞌʌtʌlel Dios ti panchan, 

wen ñuc, wen bʌbʌqꞌuen: wuctiquil 
ángelob yicꞌot wucchajp wocol 
chaꞌan miꞌ ticꞌlañob winicob. Jini 
wucchajp wocol jiñʌch jini cojix bʌ 
wocol tac, come jiñʌch i tsꞌʌctiyib 
i michꞌajel Dios. 2 Yaꞌ tsaj qꞌuele 
ñajb melbil bʌ ti espejo yilal, xʌbʌl 
ti cꞌajc. Yaꞌ añob winicob tsaꞌ bʌ i 
mʌlʌyob jontol bʌ bʌteꞌel yicꞌot i 
yejtal, yicꞌot i númerojlel i cꞌabaꞌ. 
Waꞌalobix tiꞌ pam colem ñajb melbil 
bʌ ti espejo. An i chaꞌañob cabʌl 
arpa aqꞌuebiloꞌ bʌ i chaꞌan Dios. 
3

 Tsiꞌ cꞌʌyiyob i cꞌay Moisés, i winic 
Dios, yicꞌot i cꞌay jini Tiñʌmeꞌ. 
Tsiꞌ yʌlʌyob: Wen ñuc, wen utsꞌat 
pejtelel a melbal c Yum Dios, jatet 
Mach bʌ Anic i Pꞌisol a Pꞌʌtʌlel. Toj 
a bijlel, isujm jaꞌel. Jatet i Reyet 
pejtel i chaꞌañoꞌ bʌ Dios. 4 C Yum, 
¿am ba winic mach bʌ anic mi caj i 
bʌcꞌñʌbeñet a cꞌabaꞌ, mach bʌ anic 
mi caj i ñuqꞌuesʌbeñet a cꞌabaꞌ? 
Come jatet jach chꞌujulet. Jini 
chaꞌan pejtel añoꞌ bʌ ti pañimil mi 
caj i tilelob i chꞌujutesañet, come 
tsaꞌ tsictiyi toj bʌ a meloñel. Cheꞌ 
tsiꞌ cꞌʌyiyob.

5
 Ti wiꞌil tsaj qꞌuele, awilan, tsaꞌ 

jajmi jini Templo, i yotlel Dios am 
bʌ ti panchan, baꞌ lotol i tsꞌijbujel 
Dios. 6 Tsaꞌ loqꞌuiyob ti Templo 
wuctiquil ángelob chucul i chaꞌañob 
wucchajp wocol. Jini ángelob 
lʌpʌlob i chaꞌan sʌc bʌ i pislel, cꞌax 
utsꞌatax bʌ, sʌsʌc jax. Cʌchbil oro 
tiꞌ tajn. 7 Juntiquil querubín am 
bʌ i yeꞌtel yicꞌot jini uxtiquil tsiꞌ 
yʌqꞌueyob jini wuctiquil ángelob 
wucpꞌejl taza melbil bʌ ti oro. 
Butꞌul jini wucpꞌejl taza tiꞌ michꞌajel 
Dios, jini cuxul bʌ ti pejtelel ora. 
8

 Tsaꞌ bujtꞌi jini Templo ti butsꞌ 

chaꞌan i ñuclel Dios yicꞌot chaꞌan i 
pꞌʌtʌlel. Maꞌanic majqui tsaꞌ mejli 
ti ochel ti Templo jinto tsaꞌ ujti jini 
wucchajp wocol tsaꞌ bʌ i chꞌʌmʌyob 
tilel jini wuctiquil ángelob.

Wucpꞌejl taza butꞌul bʌ 
tiꞌ michꞌajel Dios

16  Tsa cubi wen cꞌam bʌ tꞌan 
loqꞌuem bʌ ti templo. Tsiꞌ 

sube jini wuctiquil ángelob: Cucula. 
Beqꞌuela jubel ti lum i bʌl jini 
wucpꞌejl taza butꞌul bʌ tiꞌ michꞌajel 
Dios, cheꞌen. 2 Tsaꞌ tili jini ñaxan 
bʌ ángel. Tsiꞌ beqꞌue i bʌl taza ti 
pañimil. Tsaꞌ pꞌojli leco jax bʌ tsoy 
ti jini winicob am bʌ i chaꞌañob 
i tsꞌijbal jini jontol bʌ bʌteꞌel, jini 
winicob tsaꞌ bʌ i chꞌujutesʌbeyob i 
yejtal. 3 I chaꞌticlel ángel tsiꞌ beqꞌue 
i bʌl taza ti colem ñajb. Tsaꞌ pʌntʌyi 
colem ñajb ti chꞌichꞌ cheꞌ bajcheꞌ 
i chꞌichꞌel chʌmen bʌ winic. Tsaꞌ 
chʌmi pejtelel cuxul tac bʌ am bʌ ti 
colem ñajb.
4

 I yuxticlel ángel tsiꞌ beqꞌue i bʌl 
taza ti colem jaꞌ tac yicꞌot i loqꞌuib 
tac jaꞌ. Tsaꞌ pʌntʌyi ti chꞌichꞌ. 5 Tsa 
cubibe i tꞌan jini ángel am bʌ tiꞌ 
wenta cabʌl jaꞌ tac. Tsiꞌ yʌlʌ: Tojet, 
c Yum, añet bʌ wʌle yicꞌot ti wajali. 
Chꞌujulet come tsaꞌix a chaꞌle 
meloñel tiꞌ tojlelob. 6 Come tsiꞌ 
becꞌbeyob i chꞌichꞌel i chaꞌañoꞌ bʌ 
Dios yicꞌot i chꞌichꞌel jini xꞌaltꞌañob. 
Wʌle tsaꞌix a wʌqꞌueyob i japob 
chꞌichꞌ. Cheꞌʌch yom chaꞌan i mulob, 
cheꞌen. 7 Cheꞌ jini tsa cubi tꞌan 
tsaꞌ bʌ loqꞌui tiꞌ pulʌntib i majtan 
Dios. Tsiꞌ yʌlʌ: Melel, c Yum Dios, 
Mach bʌ Anic i Pꞌisol a Pꞌʌtʌlel. Maꞌ 
chaꞌlen meloñel ti isujm yicꞌot ti toj, 
cheꞌen.

8
 I chʌnticlel ángel tsiꞌ beqꞌue i bʌl 

taza ti qꞌuin. Tsaꞌ aqꞌuenti i pꞌʌtʌlel 
qꞌuin chaꞌan miꞌ pul winicob ti 
cꞌajc. 9 Tsaꞌ puliyob ti cabʌl ticwal. 
Tsiꞌ pꞌajbeyob i cꞌabaꞌ Dios am bʌ i 
pꞌʌtʌlel chaꞌan miꞌ yʌcꞌ jini wocol. 
Maꞌanic tsiꞌ cʌyʌyob i mul chaꞌan 
miꞌ qꞌuelob ti ñuc Dios.
10

 I joꞌticlel ángel tsiꞌ beqꞌue 
i bʌl taza tiꞌ buchlib jontol bʌ 
bʌteꞌel. Tsaꞌ icꞌa i lumal i yumʌntel. 
Winicob xꞌixicob tsiꞌ cꞌuxuyob i 
yacꞌ chaꞌan i cꞌuxel i wocol. 11 Tsiꞌ 
pꞌajayob Dios am bʌ ti panchan 
chaꞌan i wocol yicꞌot i tsoy. Maꞌanic 
tsiꞌ cʌyʌyob i jontolil.
12

 I wʌcticlel ángel tsiꞌ beqꞌue i 
bʌl taza ti jini ñuc bʌ colem jaꞌ i 
cꞌabaꞌ Eufrates. Tsaꞌ tiqui i yaꞌlel 
chaꞌan miꞌ chajpʌbentelob i bijlel 
reyob chꞌoyoloꞌ bʌ baꞌ miꞌ pasel 
qꞌuin. 13 Tsaj qꞌuele: tsaꞌ loqꞌui bibiꞌ 
bʌ espíritu tiꞌ yej ajin yicꞌot tiꞌ yej 
jontol bʌ bʌteꞌel yicꞌot tiꞌ yej xꞌaltꞌan 
muꞌ bʌ i chaꞌlen lot. Cheꞌ yilal 
bajcheꞌ xpequejc jini uxtiquil bibiꞌ 
bʌ espíritujob. 14 Jini espíritujob 
jiñʌch xibajob muꞌ bʌ i pʌs tacob i 
yejtal i pꞌʌtʌlel. Miꞌ majlelob baꞌan 
reyob ti pejtelel pañimil chaꞌan miꞌ 
tempañob tilel ti guerra muꞌ bʌ caj i 
yujtel ti jini ñuc bʌ qꞌuin, i qꞌuiñilel 
Dios Mach bʌ Anic i Pꞌisol i Pꞌʌtʌlel. 
15

 Awilan, talon cheꞌ bajcheꞌ xujchꞌ. 
Tijicña jini woli bʌ i qꞌuel, woli bʌ 
i cʌntan i pislel ame pitsꞌilic miꞌ 
chaꞌlen xʌmbal, ame quisintiquic 
miꞌ yubin cheꞌ pitsꞌil, cheꞌen. 16 Jini 
espíritujob tsiꞌ tempayob tilel jini 
reyob ti lum, i cꞌabaꞌ Armagedón tiꞌ 
tꞌan hebreo.
17

 I wucticlel ángel tsiꞌ beqꞌue i 
bʌl taza ti icꞌ. Tsaꞌ loqꞌui cꞌam bʌ 

tꞌan tiꞌ buchlib Dios yaꞌ ti templo 
am bʌ ti panchan. Tsiꞌ yʌlʌ: Tsaꞌix 
ujti, cheꞌen. 18 Tsaꞌ tsictiyi i xuꞌil 
chajc yicꞌot juꞌucña bʌ tꞌan yicꞌot 
i tꞌan chajc. Tsaꞌ tili wen pꞌʌtʌl 
bʌ yujquel lum. Cꞌʌlʌl tiꞌ cajibal 
winicob ti pañimil maꞌanic pꞌʌtʌl 
bʌ yujquel cheꞌ bajcheꞌ jini. 19 Jini 
colem tejclum tsaꞌ tꞌoxle ti uxpejt. 
Jini tejclum tac ti pejtelel pañimil 
tsaꞌ jejmi. Dios tsiꞌ cꞌajtesʌbe i mul 
Babilonia. Tsiꞌ yʌqꞌue i jap jini vino 
am bʌ ti taza i yejtal bʌ i michꞌajel 
Dios. 20 Tsaꞌ sʌc jili wits yicꞌot lum 
tac joyol bʌ ti jaꞌ. Maꞌanic tsiquil 
baꞌ tsaꞌ majli. 21 Tsaꞌ yajli tiꞌ pam 
winicob colem tuñijaꞌ loqꞌuem bʌ ti 
panchan. Ti jujumpꞌejl tuñijaꞌ an i 
yalel cheꞌ bajcheꞌ juncujch. Winicob 
tsiꞌ pꞌajayob Dios come wocol jax tsiꞌ 
yubiyob chaꞌan tuñijaꞌ.

Mi caj i yʌjqꞌuel ti toj mulil 
jini colem bʌ xmoja

17  Tsaꞌ tili juntiquil ángel i 
piꞌʌl jini wʌctiquil chucul 

bʌ i chaꞌañob wucpꞌejl taza. Tsiꞌ 
pejcayon. Tsiꞌ yʌlʌ: Laꞌ ilayi. Mi caj 
c pʌsbeñet bajcheꞌ mi caj i yʌjqꞌuel 
ti toj mulil jini ñuc bʌ xmoja 
buchul bʌ tiꞌ yumʌntel baꞌan i xʌcꞌ 
colem ñajb. 2 Jini reyob ti pañimil 
tsiꞌ chaꞌleyob tsꞌiꞌlel yicꞌot. Jini 
chumuloꞌ bʌ ti pañimil tsaꞌ yʌcꞌayob 
ti vino i yejtal bʌ i tsꞌiꞌlel, cheꞌen.
3

 Tsaꞌ bujtꞌi c pusicꞌal ti jini 
Espíritu. Tsiꞌ pʌyʌyon majlel ti 
jochol bʌ lum. Tsaj qꞌuele xꞌixic 
buchul ti chʌctsꞌeran bʌ bʌteꞌel. An 
cabʌl i cꞌabaꞌ tac jini bʌteꞌel muꞌ 
bʌ i pꞌaj Dios. An wucpꞌejl i jol jini 
jontol bʌ bʌteꞌel yicꞌot lujuntsꞌijt i 
xulub. 4 Lʌpʌl i chaꞌan chʌccojan bʌ 

yicꞌot chʌchʌc bʌ i pislel jini xꞌixic, 
chꞌʌlbil ti oro yicꞌot ti cꞌax utsꞌat 
bʌ alʌ xajlel tac, yicꞌot ti perla 
tac. Chucbil i chaꞌan jumpꞌejl taza 
melbil bʌ ti oro. Butꞌul jini taza tiꞌ 
bibiꞌlel tsaꞌ bʌ i taja tiꞌ tsꞌiꞌlel yicꞌot 
pejtel tsꞌaꞌlebil bʌ. 5 Tsꞌijbubil i cꞌabaꞌ 
tiꞌ jol. Cʌmbil i sujmlel ti Dios: 
JINI ÑUC BɅ BABILONIA, I ÑAꞌAL 
XMOJAJOB, I ÑAꞌAL JONTOLIL AM 
BɅ TI PAÑIMIL. 6 Tsaj qꞌuele yʌc 
jini xꞌixic chaꞌan tsiꞌ japʌ i chꞌichꞌel 
i chaꞌañoꞌ bʌ Dios yicꞌot i chꞌichꞌel 
jini tsaꞌ bʌ chʌmiyob chaꞌan Jesús.

Cheꞌ bʌ tsaj qꞌuele tsaꞌ toj sajti c 
pusicꞌal. 7 Jini ángel tsiꞌ subeyon: 
¿Chucoch miꞌ toj sajtel a pusicꞌal? 
Mi caj c subeñet i sujmlel jini xꞌixic 
yicꞌot jini jontol bʌ bʌteꞌel am 
bʌ wucpꞌejl i jol yicꞌot lujuntsꞌijt 
i xulub, woli bʌ i cuch jini xꞌixic. 
8

 Jini jontol bʌ bʌteꞌel tsaꞌ bʌ a 
qꞌuele jiñʌch am bʌ ti wajali, pero 
mach tsiquilix wʌle. Mi caj i letsel 
loqꞌuel ti chꞌen mach bʌ anix miꞌ 
tajben i yebal chaꞌan miꞌ majlel 
baꞌ miꞌ jisʌntel. Mi caj i toj sajtel 
i pusicꞌal jini chumuloꞌ bʌ ti lum, 
mach bʌ otsʌbilic i cꞌabaꞌ ti jun baꞌ 
tsꞌijbubil i cꞌabaꞌ tac jini añoꞌ bʌ i 
cuxtʌlel cꞌʌlʌl tiꞌ tejchibal pañimil. 
Mi caj i toj sajtelob i pusicꞌal cheꞌ 
miꞌ qꞌuelob jini jontol bʌ bʌteꞌel am 
bʌ ti wajali, mach bʌ tsiquilix wʌle, 
muꞌ bʌ caj i tilel.

9
 Laꞌ i chꞌʌmben isujm jini am bʌ 

cabʌl i pusicꞌal. Jini wucpꞌejl i jol 
bʌteꞌel jiñʌch i yejtal wucpꞌejl wits 
baꞌ buchul jini xꞌixic. 10 Jiñʌch i 
yejtal wuctiquil reyob. Tsaꞌix jiliyob 
i yumʌntel joꞌtiquil. Juntiquil 
an wʌle. Yambʌ muꞌ to caj i tilel. 
Cheꞌ miꞌ tilel mach jalic miꞌ yajñel. 

11
 Jini jontol bʌ bʌteꞌel am bʌ ti 

wajali, mach bʌ anic wʌle, jiñʌch i 
waxʌcticlel. I piꞌʌlʌch jini wuctiquil. 
Miꞌ majlel baꞌ miꞌ jisʌntel.
12

 Jini lujuntsꞌijt xulub tsaꞌ bʌ a 
qꞌuele jiñʌch lujuntiquil reyob maxto 
bʌ anic tsaꞌ aqꞌuentiyob i yumʌntel. 
Pero mi caj i tem aqꞌuentelob i 
pꞌʌtʌlel ti rey yicꞌot jini jontol bʌ 
bʌteꞌel chaꞌan miꞌ chaꞌlen yumʌl 
jumpꞌejl ora. 13 Ti jumpꞌejl i pusicꞌal 
mi caj i yʌqꞌueñob jini bʌteꞌel i yeꞌtel 
yicꞌot i pꞌʌtʌlel. 14 Mi caj i contrajiñob 
jini Tiñʌmeꞌ ti guerra. Jini Tiñʌmeꞌ 
mi caj i mʌl come i Yumʌch 
yumʌlob, i Reyʌch reyob. Pejtel 
muꞌ bʌ i yajñelob yicꞌot jini Tiñʌmeꞌ 
jiñobʌch pʌybiloꞌ bʌ, yajcʌbiloꞌ bʌ, 
xucꞌuloꞌ bʌ i pusicꞌal, cheꞌen.
15

 Jini ángel tsiꞌ chaꞌ subeyon: 
Jini cabʌl jaꞌ tac tsaꞌ bʌ a qꞌuele 
baꞌ buchul xmoja jiñʌch bajcꞌʌl 
winicob xꞌixicob añoꞌ bʌ ti cabʌl 
tejclum tac yujiloꞌ bʌ tꞌan ti chajp ti 
chajp. 16 Jini lujuntsꞌijt xulub tsaꞌ bʌ 
a qꞌuele yicꞌot jini jontol bʌ bʌteꞌel 
mi caj i tsꞌaꞌleñob jini xmoja. Mi 
caj i chilbeñob i chubʌꞌan yicꞌot i 
pislel. Mi caj i cꞌuxbeñob i bʌcꞌtal. 
Mi caj i pulob ti cꞌajc. 17 Come Dios 
tsiꞌ ñijcʌbeyob i pusicꞌal chaꞌan miꞌ 
melob chuqui yom Dios. Mi caj i 
temob i tꞌan chaꞌan miꞌ yʌqꞌueñob 
jini jontol bʌ bʌteꞌel i yumʌntel 
jinto miꞌ tsꞌʌctiyel i tꞌan Dios. 18 Jini 
xꞌixic tsaꞌ bʌ a qꞌuele jiñʌch jini 
colem tejclum muꞌ bʌ i yumʌntel tiꞌ 
tojlel jini reyob ti pañimil. Cheꞌ tsiꞌ 
yʌlʌ jini ángel.

Jejmenix Babilonia

18  Ti wiꞌil tsaj qꞌuele yambʌ 
ángel. Tsaꞌ jubi tilel ti 

panchan. An cabʌl i pꞌʌtʌlel. Tsaꞌ 
sʌcꞌa pañimil chaꞌan i cꞌʌcꞌal i 
ñuclel. 2 Tsiꞌ chaꞌle oñel ti cꞌam bʌ 
tꞌan. Tsiꞌ yʌlʌ: Jejmenix, jejmenix 
jini ñuc bʌ Babilonia. Yaꞌix 
chumulob xibajob yicꞌot pejtel 
bibiꞌ bʌ espíritu. I yajñibix pejtelel 
bibiꞌ bʌ teꞌlemut muꞌ bʌ i tsꞌaꞌlentel. 
3

 Come pejtelel añoꞌ bʌ ti pañimil 
tsaꞌix i japbeyob i vino, i yejtal bʌ i 
tsꞌiꞌlel yicꞌot i bibiꞌlel. Jini reyob ti 
pañimil tsiꞌ chaꞌleyob tsꞌiꞌlel yicꞌot 
añoꞌ bʌ ti Babilonia. Tsaꞌ ochiyob 
ti rico jini xchoñoñelob ti pañimil 
come cabʌl jax tsiꞌ jisʌbeyob i 
taqꞌuin jini añoꞌ bʌ ti Babilonia, 
cheꞌen.
4

 Tsa cubi yambʌ tꞌan loqꞌuem 
bʌ ti panchan. Tsiꞌ yʌlʌ: Loqꞌuenla 
yaꞌi, c chaꞌañet bʌ la. Mach mi 
laꞌ tsajcan añoꞌ bʌ ti Babilonia ti 
mulil, ame aqꞌuentiquet laꞌ wocol 
lajal bajcheꞌob. 5 Come tsaꞌix i 
lʌtschoco i mul cꞌʌlʌl ti panchan. 
Ñaꞌtʌbilix i chaꞌan Dios i jontolil. 
6

 Chaꞌ aqꞌuenla cheꞌ bajcheꞌ tsiꞌ 
yʌqꞌueyetla. Tojola tiꞌ chaꞌyajlel 
cheꞌ bajcheꞌ an i melbal. Ti jini 
jach bʌ taza tsaꞌ bʌ i yʌqꞌueyetla 
laꞌ jap vino, aqꞌuenla junyajl i 
ñumel chaꞌan miꞌ jap. 7 Cheꞌ bajcheꞌ 
tsiꞌ chañꞌesa i bʌ cheꞌ bʌ tsaꞌ wen 
chumle ti cabʌl i chubʌꞌan cheꞌʌch 
yom mi laꞌ pꞌisben cabʌl i wocol 
yicꞌot i yuqꞌuel, come miꞌ lon al tiꞌ 
pusicꞌal: “Buchulon tic yumʌntel 
cheꞌ bajcheꞌ rey. Mach mebaꞌonic. 
Maꞌanic mi caj cubin wocol yicꞌot 
uqꞌuel”, cheꞌob. 8 Jini chaꞌan ti 
jumpꞌejl jach qꞌuin mi caj i tilel 
cabʌl i wocol. Mi caj i chʌmel, mi 
caj i chaꞌlen uqꞌuel, mi caj i yubin 
wiꞌñal. Mi caj i pulel ti cꞌajc, come 

pꞌʌtʌl lac Yum Dios muꞌ bʌ i mel 
Babilonia.

9
 Jini reyob ti pañimil tsaꞌ bʌ i 

chaꞌleyob tsꞌiꞌlel yicꞌot, tsaꞌ bʌ wen 
chumleyob chaꞌan i chubʌꞌan, miꞌ 
cajelob ti uqꞌuel. Mi caj i yucꞌtañob 
cheꞌ miꞌ qꞌuelbeñob i butsꞌil cheꞌ 
miꞌ pulel. 10 Mi caj i ñajtʌ waꞌtʌlob 
ti bʌqꞌuen ame i tajob wocol. Mi 
caj i yʌlob: “¡Obol i bʌ, obol i bʌ, 
jini colem tejclum Babilonia, jini 
pꞌʌtʌl bʌ tejclum, come ti jumpꞌejl 
jach ora tsaꞌ bʌcꞌ ajqꞌui ti toj mulil!” 
cheꞌob.
11

 Jini xchoñoñelob ti pañimil miꞌ 
cajelob ti uqꞌuel. Mi caj i yucꞌtañob, 
come maꞌanix majch yom i chʌn 
mʌmben i choñoñel. 12 An i 
choñoñel melbil bʌ ti oro ti plata 
yicꞌot cꞌax utsꞌat bʌ alʌ xajlel tac, 
letsem bʌ i tojol, yicꞌot perla tac 
yicꞌot wen bʌ pisil yicꞌot chʌccojan 
bʌ, yicꞌot seda, yicꞌot chʌctsꞌeran bʌ 
yicꞌot xojocña bʌ teꞌ, yicꞌot pejtelel 
latu melbil bʌ ti marfil yicꞌot 
pejtelel melbil tac bʌ ti teꞌ letsem 
bʌ i tojol, yicꞌot cꞌʌncꞌʌn taqꞌuin, 
yicꞌot tsucu taqꞌuin, yicꞌot mármol 
xajlel, 13 yicꞌot i tsꞌʌcal weꞌelʌl i 
cꞌabaꞌ canela, yicꞌot jʌtsꞌʌcña bʌ, 
yicꞌot pom, yicꞌot xojocña bʌ tsꞌac, 
yicꞌot xojocña bʌ pom, yicꞌot vino, 
yicꞌot aceite, yicꞌot wen juchꞌbil bʌ 
harina, yicꞌot trigo, yicꞌot alʌcꞌʌl, 
yicꞌot tiñʌmeꞌ, yicꞌot caballo, yicꞌot 
carreta tac, yicꞌot jaꞌel i chꞌujlel 
winicob.
14

 Mach a chʌn tajax jini sumuc 
bʌ i wut teꞌ muꞌ bʌ i mulan a 
pusicꞌal. Mi caj i laj jilel jini i tꞌojol 
tac bʌ yicꞌot chuqui tac cꞌuxbibil a 
chaꞌan. Maꞌanix mi caj a chʌn taj 
ti pejtelel ora. 15 Jini xchoñoñelob 

tsaꞌ bʌ i choñoyob ili tac, tsaꞌ bʌ 
wen chumleyob chaꞌan i chubʌꞌan 
xmoja, mi caj i ñajtʌ waꞌtʌlob 
chaꞌan bʌqꞌuen ame i tajob wocol. 
Miꞌ cajelob ti uqꞌuel. Jal mi caj i 
yucꞌtañob. 16 Mi caj i yʌlob: “¡Obol 
i bʌ, obol i bʌ, jini colem tejclum 
baꞌ tsiꞌ lʌpʌyob wen bʌ i pislel yicꞌot 
chʌccojan bʌ yicꞌot chʌctsꞌeran bʌ, 
chꞌʌlbil bʌ ti oro yicꞌot cꞌax utsꞌat bʌ 
alʌ xajlel, yicꞌot perla tac; 17 come ti 
jumpꞌejl ora tsaꞌix laj jili i chubʌꞌan 
ti pejtelel!” cheꞌob.

Pejtel i yumob barco yicꞌot 
winicob tsaꞌ bʌ i chaꞌleyob xʌmbal 
ti barco yicꞌot xꞌeꞌtelob ti barco 
yicꞌot pejtelel muꞌ bʌ i chaꞌleñob 
ganar ti colem ñajb mi caj i ñajtʌ 
waꞌtʌlob. 18 Mi caj i chaꞌleñob oñel 
cheꞌ miꞌ qꞌuelbeñob i butsꞌil cꞌajc 
baꞌ woli ti pulel. Mi caj i yʌlob: 

“¿Bacan yambʌ tejclum lajal bajcheꞌ 
jini colem tejclum?” cheꞌob. 19 Mi 
caj i chocob tsꞌubejn tiꞌ pam i jol. 
Mi caj i chaꞌleñob cꞌam bʌ tꞌan cheꞌ 
miꞌ yucꞌtañob. Mi caj i chaꞌleñob 
uqꞌuel. Mi caj i yʌlob: “¡Obol i bʌ, 
obol i bʌ, come ti jumpꞌejl jach 
ora tsaꞌix jili jini colem tejclum baꞌ 
wen chumulob pejtelel i yumob 
barco chaꞌan i choñoñel ti colem 
ñajb yicꞌot i chubʌꞌan jini añoꞌ bʌ 
ti Babilonia”, cheꞌob. 20 Laꞌ ñucꞌac 
laꞌ pusicꞌal, añet bʌ la ti panchan, 
yicꞌot i chaꞌañoꞌ bʌ Dios, yicꞌot 
apóstolob, yicꞌot xꞌaltꞌañob, come 
Dios tsiꞌ mele Babilonia ti laꞌ tojlel, 
cheꞌen.
21

 Juntiquil ángel am bʌ i pꞌʌtʌlel 
tsiꞌ chꞌuyu xajlel cheꞌ bajcheꞌ 
colem ñaꞌatun. Tsiꞌ choco ochel 
ti colem ñajb. Tsiꞌ yʌlʌ: Cheꞌ jaꞌel 
cꞌam mi caj i chojquel jubel jini 

colem tejclum Babilonia. Maꞌanix 
mi caj i chʌn tajtʌl ti pejtelel ora. 
22

 Maꞌanix música yaꞌi. Maꞌanix 
majqui miꞌ ñijcan arpa mi yambʌ 
música. Maꞌanix majqui miꞌ wus 
amʌy mi trompeta. Maꞌanix xꞌeꞌtel 
yujiloꞌ bʌ i melol pʌchi, mi pisil, 
mi tsꞌac mi yambʌ. Maꞌanix mi 
caj i chʌn ubintel i tꞌan ñaꞌatun. 
23

 Yaꞌi maꞌanix mi caj i tsictiyel i 
cꞌʌcꞌal lámpara. Maꞌanix mi caj i 
yubintel i tꞌan xñujpuñelob. Come 
jini xchoñoñelob a chaꞌan jiñobʌch 
ñucoꞌ bʌ ti pañimil. Tsaꞌ loti pejtelel 
tejclum tac tiꞌ caj a lot. 24 Yaꞌ tsaꞌ 
bejqꞌui i chꞌichꞌel xꞌaltꞌañob yicꞌot 
i chꞌichꞌel i chaꞌañoꞌ bʌ Dios, yicꞌot 
pejtelel tsaꞌ bʌ tsʌnsʌntiyob ti 
pañimil. Cheꞌ tsiꞌ yʌlʌ ángel.

¡Aleluya!

19  Cheꞌ bʌ tsaꞌ ujti ti tꞌan tsa 
cubibe i tꞌan bajcꞌʌl winicob 

xꞌixicob ti panchan. Cꞌam tsiꞌ 
yʌlʌyob: ¡Aleluya! Tilem ti lac Yum 
Dios laj coltʌntel. Laꞌ sujbic i ñuclel 
yicꞌot i cꞌuxbintel yicꞌot i pꞌʌtʌlel. 
2

 Come miꞌ chaꞌlen meloñel ti isujm 
yicꞌot ti toj. Come tsaꞌix i mele jini 
ñuc bʌ xmoja tsaꞌ bʌ i yocꞌmesa 
pañimil tiꞌ tsꞌiꞌlel. Dios tsiꞌ qꞌuextʌbe 
i jontolil jini xmoja chaꞌan tsiꞌ becꞌbe 
i chꞌichꞌel i winicob Dios, cheꞌob. 
3

 Tiꞌ chaꞌyajlel tsiꞌ yʌlʌyob: ¡Aleluya! 
Miꞌ letsel i butsꞌil xmoja ti pejtelel 
ora, cheꞌob. 4 Tsiꞌ pʌcchocoyob i 
bʌ ti lum jini chʌntiquil i chaꞌcꞌal 
(24) ancianojob yicꞌot chʌntiquil 
querubín. Tsiꞌ chꞌujutesayob Dios, 
buchul bʌ tiꞌ yumʌntel. Tsiꞌ yʌlʌyob: 
Amén. Aleluya, cheꞌob.

5
 Tsaꞌ loqꞌui tꞌan tiꞌ buchlib Dios. 

Tsiꞌ yʌlʌ: Subenla i ñuclel lac Dios 

pejteletla i winiquet bʌ la muꞌ bʌ laꞌ 
bʌcꞌñan, chꞌoꞌchꞌoquet bʌ la yicꞌot 
ñuquet bʌ la, cheꞌen. 6 Tsa cubi tꞌan 
cheꞌ bajcheꞌ i tꞌan bajcꞌʌl winicob, 
cheꞌ bajcheꞌ i tꞌan cholocña bʌ jaꞌ, 
cheꞌ bajcheꞌ i tꞌan pꞌʌtʌl bʌ chajc. 
Tsiꞌ yʌlʌ: ¡Aleluya! come woli ti 
yumʌntel lac Yum Dios, Mach bʌ 
Anic i Pꞌisol i Pꞌʌtʌlel. 7 Laꞌ ñucꞌac 
lac pusicꞌal. Laꞌ la cubin i tijicñʌyel 
lac pusicꞌal. Laꞌ lac sub i ñuclel lac 
Yum, come i yorajlelix miꞌ chaꞌlen 
ñujpuñel jini Tiñʌmeꞌ. Tsaꞌix i 
chajpa i bʌ jini xchꞌoc cꞌajtibil bʌ i 
chaꞌan. 8 Tsaꞌix aqꞌuenti i lʌp wen 
utsꞌat bʌ sʌsʌc pisil i cꞌabaꞌ lino. 
Sʌsʌc jax, come jini wen utsꞌat bʌ 
pisil jiñʌch i yejtal toj bʌ i melbal i 
chaꞌañoꞌ bʌ Dios, cheꞌen.

9
 Jini ángel tsiꞌ subeyon: Tsꞌijban 

ti jun: “Tijicñayob jini muꞌ bʌ i 
pʌjyelob ti cꞌux waj cheꞌ miꞌ chaꞌlen 
ñujpuñel jini Tiñʌmeꞌ”, cheꞌen. Jini 
ángel tsiꞌ subeyon: Jiñʌch i tꞌan 
Dios. Isujm jini tꞌan, cheꞌen. 10 Tsac 
pʌcchoco c bʌ tiꞌ tojel i yoc chaꞌan 
mic chꞌujutesan jini ángel. Pero 
tsiꞌ subeyon: Qꞌuele, mach cheꞌic 
yom maꞌ chaꞌlen. I winicon Dios 
lajal bajcheꞌet yicꞌot a wermanojob 
muꞌ bʌ i jacꞌbeñob i tꞌan Jesús. 
Chꞌujutesan Dios, cheꞌen. Come jini 
Espíritu tsaꞌ bʌ i pejcayonla ti Jesús 
miꞌ ñijcañonla ti subtꞌan.

Jini cꞌʌchʌl bʌ tiꞌ pat sʌsʌc caballo
11

 Tsaj qꞌuele jajmen panchan. 
Awilan, yaꞌan juncojt sʌsʌc caballo. 
Jini cꞌʌchʌl bʌ tiꞌ pat i cꞌabaꞌʌch 
jini Xucꞌul Bʌ, jini Isujm Bʌ. Toj 
miꞌ chaꞌlen meloñel yicꞌot guerra. 
12

 Lajal i wut bajcheꞌ tsꞌiplaw 
bʌ cꞌajc. An cabʌl corona tiꞌ jol. 

Tsꞌijbubil i cꞌabaꞌ pero maꞌanic 
majqui miꞌ cʌn. I bajñel jach miꞌ 
cʌn. 13 Lʌpbil i chaꞌan i pislel tsꞌajbil 
bʌ ti chꞌichꞌ. I cꞌabaꞌ jini cꞌʌchʌl 
bʌ jiñʌch: I TꞌAN DIOS. 14 Jini 
xguerrajob añoꞌ bʌ ti panchan 
tsiꞌ tsajcayob, cꞌʌchʌlob ti sʌsʌc 
caballo. Lʌpʌlob i chaꞌan wen bʌ i 
pislel i cꞌabaꞌ lino. Wen sʌc jini lino, 
sʌsʌc jax. 15 Miꞌ loqꞌuel juntsꞌijt jay 
bʌ espada tiꞌ yej. Mi caj i cꞌʌn jini 
espada i low jini añoꞌ bʌ ti tejclum 
tac. Mi caj i cꞌʌn vara melbil bʌ 
ti tsucu taqꞌuin cheꞌ miꞌ chaꞌlen 
yumʌl. Mi caj i tꞌuchtan i yʌjtsꞌib 
tsꞌusub yilal ti tsʌts bʌ i michꞌajel 
Dios Mach bʌ Anic i Pꞌisol i Pꞌʌtʌlel. 
16

 Tsꞌijbubil i cꞌabaꞌ tiꞌ pislel yicꞌot 
tiꞌ yaꞌ: I REY REYOB, I YUM 
YUMɅLOB.

17
 Tsaj qꞌuele ángel waꞌal bʌ ti 

qꞌuin. Jini ángel tsiꞌ chaꞌle oñel 
ti cꞌam bʌ tꞌan. Tsiꞌ pejca pejtelel 
teꞌlemut muꞌ bʌ ti wejlel ti ojlil 
panchan: Laꞌla, tempan laꞌ bʌ ti 
weꞌel chajpʌbil bʌ i chaꞌan Dios. 
18

 Cꞌuxbenla i bʌcꞌtal reyob yicꞌot 
i bʌcꞌtal i yaj capitañob yicꞌot i 
bʌcꞌtal pꞌʌtʌloꞌ bʌ yicꞌot i bʌcꞌtal 
caballo yicꞌot jini cꞌʌchʌloꞌ bʌ yicꞌot 
i bʌcꞌtal pejtelel winicob libre bʌ 
añob yicꞌot añoꞌ bʌ tiꞌ yum, jini 
chꞌoꞌchꞌocoꞌ bʌ yicꞌot ñucoꞌ bʌ, 
cheꞌen jini ángel.
19

 Tsaj qꞌuele jini jontol bʌ bʌteꞌel 
yicꞌot jini reyob ti pañimil yicꞌot 
xguerrajob i chaꞌan. Tempʌbilob 
chaꞌan miꞌ contrajiñob ti guerra 
jini cꞌʌchʌl bʌ ti caballo yicꞌot 
xguerrajob i chaꞌan. 20 Tsaꞌ chujqui 
jini jontol bʌ bʌteꞌel yicꞌot jini 
xꞌaltꞌan yujil bʌ lot, tsaꞌ bʌ i pʌsʌ 
i yejtal tac i pꞌʌtʌlel tiꞌ wut jontol 

bʌ bʌteꞌel chaꞌan miꞌ lotin winicob 
tsaꞌ bʌ i chꞌʌmbeyob i marcajlel jini 
bʌteꞌel, cheꞌ bʌ tsiꞌ chꞌujutesʌbeyob 
i yejtal. Tiꞌ chaꞌticlel cheꞌ cuxulob 
to tsaꞌ chojquiyob ochel tiꞌ yajñib 
colem cꞌajc woli bʌ ti pulel yicꞌot 
azufre. 21 Jini cꞌʌchʌl bʌ ti caballo 
tsiꞌ tsʌnsa jini yañoꞌ bʌ ti jini 
espada tsaꞌ bʌ loqꞌui tiꞌ yej. Pejtelel 
teꞌlemut tsaꞌ ñajꞌayob tiꞌ cꞌuxol 
bʌcꞌtalʌl.

Ojlil i yuxbajcꞌ jab

20  Tsaj qꞌuele tsaꞌ jubi tilel 
ángel loqꞌuem bʌ ti 

panchan. Chucul i chaꞌan colem 
cadena yicꞌot i llavejlel colem chꞌen 
mach bʌ anic i yebal. 2 Tsiꞌ chucu 
jini ajin, jini oñiyi bʌ lucum, jini 
xiba, Satanás. Tsiꞌ cʌchʌ cʌytʌl 
lujuncꞌal i yuxbajcꞌ (1,000) jab. 
3

 Tsiꞌ choco ochel ti chꞌen mach 
bʌ anic i yebal. Tsiꞌ ñupꞌu. Tsiꞌ 
yʌqꞌue i sellojlel chaꞌan maꞌanic 
miꞌ chʌn lotin tejclumob ti pañimil 
cꞌʌlʌl jinto miꞌ tsꞌʌctiyel lujuncꞌal i 
yuxbajcꞌ jab. Cheꞌ ñumenix, wersa 
miꞌ colel jumucꞌ.
4

 Tsaj qꞌuele cabʌl buchlibʌl. 
Jini tsaꞌ bʌ buchleyob yaꞌi, tsaꞌ 
aqꞌuentiyob i yeꞌtel ti meloñel. Tsaj 
qꞌuele i chꞌujlel winicob xꞌixicob 
tsaꞌ bʌ setꞌ tꞌojbentiyob loqꞌuel i bicꞌ 
chaꞌan i sujmlel Jesús yicꞌot chaꞌan i 
tꞌan Dios. Maꞌanic tsiꞌ chꞌujutesayob 
jini jontol bʌ bʌteꞌel yicꞌot i yejtal. 
Maꞌanic tsiꞌ chꞌʌmbeyob i tsꞌijbal tiꞌ 
pam mi tiꞌ cꞌʌb. Tsaꞌ chaꞌ cuxtiyiyob. 
Tsiꞌ chaꞌleyob yumʌl yicꞌot Cristo 
lujuncꞌal i yuxbajcꞌ jab. 5 Jiñobʌch 
tsaꞌ bʌ ñaxan chꞌojyiyob. Jini yañoꞌ 
bʌ chʌmeñoꞌ bʌ, maꞌanic tsaꞌ chaꞌ 
cuxtiyiyob jinto cheꞌ ñumenix 

lujuncꞌal i yuxbajcꞌ jab. 6 Tijicñayob 
muꞌ bʌ i tejchelob chꞌojyel ti 
ñaxan. Chꞌujulob. Maꞌanic mi caj 
i chʌmelob tiꞌ chaꞌyajlel. Mi caj 
i yochelob ti motomaj tiꞌ tojlel 
Dios yicꞌot tiꞌ tojlel Cristo. Mi caj i 
tem chaꞌleñob yumʌl yicꞌot Cristo 
lujuncꞌal i yuxbajcꞌ jab.

Mi caj i chojquel ti cꞌajc Satanás
7

 Cheꞌ ñumenix lujuncꞌal i 
yuxbajcꞌ jab mi caj i colel Satanás 
baꞌ ñupꞌul. 8 Mi caj i loqꞌuel tilel 
i lotin jini tejclumob añoꞌ bʌ ti 
pejtelel pañimil yicꞌot Gog yicꞌot 
Magog chaꞌan miꞌ tempañob tilel ti 
guerra. Cheꞌʌch i tsicol bajcheꞌ i jiꞌil 
colem ñajb. 9 Tsiꞌ chaꞌleyob marcha 
tiꞌ pamol pañimil. Tsiꞌ joyoyob jini 
cꞌuxbibil bʌ tejclum baꞌ tempʌbilob 
i chaꞌañoꞌ bʌ Dios. Tsaꞌ jubi tilel 
cꞌajc ti Dios yaꞌ ti panchan. Tsiꞌ jisa 
jini xcontrajob. 10 Jini xiba tsaꞌ bʌ 
i lotiyob tsaꞌ chojqui ochel yaꞌ ti 
colem cꞌajc woli bʌ ti pulel yicꞌot 
azufre, yaꞌ baꞌ añob jini jontol bʌ 
bʌteꞌel yicꞌot jini lot bʌ xꞌaltꞌan. Mi 
caj i ticꞌlʌntelob ti qꞌuiñil yicꞌot ti 
acꞌʌlel ti pejtelel ora.

Mi caj i melob i bʌ jini sajtemoꞌ bʌ
11

 Tsaj qꞌuele colem bʌ i buchlib 
Dios sʌsʌc bʌ. Tsaj qꞌuele jini 
tsaꞌ bʌ buchle yaꞌi. Jini pañimil 
yicꞌot panchan tsaꞌ putsꞌi tiꞌ tojel. 
Maꞌanic tsiquil baqui tsaꞌ majli. 
12

 Tsaj qꞌuele jini chʌmeñoꞌ bʌ, jini 
ñucoꞌ bʌ yicꞌot chꞌoꞌchꞌocoꞌ bʌ 
waꞌaloꞌ bʌ tiꞌ tojel Dios. Tsaꞌ jajmi 
jini jun tac. Tsaꞌ jajmi yambʌ jun 
baꞌ tsꞌijbubil i cꞌabaꞌob añoꞌ bʌ i 
cuxtʌlel. Lac Yum tsiꞌ cꞌʌñʌ jini 
jun chaꞌan miꞌ mel jini chʌmeñoꞌ 

bʌ cheꞌ bajcheꞌ an i melbalob, 
come yaꞌ tsꞌijbubil i melbalob ti 
jini jun tac. 13 Jini colem ñajb tsiꞌ 
chaꞌ colo jini chʌmeñoꞌ bʌ añoꞌ 
bʌ ti jaꞌ. Jini i yajñib chʌmeñoꞌ 
bʌ tsiꞌ colo jini yaꞌ bʌ añob. Lac 
Yum tsiꞌ meleyob ti jujuntiquil 
cheꞌ bajcheꞌ an i melbalob. 14 Jini 
i pꞌʌtʌlel chʌmel yicꞌot i yajñib 
chʌmeñoꞌ bʌ tsaꞌ chojquiyob ochel 
tiꞌ yajñib colem cꞌajc. Jiñʌch i 
chaꞌyajlel miꞌ chʌmelob, cheꞌ miꞌ 
yochelob ti colem cꞌajc. 15 Majqui 
jach mach tsꞌijbubilic i cꞌabaꞌ ti jun 
baꞌ tsꞌijbubil i cꞌabaꞌ jini añoꞌ bʌ i 
cuxtʌlel, tsaꞌ chojqui ochel ti colem 
cꞌajc.

Tsijiꞌ bʌ panchan yicꞌot 
tsijiꞌ bʌ pañimil

21  Tsaj qꞌuele tsijiꞌ bʌ panchan 
yicꞌot tsijiꞌ bʌ pañimil, 

come tsaꞌ jili jini ñaxan bʌ panchan 
yicꞌot jini ñaxan bʌ pañimil. 
Maꞌanix colem ñajb. 2 Joñon, Juan, 
tsaj qꞌuele jini Chꞌujul bʌ Tejclum, 
jini tsijiꞌ bʌ Jerusalén. Woliꞌ jubel 
tilel ti panchan chꞌoyol bʌ ti Dios, 
chꞌʌlbil bajcheꞌ xchꞌoc muꞌ bʌ i taj 
i ñoxiꞌal. 3 Tsa cubi cꞌam bʌ tꞌan 
tsaꞌ bʌ loqꞌui ti panchan. Tsiꞌ yʌlʌ: 
Awilan, wʌꞌix an i chumlib Dios 
yicꞌot winicob xꞌixicob. Mi caj i 
chumtʌl yicꞌotob. Winicob xꞌixicob 
mi caj i yochelob tiꞌ chaꞌan bʌ Dios. 
Mi caj i yajñel Dios yicꞌotob. 4 Dios 
mi caj i sujcubeñob i yaꞌlel i wut. 
Maꞌanix majch miꞌ caj ti chʌmel. 
Maꞌanix ucꞌtaya mi uqꞌuel mi wocol 
ti pejtelel ora. Come tsaꞌix ñumi jini 
ñaxan tac bʌ, cheꞌen.
5

 Jini buchul bʌ tiꞌ yumʌntel 
tsiꞌ yʌlʌ: Awilan, mic mel ti tsijib 

pejtelel chuqui tac an, cheꞌen. Tsiꞌ 
subeyon jaꞌel: Tsꞌijban, come xucꞌul 
jini tꞌan, isujm jaꞌel, cheꞌen. 6 Tsiꞌ 
subeyon: Tsꞌʌctiyemix ti pejtelel. 
Joñon tsaꞌ cʌqꞌue i tejchibal pejtelel 
chuqui tac an. Mi cʌqꞌuen i jilibal. 
Añon tiꞌ tejchibal. Añon tiꞌ jilibal. 
Jini am bʌ i tiquin tiꞌ, tiꞌ majtan 
jach mi caj cʌqꞌuen jaꞌ loqꞌuem bʌ 
tiꞌ loqꞌuib jaꞌ i yejtal bʌ i cuxtʌlel. 
7

 Jini muꞌ bʌ i mʌjlel i chaꞌan mi 
caj i chꞌʌm pejtelel chuqui tac 
an. Joñon i Dioson. Jini mi caj i 
yochel ti calobil. 8 Jini mucꞌoꞌ bʌ ti 
bʌqꞌuen, yicꞌot jini mach bʌ anic miꞌ 
ñopob, yicꞌot jini bibiꞌoꞌ bʌ, yicꞌot 
stsʌnsajob, yicꞌot muꞌ bʌ i chaꞌleñob 
tsꞌiꞌlel, yicꞌot xwujtob, yicꞌot 
xchꞌujutesa diosteꞌob, yicꞌot pejtelel 
xlotob mi caj i tajob i yajñib yaꞌ ti 
cꞌajc woli bʌ ti pulel yicꞌot azufre. 
Jiñʌch i chaꞌyajlel miꞌ chʌmelob, 
cheꞌen.

Tsijiꞌ bʌ Jerusalén
9

 Tsaꞌ tili juntiquil ángel, i piꞌʌl 
jini wʌctiquil ángelob, añoꞌ bʌ i 
chaꞌan jini wucpꞌejl taza butꞌul bʌ 
ti jini wucyajl wocol, jini cojix bʌ 
wocol tac. Tsiꞌ subeyon: Laꞌ ilayi. 
Mi caj c pʌsbeñet jini xchꞌoc muꞌ bʌ 
cajel ti ñujpuñel. Jiñʌch i yijñam 
jini Tiñʌmeꞌ, cheꞌen. 10 Tsiꞌ pʌyʌyon 
majlel ti Espíritu cꞌʌlʌl ti jumpꞌejl 
chan bʌ wits. Tsiꞌ pʌsbeyon jini 
chꞌujul bʌ Jerusalén woli bʌ i jubel 
tilel ti panchan chꞌoyol bʌ ti Dios. 
11

 An i chaꞌan i ñuclel Dios. Cheꞌʌch 
i cꞌʌcꞌal bajcheꞌ jumpꞌejl cꞌax utsꞌat 
bʌ xajlel, cheꞌ bajcheꞌ jaspe xajlel, 
wen sʌsʌc bʌ bajcheꞌ espejo. 12 Joyol 
ti colem tsꞌajc, wen chan bʌ, an 
lajchʌmpꞌejl (12) i tiꞌ. Yaꞌ tiꞌ tiꞌ an 

lajchʌntiquil ángelob. Tsꞌijbubil 
i cꞌabaꞌ jini lajchʌnmojt i pꞌolbal 
Israel tiꞌ tiꞌ tsꞌajc. 13 An uxpꞌejl i 
tiꞌ tiꞌ pasib qꞌuin. An uxpꞌejl i tiꞌ 
ti norte. An uxpꞌejl i tiꞌ ti sur. An 
uxpꞌejl i tiꞌ tiꞌ bʌjlib qꞌuin. 14 An 
lajchʌmpꞌejl i cꞌʌclib jini tsꞌajc yaꞌ 
tiꞌ joytilel tejclum. Yaꞌ tsꞌijbubil i 
cꞌabaꞌob jini lajchʌntiquil apóstolob 
i chaꞌan jini Tiñʌmeꞌ.
15

 Yaꞌ tiꞌ cꞌʌb jini ángel tsaꞌ bʌ i 
pejcayon an juntsꞌijt teꞌ melbil bʌ 
ti oro chaꞌan miꞌ pꞌis jini tejclum 
yicꞌot i tiꞌ yicꞌot jini colem tsꞌajc yaꞌ 
tiꞌ joytʌlel. 16 Jini tejclum joy lajal 
tiꞌ joytʌlel. Lajal i ñajtlel bajcheꞌ 
i jawtilel. Tsiꞌ pꞌisi jini tejclum 
ojlil i wʌcbajcꞌ (2,200) kilómetro 
ti jujunwejl. Lajal i ñajtlel yicꞌot 
i chanlel yicꞌot i jawtilel. 17 Tsiꞌ 
pꞌisi jini tsꞌajc tiꞌ joytʌlel tejclum 
chʌmpꞌejl i waxʌccꞌal (64) metro 
i pimlel. Jini ángel tsiꞌ pꞌisi cheꞌ 
bajcheꞌ miꞌ pꞌisob winicob. 18 Melbil 
jini tsꞌajc ti jaspe xajlel. Jini tejclum 
puro oro, wen sʌctsʌñan bajcheꞌ 
espejo. 19 Chꞌʌlbil i cꞌʌclib jini tsꞌajc 
yicꞌot jujunchajp cꞌax utsꞌat bʌ 
xajlel. Jini ñaxan bʌ i cꞌʌclib jiñʌch 
jaspe. I chaꞌpꞌejlel jiñʌch zafiro. 
I yuxpꞌejlel jiñʌch calcedonia. I 
chʌmpꞌejlel jiñʌch esmeralda. 
20

 I joꞌpꞌejlel jiñʌch sardónica. I 
wʌcpꞌejlel jiñʌch sardio. I wucpꞌejlel 
jiñʌch crisólito. I waxʌcpꞌejlel 
jiñʌch berilo. I bolompꞌejlel jiñʌch 
topacio. I lujumpꞌejlel jiñʌch 
crisoprasa. I junlujumpꞌejlel jiñʌch 
jacinto. I lajchʌmpꞌejlel jiñʌch 
amatista. 21 Jini lajchʌmpꞌejl i tiꞌ 
jiñʌch lajchʌmpꞌejl perla tac. Ti 
jujumpꞌejl i tiꞌ melbil i puertajlel ti 
jujumpꞌejl perla. Jini bij ti tejclum 

puro oro, wen sʌctsʌñan bajcheꞌ 
espejo.
22

 Maꞌanic tsaj qꞌuele templo ti 
ili tejclum come lac Yum Dios, jini 
Mach bʌ Anic i Pꞌisol i Pꞌʌtʌlel, 
yicꞌot jini Tiñʌmeꞌ i templojʌch. 
23

 Maꞌanic i cꞌʌjñibal qꞌuin ti ili 
tejclum. Maꞌanic i cꞌʌjñibal uw, 
come i ñuclel Dios miꞌ yʌqꞌuen i 
sʌclel. Jini Tiñʌmeꞌ i lámparajʌch 
jini tejclum. 24 Jini añoꞌ bʌ ti 
pañimil mi caj i chaꞌleñob xʌmbal 
tiꞌ sʌclel. Jini reyob ti pañimil mi 
caj i chꞌʌmob ochel i ñuclel yicꞌot 
i wenlel. 25 Maꞌanic baꞌ ora mi caj 
i ñujpꞌel tac i tiꞌ, come maꞌanic miꞌ 
tilel acꞌʌlel yaꞌi. 26 Mi caj i chꞌʌmob 
ochel i ñuclel yicꞌot i wenlel jini 
añoꞌ bʌ ti pañimil. 27 Maꞌanic mi 
caj i wis ochel chuqui tac bibiꞌ mi 
jini muꞌ bʌ i chaꞌlen jontolil yicꞌot 
lot. Cojach mi caj i yochelob jini 
tsꞌijbubiloꞌ bʌ i cꞌabaꞌ tiꞌ juñilel 
Tiñʌmeꞌ baꞌ tsꞌijbubil i cꞌabaꞌ jini 
añoꞌ bʌ i cuxtʌlel.

Jini ñuc bʌ jaꞌ jini cuxul bʌ

22  Ti wiꞌil tsiꞌ pʌsbeyon sʌc 
bʌ colem jaꞌ, i yejtal bʌ laj 

cuxtʌlel. Wen sʌsʌc bajcheꞌ espejo. 
Woliꞌ loqꞌuel jaꞌ tiꞌ buchlib Dios 
yicꞌot tiꞌ buchlib Tiñʌmeꞌ. 2 Woliꞌ 
ñumel tiꞌ yojlil calle am bʌ ti jini 
tejclum. Ti jujunwejl jaꞌ an teꞌ i 
yejtal bʌ laj cuxtʌlel. Miꞌ yʌcꞌ i wut 
ti jujumpꞌejl uw lajchʌnyajl ti jab. 
An i cꞌʌjñibal i yopol jini teꞌ chaꞌan 
miꞌ lajmesan jini añoꞌ bʌ ti pañimil. 
3

 Maꞌanix pꞌajoñel. Yaꞌan i buchlib 
Dios yicꞌot i buchlib jini Tiñʌmeꞌ. 
I winicob mi caj i chꞌujutesañob. 
4

 Mi caj i qꞌuelbeñob i wut. Mi caj 
i tsꞌijbubentelob i cꞌabaꞌ Dios tiꞌ 

pam. 5 Maꞌanix acꞌʌlel yaꞌi. Maꞌanix 
i cꞌʌjñibal i cꞌʌcꞌal lámpara mi i 
sʌclel qꞌuin. Come lac Yum Dios 
mi caj i yʌqꞌueñob i sʌclel. Mi caj i 
yumʌntelob ti pejtelel ora.

6
 Jini ángel tsiꞌ subeyon: Xucꞌul 

jini tꞌan, isujm jaꞌel. Lac Yum 
Dios, jini Dios tsaꞌ bʌ i yʌqꞌueyob 
xꞌaltꞌañob i ñaꞌtʌbal, tsiꞌ choco 
tilel i yángel chaꞌan miꞌ pʌsbeñob i 
winicob chuqui mach jalic mi caj i 
yujtel.

Talon ti ora, cheꞌen Jesucristo
7

 Awilan, talon ti ora, cheꞌen 
Jesús. Tijicña jini muꞌ bʌ i jacꞌ i 
cʌntesʌntel am bʌ ti ili jun.

8
 Joñon, Juan, tsa cubi ili tꞌan. 

Tsaj qꞌuele ili tac. Cheꞌ bʌ tsa cubi, 
cheꞌ bʌ tsaj qꞌuele, tsac pʌcchoco 
c bʌ tiꞌ tojel i yoc jini ángel chaꞌan 
mic chꞌujutesan jini tsaꞌ bʌ i 
pʌsbeyon. 9 Tsiꞌ subeyon: Qꞌuele 
mach cheꞌic yom maꞌ chaꞌlen, come 
i winicon Dios lajal bajcheꞌet yicꞌot 
a wermanojob jini xꞌaltꞌañob, yicꞌot 
jini muꞌ bʌ i jacꞌbeñob i tꞌan jini 
jun. Chꞌujutesan Dios, cheꞌen. 10 Jini 
ángel tsiꞌ subeyon: Mach a ñupꞌ ti 
sello jini jun yicꞌot i cʌntesa, come 
lʌcꞌʌlix i yorajlel. 11 Jini xjontolil, laꞌ 
i chʌn chaꞌlen jontolil. Jini bibiꞌ bʌ, 
laꞌ i chʌn bibꞌesan i bʌ. Jini toj bʌ, 
laꞌ i chʌn chaꞌlen chuqui toj. Jini 
chꞌujul bʌ, laꞌ chʌn ajnic ti chꞌujul, 
cheꞌen.
12

 Awilan, talon ti ora. Wolic 
chꞌʌm tilel chobejtʌbalʌl chaꞌan 
mi cʌqꞌuen i tojol jujuntiquil cheꞌ 
bajcheꞌ an i melbal. 13 Joñon tsa 
cʌqꞌue i tejchibal pejtelel chuqui 
tac an. Mi cʌqꞌuen i jilibal. Añon 
ti ñaxan. Añon tiꞌ yujtibal. Añon 

tiꞌ tejchibal. Añon tiꞌ jilibal, cheꞌen. 
14

 Tijicñayob muꞌ bʌ i wutsꞌob i 
pislel chaꞌan miꞌ cꞌuxbeñob i wut 
jini teꞌ i yejtal bʌ i cuxtʌlel. Mi caj 
i yochelob tiꞌ tiꞌ tejclum. 15 Yaꞌ ti 
jumpat an tsꞌiꞌ yicꞌot xwujt yicꞌot 
jini muꞌ bʌ i chaꞌleñob tsꞌiꞌlel yicꞌot 
stsʌnsajob yicꞌot jini muꞌ bʌ i ñopob 
diosteꞌ yicꞌot jini muꞌ bʌ i mulañob 
lot yicꞌot jini muꞌ bʌ i chaꞌleñob lot.
16

 Joñon Jesús. Tsaꞌix c choco 
tilel cángel chaꞌan miꞌ subeñet 
ti toj chuqui tac yom maꞌ chaꞌ 
subeñob xñoptꞌañob baqui jach miꞌ 
tempañob i bʌ. Loqꞌuemon ti David, 
i pꞌolbalon David. Joñon jini ecꞌon 
wen tsiquil bʌ cheꞌ yomix sʌcꞌan 
pañimil, cheꞌen.
17

 Jini Espíritu yicꞌot jini xchꞌoc 
muꞌ bʌ cajel ti ñujpuñijel miꞌ 
yʌlob:Laꞌ, cheꞌob. Jini muꞌ bʌ i 

yubin, laꞌ i yʌl: Laꞌ. Cheꞌ yom miꞌ 
yʌl. Jini am bʌ i tiquin tiꞌ, laꞌ tilic. 
Majqui jach yom, laꞌ i jap jaꞌ tiꞌ 
majtan jach, i yejtal bʌ i cuxtʌlel.
18

 Mic ticꞌob pejtelel winicob 
muꞌ bʌ i yubiñob i cʌntesʌntel 
ti jini jun: Mi an majqui miꞌ xʌꞌ 
otsan i tꞌan ti ili jun, Dios mi caj i 
pꞌojlesʌben i wocol jini winic cheꞌ 
bajcheꞌ tsꞌijbubil ti ili jun. 19 Mi an 
majch miꞌ yʌp lamital i tꞌan jini jun, 
Dios mi caj i yʌpben i cꞌabaꞌ ti jun 
baꞌ tsꞌijbubil i cꞌabaꞌob jini añoꞌ bʌ i 
cuxtʌlel. Mi caj i chilben i yajñib ti 
jini chꞌujul bʌ tejclum cheꞌ bajcheꞌ 
tsꞌijbubil ti ili jun.
20

 Jini muꞌ bʌ i sub ti toj ili tꞌan 
miꞌ yʌl: Isujm, talon ti ora, cheꞌen. 
Amén. Laꞌ c Yum Jesús.

21
 Laꞌ ajnic laꞌ wicꞌot ti laꞌ pejtelel 

i yutslel lac Yum Jesucristo. Amén. 

